Дәрістер

Кіріспе дәріс.
Жаңа заман дәуірінің әр ғасыры тарихи оқиғаларға, мәдени төңкерістерге толы. Жаңа заманда өнеркәсіптік өркениет қарыштап алға басты, қоғамның барлық салаларында түбегейлі өзгерістер белең алды. Ғылымның дамуы қоғамдық сананы жаңа сатыға көтерді. Қоғамдық өмірдің барлық салаларында жетекші орынға ие бола бастаған ғылым — адамдардың нәсіліне, ұлтына, табына қарамастан халықтың рухани дүниесін байытуда айтарлықтай рөл атқарды. Ғылыми революция математика және механика саласында басталды да, басқа ғылым салаларындағы ғылыми жаңалықтармен жалғасты.

Хронологиялық тұрғыдан жаңа заман кезеңі деп тарих ғылымында ортағасырлар мен қазіргі заман кезеңі аралығындағы уақытты атаймыз. Ол  XVIІ ғасырдың екінші жартысынан бастап ХХ ғасырдың басына дейінгі уақытты қамтиды. Әдетте бұл дәуірмен танысу «әлем шеберханасына» айналған Англиядағы революциядан, яғни 1640 жылдан басталады. Бұл оқиғаға дейінгі географиялық ашулар тек капитализмнің генезисі болып табылды. Ал, дәл осы ағылшын революциясы Еуропадағы капитализмнің орнығуына жол ашқан маңызды тарихи оқиғаға айналды. Сонымен қатар 1640 жыл, 30 жылдық династиялық соғыстарды аяқтаған Вестфаль жүйесінің орнауы уақытына сәйкес келумен маңызды. 1648 жылы қол қойылған Вестфаль келісімшарты Еуропаның саяси картасына өзгерістер әкелді.

Ал енді, жаңа заман дәуіріндегі Шығыс халықтарына, яғни Азия және Африка елдеріне келетін болсақ, бұл елдердің дамуында өзіне тән ерекшеліктері болды. Азия мен Африка елдері осы кезеңде еуропалық мемлекеттердің отарлық саясатына тап болды. Жаңа заманда еуропалық өркениеттің алға басуы, басқа халықтарды, соның ішінде көне мәдениеттің ошағы болған Үндістан, Қытай, Мексика және тағыда басқа халықтарды ашықтан-ашық тонау арқылы жүзеге асты. Еуропалықтар ұлы географиялық ашулар нәтижесінде жаңа жерлерді игергенмен, сол жерлердегі халықтардың рухани байлығын игеруді қажет деп санамады. Сол себептен экономикалық-әлеуметтік тұрғыдан неғұрлым жетілген мемлекеттер дамуы баяу қалған елдерді саяси, экономикалық және рухани құлдықта ұстады, олардың табиғи байлықтарын өтеусіз, ынсапсыз тонап, арзан шикізат көзіне айналдырды. Еуропалық отаршыл мемлекеттердiң отарлық саясаты оларда капиталистiк қатынастардың одан әрi күшейiп, дамуына жол ашса, Шығыс елдерiн күйзелiске әкелді. Шығыс елдерінің өндіргіш күштері күйреді, шаруашылық өмір салты бұзылды. Капиталистiк Батыс пен артта қалған Шығыс елдерiнiң арасында теңсiздiк пайда болды. Колониалдық экспансия Шығыс елдеріндегі тарихи дамудың табиғи процесін бұзды. Шығыс өркениетінің тоқырауына, тіпті кейбір халықтардың мүлдем жойылуына алып келді.

ХІХ ғасырдың екінші жартысында, еуропалық отаршылдыққа қарсы Шығыс елдеріндегі жергілікті элиталардың белсенді және оқымысты тобының, интелегенцияның ықпалымен ұлт-азаттық қозғалыстар жүре бастады. Алғашқы қоғамдық-саяси ұйымдар, мәдени-ағартушылық, діни-реформаторлық сипаттағы қоғамдар пайда болды. Жалпы ұлттық мүддені қорғайтын саяси партиялар дүниеге келді. Біртіндеп Шығыс елдерінің де экономикалық әлеуеті артып, халықаралық қатынастарда маңызды рөлге ие бола бастады.

Сонымен, жаңа заман кезеңі тарихи оқиғаларға, қантөгіс соғыстарға, санқилы дағдарыстарға, ғылым мен техниканың қарқынды қадамына, мәдени дүмпулерге толы сындарлы заман. Көріп отырғанымыздай, жаңа заман дәуірі қазіргі әлемді қалыптастырудың маңызды өткелі болды.

Дәріс 2. ХVІІ-ХХ ғасырдың басындағы Жапония
XVII ғасырдағы Жапонияның саяси-әлеуметтiк жағдайы. 1603 жылы Жапон мемлекетінде билікті Токугава әулетінен шыққан сёгун (әскери қолбасшы) толық өз қолына алады. Осылай Жапония тарихында үшінші сёгунат дүниеге келеді. Токугава сёгунаты 1868 жылға дейін өмір сүрді және оның өзіне тән ерекшеліктері болды.

Мемлекеттің басында сёгун тұрды. Елдің астанасы Эдо (қазіргі Токио) қаласы болды, онда сол кезде шамамен 1млн. адам тұрған.

Император Киото қаласында өмір сүрді, мемлекеттің діни басшысы болғанымен, басқа құқықтары болмады және мемлекет ісіне де араласа алмады. Токугава әулетінің билігі кезінде ресми түрде император «саяси билікті сёгунге тапсырды» деген түсінік жүрді.

Сёгун әкімшілік кеңеске сүйенді – городзю, ол әртүрлі княздық әулеттер өкілдерінен тұрды. Кеңесті сёгунның басты көмекшісі және бірінші министр – тайро басқарды. Жапония үкіметі – бакуфу деп аталды.    

Токугава әулетінің бірінші өкілі Токугава Иэясу, қолындағы билiктi нығайтып, Жапонияда әскери тәртiп орнатты.
Сегунаттың әлеуметтiк құрылысы «си-но-ко-се» сословиелiк жүйесiмен сипатталды. Си – самурайлар, но – шаруалар, ко – қолөнершілер және се – саудагерлер. Әлеуметтік таптың ең жоғарғы «си» сословиесiне ең бай топтар мен сёгундар кiрдi. Олардың екі қылыш ұстауға ерекше құқы болды. Бұл тап өкілдері жоғарғы мемлекеттік және әскери қызметтерді атқарды. Кедейленіп қалған самурайлар қатарынан жапон интеллигенциясы шықты: мұғалімдер, дәрігерлер, жазушылар, суретшілер және тағы басқа. ХVІІ ғасырдың басында самурайлар тобы біркелкіліктен айырылды. Олардың ішіндегі ең ауқаттылары – даймё деп аталды. Ал Киотодағы императордың айналасындағы ақсүйектер кугэ деген атауға ие болды.
Токугава билiгi кезiнде Жапонияда бірқатар қалалар өсті, колөнер мен сауда орталықтарытары пайда болды. Ең ірі қалалар қатарына: Эдо, Осака, Киото, Нагоя, Нагасаки, Хаката қалалары жатты. Қалалардағы қолөнершілер мен саудагерлер табы шаруалардан әлеуметтік саты бойынша төмен тұрса да, әл-ауқаты жағынан олардан жоғары болды. Жапонияда қолөнершілер жанұялық-корпоративтік ұйымдарға – цехтерге (дза) бірікті. Саудагерлер де өз ұйымдарын, яғни гильдиялар құрды. Тіпті, ХVІІІ ғасырда саудагерлер ең бай тап өкілдеріне айналады. Дәл осы уақытта, ХVІ ғасырда құрылған Мицуи – сегундарды қаржыландырушы сауда үйі биіктен көрінеді. XVII ғасырдың ортасына қарай Эдо мен Киото қалаларының тұрғындарының саны шамамен  500 мың адамға жетсе, Осака халқының саны 270 мың шамасында болды.
Токугава сегунатының сыртқы саясаты. Токугава сегунаты шетелдiктермен халықаралық экономикалық байланыс жасауға мәжбүр болды, себебі олар өздеріне шетелдiктердiң техникалық бiлiмi, еуропалық қару-жарақ жасау әдiсi керектігін түсінді. Бiрақ шетелдіктердің елде өз ықпалдарын орнату әрекеттері, жапондықтарға үрей туғызды. Олар өз тәуелсіздіктерінен айырылып қалудан қорықты. 
Алғаш рет Жапондықтармен қарым-қатынасқа португалдықтар түсті. Олар Жапонияға 1542 жылы келедi. Португалдар Кюсю аралының оңтүстiгiне орналасып, бұл жерде католик дiнiн таратуға кiрiседi. Жергiлiктi халық португалдықтардан қару-жарақ сатып алатын болды. Содан кейiн Жапонияға ағылшындар мен голландықтар келе бастады, бiртiндеп еуропалықтармен сауда байланыстары жүрдi. Жапонияның оңтүстiгiнде христиан дiнiнiң кеңiнен таралуы жапон үкiметiн мазаландырды. Олар мұны тәуелсіздікті жоғалтып алудың тағы бір қаупі деп түсінді. Осы жағдайлардың бәрін басшылыққа алған Токугава Иэясу XVII ғасырдың ортасында «жабық есiк» саясатын жариялап, жапондардың сыртқа шығуына тыйым салды. Бұл заңды бұзғандарды өлім жазасына кесті. Үкімет еуропалықтарға қарсы арнайы заңдар шығарып, олардың елге келуіне және христиан дінін насихаттауына тыйым салды.
Үкіметтің бұл жарлығына қарсы Кюсю аралындағы Симабар қаласының жергілікті тұрғындары қарсы шығады, өйткені олар миссионерлік барысында христиан дiнiн қабылдаған болатын. Осылай бұл наразылық 1637 жылы Токугава тәртібіне қарсы көтеріліске айналады. Бұл көтерілісті әрең басқан сегун, ендi елдi шетелдiктер үшін мүлдем жабық деп жариялайды.
1638 жылы Токугава өкіметі елдегi барлық португалдықтар мен испандықтарды қуып шығады. Симабар көтерілісін басуға сегун әскеріне көмектескен голландықтарға ғана сәл артықшылық берiледi. Тек қана Нагасаки қаласындағы порт жылына екі рет сауда кемелерін қабылдауға рұқсат алды.
Токугава әулетiнiң «жабық есік» саясатының мақсаты феодалдық құрылысты тұрақтандыру, христиан дінінің таралуына жол бермеу, сегундық билiк арқылы бүкiл халықты бағыныштылықта ұстау, жатжерлiк шапқыншылықтан, шаруалар көтерілістерінен мемлекеттi қорғай алатын тәртiп орнату болды. Жапонияның бұл саясаты XIX ғасырға дейiн созылды.
Токугава сегунаты шетелдiктердiң елге келуiне тыйым салғанымен, әлемдегі мәдени өзгерістер мен техникалық жетiстiктердi бiлуден бас тартқан жоқ. Жапондар ертеден-ақ Қытайдағы, Батыс елдерiндегi жаңалықтарға үнемі көз тiгiп отыратын. XVII ғасырдың соңынан бастап Жапонияға еуропалық ғылыми және дiни әдебиеттер көптеп әкеліне бастайды. Сегундар осы әдебиеттердi жапон тiлiне аударатын арнаулы басқарма құрады. Жапондықтар әсiресе техника, медицина және ботаника саласындағы бiлiмдердi ерекше бағалады. XVII ғасырдың соңынан бастап Жапонияда «шығыстық мораль - батыстық техника» деген принцип қалыптасты, яғни билiк құруда шығыстық дәстүр сақталды да, ал экономикада батыстың техникалық жетiстiгi пайдаланылды.
XVII-XVIII ғасырлар - жапон мәдениеті өркендеген кезеңге жатады. Дәстүрлi жапон мәдениетi негiзiнде әдеби шығармалар, музыка, көркемсурет дүниеге келдi.

Жапониядағы дiн мәселесі. 250 жылдан аса уақыт, сегун Токугава негізін салған самурайлық әулеттің билігі кезінде синкреттi - синто мен буддизм діні қатар жүрді. Сондай-ақ Жапонияға сырттан христиан дiнi мен Қытайдан конфуцийлiк енген едi. 

Жалпы, жапондар сырттан келген кез-келген жаңалықты сол қалпында қабылдамайтын халық. Ежелден қазіргі уақытқа дейін солай. Қытай тарапынан келген будда діні жапондандырылып, жапондардың ежелгі діні синтоизммен араласып, тұтасып жапондық будда діні дзен-буддизм пайда болды. Қытай архитектурасын, мәдениетін сіңіргенде де өзгертіп, жапондандырып қабылдаған. Қазіргі 140 млн. жапон түгелдей өз тілінде сөйлейді. Қызмет жасап үйіне келгенде, еденде отырып, кесемен хашиді (екі таяқша) қолға алып, кимоносын киіп тамақтанады. Бұл, әрине, үстел, стақан, шанышқы, киім жетпегеннен емес, жапон екенін ұмытпаудың биік үрдісі. Ежелгі кезде жапондар қытай жазуын сол қалпында қабылдамай, жапон тіліне лайықтап, өзгертіп, әріп ретінде осы күнге дейін қолданады. Тіпті, будданың мүсінінің өзінен жапонның түр-келбеті білініп тұрады, яғни Будданың мүсінінің өзі жапондандырылған.

Буддизмнің Жапонияда таралуының 1500 жылдық тарихы бар. Жапон халқы Буд​даның бұл дүниедегі харекет атаулының бәрі жалғандығын уағыздай келіп, төзімшілдікке ша​қырған идеологиясын ұстанады. Атақты шығыстанушы, академик Николай Конрад «орта​лық​танған мемлекет құрғысы келген тұлғаларға Будда ілімі барынша қолайлы. Өйткені, ол, біріншіден, адамның бойына жалпы мемлекеттік, әлемдік көзқарас қалыптастырып, топтық шең​бердің тар қыспағына қарсы күресуді сіңіреді. Екін​шіден, буддизм ілім ғана емес, тамаша храмдық ұйым құра алды. Будданың храмдық иерархиясы монахтар және әр түрлі шендегі прелаттар Жапония қоғамына феодалдық қо​ғам​ның дайын үлгісін бере алды», деп жазған еді. Жапон оқымыстысы Мазахари Анэсаки де өз елінің өркениеті жоғары қарқынмен дамығаны үшін Буддизм мен Конфуциандыққа алғыс айтуы керектігін айтады. Сонымен бірге, «Буддизм өзінің бесаспап идеялары арқылы жапондардың діни өміріне жаңа қуат пен сер​пін берді және діни-эстетикалық тал​ғам​дарын тазартты», дейді ол. 

Синтоизм – жапондықтардың дiни нанымдарына, табиғат күштерiне табыну сенiмдерiне байланысты дiн. Күншығыс елінің түрғындары өз еліңде императорлық әулеттің үздіксіз билiк етiп келе жатқанын аса мақтанышпен айтады. Өйткенi император олардың ұғымында, қасиеттi адам. Император қоғамда үйлесiмдiлiк пен тыныштық орнатады деп уағыздайды. Синтоизм императорлық билiктi жақтаушылардың сиынатын дiнi болды. Сондықтан да Токугава әулетi синто дiни орындарына саяси бақылау орнатты.
Токугава әулетiнiң билiгi кезiнде Жапонияда конфуцийлiк дiн кеңiнен тарала бастады. Әсiресе Қытай философы Чжу Си уағыздары конфуцийлiктiң негiзгi тiрегi саналды. Себебi конфуцийлiк доктрина өмір сүріп отырған барлық нәрселердің үйлесімділігі мен мызғымастығын, халықтың өз билеушiсiне сөзсіз бағыныштылығын уағыздайтын iлiмдерi сегунат билеушiлерiне өте тиiмдi этикалық ереже болды. Әкенiң балаға, патшаның халыққа қамқорлығын және баланың әкеге, халықтың патшаға сөзсіз бағынуын уағыздайтын конфуцийлiк дiн Жапонияда синтоизммен қатар кеңiнен өрістеді.
XIX ғасырдағы Жапонияның экономикалық жағдайы. Токугава әулетінің «жабық есік» саясаты бастапқыда үкіметтің позициясын нығайтты және ілгері дамуға да жол берді. Бірақ бұл даму сыртқы нарықсыз көпке созылған жоқ. Тауар-ақша қатынастары оқшаулану саясаты кезінде кең етек жая алмады. 

Экономикалық құлдыраудың бірінші көріністері ХVІІ ғасырдың аяғында, Токугава үйінің бесінші сегуны Цунаёси (1680-1709) кезінде байқала бастайды. Ол «ину-сегун» (иттердің сегуні) деген атаққа ие болады, өйткені жануарларды, әсіресе иттерді қорғау туралы көптеген жарлықтар шығарады, ал ол жарлықты орындамаған адамдарды аяусыз жазалаған. Бұл ісін, будда дініндегі тіршілік иесіне қиянат жасамау, төрт аяқтыға тимеу қағидасын барша мойынсынатын заң ретінде бекіткен. Кімде кім ұшқан құс, жүгірген аң, тіпті итті атса да қатаң жазаланған. Цунаёси кезеңінде ауыл шаруашылығы күйзелiске ұшырады. Өңделетін жер көлемі азайды. Халық санының өсуі күрт төмендеп кеттi. Ауылда шаруалардың жерiнен айырылуы күшейiп, жерсiз қалғандары қайыршылық күй кештi. 

Мемлекет бұл дағдарыстан шығуға тырысты, сондықтан реформалар «кезеңін» жариялады. Бұл Кехо, Кансэй (1789-1801), Тэмпо (1830-1844) кезеңінің реформалары. Реформалар экономикалық мәселелерді айтарлықтай шешпесе де, мемлекеттік билікті нығайтты. Экономикалық тұрғыдан реформалар – шенеуніктерге шектеу қою, халықпен бірге қарапайым өмір сүру қағидасын, құмар ойындарға тыйым салу, самурайлар мен даймелердың салтанатты сарайда тұрмауы талабы, елден ерекше қымбат киім киіп, таңсық тағам тұтынудан бас тарту талап етіліп, шенеуніктердің әлеуметтік мәселесін сегун жеке өзі бақылаған. Бұл саясатты сегун алдымен өзінен бастады. Самурайлар мен даймелерге төленетін жалақыны да азайтқан. Даймелерге 1 пайыз көлемінде  салық салған. Оларға елді Эдодан емес ауылда отырып басқаруды тапсырған. Шенеуніктердің астанада тұру шығынын бір жылдан алты айға дейін азайтқан. Мұндай саясаттың нәтижесі, дегенмен елеулі өзгерістерге әкелген жоқ. 

Нәтижесіз реформалардан шаршаған, оның үстіне қалаларда күріш бағасының шектен тыс өсуіне орай ашаршылықтан күйзелген халық қозғалысқа шығады. 1837 жылы Осака қаласында Осио Хэйхатиро бастаған көтеріліс ұйымдастырылып, сегунат билiгiн құлатуға шақырады. Көтерілісшілер қаладағы iрi сауда және өнеркәсіп қызметін бiрiктiрген iрi фирмалар – Мицуи және Коноикэнің қоймалары мен үйлерін өртейді. Осио көтерілісін елдің әр түкпірінде қолдаушылар көбейеді. Сегунаттың әлсiреуiне, сондай-ақ «жабық есiк» саясаты да өз әсерін тигiздi. «Жабық есiк» саясаты елдің артта қалуын күшейтіп, өндіріс қатынастарын, iшкi және сырткы сауданың дамуын тежедi. Сырт елдермен ешқандай байланыстардың болмауынан қоғам дүниежүзiндегi болып жатқан өзгерістерден шет қалып, бейхабар өмір сүрді.
Дәріс 3. ХVІІ-ХХ ғасырдың басындағы Қытай 
Маньчжурлық Цин династиясының қол астындағы Қытай (ХVІІ-ХІХ ғғ.). XVII ғасырдың бірінші жартысында ортағасырлық Мин империясының терең дағдарысын пайдаланған маньчжурлықтар (қытай тарихында чжурчжендер деген атпен белгілі) Қытайда өз биліктерін орната бастайды. Алғашқыда маньчжур тайпалары Қытайдың солтүстiк жағында, шекаралас аймақта өмір сүрді. XVII ғасырда бұл тайпалар бiр саяси бiрлестiкке топтаса бастайды. Нәтижесiнде маньчжурлардың дарынды әскери қолбасшысы Нурхаци негiзiн қалаған алғашқы маньчжур мемлекетi пайда болады. Нурхацидiң баласы Абахайдың тұсында маньчжур мемлекетi Цин (қытайша «таза» деген мағынада) деп аталды. Цин мемлекетiнің алғашқы билеушiсi де осы Абахай (1626-1643 билік еткен жылдары) болды. Абахай өлімінен кейін таққа ресми түрде оның ұлы – Фулинь (Шуньчжи, билік еткен жылдары 1644-1661) отырады. Бірақ, шын мәнінде бар билік оның қамқоршысы Дорогоньнің қолында болған.
Бұл кезде Қытайдың орталық аудандарында Мин патшалығына қарсы Ли Цзычэн, Чжан Сяньчжун бастаған халық көтерілістері болып жатты. 1644 жылы Цзычэн бастаған көтерілісшілер Пекинге басып кіргеннен кейін, Мин патшалығының соңғы императоры Чжу Юцзян өзіне-өзі қол жұмсап, қаза болады. Ал маньчжурлардың әскері Қытай қорғанын күзетіп тұрған Мин патшалығының генералы У Саньгуймен бірігіп, көтерілісшілерге қарсы аттанады. 1644 жылы 1 мамырда біріккен әскер Пекиннен көтерілісшілер әскерін ығыстырып шығарып, Қытайда Цин империясының орнағанын жариялайды. Келесі 15 жыл ішінде маньчжурлықтар өз билігін біртіндеп бүткіл Қытайға таратады. Маньчжурлықтар 1674 жылы Оңтүстік Қытайда қытайлықтар тарапынан ең ірі қарсыластықты көреді. Бұл жерде Юньнан өлкесінің (провинция) басшысы, кезінде маньчжурлардың жағында болған У Саньгуй, Гуандун билеушісінің мұрагері Шан Кэси, сонымен қатар Фуцзянь өлкесінің губернаторы Гэн Чжунмин бес жыл бойына Цин империясына қарсы «үш князь» соғысын жүргізеді. ХVІІ ғасырдың аяғына қарай, 1683 жылы барлық көтерілістер басылып, Цин әулетінің билігі Қытайда толық орнайды. Қытай осы уақыттан бастап жатжерлiк маньчжурлардың үстемдiгiнде 1912 жылға дейiн өмір сүреді.

Неге маньчжурлықтар Қытайды сондай оңай жаулап алды? Тарихтан білетініміз, Шығыс пен Батыс тарихында көшпенділер отырықшы халықтарды жиі жеңіп алып отырған. Ал дәл осы Қытай тарихында, мұндай жағдайдың туындауына бірнеше себеп болды: 

·  Маньчжур қоғамының әскери ұйымдасуы, оның қауымдастық құрылымы;

·  Мин мемлекетінің жалпы әлсіреуі.

ХVІІ ғасыр мен ХІХ ғасырдың басында елдің экономикалық жағдайы.

Қытайды жаулап алғаннан кейін маньчжурлар шаруалардан жерлерін тартып алған жоқ. Ең алдымен жер тәркілеуді олар қытай ақсүйектерінен бастады. Тәркіленген жерлер әскербасшылар мен жауынгерлерге бөліп берілді. Пекинде тұрақтанып алған жаңа әулет, енді ол жерден және Шандунь өлкесінен тұрғылықты халықты жан-жаққа құдалай бастады. Кейінірек өзен, жол, әскери қамалдардың қасындағы жерлер де тәркіленді. Бұл жерлер де маньчжур әскерлеріне берілді. Сонымен қатар, циндықтар қытайдың дәстүрлі жер бөлісін (жерді екі категорияға бөлу) сақтады.

Мемлекеттік немесе қазыналық жерлер – гуаньди, жер қорының  ¼ бөлігін құрады.

Жер қорынан алынған тағы бір бөлік – «меншік» немесе халық жерлері – миньди деп аталды.

XVII ғасырдың соңы — XVIII ғасырдың басында Қытайдың экономикасы қайта жанданды. Ауыл шаруашылығының гүлденуін келесі себептермен белгілеуге болады:

Біріншіден, Қытай шаруаларының бір бөлігі солтүстік пен батыс аймақтарға жер аударып тың жерлерді игере бастаса, екіншілері басқыншылық соғыс кезiнде қараусыз қалған жерлерiне қайта оралып, егiншiлiкпен айналыса бастады. 

Екіншіден, Маньчжур билеушiлерi жергiлiктi халықтың наразылық көтерілістерін есепке ала отырып, өндірістік күшті көбейту үшін шаруаларға салынатын салықты реттеп, ауыртпалықтарын бiраз жеңiлдеттi. Ұсақ шаруа қожалықтары кеңiнен дами бастады.

Үшіншіден, ауыл шаруашылық өнімінің көлемі артты, оңтүстік аймақтарда шаруалар жылына үш рет күріш өнімін жинады, елдің әл-ауқаты жақсарды, ал бұл өз алдына елдің демографиялық жағдайын жақсартты.

Төртіншіден, салық төлеушілердің саны өскендіктен мемлекеттің табысы да артты.
XVII
ғасырдың соңында Қытай қалаларының қайта жандана бастауына сәйкес, қала мен ауыл арасында сауда байланыстары өркендеді. XVIII ғасырда Қытайда жекеменшiк қолөнерлік өнеркәсіп гүлденді. Мақта және жiбек маталарын өндіру жақсы дамыды. Бұл бұйымдар елдің iшiнде сатылып қана қоймай, шетелдерге де шығарылды. Тоқыма өндірісі Қытайдың шығысында — теңiз жағалауында орналасқан қалаларда табысты дамыды. Мысалы, Шанхайдағы мақта-мата өндіретін тоқымашылардың саны 200 мыңға дейiн жеттi.
Қалаларда мақта - мата өндірісінен басқа фарфор, шай, тұз, терi өндірілді. Гуанчжоу сияқты iрi қалалар қала өнеркәсiбi мен сауданың iрi орталықтарына айналды.

Қытайдағы қолөнердің ең кең таралған түрі фарфор өндірiсi едi. Қытайдың атақты фарфор бұйымдары әлемнiң әр түкпіріне таралды. Сондай-ақ Қытайда тау-кен өндірісі дамыды. Мыс, темiр, тағы басқа металдар қорытылды.
XVIII ғасырда, елдегі қолайлы жағдайларға қарамастан, Цин билеушiлерi Қытай халқының сырт елдермен байланысына шектеу қояды. 1757 жылы император Цяньлун (1736—1796) тұсында империя бiршама гүлденiп дамыды. Әскерлер басқыншылық соғыстар арқылы империяның сыртқы шекараларын бұрын болып көрмеген шекке дейiн кеңейтті. Қытайдың жалпы дамуы қарқын алды. Отаршылдықты болдырмау мақсатында Еуропалықтардың Қытайға келуiне тыйым салды. Қытайды «жабық есiк саясатымен» оқшау ұстады. Қытай саудагерлерi елдiң оңтүстiгiнде, тек Гуанчжоу портты қаласы арқылы ғана сырт елдермен сауда жасай алды. Цяньлун империяны алпыс жыл басқарды. Империяда оның өлімінен кейiн бiрден бүліктер мен көтерілістер орын ала бастайды.
Циндік Қытайдың мемлекеттік идеологиясы реформаланған конфуциандық болған, яғни оған сәйкес жер мен жер өңдеу – мемлекеттің діңгегі (негізі), ал қолөнер мен сауда оның тармағы (екінші кезекте) болып саналды. Сондықтан шаруаның дәрежесі қолөнерші мен саудагердің дәрежесінен жоғары еді. Оның үстіне, жоғарыда көрсеткендей сыртқы сауда да мемлекет тарапынан тежеліп отырды. Осы жағдайлардың бәрі өз алдына, экономиканың нарықтық түрінің қалыптасуына кедергі болды.  

Қытай экономикасындағы тұрақтылық XVIII ғасырдың соңғы ширегiне дейiн ғана сақталды. XVIII ғасырда империяның жүргiзген үздiксiз басқыншылық соғыстарының ауыртпалығы Қытай экономикасына үлкен зиян келтiрдi, халықтың басына түскен ауыртпалық – салықтар көбейді. Басқыншылық соғыстар, басып алған жерлердi қорғап тұру, халық көтерілістерін басу орасан зор шығынға түсті. Сөйтіп, XVIII ғасырдың соңында Цин империясы дағдарыс кезеңiне аяқ басты.
XVIII ғасырдың соңғы ширегiнде озбырлық тәртіптің дағдарысының белгiлерi мен әлеуметтiк шиеленiстiң артуы айқындала түстi. Бұл құбылыстар маньчжурлардың XVIII ғасырда жүргiзген жаулапалушылық саясатының салдарымен байланысты болды. Жаулапалушылық жорықтар, жаулап алынған шекараларды күзету, бағындырылған халықтың көтерілістерін басу орасан зор шығындарды талап еттi.
Цин мемлекетінде басталған дағдарыстың белгiлерi мемлекеттiк аппараттың iрiп-шiруiнен, шенеунiктердiң барлық топтарын қамтыған жемқорлықтың таралуынан көрінді.
XVIII ғасырда Қытайда жергілікті халық санының күрт өсуі байқалды. XVIII ғасырдың басында елде 100 млн. адам болса, ал ғасырдың соңында 300 млн.-нан аса адам тұрды. Бұл жөнінде «алқаптарда үйлер үшiн жер жетпейдi» деген мәлiметтер хабарланған. Қытайда азық-түлiктiң қатты жетiспеушiлiгi сезiле бастады. Мемлекет қандай да бiр әрекет iстеуге дәрменсiз болды.
Елде толқулар мен көтерілістер етек алды, оларды ұйымдастырушылар құпия қоғамдар мен дiни секталар болды. Мәселен, XVIII ғасырдың соңында «Ақ лотос қоғамының» басшылығымен жаңа дәуiр кезеңiндегi аса iрi халық көтерілістерінің бiрi басталды. Көтерілісшілер Маньчжур династиясын құлату, жемқор және қатал шенеунiктердi жою ұрандарын көтерді. Циндiк әскерлер көтерілiсшiлердi аяусыз жазалады, қарсылық ошақтары басып-жаншылды. Бiрақ ауыр жеңiлiстерге қарамастан, құпия қоғамдар мен дiни секталардың iс-әрекетi тоқтамады. Олар жаңа тарихтың келесi кезеңінің өн бойында Цин өкіметіне қарсылықтың дем берушiлерi болды.
Цин империясының саяси-әлеуметтiк құрылысы. Мемлекеттiң басында, билігі шексіз боғдыхан (император) тұрды. Ол «Көк Тәңірінің ұлы» деп саналды. Императордың жеке басы қасиеттi болып есептелдi. Қарапайым халыққа оның жүзін көруге катаң тыйым салынды. Мысалы, император Пекиндегi сарайынан шығып, қала сыртындағы жазғы сарайына аттанған кезде, оның жүзін ешкiм көрмеуі үшін көшедегі үйлердің терезелерiн жапқызып тастайтын. Императордың шын атын дауыстап атауға, қағазға жазуға болмайтын. Халық императорды оның ұранымен атайтын. Цин империясының ең жоғарғы заңды құрылымдары әскери кеңес, императорлық әкiмшiлiк пен министрліктің алты палатасы болды.

·  Аттестаттау министрлігі, шэньши – ғылыми дәрежесін бекітті;

·  Қаржы министрлігі салық жинауды бақылады;

·  Салтанатты рәсімдер (церемония) министрлігі сарай этикетінің тәртібін қадағалады;

·  Әскери министрлік мемлекетті сыртқы жаулардан қорғау мәселесін шешіп қана қоймай, полиция функцияларын да атқарды;

·  Құқық министрлігі заңшығарумен қатар, сол заңдардың жүзеге асуын қадағалады;

·  Қоғамдық жұмыстар министрлігі жолдар, көпірлер мен каналдардың жай-күйін қадағалап, қажет болғанда жөндеу жұмыстарын жүргізді.
Мемлекеттiк қызметке, ең алдымен, маньчжурлар алынды, содан кейiн ғана маньчжурларға адал деп саналған қытайлықтар, бiрен-саран монғолдар қабылданды.
Цин империясының мемлекеттiк құрылысы Мин әулетi билеген қытайдың мемлекеттiк мекемелерi мен салалық басқарушы органдары үлгiсiнде құрылды.
Бүкiл Қытай жерi әкiмшiлiк жағынан 18 провинцияға бөлінді. Оны император тағайындаған өкілетті органдар басқарды. Конфуцийлiк дәстүр бойынша мемлекеттiк қызметке ғылыми дәрежесi бар оқымыстылар алынатын. Оларды шэньшилер деп атады. Шэньши дәрежесiн алу үшiн мемлекеттiк емтихан тапсыратын, маньчжурлар билiгi тұсында емтиханды ақшаға сатып алатын маньчжурлық феодалдар көбейді.
Цин билеушiлерi қабылдаған заң бойынша маньчжурлар мемлекеттегi ерекше жағдайға ие болды. Барлық жеңiлдiктер мен артықшылық құқық соларға тиесiлi еді. Ал бағындырылған кытайлықтар мен басқа ұлт өкілдері екiншi қатарда тұрды. Маньчжурлардан кейiн бiр саты төмен тұрған ерiктi қытайлар 4 сословиеге бөлінді: ғалымдар (шэньши), егiншiлер, қолөнершілер және саудагерлер. Олардың iшiнде саны жағынан басымы қарапайым шаруалар мен iрi жер иеленушiлер еді. Ең төменгі сатыда кедейлер тұрды, оларға әртістер, қарапайым қызметшiлер, малайлар жатты. Бұл топтың өкілдері ешқашан мемлекеттiк емтихан тапсыруға жiберiлмедi, өйткені мемлекеттiк қызмет атқаруға құқықтары жоқ болды. Манчьжурлар Қытайды басып алғаннан кейiн, мемлекеттегi ең үлкен және құнарлы жерлердiң қожайындарына айналды. XVIII ғасырдың ортасына қарай Цин императорының меншiгiнде ауданы 13 мың цин (1 цин - 6 га) болатын 70 жер шаруашылығы орналасты.
Қытай феодалдарының иелiгiндегi жерден мемлекеттiк салық алынды. XVII—XVIII ғасырларда Цин мемлекетiнде жер иелену iрiлендiрiлдi. Мемлекеттегi халықтың басым бөлігі болған қарапайым шаруалар егiншiлiкпен қатар колөнермен, ұсталық, тоқымашылық, зергерлiк сияқты жұмыстармен де айналысты. Қытай шаруаларының қолынан шыққан тоқыма бұйымдар елдiң iшкi саудасымен қатар сырт елдерге де таралды. Осы кезеңдегi Қытайдағы ең iрi тоқыма орталықтарына Нанкин, Сучжоу, Ханчжоу, Шанхай және тағы басқа қалалар жатты. Бұл қалаларда шығарылған Қытайдың жiбек, мақта-мата өнімдері  дүниежүзiне белгiлi болды.
Қолөнершілер iрi және ұсақ ұйымдарға бiрiктi. Мемлекеттiк мануфактуралар құрыла бастады. Олардың қызмет саласы тау-кен өнеркәсібі, сондай-ақ қару-жарақ шығару болды. Қазыналық қолөнер шеберханалары мен мануфактураларында жалдамалы қолөнершілер жұмыс iстедi.
Цин империясының сыртқы саясаты. ХVІІ ғасырда Цин империясының сыртқы саясатында екі үрдіс байқалады. Бір жағынан, Қытай өзін сыртқы әлемнен оқшауландырса, екінші жағынан – өзінің территориясы мен ықпал өрісін көрші азиялық елдер арқылы кеңейткісі келді. Аталып отырған сыртқы саясаттың екінші үрдісі, қытай тарихының барысында, яғни бертін қарай да  өзгеріссіз болып келеді.

ХVІІІ ғасырда Қытайға Корея, Лаос, Бирма, Тайланд, Вьетнам және басқа да шекаралас мемлекеттер тәуелді болып қалады. Олармен қарым-қатынас «үлкен жанұя» принципі бойынша жүрді, яғни «ағалық» рөлде Қытай, ал «інілік» рөлде басқа көршілес елдер. «Ағасы» кішілерге ақыл-кеңестер береді, ал олар өз кезегінде оған тізе бүгіп, әр-түрлі сыйлықтар тарту етеді. 

Қытайлықтар көршілес азиялық халықтарды «іні» ретінде қабылдаса, еуропалықтарды «варварлар» деп таныды. Неге варварлар? Өйткені, Конфуций қағидасы бойынша: «мейірімді адам борышы мен міндетін бірінші орынға қояды, ал мардымсыз, арам адам тек пайдасын ойлайды». Бұдан шығатын қорытынды, қытай өркениеті кез келген еуропалық өркениеттен жоғары, себебі Қытай императоры ел алдында борышы мен міндеті жайлы ойласа, еуропалық билеушілер тек пайданы ғана көздейді-мыс деген түсінік кеңінен жүрді.

Қытай империясының Батыс елдерімен қатынасы Ұлы географиялық ашулармен тығыз байланысты деуге болады. Маньчжурлықтар алғашында елде шетелдік сауда факторияларының орнығуына кедергі жасаған жоқ. Осылай, империяда ағылшын, голланд, француз компанияларының факториялары пайда болды. Әсіресе белсенділікті ағылшындық Ост-Индия компаниясы көрсетіп отырды. Сонымен қатар, император Канси миссионерлерді өзіне жақындатып, христиандықты уағыздауға да рұқсат береді. Көп ұзамай 1716 жылы шетелдіктердің Қытайға енуі шектеле бастайды. 1720 жылы Кантон қаласында «Кохонг» атты қытай саудагерлік компаниясы құрылады. Оның міндеті бүткіл шетелдік, әсіресе ағылшындық сауданы монополияландыру еді. Христиан-миссионерлердің қызметін шектейтін жарлықтар да шығады. Христиандық храмдар жабылады. 1757 жылы шетелдік саудагерлерге тек бір ғана «ашық» қала Кантонда (Гуанчжоу) сауда жасауға құқық беріледі. Бірақ, бұлай оқшаулану ұзаққа созылған жоқ. ХVІІІ ғасырдың аяғында-ақ елге дипломатиялық делегациялар, атап айтқанда ағылшындық миссия келеді. Қытайлықтар миссияның басшысына, король Георг ІІІ-ке арналған жарлықты тапсырады. Онда, Қытай ағылшындардан алым-салық алуға дайын, бірақ тұрақты ынтымақтастық және ағылшын елшісінің Қытайда үнемі болуы – орынсыз деп көрсетіледі.

Ресей мен Қытай қатынастары негізінен шекаралық мәселелерге қатысты болды. Ең алғаш рет орыстардың Қытай шекараларына жақындауы туралы және олар жөнінде мәліметтерді орыс казактары әкелді. 1618 жылы тоболдық казак Иван Петлин Қытайда болып, ол жақтан орыс патшасына грамота алып келеді. Бірақ, ең қызығы оны ешкім оқи алмай қор болған, өйткені бұл уақытта Ресей мемлекетінде қытай тілін білетін адам табылмаған екен. ХVІІ ғасырдың аяғында Амур өзенінде орыс казактары Албазин қамалын тұрғызады. Оны көрген қытайлықтар қамалды талқандайды. 1689 жылы Нерчинскіде ең алғашқы орыс-қытай келісімі жасалынады. Бұл келісім бойынша екі ел шекарасы Горбица өзенімен өткен. Ал Амур өзені мен Албазин қаласы Қытайдың жағында қалады. 

І Петр орыс-қытай қатынастарына үлкен мән берді. 1719 жылы Қытайға Измайлов миссиясы аттанады, бірақ, орыстар көздеген мақсатқа бұл елшілік қол жеткізбейді. Осыдан кейінде бірнеше рет шекара және сауда мәселелері бойынша елшіліктер жіберіліп, әртүрлі келісімдер жасалады. 1731 жылы Мәскеуге алғаш рет Қытай елшілігі келеді. ХVІІІ ғасырдың ортасына қарай елшіліктер саны күрт қысқарады. Бұған себеп қытайдың «жабық есік саясаты» еді.

Дәріс 4. ХVІІ-ХХ ғасырдың басындағы Үндістан
XVII ғасырдың екiншi жартысындағы Ұлы Моғол мемлекетi. XVI ғасырдың басында Дели сұлтандығына 20000 қолды бастаған ортаазиялық түркі қолбасшысы Заһыр ад-Дин Мұхаммед Бабыр баса көктеп кіреді. 1504 жылы Бабыр әскері Кабулды басып алады. 1526 жылы Панипат түбінде Дели сұлтандығының әскерін талқандап, келесі жылы үнділік Раджпутан княздігін бағындырады. Осылайша Үндістанда Ұлы Моғол патшалығы (1526-1858) құрыла бастайды. Бабыр өзін «падишах» деп жариялайды. Моғолдар билігі кезінде ислам мемлекеттік дін болып есептелді. 

Үндістанды жаулап алған түркілер Еуропаға «моғолдар» деген атпен белгілі еді. Моғол әскері құрамында түркілер, парсылар, тәжіктер, ауғандықтар және жергілікті үнділерден құралған жауынгерлер болды. Дәл осы кезде Моғол империясы Орта және Оңтүстік Азиядағы әскери қуаты жағынан мықты мемлекетке айналды.

Әрине, Үнді елін жаулап алу үшін қан төгілген соғыстар болды. Әйтсе де Бабыр негізін қалаған мемлекет Үндістанның қоғамдық-саяси және экономикалық, мәдени тұрғыдан дамып, өркендеп өсуінде өте үлкен прогрессивті рөл атқарды. Бір орталыққа бағынған мемлекет құрылған соң ғана Үнді елінде ғасырлар бойы тынбай жүргізіліп кел​ген жергілікті феодалдардың өзара бақталас соғыстары тоқтатылды. Халық бейбіт еңбекке көшті. Жаңадан көптеген үлкен каналдар қазылып, шөлді жерлерге су шығарылды. Егіншілік мықтап дамыды. Бабырдың әмірімен жаңа қалалар, ғылым және мәдениет орталықтары салынды. 

Джахан Шах (1592-1666) басқарған уақытта Ұлы Моғол империясы өзінің шарықтау шыңына жеткен болатын. Алайда Джахан Шахтың билігінен кейін, оның ұлдары арасындағы тақ таласы үшін жүрген қиян-кескі соғыс моғолдар империясының әлсіреуіне әкеліп соқты.

Моғолдардың билеушiсi Аурангзеб падишах билiгi кезiнде (1658-1707) мемлекет 19 облыска (суба) бөлінді. Әр облыс басында падишах тағайындаған субалар отырды. Олардың қолында әкiмшiлiк, әскер және сот билiгi шоғырланды. Өз әскерi болды.
Моғол империясының шекарасы үнемi кеңейiп отырды. Бұл кезде империяның құрамына Ауғанстан, Балх, Оңтүстiк Үндiстан кiрдi. Бiрақ басқыншылық соғыстар, феодалдық топтардың мұсылмандар мен үнділер болып екі жаққа бөлініп өзара қырқысқан соғыстары, әлеуметтiк қайшылықтардың тереңдеуi, экономикалық құлдырауы, халық қозғалыстарының өрлеуі елдегi Моғол үстемдігін әлсіретті.
Моғол мемлекетiнде бүкiл жердiң иесi падишах болып есептелдi. Осыған сәйкес елдің өңделетін, егiншiлiкке жарамды жерiнiң бәрiне салық салынып, мемлекет қазынасына құйылатын болды. Үндістанда жериеленушілердің үш тобы қалыптасты:

· Ірі жериеленушілер (субадар және джагирдар);
· Орташа жериеленушілер (заминдар);
· Ұсақ жер иеленушілер (раджпуттар).
Бірінші топқа сұлтан, оған тиесілі жалпы жер қорының ⅛ бөлігі жатты; субадарлар – провинциялардың наменгерлерінің (наместник - кейбір елдерде бір облысты қарамағына алып өз әкімшілігін ерекше уәкілдік құқықпен жүргізуші) жер иеліктері; джагирдар – әскери, әкімшілік немесе басқада бір қызмет үшін берілетін жер иелігі. Джагирдарлар қоғамның ең бай және ықпалды бөлігін құрады. Бірақ джагирдарлар бұл жерлерінде ұзақ иелік ете алмады, өйткені сұлтандар жер иеліктерін оларға бір қолымен беріп отырса, екіншісімен қайта алып отырды. Мұнымен мына жағдай түсіндіріледі: сұлтандар джагирдарлардың қызмет уақытын, сепаратизмге жол бермеу үшін және билеушілерден де бай болып кетпес үшін қысқартып отырды. Джагирдар қайтыс болған жағдайда жер мемлекет қорына қайтарылды. 

Екінші топ жериеленушілері заминдар — заминдарлар меншiгiндегi жердi өңдеуге шаруаларды пайдаланды. Жерден алынған өнімнің 10%-ын өзіне қалдырып, қалғанын мемлекетке өткізіп отырды. Заминдарлар өз иелiгiндегi жердi мұраға қалдыра алатын едi. Кейде олардың қолында салықтан босатылған жер иелiктерi де болды. Заминдарлардың шыққан тегi көбінесе үнді ақсүйектерi болса, джагирдарлардың негiзi мұсылмандардан құралатын едi.

Үшінші топты ұсақ жериеленушілер құрады, негізінен олар раджпуттар әскери кастасының өкілдері болды. Жерді ауыл шаруалары өңдеді. 
Ұлы Моғол мемлекетiнiң құрамына кiрген Үндiстанның Бенгал, Маратха, Гуджарат, Пенджаб сияқты iрi ұлыстары касталық жүйеге бөлінді. Касталық жүйенің Үнді қоғамында нақты бекітіліп, тарап отырғаны соншалық, мемлекеттегі ешқандай өзгерістер бұл жүйені тамырымен жұлып тастай алмады. Үнді қоғамындағы «каста» түсінігіне тән ең басты ерекшеліктер: эндогамия (тек бір касталық топ өкілдері арасында тұрмыс құру); басқа касталық топ өкілі болуға ешқандай құқықтың болмауы, яғни тек бір касталық топқа жату, сол касталық топтың өкілі болу; басқа касталық топ өкілдерімен ешқандай қарым-қатынаста болмау; тек өз касталық тобына байланысты кәсіп таңдау және тек сол кәсіппен айналысу (қазіргі таңда да Үндістан қоғамында касталық мәселе орын алады).

Үндiстанда тәуелсiз мемлекеттердiң құрылуы. Сикх және Маратха мемлекеттерi. Үндiстанның солтүстiк-батысындағы Пенджабта XV ғасырда үнділік сикхтар сектасы пайда болды. «Сикх» деген сөз «оқушы, шәкірт» дегенді білдірді. Сектаның өкілдері өзінің тегіне «сингх»- «арыстан» деген сөзді қосып жүрді. Сектаның негізін салушы ұстаз (гуру) Нанак (1469-1539), өзіндік діни ілім – сикхизмді ойлап тапты. Сикхизмнің негізгі постулаттары: дін мен кастаға қарамастан адамдар арасындағы теңдік; о дүниедегі жақсылықты насихаттай бермей, бүгінгі, жердегі өмір туралы ойлау; әйелдердің ер адамдардан еш төмен еместігін пайымдау болды. Гуру Нанактың пікірінше адамдар жер бетінде жақсы өмірсүруге лайықты және сол үшін күресу керек деді. 

Сикхтардың келесі бір дiни көсемі Говинд (1675-1708) өкіметке қарсы ең бір қуатты көтерілісті ұйымдастырған адам болды және елді Халистан деген тәуелсіз мемлекет құруға шақырды. 

Сикхтар Пенджабтан мұсылмандарды кетіріп, ХVІІІ ғасырдың екінші жартысына дейін созылған күреске шығады. Нәтижесінде Пенджабта тәуелсіз Сикхтар мемлекеті пайда болады.

Махараштра — Үндістанның батыс бөлігінде орналасқан маратха халқының отаны. XVIII ғасырдың бiрiншi жартысында маратхалардың бiраз бөлігі Моғол мемлекетінің аумағында, бiрқатары Голконда және Биджапур сұлтанының жерiнде өмір сүрді. Маратха шаруаларының жағдайлары нашар болды. Маратха феодалдары мұсылман билеушiлерiне тәуелдiкте болған және оларға қызмет еткен. Орташа дәрежедегi маратха феодалдары жер иеленгенi үшін мемлекетке көп мөлшерде салық төлеуге мәжбүр еді. Олардың қолында билiк болған жоқ. Маратха феодалдары мұсылман феодалдарына тәуелдiлiктен құтылуға, өздерінің саяси билiгiн қолына алуға ұмтылды. Олар Моғол үстемдігіне қарсы күреске шықты. Көтеріліс көсемі Шиваджи (1627-1680) 20 жыл бойы моғолдарға қарсы партизандық соғысты басқарды. 1657-1674 жылдары тәуелсiздiк жолында күрескен маратхалар жеңiске жетiп, Үндiстандағы қуатты мемлекеттiң бiрiне айналды.

Ұлы Моғол империясының ыдырауы. Моғол империясындағы болған дағдарыстар бұқара халықтың жағдайын нашарлатты. Феодалдық жер иеленушiлердiң, мемлекеттiң шаруаларға салатын салықтарының өсуі, тұрмыстарының ауырлығы олардың Ұлы Моғол билiгiне қарсы наразылығын күшейттi. Әр жерден қарапайым халық көтерілістерге шыға бастады. Сондай-ақ Үндiстан халқының этностық және дiни ғұрыптары оларды моғол билiгiнен тәуелсiздiк алуға итерді. Мемлекеттiң iргесi шайқалды. Бiр аймақтан кейiн екiншiсi Ұлы Моғол мемлекетiнен бөлініп кетiп жатты.

ХVІІІ ғасырдың басында Ұлы Моғолдар империясының территориясында бірнеше тәуелсіз ірі княздықтар өмір сүрді: Пенджаб, Маратха мемлекеті, Бенгалия, Ауд, Хайдарабад. Олардан басқа тағы көптеген тәуелсіз ұсақ княздықтар да болды. Енді, Моғолдар иеліктері Дели қаласы және оның аймақтарымен шектеліп қалды.
Моғолдар үшін осы қиын жағдайды пайдаланған, Иранның билеушiсi Нәдiр шахтың 1739 жылы Делиге шабуыл жасауы мемлекеттің ыдырауын жылдамдатты. 
1747 жылы Үндiстанға Ауған мемлекетiнiң негiзiн салушы Ахмед-шах Дурранидiң шабуылы басталды. Ол Үндістанның солтүстік аудандарын жаулап алып, Моғолдарды өзіне бағындырды.

Үндістанда ауғандарға қарсылық көрсетуге Маратха билеушiлерiнің ғана шамалары келді.  Маратха мемлекеті мен ауғандардың арасында кескiлескен шайқастар өтті. 1761 жылы Панипат жазығындағы шайқаста маратхалар ауғандардан жеңілді. Осылайша ауған шапқыншылығынан әлсiреген үндiстандық мемлекеттердi, ендi еуропалықтар отарлауға кiрiстi. XVIII ғасырдың ортасына қарай, бiр кездегi аса қуатты Ұлы Моғол мемлекетiнiң Үндiстандағы билiгi құлады. Үндiстан жерiнде еуропалық отаршылардың билiгi орнай бастады.
Үндiстанды еуропалықтардың отарлай бастауы. XVIII ғасырдың ортасында Ұлыбритания мен Франция Үндістан нарығы үшін өзара күрес жүргізді. 1746-1763 жылдары үздіксіз жүргізілген соғыстың нәтижесінде Оңтүстік Үндістанда ағылшындар өз қарсыластарын толық талқандап, Бенгалияны жаулап алды, Карнатик пен Ауд провинцияларын да өзіне қаратты. 1767-1799 жылдары Оңтүстік Үндістанның елеулі бөлігі ағылшындық Ост-Үнді компаниясының иеліктеріне қосылды. Майсур, Хайдарабад шекараларына ығыстырылған ұсақ князьдіктер ағылшын бодандығын мойындады. Делиден айрылған (1803) Ұлы Моғолдар империясы ағылшындық Ост-Үнді компаниясына бағынышты болды. Ағылшындардың отаршылдығы Үндістанның экономикалық және әлеуметтік дамуына кері әсер етті. Үнді қолөнер бұйымдарын төмен бағалармен сатып алу мен оларды Еуропа нарығында сату – отарлық қанаудың қайнар көздерінің бірі болды. 

Үндiстанды отарлауға кең жол ашылғаннан кейiн, ағылшындардың сауда-өнеркәсіп буржуазиясы Ост-Үнді компаниясының Үндістанды жалғыз өзі отарлауына наразылық бiлдiре бастады. Бұл бәсекелестiктi ескерген ағылшын өкіметі 1773 жылы Үндістанды билеу жөнінде заң қабылдады. 1774 жылы Үндістанда ағылшын генерал-губернаторы тағайындалды. Бұл қызметке үмiткердi Ост-Үндi компаниясымен бiрге парламент ұсынатын болды. Үндiстандағы ең бiрiншi генерал-губернатор болып ағылшын Уоррен Хейстингс тағайындалды.
Ағылшын билеушiлерi жергiлiктi әкiмшiлiк, сот, салық жинау, полиция және тағы басқа қызметтерді өз қолына алды. Ағылшындық судья басқарған қылмыстық, азаматтық соттар құрылды. Ағылшындар жергiлiктi үндiлер мен мұсылмандарға қарсы қандай қылмыс жасаса да, жазаға тартылмады.
Отаршылдар Үндістандағы өз мүдделерін қорғау үшін жергiлiктi халықтан шыққандардан жалдамалы, қарулы әскер жасақтарын құрды. Еуропалық офицерлер басқарған, солардың қару-жарағымен жасақталған, мұндай әскер сипайлар деп аталды.
Ағылшындар билiктерiн орнатқан жердегi халықты қанап, салықты ауырлатып, олардың өмір сүру деңгейін төмендетіп жiбердi. Ашынған халық ағылшындарға өшпенділікпен қарады. Үндістан Англияға арзан шикiзат беретiн, оның өндірісінің өркендеуінде өте маңызды орны бар елге айналды.
Дәріс 5. ХVІІ-ХХ ғасырдың басындағы Иран 
XVII ғасырда Ирандағы Сефевид мемлекетi. ХV ғасыр барысында  Парсы елі, әр ауданында әрқилы әулеттер билеген бытыраңқылықта өмір сүрді. Солтүстік-батыс жерлерінде тұрақтанған осындай әулеттердің бірі Сефевидтер болды. Бұл әулетті бастаған, суфистік орденнің негізін қалаған Сефи Ардебелидің ұрпағы І Исмаил (1501-1524 жж. билік еткен жылдары) еді. Алдымен Тебризді жаулап алған І Исмаил, кейін бүткіл Парсы жерін қол астына алады да, VІІ ғасырдан кейін бірінші рет елді бір орталыққа бағындырады. Ол шах титулын иемденіп, мемлекетті Тебриз қаласында отырып басқарады.

Исмаил шахтың билігі тұсында, жаулаушылық соғыстардың нәтижесінде Хорасан жерлері, батысында Каспий теңізі мен Парсы бұғазының арасындағы территориялар мемлекеттің қол астына кірді. Бұл жаулаушылықтар оларды Осман империясымен қақтығыстарға алып келді. Исмаил шах шииттік исламды мемлекеттік дін қылып, оны Осман империясының суниттік исламына қарсы қойды. Осы қарама-қарсылық екі мемлекет арасындағы соғысты тудырды. Шын мәнінде дау-жанжалдың себебі, екі жақ 150 жылдан бері таласып келе жатқан, құнарлы Месопотамия жерлері болатын. Сефевидтер бұл Месопотамияны 1509 жылы жаулап алып, 1534 жылы одан қайта айырылады. 1623 жылы қайта қол астына алып, 1638 жылы жоғалтады.

Империя өзінің шарықтау шегіне шах І Аббас (1588-1629 жж. билік еткен жылдары) тұсында жетті. Ол билік еткен жылдары Сефевидтер Османдардан жоғалтқан жерлерін тартып алып, Моғолдардан Кандагарды, қатты және соңғы соққы беріп тынымсыз өзбектерден Хорасанды жаулап алды. Аббас астананы Исфахан қаласына ауыстырды. Ол жерге көптеген мешіттер, мектептер, сарайлар, жолдар мен көпірлер салды. І Аббас жергілікті қолөнерді – кілем тоқу, жібек жіп иіруді көтермеледі, сол арқылы Англиямен, Нидерландымен сауда жүргізуді ынталандырды. 

Сефевидтердiң көп ұлтты державасы әртүрлі тайпалар мен халықтарды бiрiктiрдi. Иран аумағының 1/3-iн көшпелi тайпалар алып жатты. Ауылшаруашылығында негiзiнен, бидай, арпа, күрiш, техникалық дақылдардан – мақта, темекi, зығыр және тағы басқа өсiрiлдi. Жемiс-жидек, жүзiм шаруашылығы жақсы дамыды. Жiбек өндiру кең етек алды. Иранда жер көбiнесе қолдан суарылатын. Мал шаруашылығында қой мен ешкi өсiрiлдi. Онымен көшпелi және жартылай көшпелi күрд, лур, белудж, түрiкмен, кашкай және тағы басқа тайпалар айналысты. Иранда қолөнер жақсы дамыған едi. Әсiресе кiлем тоқу мен мата жасау өндiрiсi өркендедi. Парсы кiлемi мен иран жiбегi дүниежүзiне даңқы шыққан бұйымдар болатын. Сондай-ақ Иранда фарфор, фаянс, қыштан жасалған бұйымдар, зергерлiк өнер де қанат жайды. Iшкi және сыртқы сауда байланыстары өркендедi.

XVII ғасырда Иранда феодалдық қатынастар дамып, жерге, суға феодалдық меншiк орнады. Мемлекеттiк меншiктегi жер «дивани» деп аталатын. Оған елдегi жердiң басым мөлшерi кiрдi. Отбасының меншiгiндегi жер «хассэ» деп аталды. Мұрагерлiкпен мәңгi пайдалануға берiлетiн жерлер сойырғал делінді. Дiни орындар мен дiни адамдарға меншiкке берiлетiн «уакф», «мульк», «арбаби» деп аталатын көлемi үнемi өсiп отыратын iрi жер иелiктерi болды. Шаруалардың меншiктi жерi болған жоқ, олар феодалдарға жалданып, ауыр жағдайда күн көрдi. Егiншiлiкпен айналысатын отырықшы шаруаларды райяттар деп атады. Мал шаруашылығымен айналысатын иляттар да сан жағынан аз болған жоқ.

Империя ІІ Аббас (1542-1666) билігінен кейін құлдырай бастады. XVII ғасырдың соңы мен XVIII ғасырдың басында сефевидтердiң соңғы шахы сұлтан Хосейн (1694-1722) билiгi кезiнде феодалдық қанаудың күшеюi мен халықтың ауыр тұрмыс жағдайы Сефевид мемлекетiн дағдарысқа әкелдi. Сефевид мемлекетiнiң ыдырауына Кандагар жерiн мекендеген ауған тайпалары да себеп болды. Сефевид билеушiлерiнен ауған тайпаларын азат ету деген сылтаумен 1722 жылы Мир Махмұд басқарған әскер Иранға шабуыл жасады. Сегiз айға созылған соғыстан кейiн, 1722 жылы қазанның 22-сiнде Мир Махмұд сефевидтердiң астанасы Исфаханды басып алып, сұлтан Хосейн шахты орнынан түсiрдi. Мир Махмұд Иранның шахы деп жарияланды. Бiрақ ауғандықтардың билiгi бүкiл Иран жерiне жүре алған жоқ. Иранның солтүстiгiнде ауған шапқыншылығына қарсы әскер ұйымдастырылып, жергiлiктi жердегi билiктi ирандықтар өз қолдарында ұстады.

Осы оқиғалардан кейін, Сефевидтер мемлекетiнiң әлсiздiгiн пайдаланған Түркия 1723 жылы Иранның солтүстік-батыс бөлігін басып алады. 1722 жылы Ресей патшасы I Петр Иранға әйгілі парсы жорығын жасады. Нәтижесiнде Закавказьеде орыстардың ықпалы күшейдi. Осындай шығындардан кейін Иранның Еуропа мемлекеттерімен сауда қатынастары да қысқарып қалды.
Нәдiр шах тұсындағы Иранның iшкi және сыртқы жағдайы. ХVІІІ ғасырдың басында Иран өз тәуелсіздігі үшін ауған және түрік билеушілеріне қарсы күресіп, ІІ Тахмасп шах төңірегіне топтасады. Дәл осы мезгілде оған азаттық күресте аты шыққан Нәдір (түркі афшар тайпасынан шыққан) атты қолбасшы әскерімен қосылып, 1726 жылы түркімендер басып алған Мазандаран қаласын босатады. Сіңірген еңбегіне Нәдір, шах қолынан сұлтан лауазымына қоса, қала губернаторы орнын алады. Сөйтіп әлем тарихында аты қалған Нәдір тарихының жаңа өрлеу кезеңі басталды. XVIII ғасырдағы Иран әдебиетінің ірі өкілі Табиб Исфагани Нәдірді Иранды кеңейтіп, ауған, орыс, түріктер тартып алған жерлерін кері қайтарып, ұлан-байтақ жаңа мекендер қосқан соңғы билеуші ретінде атап көрсетті.

1736 жылы ирандықтар Нәдірді «Иранды азат етуші» деп таныды. 1736 жылы наурызда 4 жасар ІІІ Аббас шахты Хорасанға жіберген Нәдір, Иранның жаңа шахин-шахы болып сайланды. Міне осыдан бастап ол басты саяси бағытын жаулап алушылыққа арнап, 1739 жылдың мамырына  дейін Ауғаныстанды, Үндістанды біржолата бағындырды. Үнді жорығында Нәдір шах 90 мың әскерімен, саны жағынан бірнеше есе артық 340 мыңдық үнді әскерін талқандады. 

Иранда Каджар әулетiнiң билiкке келуi. ХVІІІ ғасырдың екінші жартысында Иранның экономикасы құлдырап, халықтың жағдайы нашарлап кетті. Ұсақ халықтар (ауғандар, түрікмендер, әзірбайжандар, күрдтер, армяндар, грузиндер) орталықтың езгісіне қарсы жиі-жиі көтеріліс жасап тұрды. Әсіресе, елдегі үстемдік үшін екі әулеттің (Зенд және Каджар) арасындағы үздіксіз соғыс халықты әбден қалжыратты. ХVІІІ ғасырдың аяғында билікке Каджар әулеті келді. Осы кезден елдің ішкі істеріне еуропалық мемлекеттер (Англия, Франция) араласа бастады.

Әулет негізін қалаушы Аға Мохамед-хан, өз астанасы етіп Тегеранды таңдады. Қатал да табанды Аға Мохамед елді тәртіпке келтіруді қолға алып, сыртқы жауларға қарсы табысты соғыстар жүргізді. Бірақ ол 1797 жылы өз қызметшілерінің қолынан қаза тапты.

Жылдар бойы жалғасып келе жатқан соғыстар елдің жағдайын қалжыратты және мемлекетті дағдарысқа әкелді. Ауылшаруашылық саласында бұрынғыдай феодалдық қатынастар үстемдік етсе, көшпенділер тұратын аудандарда жартылай феодалдық, жартылай патриархалдық қатынастар орын алды. Каджарлар билігі орнағаннан кейін, жерге жекеменшіктің негізгі түрлері: «халисе» (мемлекеттік жерлер), «уакуфтық жерлер» (дінбасылар иеліктері), тайпа көсемдері иелік еткен тайпа жерлері, «арбаби» немесе «мүлк» (феодалдар мен саудагерлердің жекеменшік жерлері), «омуми» (қауымдық жерлер, негізінен бос жатқан және жайылымдық жерлер), «хордемалек» (ұсақ жериеленушілер жерлері) болды.

Шаруалардың көбі жерді феодалдардан жалға алып отырды. Маусым біткеннен кейін олар өнімнің жартысын немесе одан да көбін феодалға беріп отырды. Сонымен қатар, жол құрылысында, ирригациялық жұмыстарда және тағы да басқа жерлерде ақысыз еңбек етті. Ортағасырлық сипатын сақтап қалған қала шеберханаларында қолөнершілер жұмыс істеді. Өндірістік орындар негізінен базарлардың территориясында болды, сол жерде өнім жасалып, бірден сатуға шығарылды. Иран қалаларында базарлар тек экономикалық орталықтар ғана емес, саяси өмірдің де орталығы болды.

Ішкі сауда ұсақ және орташа саудагерлер арқылы жүзеге асты. Тауар айырбасының қарқынды жүруіне елдегі шенеуніктердің жемқорлығы, озбырлығы кедергі болды. Сыртқы сауда да ХVІІІ ғасырдың соңында ХІХ ғасырдың басында Иранның экономикасында айтарлықтай орын алмады. 

Саяси құрылымы жағынан Иран бұл кезеңде, басында шексіз билігі бар шах тұратын феодалдық монархиялық мемлекет болған. Мемлекеттік істерді жүргізу үшін шах бас уәзір тағайындаған – «садр-азама». Сонымен бірге, уәзірлермен бір қатарда, «Мостоуфи олъ-мамалек» (қаржы істеріне жауапты), «монши олъ-мамалек» (шах кеңсесін басқарушы және сыртқы байланыстарға жауапты адам), әскери істермен айналысатын да жеке шенеунік тұрды. 

Әкімшілік жағынан Иран 30 облыстан (велаеттер) және 4 провинциядан тұрды (эялеттер) - Әзірбайжан, Керман, Фарс, Хорасан. Провинциялардың басына генерал-губернаторлар қойылды, облыстарды хакимдар басқарды. Иранның ең бай провинциясы Әзірбайжанның генерал-губернаторы болып, әдетте тақтың мұрагері сайланды. Иранның қоғамдық-саяси өмірінде мұсылмандық шииттік дін басылар маңызды позицияларды иемденді. Тек оқымысты-діндарлардың (муджтахидтер) Құран мен шариатты елге жеткізуге құқы болды. Олармен шахтың өзі де кеңесті. Дінбасыларының иеліктерінде көлемді жерлер болғандықтан, олар елдің экономикалық өмірінде елеулі рөл атқарды. Сонымен қатар, муджтахидтер ағарту ісін, азаматтық сот ісін (шариат бойынша) бақылады. Мемлекетте шариат соты мен бірге зайырлы сотта болды. Онда жоғарғы сот қызметін шах атқарды. ХVІІІ ғасырдың аяғында Иран өзінің шаруашылық, саяси және мәдени дамуында артта қалғанмен, Еуропа державаларына тәуелді болған жоқ.     
ХIХ ғасырдың басындағы Иранның халықаралық жағдайы. ХVIII ғасырдың соңында Англия, Франция және Ресей Иранда отаршыл саясаттарын жүргізе бастады. Иран Орта және Таяу Шығыс елдерін отарлау үшін қолайлы плацдарм болатын. Ресей өзінің территориясын Грузия, Армения, Әзірбайжан арқылы кеңейтіп, Солтүстік Кавказда өз позицияларын нығайтқысы келді. Англия Үндістаннан Босфорға дейін колонияларын құруды мақсат тұтты. Иран оған Ауғанстан, Орта Азия территорияларын жалғастырушы буын ретінде керек болды. Франция Үндістанда өз ықпалын Англияның кесірінен жоғалтқандықтан, енді Иран арқылы Үндістанды қайта қол астына алғысы келді. Осы мақсатпен, 1796 жылы Тегеранға француз елшiлерi келiп, Иран шахын Ресей мен Англияға қарсы айдап салуға кiрiседі. Францияға қарсы ағылшындар да Иран шахына дипломатиялық миссия жібереді. Бұл миссияның нәтижесінде 1801 жылы алғашқы саяси және сауда келісімі жасалынады. Келісім-шарт бойынша ағылшын саудагерлері салықтан босатылады, ирандық теңіз порттарда еркін жүруге, бірқатар тауарларды баж салығысыз әкелуге рұқсат алады. Келісімнің саяси бөлімінде шах француз кеңесшілерінен құтылып, тек ағылшындардан кеңес-насихат алып отыруға сөз береді. Бұл келісімге Тегеран ағылшындардан қару-жарақтар алу үшін келеді. 

Ағылшындар мен Иранның келісім-шарты Ресейге де қарсы бағытталды. Иран шахы Ресейдi Закавказье мен Кавказ халықтарын бағындырудағы басты кедергi санады. Сондықтан шах өзіне одақтас iздеген едi. 1801 жылы Грузияның Ресейге қосылуы, Армения мен Әзiрбайжанның Ресейге бет бұру саясатының күшеюi шахты қатты алаңдатты. Ақыры, бұл бәсекелестiктен 1804 жылы орыс-иран соғысы тұтанды. Ағылшындар мен француздар Иранды әрқайсысы өз ықпалына алғысы келiп, түрлі қитұрқы саясат жүргiздi. Оны Ресейге қарсы соғысқа айдап салғанымен, соғыста шах ешкiмнен накты көмек пен қолдау көре алған жоқ. Сондықтан өзінен әлдеқайда жақсы дамыған, қуатты Ресейден Иран жеңiлiп қалды. 1813 жылы 13 қазанда орыс-иран Гүлстан келiсiмiне қол қойылды. Келiсiм бойынша Иран Дағыстан, Грузия және Солтүстiк Әзiрбайжан жерлерiнен айырылды. Бұл елдер Ресей қол астына өтті. Ресей Каспий теңiзiнде әскери флот ұстауға кепiлдiк алды. Орыстар Иранда еркiн сауда жасауға қол жеткiздi. Иранда Ресейдің ықпалы өсті. Бұл жағдайдан шығудың амалын, Иран Ресеймен арадағы жаңа соғыстан көрді. Иранды бұл соғысқа итермелеген тағы бір себеп, 1821-1823 жылдар аралығындағы Түркия-Иран соғысының Иран үшін жеңіспен аяқталуы еді. 
1826 жылы екінші орыс-иран соғысы басталады. Бұл соғысқа ирандықтарды ағылшын инструкторлары дайындады. Бiрақ бұл соғыста Иран үшiн өте сәтсіз болды. Қуатты орыс әскерінің күшіне төтеп бере алмаған Иран соғыста жеңiлгенiн тағы да мойындауға мәжбүр болған. 1828 жылы ақпанның 22-iнде екі ел арасында Түркманчай бiтiмiне қол қойылады. Бiтiм бойынша Иран мен Ресей арасындағы шекара Аракс өзені арқылы өтетін болды. Шығыс Армения Ресейдiң құрамына ендi. Иран Ресейге 20 млн. рубль өтемақы төлейді. Ресейдің Каспий теңiзiнде әскери флот ұстау құқығы түпкiлiктi бекiтiледi.
ХIХ ғасырдың бiрiншi жартысындағы орыс-иран соғыстары ағылшын-иран қатынастарын шиеленiстiрдi. Екi держава арасында Иранға үстемдiк үшiн күрес басталды. Иранға еуропалық державалар капиталының енуi күшейе түсті. Иран шетелдіктердің тауар өткізу рыногына және арзан шикiзат көзіне айналды. Шах өкіметі Батыс елдерi алдында дәрменсiз саясат ұстанды. Иран Батыс елдерiне экономикалық тәуелдi елге айнала бастады.
1848-1852 жылдардағы Ирандағы бабшылдар көтерiлiсi. ХІХ ғасырда Ирандағы сыртқы саяси тұрақсыздық, ішкі ауыр әлеуметтік-экономикалық жағдай, елді қаржылық тоқырауға алып келді. Әскери экспедициялар көп ақшалай шығынды талап етті. Иран үкіметі бюджеттік кірістер мен шығыстарды дұрыс, өз бетінше жоспарлай алмады. Мемлекет басындағылар бюджет қаржысының жетіспеушілігін салықты көбейту арқылы толықтыруға тырысты, ал бұл тұрғындардың шектен тыс қаналуына алып келді. Мұндай мемлекет үшін ауыр жағдайда, иран үкіметінің ақылға сиятын, нақты қоғамдық-саяси даму концепциясы болған жоқ. Яғни, мемлекеттің идеологиясы болмады. Осыған орай, елде әртүрлі секталар пайда болды. Солардың ішіндегі ірілерінің бірі шейхиттер сектасы.  Шейхиттік секта ХVІІІ ғасырда пайда болды. ХІХ ғасырдың басында шейхиттер сектасын Фатх Али-шах қолдаған. 

Сектаның басшыларының бірі Баб Саийд Әли Мұхаммед Ширази (1819/20-1850). Ол Ширазда саудагердің отбасында дүниеге келген. Жас кезінде Кербала мен Нажфке сапар шегіп, шейхшылдар ілімімен танысады. 1844 жылы 23 мамырда Саийд Әли өзін Баб, яғни, халыққа «құпия иманды еркін жеткізетін қақпамын» деп жариялады. Үш жылдан соң: «Мұхаммед пайғамбардың орнына келген жаңа пайғамбармын» деп, өзінің «Баян» атты шығармасын, Құранды ауыстыратын қасиетті жазба ретінде таныстырды. Бұл еңбегінде ол өз ілімінің барлық мұсылмандарды теңдікке жеткізетінін, сондықтан бабшылдар мемлекетін орнатып, бұл ілімді мойындамайтындарды елден аластату қажеттігін уағыздады. Осы күпірлігі үшін ол 1847 жылы тұтқындалып, Маку қамалында, кейін Чехрикте қамауда болды. Сол жылы бабшылдар қозғалысы күшейе түскен кезде, шахтың әмірімен Тебризде атып өлтірілді. Бабтың «Баяннан» басқа «әд-Далайл саба», «Китаб ар-рух», тағы басқа еңбектері бар.

Бабшылдар (арабша-әл-бабийа) — Бабтың (Саийд Әли Мұхаммед Ширазидің) діни – саяси ілімін ұстанушылар. Алғашында бұл ілім діни реформалар жасау сипатында шейхшылдар ортасында пайда болғанымен, бірте-бірте 1848-1852 жылы Иранда болған халық қозғалысының қозғаушы күшіне айналды. Бабтың ілімі бойынша, адамзат қоғамы әр дәуірде өзгеріске түсіп, оларға Алла өз пайғамбарларын жібереді, өз тәртіптері мен заңдарын енгізеді. Олар Алланың аяндары арқылы берілмек. Мәңгілік қағидалар болмайды, олар әлеуметтік қарым-қатынастардың өзгеруімен бірге өзгеруі тиіс. Бабшылдар Құран мен шариғат қағидаларына өзгерістер енгізуді талап етті. Заман алмасуы нәтижесінде, Алла жаңа пайғамбар жіберіп отыр, сол арқылы жер бетінде әділдік орнатылуы қажет. Парсы елінде (Иранда) жаңа патшалық орнайды, адамдардың бәрі тең құқылы болады, кейін бұл бүкіл әлемге таралады деп насихаттады. Бабшылдар жеке адамдар құқыларын қорғап, кедейлерден алым-салық алмауды, барлық байлықтың халыққа теңдей бөлінуін, ірі жер иеленушілердің жеке меншігін жоюды талап етті. Онда құранда жазылған Мұхаммед пайғамбардың заңдары мен сөздері ескiрдi, оны ендi жаңарту қажет, ал жаңа заңдар мен тәртiп ережелерi Баянда жазылған дедi. Баянда жазылған сөздер бойынша барлық адамдар заң алдында тең болуы тиiс және бабшылдардың әулие патшалығы Иранның маңызды аймақтары – Әзiрбайжанда, Мазендеранда, Орталық Иракта, Фарс пен Хорасанда құрылуы тиiс дедi. Бабшыл еместер мен шетелдiктер Иран жерiнен қуылуы тиiс, олардың дүние-мүлкi тәркiленiп, бабшылдарға бөлініп берiлуi керек деп жарияланды.
Сол кездегі тұрмыс-тіршілік қағидаларына қарсы болғандықтан, билік басындағылар Бабшылдар ілімін таратпауға тырысты, олардың көсемдерін қудалап, түрмеге қамады. 1848 жылы қыркүйекте бабшылдар көтерілісі әртүрлi аймақтарда етек алды. Алғашқыда Бабшылдар туы астына қыстақ тұрғындары, қолөнершілер, ұсақ саудагерлер көп жиналды. Бірінші көтеріліс 1848 жылы қыркүйекте Мазендеранда басталды. Оған борфоруштық молда Мұхаммед Әли мен Хусейн Бошру басшылық етті. Көтеріліс 1849 жылы мамырда басылды. Екінші көтеріліс 1850 жылы маусым – желтоқсанда Зенджанда болды. Оған әйелдер белсене қатысты. Көтеріліс басып-жаншылды. 1850 жылы маусымда Нейризде басталған үшінші көтеріліс бірнеше күннің ішінде басылды. Осыдан кейін Бабшылдар қозғалысы бұқаралық сипатын жойып, террорлық жолға түсті. 1852 жылы тамыздан кейін Бабшылдар жаппай қырғынға ұшыратылды, көтеріліс аяусыз басылды.

Иранның жартылай отар елге айналуы. ХIХ ғасырдың екiншi жартысынан еуропалық мемлекеттердің Иранның ішкі істеріне араласуы күшейе түсті. Иран біртіндеп дүние жүзілік капиталистік шаруашылық, әлемдік нарық саласына қосылды. 

ХІХ ғасырдың басында Ресей Иранды күшпен бағындырғысы келсе, Англия бұл бағытта сыртқы сауданы пайдаланды. 70-інші жылдары шетел компаниялары елде кәсіпкерлікпен белсенді шұғылданды. Ал бұл Иранның экономикасына өз ықпалын тигізді:

·  Тауар-ақша қатынастары дамыды;

·  Дәстүрлі тәртіп ыдырады;

·  Ұлттық капитализмнің элементтері дүниеге келді.

Бірақ батысшылдықтың енуі, консерватизм мен артта қалуды жоюмен бірге, ұлттық игіліктерді де құлдыратты. ХІХ ғасырдың аяғында бәсекелестікке шыдамаған қолөнер өнеркәсібінің бірқатар салалары өмір сүруін тоқтатады. Тек кілем тоқу саласы ғана бәсекелестікті көтере алды. Экономикалық экспансия тіпті, алғашқы ұлттық фабрика-зауыттық өнеркәсіп ошақтарын да сөндірді.  

 Иранға капитал енгiзуде Англия шұғыл қадамдар жасады. Олар Иран аймағына бiрнеше телеграф жүйелерiн салады. Телеграф Иранды Үндiстанмен жалғастырды. 1872 жылы ағылшын капиталисi барон Ю.Рейтер шахтан 70 жыл мерзiмге мұнай және басқа да табиғи байлықтарды игеруге тиiмдi келісім алады. Шарт бойынша ол тасжолдар, темiржолдар, телефон-телеграф жүйелерiн салуға, фабрика, зауыт пен банктер ашуға рұқсат алды. Сонымен қатар, 1889 жылы Рейтер Шахиншах банкiн салуға мақұлдама алады. Осылайша Иранның оңтүстiгi мен оңтүстiк-батыс жағында Англия үстемдiк жүргiзуге кiрiстi. Ағылшындардан кейiн Иранның солтүстiгiне Ресей капиталистерi келе бастады.
1879 жылы Иранда шахтың өтінішімен, Ресейдің полковник Ляхов басқарған казак полкі құрылады. Иран революциясы кезінде бұл полк ирандық әскердің ең соғысқа қабілетті бөлімі болған. 

Осылай ХІХ ғасырдың аяғы мен XX ғасырдың басында Иран өзінің ұлттық тәуелсiздiгi мен дербестiгiнен айырылып, Ресей мен Англияға тәуелділікке түседі. Транспорт, салық жүйесі, қаржы, пайдалы қазбаларды табу жұмыстары ағылшын және ресей кәсіпкерлерінің қолында болды.   

Дәріс 6. ХVІІ-ХХ ғасырдың басындағы Осман империясы
XVII ғасырдағы империяның дамуы және оның құрамына кiрген халықтардың жағдайы. Осман державасы өзінің бастауын 1299 жылдан алады. Оның негізін Осман сұлтан қалады. Француздар бұл мемлекетті «Порта» (Қақпа) деп атады. Еуропалық реформация дәуірінде Осман империясы, Еуропа, Азия және Африканы қамтыған адам саны және территориясы жағынан ең ірі мемлекет болып саналды. Империяның еуропалық бөлігіне Балкан жартыаралы, Венгрия, Молдавия, Украинаның бір бөлігі, Қырым және Қара теңіздің жағалаулары кірді. Азиялық бөлікке – Анатолия, Кавказдың бір бөлігі, Аравия жартыаралы, Ирак, Сирия, Палестина жерлері, Африка жағына - Египет және Магриб мемлекеттері енді.     

Жаңа дәуiрдiң басында Осман империясы әлі де куатты держава ретiнде өмір сүріп, көрші елдерге қауіп-қатер төндіруге кабілетті болатын. Бiрақ, дегенмен бұл мемлекет ХVІ ғасырдың аяғында, ұзаққа созылған дағдарысқа аяқ басқан едi. Әлеуметтік-экономикалық даму деңгейі бойынша түріктер, өзінің қол астындағы кейбір халықтардан, әсіресе гректерден, Балқан жартыаралының славяндарынан, грузиндер мен армяндардан төмен болды. Сұлтан мен феодалдардың билігі тек әскери күшке ғана негізделді. Олардың қолында салықты жинау, барлық әскери және азаматтық функциялар шоғырланды. Осман мемлекетi өз ішінде біртұтас бiрлiктегi ел болған жоқ. Жаулап алынған елдердің экономикалық, мәдени, саяси даму ерекшелiктерi бiр-бiрiнен алшақ, әртүрлі сатыда тұрды. 

Үнемі жаулаушылық соғыстар мен ішкі қарулы күрестер жүргізіп отырған Осман империясы үшін, әскер маңызды рөл атқарды. Мемлекеттің қарулы күштері мықты жаттыққан салтаттылардан (сипахи), янычарлардан, яғни жаяу әскерден, флоттан тұрды. Бірақ, кейін үкімет әскери қиындықтардан құтылудың бір амалы ретінде, янычарлар санын көбейтеді. Оларға әртүрлі жеңілдіктер жасайды. Нәтижесінде шектен тыс шығып кеткен янычарлар мемлекет істеріне араласып, өз талаптарын қойып, әскери тәртіпті жиі бұзды. Мұның бәрі әрине әскердің соғысқа қабілеттілігін азайтты. 

Осман империясының әміршілері елдегі саяси және экономикалық дағдарыстарды жеңуге талпынды. ХVІІ ғасырдың бірінші ширегінде олардың шаралары екі негізгі бағытта жүргізілді: әскери табыстарды арттыру және жаңа жерлерді жаулап алу үшін сыртқы экспансияны белсендіре түсу, сондай-ақ, әлеуметтік шиеленістерді тежеу және елдегі орталық билікке бақылау орнату үшін ішкі қайта құруларды жүзеге асыру қолға алынды. Сыртқы саяси шараларға айқын басымдылықтар берілді. Осыдан-ақ, Осман империясының әскери-феодалдық сипатын көруге болады. Билік жүргізуші жоғарғы топтардың өкілдері басқыншылық соғыстарды ішкі кеселдерді айықтырудың ең жақсы құралы деп білді. Міне сондықтан, қаржы қиындықтарының өсуіне және жиі әскери жеңілістерге қарамастан, Осман мемлекеті өзінің көршілерімен ұдайы соғыс жағдайында болды. ХVІІ ғасырдың бірінші ширегінде түріктер жеті жыл бейбітшілікте, ал, он сегіз жыл әскери қимылдар жүргізу жағдайында өмір сүрді. Үздіксіз әскери жорықтар қазынаны қаңсытып, салық төлейтін тұрғындарды, әсіресе, шаруаларды күйзеліске ұшырата отырып, елдің жағдайын нашарлатып жіберді.
XVII ғасырдағы Осман империясының жүргiзген соғыстары. Империяда дағдарыстың күшейуi.
ХVІІ ғасырда Түріктерге қарсы араб елдерінің күресі күшейе бастайды. Йемен де 1628 жылы Түркиядан бөлініп кетеді. Күрес империяның барлық африкалық иеліктерінде кең етек жаяды. Иракта да сондай жағдай туындайды. Сонымен қатар, бұл оқиғалардың үстіне, янычарлардың үздіксіз көтерілістері де қосылды. 

Билеуші феодалдық топтар, мемлекеттің дағдарыстан шығу жолын жаулаушылық соғыстарды жандандырудан, әскерді күшейтуден көрді. Бұл саясатты негізінен Кепрюлю отбасынан шыққан бас уәзірлер жүргізе бастады. Олар билікке ХVІІ ғасырдың екінші жартысында жақындаған болатын. Түркия тарихының бұл кезеңі үздіксіз соғыстарға, қарулы көтерілістерге толы. Империя Крит аралы үшін Венециямен (1645-1669), Австриямен (1663-1664), Польшамен (1672), Украина үшін Ресеймен (1677-1678) және державалар коалициясымен соғыстар жүргізді (1683-1698). Бірақ бұл соғыстар империяға бұрынғыдай табыстар әкелмеді. Керісінше олар үлкен жеңілістерге ұшырап отырды, соның ең ірісі Вена маңындағы шайқас болды. 1682 жылы түріктер Австрияға қарсы көтеріліске шыққан Эмерих Текеллиді қолдап, австро-венгрия қақтығысына араласады. Бұл жағдай австро-түрік соғысына әкелді. Австрия жағында Польша соғысты.

1683 жылы түріктер бас уәзір Қара-Мустафа Кепрюль бастаған әскермен австриялықтарды талқандап, Венгрия территориясын қоршауға алады. Бірақ, Венгрлер көмекке келген поляк әскерлерінің арқасында түріктерді жеңеді. Нәтижесінде түріктер бұл соғыста 20 мың адамын жоғалтады. Бұл сәтсіздіктерді естіген сұлтан, уәзірдің басын алып келуді бұйырады.

Венаның түбіндегі шайқаста түріктердің жеңілісі кездейсоқ болған жоқ. Бұл ұзақ уақытқа созылған империядағы дағдарыстың салдары еді. Әскери сәтсіздіктер мемлекеттің ішкі жағдайына да әсер етті. Балқан елдері ашық қарсылығын көрсете бастады. Осман әскерлері Венгрия, Трансильвания, Долмацияның бір бөлігінен қуылды. Ресей Азов территориясын қайта өзіне қайтарды.              

Осман империясының әлеуметтiк-экономикалық дамуы. XVII-XVIII ғасырларда Осман империясының тарихи тағдырында көптеген қиындықтар болып өтті. Бірқатар Азия елдері сияқты Түркия Еуропа елдеріне қарағанда баяу дами бастады. Бұл сол кездегі барлық Азия құрлығының елдеріне ортақ үрдіс еді. Осман империясының әлеуметтік-экономикалық дамуындағы артта қалушылығы, осы жағдайдың көрінісі болып табылады. Түркия ХVІІ ғасырға дейін қуатты державалармен терезесі тең ел болған. Алайда оның ең алдымен экономикалық дағдарыстан шыға алмауы және даму деңгейі жағынан еуропалық елдерден ғана емес, өзінің қол астындағы еуропалық территориядағы халықтардан да артта қалуы, оның халықаралық сахнадағы беделінің түсуіне алып келді.

Ауыл шаруашылығында да жағдай қиындай түсті. Егер бұрын феодалдар шаруалардан қосымша өнімді ғана алып отырған болса, енді олар қажетті өнімнің айтарлықтай бөлігін де өзіне иемдене бастады. Мұның нәтижесінде шаруалар қожалығы әбден кедейленді. Салықтың заттай түрін көбіне ақшалай салық алмастырды. Салықты төлеу үшін шаруалар өсімқорларға қол жайды, ал олар мұны пайдаланып, қарызын өтей алмағандардың шаруашылығын тартып алып отырды. Сонымен қатар, феодалдар өздерінің табыстарын көбейту үшін, иеліктерін ұлғайтып отыруға тырысты. Ал бұл түрік феодалдары мен шаруалардың арасындағы қантөгіс қақтығыстарға алып келді. Сонымен бірге, феодалдар арасында да жер үшін таластар көбейді.

Ауыл шаруашылығының құлдырауымен қолөнер де қатар жүрді. Түрік қолөнерінің кейбір салалары еуропаның мануфактуралық тауарларымен бәсекелестікке түсе алмады. Құлдырауға тіпті кен өндіру ісі, қару-жарақ жасау ісі, әскери кемелер салу істері де ұшырады. Осы қиындықтардың барлығы халық наразылықтарын тудырды, оған ұлт-азаттық қозғалыстар қосылды. Мұндай көріністер империяда жиі қайталанып отырды.       

XVIII ғасырдағы Осман империясының сыртқы саясаты. Халық көтерiлiстерi мен ұлт-азаттық қозғалыстар. «Шығыс мәселесінің» туындауы.  Осман империясының әлсіздігі мен құлдырауын пайдаланып, батысеуропалық мемлекеттер оның ұлан-ғайыр аумағын иемденуге ұмтылды. Осман империясының құрамына кіретін  аумақтардың үлкен стратегиялық, экономикалық және саяси маңызы болғандықтан, Англия, Франция, Австрия мен Ресей оның иеліктерін жаулап алуға мүдделі болды. Осы державалардың әрқайсысы өзінің бәсекелестеріне саяси  немесе экономикалық басымдылығын көрсетіп, Осман империясының аумағын тартып алуға талаптанды. Осылай XVIII ғасырда «Шығыс мәселесі» туындады.

Ресей  Балқан түбегіне орнығып, Қара теңіздегі бұғаздарды жаулап алуға ұмтылды. Осман империясы әсіресе сыртқы саясатта  өзінің пәрменділігін жоғалтқан кезде, XVIII ғасырдың екінші жартысында «Шығыс мәселесі» асқындай түсті. Мұның жарқын көрінісі 1768-1774 жылдары  орыс-түрік соғысында  Осман империясының жеңілуі болып табылады.  Соғыстың аяқталуы туралы жасалған Күшік-Қайнар бітімі (1774) Ресейге Қара теңіздегі кеме қатынасы мен орыс көпестеріне сауда жеңілдіктерін пайдалануға мүмкіндік берді. Қырым  Осман империясынан тәуелсіз деп жарияланды. 

II Екатерина «османдық мұрагерлікті» бөлісу және Еуропа аумағынан түріктерді түгелдей қуу мәселесін қойды. Ресейдің қуатының тез өсе бастауынан және оның  Балқан мен Жерорта теңізіне шығуынан қорқа бастаған Англия, Франция және басқа да Еуропа мемлекеттері, Осман империясының «тұтастығы мен дербестігін» қорғау мақсатын желеу етіп, Ресейге қарсы күштерін бағыттады.

1738 жылы Қырымның Ресейге қосылуы, 1787-1791 жылдардағы жаңа орыс-түрік соғысының шығуына себеп  болды. А. В. Суворов қолбасшылық еткен орыс әскерлері Рокшана, Рымник, Измайлдың түбінде түріктерге соққы берді.

XVIII ғасырдың екiншi жартысында Осман империясының құрамындағы халықтардың ұлт-азаттық күрестері өршіді. Түрік үстемдігіне қарсы Балқанда, араб елдерiнде, Кавказда ұлт-азаттық көтерілістер басталды. Әсiресе еуропалықтарға, Ресейге арқа сүйеген болгарлар, гректер, албандар, молдовандар, валахтар наразылықтары күшейдi.
ІІІ Селим сұлтанның реформасы. ХVIII ғасырдың екінші жартысында империядағы ішкі дағдарыс кең етек алды. Қазына ортайып, жаулап алушылық соғыстарының сәтсіздігі, янычарлар көтерілісі, пашалар мен аяндардың өзбеттерінше билік жүргізе бастауы, империя құрамындағы халықтардың ұлт-азаттық көтерілісі және бірқатар облыстардың бөлінуі кең етек алды. Билеуші топтар осы дағдарыстан реформа арқылы шықпақ болды. Реформаларды 1789 жылы таққа отырған ІІІ Селим сұлтан (1789-1807) бастаған болатын. 1792-1796 жылдары Селим әскерді қайта құру туралы үкім шығарды. Әскери қызметтен бас тартушылардың иеліктері қайтарылып алынатын болды. Әскери инженерлік училищелер ашылды, әскери флот құрылды. Оқ-дәрі зауыты, қару-жарақ қоймасы, киім және аяқ киім тігетін фабрикалар салынды. Батыс Еуропалық ғылыми еңбектер мен әскери ережелер жинақтары түрік тіліне аударылды. III Селим сұлтан жүргізген шаралар «низам-и-джадид» (жаңа жүйе) деген атқа ие болды. «Жаңа жүйе» қалыптасқан мемлекеттік құрылыстың негізін өзгертуге емес, оны жаңалауға және күшейтуге бағытталды.


ІІІ Селим реформалары қолайлы жағдайда экономика мен әскери істің прогрессіне әкелуі мүмкін еді. Бірақ ондай қолайлы жағдай тумады, сондықтан реформа халық жағынан да, жаңа құрылған әскерге қарсы болған янычарлардан да қолдау таппады. Көптеген феодалдар мен мұсылман дін басылары да реформаларды жақтаған жоқ, өйткені олар өздері пайдаланып жүрген жеңілдіктерінен айырылатынын білді. Реформаны ерекше дұшпандықпен қабылдаған янычарлар әскери салада жүргізіліп жатқан жаңалықтар, янычарлар корпустарын жояды деп түсініп, сұлтанға қарсы бүліктерді бастады. Сонымен қатар, реформалардың жүзеге асуына сыртқы жағдайлар да кедергі болды: Наполеонның Египетке басып кіруі (1798), Ресеймен соғыс. 

1807 жылы янычарлар көтерілісі салдарынан III Селим тақтан құлатылып, жазаға тартылды. Барлық реформалар жойылып, оны жақтаушылар жазаланды. Реформалық әрекеттер осылай сәтсiздiкпен аяқталды. 

Билікке келген жаңа сұлтан IV Мұстафа (1807-1808) янычарлар мен улемдерді қолдап, барлық реформаға тыйым салады. Бұған наразылық танытқан реформаны жақтаушылар Рущук округінің (Болгария) беделді билеушісі Мұстафа паша Байрақтардың төңірегіне топтаса бастайды. 1807 жылы Ресей мен Түркияның арасындағы келісімге қол қойылғанда, III Селимді таққа қайта отырғызу мақсатымен Байрақтар өз әскерін Стамбулға қарай аттандырады. Бірақ әскерлер Стамбулға жақындап қалған кезде III Селим адам қолынан қаза табады. Ал Байрақтар Стамбулға кірген соң IV Мұстафаны тақтан түсіріп, оның орнына II Махмұд (1808-1839) отырғызылады. Байрақтардың өзі бас уәзір болып тағайындалды. Елде реформалар қайта басталды. Янычарлардың ашық наразылығына қарамастан, Байрақтар батыл іс-қимылдар жүргізді. Бiрақ Мұстафа Байрақтар реформа жүргiзуде III Селим жолын қайталамауға тырысады. Ол феодалдарды сұлтан өкіметіне күшпен бағындырмай,  Порта (Түрiк үкiметi) мен iрi әкiмдер арасында бейбiт одақ құруға тырысады. Сол үшiн белгiлi, ауқатты бай феодалдарды астанаға шақырып, олардың үкiмет адамдарымен бiрге реформалық жоспарларды талқылап, «одақтық келiсiмдi» бекiтуге үгiттейдi. Байрақтардың бұл жоспары iске асырылған жоқ. Янычарлар тағы да бүлiк ұйымдастырып, Байрақтарды өлтіреді, оның барлық реформалық әрекеттерi жойылады, жақтастары өкіметтен алыстатылады. 

Жалпы алғанда бұл реформалар, нарықтық қатынастардың қалыптасуына ықпал етті, бірақ империяның дәстүрлі саяси-әлеуметтік негізіне әсер етпеді. 

Дәріс 7. ХVІІ-ХХ ғасырдың басындағы Ауғанстан

XVII-XIX ғасырлардағы ауған халқының шаруашылығы және қоғамдық құрылымы. Бабыр және ауған тарихы. XVI ғ. басындағы Ауғанстан тарихы ұлы жаулаушы Ақсақ Темірдің ұрпағы, Ферғана тумасы, Ұлы Моғолдар мемлекеті мен Үндістанның негізін қалаушы, жауынгер әрі қолбасшы, атағы әлемге жайылған «Бабырнама» шежіресінің авторы Захир ад-Дин Мұхаммед Бабырдың есімімен байланысты. 
1503 жылы Бабыр Кабулды жаулап алып, ауқымды иеліктің дербес билеушісіне айналды. Осы кезден билеушінің ауған тайпаларымен тығыз байланысы басталады. 
Ауған тайпалары Бабырдың жоғарғы билігін мойындады, алайда оның өзі де, мұрагерлері де жаужүрек еркін ауғандарды толық бағындыра алмады. Бірнеше әскери жорық (1505—1507 жжылы) нәтижесінде Тимуридтердің және кейіннен Ұлы Моғолдардың жоғарғы билігі көбіне салық не алым ретінде азын-аулақ мал алумен ғана шектелген сыңайлы. Ал Бабыр Үндістанға басып кіруге дайындықты бастағаннан кейін көп өтпей-ақ оның ауған тайпаларымен қатынасындағы өшпенділік жойыла бастады. 
XVI ғасырда Иранда билік жүргізген сефевид-шахтары өзбектерден Гератты қайтарып алып, содан кейін Кандагар аумағындағы ауған тайпаларының жерлерін басып алды. Сол кезде Ауғанстанның шығыс аумақтары (Газни, Кабул және Пешавар) Үндістанның Ұлы Моғолдары мемлекетінің құрамына кірді. Кандагар болса ұзақ уақыт бойы Иран мен Моғол империясы арасындағы дау мен жаулыққа себеп болып келді. Үнді құрлық сауда жолдарының осы ең маңызды бекеті көп рет қолдан қолға өткен, алайда 1649-1709 жылдар аралығында Сефевидтер мемлекетінің құрамында болған. 
XVIII ғ. басындағы сыртқы саяси жағдай дербес ауған мемлекетінің құрылуына жақсы ықпал етті. Иран бөлшектеніп кетіп, қуатты қарсыластарымен күресте өмір сүру құқығын қорғауға мәжбүр болатын. Әлсіреп кеткен Ұлы Моғолдар империясы тарапынан да ауғандар тәуелсіздігіне қауіп енді жоқ еді. Аурен-гзебтің өлімінен соң (1707 жылы) Моғол мемлекеті ыдырай бастады.  
Алайда, Инд өзенінің бойын мекендеген ауған тайпалары сол бөлшектенген қалпы қала берді. Негізінен ішкі себептердің ықпалымен мемлекет құрылуы шығыс емес, XVIII ғ. басына қарай Гильзайлар мен абдалилар күшейген батыс аумақтарда жүрді. Қолда бар деректер бойынша, XVIII ғ. басында гильзайлардың саны елу мың шаңырақ немесе 250 мың адам болған, ал абдалилер 60 мың шаңыраққа жеткен. 
XVII аяғы –XVIII ғ. басында сефевид мемлекеті экономикалық және саяси құлдырауға келе жатқан еді. Халықтың түрлі таптарының наразылығы бұқара халықтың толқуы мен ірі көтерілістеріне әкеп соқтырды. 
Сефевидтерге ауыр соққының бірін гильзайлар жасады. Гильзай және өзге де ауған тайпалары ішіндегі толқулар Хусейн-шахтың билік құруының (1694–1722) алғашқы жылдарында-ақ-шахтың наменгерлерінің алымдары мен қысымының салдарынан туған наразылыққа байланысты Иранға қауіп төндіретін сипатқа ие болды. 
Ауған тайпалары көтерілістермен жауап қатты. Гильзай тайпаларының сефевидтерге қарсы күресі Мир Вайс ханның есімімен байланысты. Ол 1709 жылғы сәуірде басталған көтерілістің ұйымдастырушысы болды. 
Көтерілісшілер Дех и Шейх (Кандагардан 60 шақырымдай) қыстағында-шах наменгері Гүрген-ханның әскеріне шабуыл жасады. Шабуылды күтпеген Гүрген-ханның сарбаздары қырылып, өзі де қаза тапты. Тағы бір отрядты талқандағаннан кейін көтерілісшілер Кандагарды басып алып, сол жерде Мир Вайстың билігіндегі тәуелсіз Гильзай мемлекетін құрды.Оның басшылығымен гильзайлар1709 жылы Исфаханнан жіберілген қуатты әскердің шабуылына тойтарыс беріп, осы мемлекеттің дербестігін қорғап қалды. 
1711 жылы Кандагар түбіндегі-шах әскерінің жағдайы нашарлап кеткені сонша, қолбасшы Хусрау Мирза шегінуге бұйрық беруге мәжбүр болды.Осы талқандалғаннан кейін Сефевидтер Кандагардағы билігін қалпына келтіру талпыныстарынан бас тартты. Мир Вайс Кандагар аймағын 1715 жылы қайтыс болғанға дейін тәуелсіз билеуші ретінде әлі де бірнеше жыл басқарып отырды. 
Гильзайлардың ізін ала, 1716 жылы Гератта көтеріліс жасаған абдалилар да тәуелсіздікке қол жеткізді. Көтерілісті Абдулла-хан мен Асадулла басқарды. Шайқаста Иран әскерін талқандап, көтерілісшілер 1717 жылдың аяғында Гератты басып алып, өз билігін Мургаба, Бадшса, Кусувийе және Гуриана аудандарына таратты. 

Осы оқиғалардың нәтижесінде Герат садозай әулетінен шыққан абдали хандарының дербес иелігінің орталығына айналды. Гераттың алғашқы абдали билеушісі Абдулла хан болды. 1719 жылы ол сефевидтердің соңғы жорығына тойтарыс берді, бірақ гильзайлармен соғыста жеңіліп қалды. Осы соғыстан кейін Фарах пен Заминдавар Кандагар мемлекетіне өтті. Асадулла шайқаста қаза тапты. 1717 жылы Кандагарда билік басына келген Мир Вайстың үлкен ұлы, жас та қажырлы Махмудтың қуаты күшейді. 
Ирандағы ауған басқыншылығы. Өз иелігіндегі жерлерді Герат тарапынан төнетін қауіптен қорғап, Махмуд Иранның шекаралас провинцияларына бірнеше шабуыл жасағаннан кейін, 1721 жылы Исфаханға үлкен жорық ұйымдастырды. Парсы әскерін талқандап, ауғандықтар Исфаханды қоршап алды. Жеті ай қоршаудан кейін қала тізе бүгіп, 1722 жылғы 22 қыркүйекте Хусейн-шах Махмудқа келіп, тәжін тапсырды.   

1725 жылы сарай ішіндегі төңкеріс нәтижесінде-шах тағын Махмудтың немере інісі Ашраф басып алды. Қанды қырғын көмегімен ол Иранның орталық бөлігіндегі билігін сақтап қалды. 
Алайда, кейбір әскери және саяси табыстарына қарамастан, Иранның ауғандықтар жаулап алған бөлігінің билеушісі ретіндегі Ашрафтың беделі әлсірей берді. Парсы халқының қарсылығы арта бастады, ал Ашрафтың ауғандық әскері әлсірей берді, өйткені Кандагардан келетін қосымша әскер легі мүлде тоқтаған еді. 
Осы жағдайлар тұсында болашақ Иран-шах Надир Афшардың (1688–1747 жылы) жұлдызы жанды. Ол түркіменнің жаужүрек Афшар тайпасынан шыққан. Қанды шайқастар кезінде дарынды қолбасшы ретінде көзге түсіп, ол 1726 жылы екі мың әскерімен Хусейннің ұлы Тахмасп-шахқа келіп қосылады. 
Надир-шахтың Ауғанстанды жаулап алуы. Гильзайлар мен Ашрафтың басты күштерімен қақтығысқа баруға шешім қабылдамас бұрын, Надир 1729 жылы Гератқа қарсы жорыққа шығып, төрт шайқаста Герат княздығын уысында ұстап отырған абдали тайпасының ауғандарын күйретті. Надир жеңілгендерге рахымшылық жасап, көптеген абдалилерді қызметке алды. Ол ауғанның абдали және гильзай тайпалары арасындағы бұрыннан келе жатқан бітіспес бәсекелестікті өз пайдасына жаратпақ болды. Енді Надир Ашраф-шахқа қарсы соғысқа шыға алатын еді.
Сыртқы жауларға (түріктер мен ауғандар) қарсы күресті басқарып, Надир билік пен беделге ие болды.1729 жылы Надирдің Ирандағы гильзайлармен шешуші шайқастары басталды. Надирдің Исфаханға қарай жылжығанын күтпестен, Ашраф өз әскерін Хорасанға қарай бағыттайды, алайда 1729 жылғы30 қыркүйекте Михмандост өзенінің маңында жеңіліп қалды. Содан кейін де Ашраф әскері бірнеше рет талқандалып, Исфаханды тастап, Фарсаттағы соңғы жеңілісінен кейін қашып бас сауғамалақ болды, алайда жаулары оны танып қойып, өлтіреді. 
1736 жылы Надир-шах тәжін киді, ал 1737 жылы Ауғанстан арқылы Үндістанға үлкен жорық бастады. Бір жыл қоршауда ұстап, иран әскерлері Кандагарды басып алып, оның тас-талқанын шығарды, содан кейін Газни мен Кабулды да бағындырды. Надир-шах Кандагардан басқа бір де бір қаланы талқандап, халқын қырмаған. 
«Дуррани» мемлкетінің құрылуы. Қоғамдық құрылысы. Ауған мемлекеті Надир-шахтың ол өлгеннен кейін бірден ыдырап кеткен мемлекетінің орнында құрылды. 
Надир-шах Афшарды1747 жылы маусымның он тоғызынан жиырмасына қараған түні Хабушандағы әскери лагерьдегі қосына кіріп кеткен бүлікшілер өлтіреді. Түрлі тайпалардан құралған әскер ішінде толқу басталды. Әскер өзара жауласқан отрядтарға бөлініп кетті. Надир армиясының ауғандық сарбаздарының жағдайы қауіпті болды. Алайда, олар қазынаның бір бөлігі мен зеңбіректерді алып лагерьден қашып кете алды. 1747 жылдың күзіне таман кейіннен жаңа ауған мемлекетінің діңгегіне айналған отряд Кандагар маңына келді. 
1747 жылы қазан айында Кандагарда Ауғанстан-шахын сайлау үшін джирга жиыны басталды. Оның құрамына негізінен беделді деген абдали хандары кіретін. Олардың көбі-шах тағынан үміткер еді. Джирга мәжілісі сегіз рет өтіп, еш нәтижесіз аяқталды. Тоғызыншы мәжілісте сопы Сабырдың ұсынысымен Ахмед-хан-шах болып тағайындалды. 
Ауған мемлекетінің жалпы сипаттамасы. Ахмед-шах мемлекетінде абдали хандары ерекше орынды иеленді.-шах билігі әуел бастан тайпаның басшылары тарапынан шектеліп отырды. Кейіннен хандар жерлердің бәрін және мемлекеттегі жоғары лауазымдардың бәрін иеленіп алды. Осындан кейін Ахмед-шахтың «дурр-и-Дурран» («інжулердің ішіндегі інжу») атағына ие болуы және сонымен қатар абдалилардың дуррани аталуы да жай емес, саяси мәні бар еді. Осы арқылы Дурранилар, яғни, олардың хандары жаңа құрылған мемлекетте алдыңғы орындарды иеленетіні, сонымен қатар-шахтың өзі дуррани хандары арасында «інжулердің ішіндегі інжу» ғана екені баса көрсетілді, бұл белгілі бір дәрежеде еуропа феодализмінің «тең құқылылар ішіндегі бірінші» формуласына сәйкес келетін. 
Ахмед-шах билік құрған алғашқы жылы-ақ өз иелігіндегі жерлерге ауғандар мекендейтін аумақтардың көбін қосып алды. Надирдің Кабул, Газни, Пешаварда қалдырып кеткен парсы бекеттерін келіссөздер жүргізу арқылы осы қалаларды ауған-шахының қоластына беруге көндірді. Осыдан кейін көп ұзамай Инд өзенінің оң жағалауын мекендейтін ауған тайпаларының хандары да оны өз билеушісі ретінде мойындады. 

Басқару жүйесі және әскери құрылымы. Ауған мемлекетінің ең ірі әкімшілік бірлігі вилайеттер болды. Ахмед-шах билігі тұсында (1747–1773) мемлекеттік құрылым мен әскери құрылыс хандықтың мүдделеріне толықтай сәйкес келетін түрде ауған тайпалық құрылымынмен сәйкестендірілді.Вилайеттер махалаларға бөлінетін. Махалалар мен вилайеттердің билеушілері «хакимам» және «субадар» аталатын, оларды-шах тағайындайтын. Ауған тайпаларынан Ахмед-шах аздаған алым-салық алып тұрды, немесе көсемдерді-шах әскері сапында қызмет ету үшін сарбаздар отрядтарын шығарып тұруға міндеттеп, мүлде алмайтын.  
Сырт көзге ауған-шахтарының билігі шексіз болды, алайда олар ауған тайпаларының көсемдерімен үнемі санасып, маңызды мемлекеттік мәселелерге қатысты олардың пікірін сұрап отыруға міндетті еді. 
Шахтан кейінгі мемлекеттегі екінші тұлға уәзір болды. Ол барлық ведомстволар мен жоғарғы лауазымды билеушілердің бәрінің үстінен қарап, жолдардағы және жалпы ішкі қауіпсіздік пен тәртіпке жауап беретін. 
Мемлекеттегі ең маңызды ведомстволар мыналар еді: «жоғарғы диуан» қаржы, салық жинау және маңызды шаруашылық мәселелерін басқаратын, «шах кеңсесі»мемлекеттік құжаттарды,-шахтың жарлықтарын, грамоталар мен елшілік хаттарды рәсімдеумен айналысатын, жорық кезінде-шах сарайын және оның қосынын «ордубаши» қорғайтын –ол қызметшілерді басқаратын, қарауылдарды таңдайтын және т.б. 
«Хабардар ету ведомствосы» да өте маңызды болды, оны «харкара-баши» басқаратын. Ол тек хабар жеткізшулер желісін басқарып қана қоймай,-шах поштасының жұмысына да жауап беретін. 
Дуррани мемлекеті Сефевидтер мен Моғолдардан феодалдық әкімшілік аппаратты және шариғат негізіндегі сот жүйесін мұраға алды. Ауған мемлекетіндегі басты дін сунниттік бағыттағы ислам болатын.
Ахмед-шахтың қарулы күштері тұрақты және уақытша әскерлерден құралды. Тайпалар жасақтары мен ауған хандарының атты әскері уақытша әскердің басым бөлігін құрады. 
Тұрақты әскер құрғанда Ахмед-шах көбіне Надир-шах әскерінің құрылымын үлгі етті. Оның тұрақты әскерінің діңгегі жеке гвардиясы болды. Тұрақты қарулы күштер құрамына сондай-ақ иран мушкетшілері, дала жандармдары отрядтары және-шахтың қорғаушылары кіретін.  
Қарулы күштерді басқаруды Ахмед-шах бас қолбасшы (сипахсалар) арқылыжүзеге асырды. Сипахсаларға әскер канцеляриясы мен арсенал тікелей бағынатын. Канцелярия арқылы әскердің жеке құрамының есебі жүргізіліп, жалақы төленіп, азық-түлік пен сауыт-сайман берілетін. Қару-жарақ қоймасын (арсеналды) «курчи баша» басқаратын, ол оқ дәрінің, зеңбірек және мылтық оқтарының жасалуына, қару-жарақтың әскерлерге жеткізілуіне жауап беретін. 
Сарбаздардың діни парыздарын және шариғаттың өзге де шарттарын орындауына «мухтасибтар» жауап берді. Әскери сословиедегі тұлғаларға қатысты сот жүргізу үшін арнайы әскери судьялар болды. 
Дәріс 8. Жапония
Бірінші дүниежүзілік соғыстың нәтижелері. Бірінші дүниежүзілік соғыстың Жапонияның демократиялық дамуына тигізген әсері. Жапония 1914 жылдың тамызында Антанта жағында соғысқа кірісіп, Қиыр Шығыстағы герман иеліктерін басып алу мүмкіндігіне ие болды. Жапония соғысқа кіріскен Еуропаның өзге капиталистік мемлекеттеріне қысым көрсетіп, олардың Оңтүстік-Шығыс Азия нарықтарындағы экономикалық мүдделеріне қауіп төндіре бастады. Бұл бағытта Жапония басты күшін Қытайды экспансиялауға салды.

1919 жылғы Версаль бейбіт конференциясында Жапония Шаньдун түбегінен өзге, сол уақытқа дейін Германияның иелігі саналып келген Каролин, Маршалл, Мариан аралдарын мандат арқылы басқару құқығына ие болды.

Бірінші дүниежүзілік соғыс пен Версаль бейбіт конференциясында Жапонияның иелегіне өткен территориялардың басым бөлігі 1921-1922 жылдары Вашингтон конференциясы барысында қайтадан талқыға түсіп, ақырында Жапония олардан айырылып қалды. Атап айтқанда, АҚШ Ұлыбританияны Жапониямен одақтас болудан бас тартқызды және Шаньдун түбегін Қытайға қайтарып беруге мәжбүр етті. Сондай-ақ, Жапония Вашингтон конференциясы барысында қол қойылған «Бес елдің шартына» сәйкес әскери-теңіз қару-жарағы (әскери кемелердің тоннажы) бойынша негізінен АҚШ және Ұлыбритания тарапынан ұсынылған шектеулермен келісуге мәжбүр болды.

Соғыстан кейінгі кезеңде Қытай мен басқа да Қиыр Шығыс елдерінде Жапония позицияларының нығаюы өндіріс пен сауданың айтарлықтай өсуіне және монополистік ірі корпорацияларға (дзайбацулар) – Мицуи, Мицубиси, Ясуда және Сумитомо орасан-зор пайда келтірді. Сонымен бір мезетте экономиканың өсуі тап күресін шиеленістірген – жұмысшы табын  үздіксіз өспелі түрде қанап-езу және шаруаларды тонау сияқты келеңсіз құбылыстармен қатар жүрді. Жапон жұмысшылары мен шаруаларына Ресейдегі Қазан революциясы ерекше әсер етті. Жапонияның көптеген саяси журналдары мен жастарға арналған газеттерінде Ресейде болып жатқан оқиғалар ашық түрде жарияланып тұрды. Жапонияның жұмысшы-шаруалар мен студент жастары орыс революциясын қуанышпен қарсы алып, өздері де митингілерге шығып, бүлік жасап отырды. 

Жапониядағы тап күресі «күріш бүлігі» сияқты стихиялық толқулар арқылы көрініс берді. Мысалы, алыпсатарлардың күріш бағасын өсіріп жіберуі салдарынан 1918 жылдың тамызында әйгілі «күріш бүлігі» орын алды. 3 тамызда Тоямада балықшыларының әйелдері күріш тиелген кемені басып алды. 10-тамызда бұл толқулар Киотаға да жетті. 11-12-тамызда Осака, Кобэ, Нагоя, Токиода кедейлердің толқулары болды. Бүлікшілер күріш қоймаларын қиратып, ауқатты байлардың үйлерін өртеп, үкімет әскеріне қарсылық көрсетті. Қысқа мерзім ішінде «күріш бүлігі» Жапонияның 3/2 бөлігін қамтыды. Бүлікке қатысушылардың саны 10 млн.-нан асты. Толқулар Кюсю кеншілері мен кеме жасайтын зауыттарға да жетті. Бірақ көтеріліс стихиялы түрде болып, ортақ басшы болмағандықтан Жапония үкіметі көтерілісті тез арада тұншықтырып тастады.  8000-нан астам адам сотталып, 1000-нан астамы сотсыз жазаланды. «Күріш бүлігі» жеңіліс тапқанымен, тарихта терең із қалдырды. 

Соғыстан кейін 1920-1921 жылдары экономикалық дағдарыс тысқары нарыққа тәуелді жапон экономикасына қатты әсер етіп, елдегі әлеуметтік қайшылықтарды шиеленістіріп жіберді. Жапон үкіметі толқаулар мен бүліктерді қатаң жазалау шаралары арқылы басып-жаншуға бет алды. Ереуілшілерге қарсы жазалау шаралары жұмысшыларды кәсіподақтар құрумен қатар олардың бірігуіне итермеледі. 1920 жылдың басында кәсіподақтардың біріккен лигасы құрылды. Кәсіподақтар социалистік қозғалыстармен байланыс орнатып, экономикалық талаптармен қатар саяси ұрандар көтерді. 1920 жылдың соңында идеологиялық бытыраңқы ұйымдардың (социалистер, анархистер, коммунистер) басын біріктірген  Социалистік Лига құрылды, ал 1922 жылы социалистік топ өкілдері Катаяма мен Токуда басқарған социалистік топ өкілдері Жапонияның Коммунистік партиясының (ЖКП) құрылғандығын жария етті.

ХХ ғасырдың 20-жылдарындағы Жапонияның саяси өміріндегі өзгерістер және «партиялық кабинеттердің» қызметі. Вашингтон конференциясының Жапония үшін негативті нәтижелері мемлекеттің әскери топтары мен саяси партияларын жақындасуға итермеледі. Осы кезде Жапонияны батыстық мемлекеттердің саяси өмірінің нормалары мен ережелеріне жақындата түскен саяси партиялардың тәжірибесі қалыптаса бастады.

Конституцияны қорғау күресінің кезекті бір барысында – Сэйюкай (Саяси достар қоғамы), Кэнсэйто (Конституциялық партия) және Какусии курабу (Өзгерістер клубы) сияқты үш партия Киехара басқарған кезекті бюрократиялық үкіметті биліктен тайдыру үшін бірікті. Біріккен коалиция 1924 жылғы парламенттік сайлауларда парламенттің төменгі палатасында көпшілік дауысқа ие болған соң, коалициялық кабинетті Кито Такааки басқарды. Осы сәттен 1932 жылға дейін елді тек партиялық кабинеттер басқарды. 

Партиялық кабинеттерді құрудағы маңызды кезең Құпия кеңесті бейтараптандыру болды. Жапонияда Құпия кеңестің мақұлдауынсыз ешқандай шешім қабылданбайтын болды. Сонымен бір мезетте партиялар мен бюрократияның бірігуі жүзеге асырылды. Бұл құбылыс Жапонияда бұрындары демалысқа шыққан жоғары лауазымды шенеуніктердің партия жетекшілігіне өту тәжірибесінің пайда болуына әкелді. 

1927 жылы Жапонияда агрессияшыл сыртқы саясат пен реакцияшыл ішкі саясатты жақтаушылардан құрылған генерал Танака басқарған кабинет билікке келді. Танака сыртқы саясаттың жаңа ұстанымдарын жариялады. Жаңа ұстанымның мәні – Жапонияның өкілдеріне әлемнің қай бөлігінде болмасын қатер төнсе, сол жерге жапон әскерлерін жөнелту және Қытай революциясының Маньчжурия мен Монғолияға таралмауы үшін оларды Қытайдан бөліп алу болды. Осы жылдары әлемге әйгілі «Танака меморандумы» деген құжат өмірге келді. «Танака меморандумында» Қытай, Үндіқытай, Бирма, Үндістан, Оңтүстік-Шығыс Азия елдерін, сонан соң, КСРО мен Еуропаның кейбір бөлігін жаулап алу жоспары көрініс тапты. 

Агрессияшыл кабинеттің авантюралық мақсаты және төніп келе жатқан әлемдік экономикалық дағдарыс ел ішінде толқулар мен наразылықтар тудырды. Танака кабинеті ел ішіндегі жағдайды тұрақтандыру үшін 1928 жылдың ақпан айында жазалау шараларына кірісті. Жапониядағы жазалау кезеңі әлемдік экономикалық дағдарыс кезінде жалғаса берді.  

1929-1933 жылдардағы әлемдік экономикалық дағдарыстың Жапония экономикасы мен саяси дамуына әсер етуі. Жапон қоғамында фашистену үдерісінің басталуы. Бірінші дүниежүзілік соғыстан жеңімпаз мемлекеттер қатарында шыққан Жапонияда экономикалық өсу байқалды. Бірақ сыртқы сауданың даму қарқыны төмен болды. Жұмысшылардың жағдайы жақсара қойған жоқ. Сондықтан таптар арасындағы күрес 1924-1926 жылдары шиеленісе берді. Ал кәсіподақтар арасында ауызбіршілік болған жоқ. 

Бүкіл дүниежүзін шарпып өткен 1929-1933 жылдардағы әлемдік экономикалық дағдарыс жапон нарығының американ нарығымен тығыз байланыста болуы салдарынан Жапония экономикасын ауыр күйге түсірді. Дағдарыстың зардабын ең алдымен ауылшаруашылығы тартты. Елдің шаруа қожалықтарының тең жарымы айналысқан жібек өндіру саласы терең күйзеліске ұшырады. Көмір және кеме жасау өнеркәсібі саласында өндіріс көлемі қысқарды. Жапон билеуші табы дағдарыстың ауырпалығын еңбекшілердің мойнына артты: жалақыны қысқартты, жұмыстан шығарды. Өндірістің шоғырлануы мен капиталдың орталықтандырылуы көптеген ұсақ және орта кәсіпкерлердің қайыршылануымен қабаттаса жүрді. Дағдарыс жылдарында жұмыссыздардың саны 3 млн. асты. Кішігірім компаниялар банкротқа ұшырап, жабылып жатты. 1930 жылы Тайваньда, Кореяда көтеріліс басталды. Жапонияның өзінде кәсіподақтар митингіге шығып, КСРО-ның даму жолын жақтайтындықтарын білдірді. Еңбекші бұқарасы жағдайының дағдарыс жылдарында күрт нашарлауы, елде демократиялық қозғалыстың кеңінен таралуына алып келді. Дағдарыс жылдарында тоқымашылар, трамвай жүргізушілері және метал өндірушілер ірі ереуілдер ұйымдастырды. Аграрлы аудандарда арендаторлар мен ұсақ меншік иелері өз құқықтары үшін күресті күшейтті. 

Сонымен бір мезгілде саяси партиялардың қоғам ішіндегі ықпалы әлсірей бастады. Жапон қоғамы саяси партияларды батысшыл саясат жүргізушілер ретінде қабылдай бастады. Осы кезеңде саяси сахнаға «жас офицерлер» шыға бастады. Шапшаң өсіп келе жатқан армия мен әскери-теңіз флоттың төменгі және орта буынды офицерлері генералитеттен өзінің әлеуметтік құрамы жағынан айтарлықтай өзгеше болды. Аристократия, бюрократия және ірі монополистік капиталмен (ескі концерндер) байланысқан генералитетке қарағанда, «жас офицерлер» негізінен дағдарыстың қиындықтарын басынан кешіріп жатқан ұсақ және орта кәсіпкерлердің, саудагерлердің, помещиктер мен ауқатты шаруалардың жанұясынан шыққандармен жасақталған болатын. «Жас офицерлер» батыл экспансионистік қимылдарға көшуді, Жапонияның белсенді сыртқы саясат жүргізуіне кедергі келтіретін шарттар мен келісімдерден бас тартуды және Қытайға қатысты белсенді сыртқы саясат ұстануды талап етті. Революциялық қозғалысты басып-жаншымағаны, экономикалық дағдарыстың салдарларын жеңе алмағаны, сондай-ақ армияны «модернизациялауға» байланысты бірнеше мың офицерді армиядан қысқартқаны және қызметте қалғандардың жалақысын кескені үшін «жас офицерлер» «партиялық кабинетті» айыптады.

«Жас офицерлер» одағы мен «жаңа» концерн иелері фашизмнің жапондық түрінің негізгі тірегі әрі қозғаушы күші болып табылды. Жапон фашизмінің әлеуметтік тірегінің басым бөлігін – қалалық ұсақ  және орта буржуазия, ауқатты шаруалар, ұсақ помещиктер арасынан шыққандар құрады. Жапониядағы фашистік қозғалыстың төменгі сатысы сол кезде жапон қоғамын, соның ішінде армияны жайлап алған әртүрлі бағыттағы ұлтшыл ұйымдар, гангстерлік-террористік топтар құраған болатын. «Жас офицерлердің» бағдарламасы мен ұрандарындағы сөздерді қарапайым халық императорды қаржы олигархтарының қысымынан қорғайтын әскерилер ретінде қабылдай бастады. «Жас офицерлер» «жаңа» концерн өкілдерімен (Кухара Накадзима) бірлесе отырып, Жапонияны партократтардан тазартпақ болды. «Жас офицерлер» император үшін жандарын қиятындығын білдіріп, олигархтарға қарсы күрес жүргізді. Атап айтқанда, елде әр түрлі террорлық актілер ұйымдастырып, олигархтарға қарсы құпия келісімдер жасады. Осындай актілердің құрбандары премьер-министр Ханагути, сонан кейін президент Сэйюкай және кабинет басшысы Инауи болды. «Жас офицерлер» армияда өз ықпалын арттыра отырып, императорлық билікті күшейтуді, парламент пен партияларды жоюды, партиялық үкіметтің биліктен кетуін және Маньчжурияны басып алуды талап етті. «Жас офицерлер» үкіметтік аппаратты ел ішінде фашизмді кеңінен насихаттау үшін пайдаланды. Фашистік топтардың заңға қарсы жасаған әрекеттері көптеген жағдайда жазасыз қалып отырды. Кейбір билеуші тап өкілдері өз мүдделерін жүзеге асыру үшін фашистік топтарға тиімді жағдай жасады. 

Қытайда шоғырланған жапондық Квантун армиясының құрамына кіретін «жас офицерлердің» өкілдері 1931 жылы Маньчжурия территориясындағы темір жолда жарылыс ұйымдастырып арандату әрекетін жүзеге асырмақ болды. Бірақ поезд миналанған қауіпті аймақтан аман-есен өтіп кеткендіктен арандатушылық әрекет сәтсіздікке ұшырады. Соған қарамастан, жапон әскерлері солтүстік-шығыс Қытайды басып алуға кірісті. Қысқа мерзім ішінде Маньчжурия басып алынып, оның территориясында император Пу И басқарған Марьчжоу-Го деп аталатын  «қуыршақ» мемлекет құрылды. Бұл мемлекет толығымен Жапонияның бақылауында болғандықтан оны отар ел ретінде қарастыруға болатын. Қытайдағы өзінің сәтті әскери қимылдарын жалғастырған жапон армиясы 1932 жылы Жэхэ провинциясы мен Ұлы Қытай қорғанына өтетін жолдарды басып алды. Сонымен қатар жапондар Ішкі Монғолияны да жаулап алды. Бұл жерде жапондар «автономия құру» арқылы Пекинмен қоса Қытайдың бүкіл солтүстік-шығысын Қытайдан бөліп алуды көздеді. 1937 жылдың шілдесінде Пекинде ұйымдастырылған кезекті арандатушылық Қытайға қарсы әскери қимылдар бастауға сылтау болды. Жапон әскерлері тез арада солтүстік және орталық Қытайға кең көлемде шабуыл жасап, Қытайды жаппай оккупациялауға кірісті. Сол жылдың қазанында Пекин, қарашасында Шанхай, желтоқсанында Нанкин, кейіннен көптеген провинция орталықтары басып алынды. Чан Кайши үкіметі Чунцинге көшті. Жапон агрессиясы Чан Кайши тұсында басталған Қытайды біріктіру үдерісін тоқтатып тастады. Осы кезде жапондар ШҚТЖ (КВЖД)-да антисоветтік арандатушылық әрекеттерді ұйымдастырды. Қуыршақ Маньчжоу-Го мемлекетінің құрылуы Жапонияның батыс елдерімен қатынасын айтарлықтай шиеленістіріп жіберді. Қатайдағы басқыншылық әрекеттері үшін Ұлттар Лигасы тарапынан айыптауға ұшыраған Жапония 1933 жылы бұл ұйымнан шығып кетті. Ендігі жерде Жапония әлемдегі халықаралық пікірмен санаспай, өзінің экспансиясын жүзеге асыруға мүмкіндік алды.   

Екінші дүниежүзілік соғыс қарсаңындағы Жапонияның сыртқы саясаты. Вашингтон конференциясында АҚШ және Жапония арасында қарым-қатынас шиеленісе түсті. Қиыр Шығыста өз позициясын нығайтқысы келген АҚШ, Жапонияның жоспарларын шектеуге ұмтылды. АҚШ-тың бұл мақсаттағы жасаған алғашқы табысты қадамы Ұлыбритания мен Жапония арасындағы келісімнің жойылуына қол жеткізуі болды. Бұл келісім бойынша Ұлыбритания Жапонияға агрессиялық саясатты жүргізуге көмек көрсетуге тиісті болатын. Осылайша Қиыр Шығыс пен Тынық мұхит бассейнінде өзінің басқыншылық әрекетін жүзеге асырмақ болған Жапония әскери жағынан әлсіреп, саяси тұрғыда оқшауландырыла бастады. Бұл бағытта АҚШ орасан-зор күш-қуат жұмсады. Жапония өзінің агрессияшыл жоспарынан бас тартуды ойлаған жоқ, керісінше армиясы мен теңіз флотын дамытудың жолдарын қарастыра бастады.  

Жапония 1935-1936 жылдары әскери өнеркәсіп пен қару-жарақ өндірісін дамыту жоспарын қабылдады. Бұл жоспарды билікке 1937 жылы келген князь Конэо кабинеті жүзеге асыра бастады. Конэо кабинеті елде әскери-фашистік диктатураны және Оңтүстік-Шығыс Азияда «жапондық тәртіпті» орнатуға бағыт алды. Жапониядағы барлық саяси партиялар тарқатылып, коммунистер мен демократиялық қозғалыстың белсенділері түрмелерге отырғызылды. Аталған бағыт іс жүзінде бүкіл мемлекеттік және экономикалық саясаттың үстінен монополиялардың бақылау орнатқандығын білдірді. Бұндай бағыт екінші дүнижүзілік соғыста Жапония жеңіліс тапқанға дейін жалғаса берді.

Қытайға қарсы агрессиялық соғысты жалғастыра беруге және КСРО-мен шайқасқа даярлануға бекінген Конэо кабинеті ел ішінде әртүрлі саяси-экономикалық салмағы бар топтардың басын қосып, оларды басқыншылық мақсаттарға қол жеткізетін қосымша күш ретінде пайдаланды. Бірақ 1937 жылдың шілдесінде Пекиндегі арандатушылық әрекеттен басталған Қытайға қарсы соғыс созылмалы сипат алды. Қытайдың ірі қалаларын басып алу жапондарға жеңіс әкеле қойған жоқ. Гоминьдан мен коммунистердің армиялары уақытша жеңіліске ұшырағанымен өз қарсылықтарын бір сәтке тоқтатқан жоқ. Сонымен қатар жапондар басып алған Қытайдың территориясында партизандық қозғалыс өрлей түсті. 

ХХ ғасырдың 60 жылдары мен ХХІ ғасырдың бас кезіндегі Жапонияның әлеуметтік-экономикалық дамуы. Жапон «экономикалық ғажайыбы». ХХ ғасырдың 60 жылдары Жапония – экономикалық даму қарқыны бойынша әлемнің басқа дамыған елдерін басып озды. 1969–1970 жылдары Жапонияда ұлттық жиынтық өнімнің орташа жылдық қарқыны 11%-ды құраса, Ұлыбританияда бұл көрсеткіш 2,8 %-ды, ал АҚШ-та 4,1 %-дан  аса алмады. Жапонияда өнеркәсіптік өндіріс 1951–1970 жылдары орта есеппен жылына 15,2 %-ды, Ұлыбритания мен АҚШ-та – 3 және 4 %-ға  өсті. 1950 жылы капиталистік өнеркәсіптік өндірістегі Жапонияның жеке үлес салмағы небәрі 1,7 %-ды құраған болса, 1970 жылы бұл көрсеткіш 10,1 %-ға жетті.

ХХ ғасырдың 60-жылдары жапон экономикасының жоғары даму қарқыны бірқатар факторлармен:

а) еңбек өнімділігінің айтарлықтай жоғары болуына қарамастан, жалақының төмен деңгейде болуымен (1969 жылы Жапонияның өңдеуші өндіріс саласындағы жұмысшының жалақысы АҚШ-тың осы салада жұмыс істейтін жұмысшының жалақысынан төрт есе аз болды);

ә) мемлекеттің қолдауы арқасында капиталдың қорлану деңгейінің жоғары болуымен шарттасты. 1969 жылы ұлттық жиынтық өнімге қатысты негізгі капиталға салынған инвестицияның үлесі 35,2%-ды құраса, бұл көрсеткіш басқа да дамыған елдер АҚШ-та 14,1 %, ал, Францияда 25,4 % болды;

б) ірі капитал қорланымдары машина және құрал-жабдықтар жасау саласындағы инвестицияларды ұлғайтуға мүмкіндік берді. Бұл салада Жапония, 1950–1970 жылдары Англия мен Франциядан 2,6 есе, ал, АҚШ-тан төрт есе асып түсті;

в) капитал салымдары ең алдымен, жапон экономикасының жетекші салалары болып табылатын металлургия, машина жасау, мұнай химиясы сияқты салаларға жасалынды. Бұл салалар ел экономикасы өсуін анықтайтын салалар болды;

г) патенттер мен лицензиялар сатып алу арқылы өндіріске әлемдегі ғылым мен техниканың жетістіктерін жаппай енгізу жалғаса берді;

д) Жапония импорттайтын мұнай және өзге де шикізаттарға ұзақ уақыт бағаның төмен болуы, ал керісінше, бұл ел экспорттайтын машиналар мен құрал-жабдықтарға әлемдік нарықта бағаның жоғары болуымен байланысты болды; 

е) Жапонияның әскери шығындарының төмен деңгейде болуымен, мысалы, 1976 жылы Жапонияның әскери шығындарының көлемі ұлттық жиынтық өнімнің 1 %-ын құрауымен анықталды.

ХХ ғасырдың 80 жылдарының орта шеніне қарай Жапония қарқынды әрі тұрақты дамушы ел ретінде әлемдік экономиканың орталықтарының біріне айналды. Жапония алтын мен валюта қорының көлемі  бойынша әлемдегі бірінші орынды иемденді. Жапонияның жан басына шаққандағы жылдық табысы 18 мың долларды құрады. Ал бұл көрсеткіш АҚШ-та 15 мың доллар болды.

 Құнарлы жердің тапшылығына қарамастан, Жапонияда ауылшаруашылығы өте жақсы дамып келеді және ол 125 млн. тұрғынды қажетті азық-түлікпен қамтамасыз етуде. 1970 жылдардың соңы мен 1980 жылдардың бас кезіндегі экономикалық дағдарыстар жапон экономикасының отын-энергия ресурстарымен нашар жабдықталғандығын көрсетті. Бұл Жапонияны экономиканың ғылыми сыйымдылығы жоғары салалары – электроника, компьютер, телекоммуникация, өлшеу-бақылау жабдықтарын шығару, автоматтандыру, биотехнологияны дамыта түсуге итермеледі. Қазіргі кезде Жапония әлемдегі видео аппаратура өндірісінің 90 %-дан астамын шығарып, әлемдегі роботтық техниканың 2/3 иемденеді. Жапония –қазіргі кезде индустриалды қоғамнан басты құндылық білім болып табылатын ақпараттық қоғамға өтуді жүзеге асыруда. Жапония ХХ ғасырдың 70-жылдары патенттер мен лицензияларды сатып алуды екінші кезекке қойып, ғылыми және техникалық зерттеу салаларын кең көлемде қаржыландыруға көшкен болатын.

9 Дәріс ХХ ғ. Қытай 

Бірінші дүние жүзілік соғыс кезіндегі Қытай. Бірінші дүние жүзілік соғыс басталысымен ел президенті Юань Шикай Қытайдың бейтараптығы жөнінде мәлімдеді. Бірақ 1914 жылдың 22 тамызында Жапония Шаньдун түбегіндегі Циндао портына таяу ауданға өзінің 30 мыңдық экспедициялық корпусын түсірді. 1915 жылдың 18 қаңтарында Жапония Юань Шикайға тарихта «21 талап» деген атпен белгілі ультиматум қойды. Бұл талап орындалған жағдайда Қытай Жапонияға толық тәуелді мемлекетке айналар еді. Ол кезде Қытайдың Жапонияға қарсы тұратын әскери қуаты блған жоқ. 1915 жылдың 9 мамырында Юань Шикай «21 талаптың» «біршама түзетілген» нұсқасын қабылдауға келісті. Бұл күнді Қытайдағы бірқатар қоғамдық ұйымдар «ұлттық масқара күні» деп жариялады. 

1916 жылдың 6 маусымында Юань Шикай кенеттен жүрек талмасынан қайтыс болды. Оның өлімінен кейін орталық билік әлсірей түсті. Ендігі жерде елдегі билікке әскерилердің ықпалы күшейді. Әскерилер елдегі жағдайды тұрақтандыру үшін парламентті таратып, орнына тікелей әскери басқару енгізбек болды. Бірақ бұл әрекет ел ішінде жаппай наразылық тудырғандықтан олар парламентті қайта шақыруға мәжбүр болды. Қытай революциясының көсемі Сунь Ятсеннің жағдайы да тұрақсыз болды. Ол біресе президент болып тағайындалса, біресе, қызметінен кетуге мәжбүр болды.

Бірінші дүниежүзілік соғыстан кейінгі Қытай. Бірінші дүние жүзілік соғыстан кейін Қытай экономикасы дамуы жағынан басқа мемлекеттермен салыстарғанда артта қала берді. Қытай мемлекетінің саяси құрылымы сипаты жағынан жартылай феодалдық және жартылай отар ел болды. Соғыс аяқталған соң Қытайдағы шетел капиталының экспансиясы мен империалистер арасындағы күрес одан сайын шеленісе түсті. Қытай сол кездегі әлемнің жетекші елдерінің мүдделері түйіскен аймаққа айналды. Жапония, АҚШ және Ұлыбритания сияқты мемлекеттердің Қытайдағы мүдделері қақтығысқа түсті. Қытайдың «ашық порттары» деп жарияланған қалаларда шетел кварталдары қалыптасты. Бұндай порттарға қуатты мемлекеттердің флоты мен әскери бөлімдері кіргізілді. Сетльменттер деп аталатын бұндай кварталдарда тұратын шетелдіктер Қытай заңдарына бағынудан босатылды. Атап айтқанда, шетелдіктер жасаған қылмыстары үшін қытай заңымен жазаланбады.

Қытай үкіметі олардың кәсіпкерлері мен саудагерлеріне салатын салықты тауар бағасының 5%-нан асыра алмады. Сонымен қатар Қытайдағы экономикалық, саяси билікті қолдана отырып, ірі державалар азаматтық билікті өзіне тартып алды немесе оған ықпал жасады. Қытайдың кейбір провинцияларында шетелдік мемлекеттер азаматтық билікті өздерінің қолдарына алып, кедендік салықтар мен алымдарды жинап, Қытай үкіметіне бағынбай өздері ақша шығарып отырды. Кедейленіп қалған қытай шаруалары шетелдік азаматтардың Қытайдағы кәсіпорындарында жалданып жұмыс істеуі кеңінен етек ала бастады. 

Қытай ауылдарында ірі байлармен ауқатты шаруалар үстемдік құрды. Жердің барлығы олардың меншігі деп жарияланып, шаруалар бұл жерлерді жалға алуға мәжбүр болды. Жалға алу мөлшері – жиналған өнімнің 50% (кейде одан да көп) құрады. Салықтардың түрлері көбейіп, шаруалардың жағдайы нашарлады: бай шаруалар кедейленген шаруалардың жерлерін тартып алып отырды және олардың балаларын құлдыққа сатуға құқылары болды. Мүлдем кедейленген шаруалар қарақшы тобырларға қосылды немесе қалаға барып, жұмыс іздеді (бірақ қалада жұмыс табу қиын болды. Себебі өнеркәсіп өте баяу дамыды). Бұл өз кезегінде Қытайдың әлеуметтік-экономикалық жағдайының нашарлауына өз әсерін тигізді.

Қытайда әлі де болса бекініп қалған ескі феодалдық жүйе техниканың, қоғамдық қатынастардың, өнеркәсіптің дамуына үлкен кедергі келтірді. Сонымен қатар Қытайдың ірі державалардың ықпалында болуы, бұл елдің ауылшаруашылығының артта қалуына және ауылшаруашылығы өнімдері бағасының әлемдік нарықтағы бағаның ауытқуына тәуелділігін арттырды. Әдетте шетелдіктер Қытайдан жібек, темекі, соя бұршағын, шайды импорттады. Бірақ соғыстан кейін қытайлық шайдың экспорты, әлемдік нарықта ағылшын және голланд шайымен бәсекелесе алмуынан құлдырап кетті. Қытайдың өнеркәсібі мен сыртқы саудасында шетелдік компаниялар импортының экспорттан асып түсуі, Қытайдың өз ұлттық өнеркәсібін дамытуына кедергі жасады. Мысалы, Шанхайда, Тяньцзиньде, Циндаода, Гуанчжоуда (Кантон), Ханькоуда орналасқан зауыт-фабрикалар Қытай экономикасының кішкене ғана бөлігін құрады. Қазба байлықтарды игерумен айналысатын кәсіпорындардан басқа ауыр өнеркәсіптердің саны жоқтың қасы болды. Қытай өнеркәсібіне қажетті-жабдықтар сырттан әкелінді. 

Үш жақтан қысым көрген Қытай еңбекшілерінің жағдайы тым ауырлап кетті. Олар шетел империалистерінің, қытай капиталистерінің және феодалдық мемлекет тарапынан әлеуметтік-экономикалық езгіге түсті. Шетелдік кәсіпорындар мен ұлттық кәсіпорындарда еңбек ететін жұмысшылардың құрамында жас балалар мен әйелдердің саны арта түсті. Сонымен қатар олардың ешқандай да құқығы болған жоқ. Жұмыс уақыты 11-14 сағатқа дейін созылды, демалыс күндері өте аз болды, ал жалақысы американдық немесе еуропалық жұмысшылармен салыстырғанда әлде қайда төмен болды. 

 Бірінші дүние жүзілік соғыстан кейін АҚШ, Ұлыбритания, Жапония сияқты қуатты мемлекеттер арасында Қытай үшін бәсекелестік күрес жүрді. Бұл күрестің нәтижесінде Қытай жартылай отар ел ретінде қала берді. Алпауыт мемлекеттер өздерінің Қытайдағы мүдделерін анықтап оны заңдастыру үшін халықаралық конференцияларда талқылап шешімдер қабылдап отырды. Қытайдың империалистік экспансия алдындағы әлсіздігі көп жағдайда оның бытыраңқылығына байланысты болды. Сондықтан Қытайды біріктіруді мақсат тұтқан жаңа революциялық күштер пайда бола бастады.

Қытайдағы революция елдің тәуелсіздігі үшін қоғамның барлық топтары қатысқан жалпы ұлттық империалистерге қарсы күрестің және пролетариаттың дербес таптық және қала кедейлерінің қозғалыстары мен кейбір провинциялардағы шаруалардың жеке бой көрсетулері тоқайласқан күрделі құбылыс болды. 1925 жылдың қазан-желтоқсан айларында генерал Чан Кайши басқарған гоминьданның ұлттық үкіметі Гуандун провинциясындағы милитаристерге қарсы әскери жорық бастады. Ұлттық революциялық армияның солтүстік жорығы 1926 жылдың шілдесінде басталып, 1928 жылы аяқталды. Бұл жорықтың бірінші кезеңінің барысында Орталық Қытайдағы біраз милитаристер талқандалды. 1927 жылдың сәуірінде Нанкин мен Шанхайды басып алғаннан кейін Чан Кайши астананы Нанкинге көшіріп, нанкин үкіметін құрды. Оны солтүстіктегі милитаристік күштер қолдады. Орталық билікті қолға алғаннан соң Чан Кайши (содан соң басқа да гоминьдан жетекшілері) өздерінің бақылауынан шығып бара жатқан, коммунистер бастаған қозғалыстарды тікелей басып-жаныштауға кірісті. Ірі державалар кірісуінен жұмысшы табының тәжірибесінің аздығынан, шаруалардың саяси білімінің  жоқтығынан 1925-1927 жылдары революция жеңіліске ұшырады. Бірақ тарихта үлкен із қалдырды – Қытай жұмысшылары, шаруалары тәжірибе жинақтады; КСРО-мен жақсы қарым-қатынас орнатты.

1928 жылдың өзінде-ақ Нанкин үкіметі Қытай нарығын шетелдік бәсекеден қорғайтын кеден автономиясын қалпына келтіретіндігін жария етті. Ұлттық рыноктың дамуына тұсау болған ішкі кедендік кедергілер де жойылды. Келіссөздер арқылы үкімет 33 концессияның 20-сын Қытайға қайтарды. Оның есесіне Гоминьданның ұлттық қайта құру жоспарларын көмек алу жөніндегі есебі түгелдей сәтсіздікке ұшырады. Қытайдың сыртқы саяси жағдайы жапон қарулы шапқыншылығы басталғаннан кейін күрт шиеленісті. 

1931 жылы Жапония Маньчжурияны басып алды. Гоминьдан үкіметінің батыс елдерге жапон басқыншылығын тоқтату туралы өтініштері сәтсіздікпен аяқталды. Бұл жағдай Чан Кайшиді 1935-1936 жылдары тағы да Кеңес Одағынан әскери және қаржылай көмек көрсету жөнінде өтініш жасауға мәжбүр етті. Ішкі саясат саласында Гоминьданның әрекеті орталық билікті нығайтуға, экономикалық жоспарлау элементтері бар мемлекеттік реттеу тәртібін енгізуге, өндірісті ынталандыруға, таптық қайшылықтарды бәсеңдету мақсатында ішінара әлеуметтік реформалар жүргізуге, ақырында, коммунистердің қарулы күштеріне қарсы аяусыз соғысуға бағытталды. Кейбір бағыттарда бұл саясат тиімділігін де байқатты. Мемлекеттік банк жүйесі құрылды. Өнеркәсіпте, транспортта мемлекеттік сектор нығайды. Дүниежүзілік экономикалық дағдарыс жағдайында қытай өнеркәсібінің негізгі салалары жылына 6 %-дан астам өсім беріп отырды. Прогрессивті сипаттағы жұмысшы қозғалысына бақылау орнатып, одан коммунистерді аластауға қолы жетті. Бірақ гоминьданның аграрлық заңдары орындалмады. Ауылдағы билік бұрынғыша сол жерлердегі өсімқор топтың қолында қала берді. Гоминьдан режимінің ішкі және сыртқы саясат салаларындағы қол жеткен табыстары Қытайдың түбегейлі мәселелерін шешпегенімен коммунистердің әлеуметтік негізін тарылтып, Қытайдағы «кеңес қозғалысын» жеңіліске ұшыратты.

1920–30 жылдардағы Гоминьдан мен Коммунистік партия арасындағы күрес. Ұлттық-революциялық лагерьдегі алауыздық Қытай революциясының дамуында екі бағыттың арасындағы қарама-қайшылықтардың шиеленісуі нәтижесінде пайда болды. Чан Кайши және Гоминьдан басшыларының көпшілігі орталық билікке қолдары жеткеннен кейін революция аяқталды деп есептеп, Қытайда жеңіл реформалар арқылы капиталистік жолмен жаңғырту қажет деп есептеді. Қытай компартиясының бағдарламасы басқаша болды: революцияны әрі қарай жалғастыру, пролетариат гегемониясын орнату, аграрлық революцияны өрістету, банктерді, рудниктерді, теміржолдарды, пароход компанияларын, ірі кәсіпорындарды, фабрикаларды тәркілеп, мемлекет меншігіне алғанша буржуазияға саяси және экономикалық шабуылды тоқтатпау керек деп санады. Гоминьдан мен компартия арасындағы күрес жиырма жылға созылған азамат соғысына айналып, 1949 жылы аяқталды.

Екінші дүниежүзілік соғыс соңында Қытайдың ішкі саяси және халықаралық жағдайы. Екінші дүниежүзілік соғыс аяқталысымен Қытайда екі партия – КПК және Гоминьдан арасында күрес басталды. 1946 жылдың мамырына дейін Қытай территориясында кеңес әскерлері сақталды. Жапондар жаулап алып қуыршақ мемлекет құрған Маньчжоу-го экономикалық жағынан біршама дамыған болып шықты. КСРО мен Қытай ШҚТЖ-ны (КВЖД) ортақ қолдана бастады. 1945 жылы 10 қазанда КПК мен Гоминьдан арасында келіссөздер болып мемлекет тағдырын шешуге, «демократиялық» республикаға көшуге кірісті. Бірақ партия басшылары арасында (Чан Кайши мен Мао Цзэдун) қайшылықтар орын алды. Бұл қайшылықтардың азаматтық соғысқа ұласып кетпеуі үшін екі ірі держава – АҚШ пен КСРО КПК-дан, жартысы Гоминьданнан тұратын Қытай Республикасының мемлекеттік кеңесін ұйымдастыруды ұйғарды. АҚШ болса Гоминьдан үшін 150 мың адамдық армия жасақтауға кірісті. Бұл армия 1946 жылы КПК бақылап отырған территорияға енді. Бұл азаматтық соғыстың басталуына алып келді. 

1946-1949 жылдары азамат соғысында Қытай коммунистік партиясы жеңіске жетті. Гоминьдан мен Чан Кайшидің жеңілуінің бірнеше себептері болды: жапондарға қарсы соғыс жылдарында Чан Кайшидің партиясы мен үкіметі өз беделдерін түсіріп алды; Гоминьданның реформашылдық саясаты сарқылды; Қытай шенеуніктері үшін үйреншікті сыбайлас жемқорлық биліктің жоғары топтарын аздырды, олар жапон басқыншыларына қарсылық ұйымдастыруға дәрменсіз болып шықты. Компартия Жапонияға қарсы соғыс жылдарында өз күштерін қалпына келтірді, азат етілген аудандардың территорияларын кеңейтті, КСРО-ның көмегімен соғысқа қабілеті бар армия құра алды, соғыс аяқталғаннан кейін компартия қалың бұқараға түсінікті, қарапайым ұран көтере білді. Жапонияның Маньчжуриядағы Квантун армиясын талқандауы, бұл миллиондық топты қарусыздандыруы және ол қаруларды қытай коммунистеріне беру армияны қарумен қамтамасыз етті. Азамат соғысы жылдарында сенімді тыл жасалды. АҚШ-тың осы кезде гоминьданға көрсеткен көмегі мардымсыз болды. 

Халықтық революция және даму жолын таңдау мәселесі. Қытай Халық Республикасының жариялануы. 1949 жылы қыркүйекте Пекинде Кеңестік Халықтық Саяси кеңес жиналысы болды. Оған антигоминьдан бағытын ұстанғандар жиналды. Жиналыста Орталық Халықтық Өкімет құру, билікті негізінен халыққа беру ұйғарылды. 1949 жылдың 1 қазанында Қытай Халық Республикасының құрылғандығы жарияланды. Бұл жөнінде Мао Цзэдун «Халықтық демократиялық диктатура» бағдарламасында ұсынған болатын. Мао Цзэдун азамат соғысынан кейін  ҚХР-ның даму стратегиясын ұсынды. Стратегия бойынша – социализмге жету,  «жаңа демократия» құру – негізгі мақсат болды. Партияның негізгі міндеті жұмысшы табы басты рөлді атқаратын экономикалық жағынан дамыған мемлекет қалыптастыру еді. Осы міндетті орындауда КСРО қол ұшын беретін болды. Чан Кайши ҚХР-ды мойындамай Тайваньға кетті. Тайваньда АҚШ-тың қолдауымен капиталистік негізде дамитын Қытай Республикасын құрды. 

ҚХР – ішкі және сыртқы саясаттың бірінші онжылдығы (1949-1959). ҚХР құрылғаннан кейін 1949 жылы қазанда социалистік құрылыс басталды. Аграрлық реформа жүргізіліп, шаруалар ұжымдастырылды. Аралас экономика құрылды: ішінара мемлекет қарамағына алу арқылы мемлекеттік сектор пайда болды, ол жеке кәсіпкерлікпен қатар өмір сүріп отырды. 1950 жылы партия басшысы Мао Цзэдун Москваға ресми сапар жасады. Осы сапар барысында ол Сталинмен кездесті. Кездесу нәтижесінде ҚХР мен КСРО арасында мерзімі 30 жылға созылған достастық, бір-біріне көмек көрсету жөнінде келісімге қол қойылды. Бұдан өзге КСРО ҚХР-ға 300 миллион доллар несие берді. Ал ҚХР болса, бұрындары жапондардың иелігінде болған Маньчжурияның бір бөлігі, Порт-Артур мен Қиыр Шығыс порттарын КСРО-ның пайдалануына рұқсат берді. 

Бағдарламада белгіленгендей аграрлық реформалар 1950 жылдың жазында басталды. Шаруалар ұжымдастырылды, жеке меншікке тыйым салынды. Бірақ бұл ұжымдардың техникалық жабдықталуы нашар еді. ҚХР армиясы Гоминьдан әскерлерін 1952 жылдың орта шенінде жеңді. ҚХР әскери бөлімдері 1951 жылы Тибет территориясына баса-көктеп енді. Осыдан кейін ҚХР-ның құрамына Тибет автономия ретінде енді.  1952 жылы «өтпелі кезең» аяқталған соң КПК «басты мақсат» кезеңіне өтті. Оның негізі – социализмге ауыл шаруашылығы мен өнеркәсіпті бейімдеу болды. КСРО-ның көмегімен ҚХР-да 1953-1957 жылдар аралығындағы 5 жылға есептелген жоспар жасалынды. Осы жылдары 156 жаңа өнеркәсіп орындары салына бастады. 1957 жылы оның 68-і қолдануға берілді. Қалаларда буржуазиялық саудагерлер бірте-бірте мемлекеттің қарауына алынды. 1953-1957 жылдар арасында өнеркәсіптердің өндіріс көлемі 141% көтерілді. Қалаларда тұрғын үйлер салынды. Білім реформасы жүзеге асырылды. 

ҚХР-дың дамуына Сталиннің қайтыс (1953) болуы қатты әсер етті. 1954 жылы қабылданған конституцияда мемлекет құрылысы «социалистік» деп белгіленді. Негізгі билік партияның қолында болды. КСРО-да өткен ХХ съезде Сталиннің жеке басына табынушылық жөнінде айтылған сөздерді 1956 жылғы КПК-ң VІІ сессиясы құптады. Мао Цзэдун да көп адамдарды репрессияға ұшыратты. 1957 жылы қылмыс жасаған адамдарды «қайта тәрбиелеу» үшін ауыр, қара жұмыстарға апарды. 1957 жылы Халықаралық жұмысшы партияларының жиналысына бару мақсатымен  Мао Цзэдун КСРО-ға сапар жасады. 

«Үлкен секірістен Реттеуге» дейін. Мао Цзэдун коммунизмге КСРО-дан бұрын жетуді ойластырды. Сондықтан екінші бесжылдықты бір жыл ішінде өту жоспарланды. Ауыл шаруашылығын 2,5 есе, өндірісті 6,5 есе көбейту қарастырылды. Жаңа ұрандар пайда болды: «Үлкен секіріс», «Халықтық коммуна», «Жаңа бас сызық» – бұл «3 қызыл белгі» деп аталды. Экономиканы осылайша тез қарқынмен дамыту мүмкін емес еді, сондықтан өндірістің көлемі азайды. Белгілі бір кәсіпке маманданбаған өнімнің сапасы төмендеді. Маоның жарлығы бойынша күріш өсіретін жерлердегі торғайларды ұстау талап етілді. Торғайлардың азаюы өз кезегінде құрт-құмырсқаның көбеюіне алып келіп, бұл жаңа қиындықтар тудырды. 

1959 жылы маршал Пэн Дэхуай мен бір топ басшылар Мао Цзэдунның жүргізген саясатына қарсылық білдірді. Нәтижесінде оларға «антипартиялық тұлғалар» деген айып тағылып, орындарынан босатылды. Пэн Духэйдың орнын Маоның жақтасы Линь Бяо тағайындалды. Ал Тибетте КПК-ның жүргізген саясатына наразылық Далай-Ламаның басқаруымен болған көтеріліске алып келді. Далай-Ламаның Үндістанға қашуына тура келді. Мао Цзэдун өзінің қателіктеріне жауап бермеу үшін партия басшылығынан шығып, орнына Лю Шаоциді отырғызды. Лю Шаоцидің келуімен «үлкен секіріс» саясаты арнайы жарияланбағанмен тоқтатылды. 60-жылдары Қытай экономиканы «реттеуге» кірісті. 1962 жылы ҚХР-ң кейбір аудандарын аштық жайлады. Ауыл шаруашылығында қайта реформалар жүргізілді. Әскери құрылыстар жүргізуге ерекше көңіл бөлінді. Ядролық бағдарлама нәтижесінде 1964 жылы ҚХР-да атом бомбасы жасалынды. Мао Цзэдунның жасаған қателіктеріне қарамастан оның еңбектері үлкен тиражбен шығып жатты. Газет-журналдарда оның еңбектерін жиі мақтап, жоғары бағалап отырды. Бірақ халықты оған сендіру қиын еді. Сондықтан Мао Цзэдун өз позициясын нығайтқысы келді. ҚХР-ң сыртқы саясаты КСРО-дан қатты ерекшелінді. ҚХР Чан Кайши билеп отырған Цзиньмынь және Мацзу аралдарына оқ ату салдарынан АҚШ пен ҚХР арасындағы жағдай шиеленісті. 1959 жылы ҚХР-ң Үндістанмен жағдайы шиеленісті, КСРО-мен достастық байланысы суи бастады. 

«Мәдени революция» себептері: мәні, қорытындылары және нәтижесі. 1966 жылы Мао Цзэдун өз билігін нығайту үшін «мәдени революция» жүргізді. Оның негізгі себебі – ескі, антисоциалистік мәні бар өнер туындыларын, әдебиеттің көзін құрту болды. Мао Цзэдунның еңбектері ғана жоғары бағаланып, оның айтқан нақыл сөздерін әрбір ҚХР азаматы жатқа білу керек еді. «Мәдени революцияны» ұйымдастырғандар – Мао Цзэдунның әйелі Цзян Цин мен Чжан Чуньцяо. Олар жоғарғы оқу орындарындағы (Пекин университеті) студенттерді «хунвейбин» топтарына, ал жұмысшыларды «цзаофаней» топтарына жинап  бүкіл Қытай жерінде өнер туындыларын жоя бастады. «Мәдени революцияға» қарсы шыққандарды ауыр жазалады. 1967 жылы Уханда қарсылық кең тарады. Мао Цзэдун бұл жерге әскерді алып келді. 

1967-1968 жылдар аралығында өнеркәсіп өндірісі 15-20%, ал ауыл шаруашылығында астық өндірісі 1957 жылмен тең болды. Халық саны 100 миллионға көбейді. Партия ішінде де «тазарту» болды. Тек Мао Цзэдунның жақтастары партияда қалды. 1969 жылы Пекинде өткен ІХ партия съезінде «Мәдени революцияның» бірінші кезеңі жарияланды. 1969 жылы «Мәдени революцияның» екінші кезеңі басталды. Оның негізгі мақсаты І кезеңдегі атқарылған жұмыстарды аяқтау, басқарудың жаңа механизмін құру еді. Мао Линь Бяоны өзінің ізбасары деп тағайындауы Цзинь Цин мен Чжоу Эньлайдың бірігуіне алып келді. 1971 жылы Линь Бяо қайтыс болғаннан кейін екі топ арасында күрес қайта басталды. «Мәдени революцияның» соңғы кезеңі 1974–1976 жылдар. 1975 жылы ҚХР-ң жаңа конституциясы жарияланды. Конституция бойынша әскерилердің құқықтары ұлғайды. Сот жүйесі жергілікті ревкомдардың қолына өтті. 1976 жылдың 8-қаңтарында Чжоу Энблайдың қайтыс болуы партия ішіндегі билік үшін күресті шиеленістірді. Дэн Сяопин премьердің орнына тағайындалмай, құғынға ұшырайды. 1976 жылы 9 қыркүйекте 83 жастағы Мао Цзэдун қайтыс болады. 

Реформалар жолындағы Қытай (1978-2000). Елдің әлеуметтік-экономикалық өміріндегі өзгерістер. Мао Цзэдун өлімі Қытайдың жаңа заман тарихындағы жаңа кезеңнің басталғандығын білдірді. Мао – Қытайды дағдарысты жағдайда қалдырды. Ресми деректер бойынша, елде 20 миллионға жуық адам жұмыссыз еді. Ал 8 млн. адам жұмыс «іздеушілер» кезегінде тұрды. Жұмыссыздық пен азық-түлік тапшылығы салдарынан елде  100 млн. адам аштық жағдайын бастан кешірді. Адам басына шаққандағы жылдық орташа ақшалай табыс 220 долларды құрады. Ауыл шаруашылығында 80 долларды құрап, әлемдегі ең төменгі деңгейді көрсетті.

Негізгі азық-түлік пен халық тұтынатын өзге де тауарлар тізімдік парақшалар арқылы берілді. Халық тұтынатын тауарды және ең бірінші кезектегі тауарларды өндіру қарқыны халықтың өсу қарқынынан төмен болды. Бұндай жағдай елдегі әлеуметтік-экономикалық ахуалды одан ары қиындата түсті. 1976 жылы Мао Цзэдун қайтыс бола салысымен билік үшін күрес күшейіп, ел азамат соғысының алдында тұрды. Бұл күресте «мәдени революция» кезінде қуғынға ұшыраған Дэн Сяопин бастаған топ жеңіске жетті. ҚКП жаңа басшылығының әрекеттері реформалар жасаумен байланысты болды. Мао Цзэдун саясаты қате деп жарияланды, «секірістер» мен «реттеу» науқандары елге және халыққа үлкен зиян келтірген құбылыстар ретінде айыпталды. Аралас экономика құруды, рынок механизмдерін пайдалануды, шетел капиталын келтіруді қарастырған ұзақ мерзімді бағыт белгіленді. Біреулер «қытайлық сипаттағы социализм» құрамыз десе, екіншілері «қытайлық ерекшіліктері бар капитализм» құру керек деді.

Реформалар жүйесіндегі басты шара – селолық жерлердегі коммуналарды таратып, кооператив құрылысын жою, отбасылық мердігерлік енгізу болды. Өнеркәсіпте тұрмыстық техниканы шығаруға баса назар аударылды. Бұл үшін өнеркәсіпте құрылымдық қайта құру жүргізілді. Сөйтіп, ауылшаруашылығы халықты азық-түлікпен қамтамасыз етсе, өнеркәсіп телевизорлар, тоңазытқыштар, кір жуатын машиналар, жиһаздарға байланысты күнделікті сұраныстарды қанағаттандырумен айналысты. Ұсақ бизнеске қолдау көрсетілді. Шаруалар артық өнімдерін базарларда еркін сата алатын болды. Жағалаулық қалаларда еркін немесе жеңілдікпен пайдаланатын кәсіпкерлік аймақтар ашылды. Бірақ мемлкеттік сектор әлі де басым еді. Ал, әкімгершілік жүйе нарықтық қатынастардың толық дамуына мүмкіндік бермеді. Реформалар мемлекет тарапынан қатаң бақылау жағдайында іске асырылды. 

Қытайдың Орталық Азиядағы экономикалық мүдделері. Кеңес мемлекетінің ыдырауынан бастап Орталық Азия территориясына Қытай мен Ресейдің экономикалық және саяси ықпал үшін күресі басталды. Екі мемлекетке де Орталық Азия аймағы шекаралас, сондықтан осы аймақтағы тұрақтылық олардың қауіпсіздігімен байланысты. Орталық Азия факторы Шанхай ынтымақтастық ұйымын құрған кезде де шешуші рөл атқарды. ШЫҰ құрамына Ресей, Қытай, Түркменстан және өзге ТМД елдері кіреді. Қытайдың Қырғызстан, Түркменстан, Қазақстанға және өзге республикаларға байланысты қызығушылығы энергия қорлары мен өз тауарларын өткізетін нарықтың қажеттілігімен байланысты. 

Қазіргі таңда Қытай үлесіне әлемдегі мұнай импортының 35% келеді. Таскөмір қорларынан Қытай бірінші орын алады, су қорларымен де бай. Мұнай Қытай экспортының маңызды саласы, қазір мұнай өндіруден әлемде бесінші орын алады. Қытай мұнайды Венесуэла, БАЭ, Ливиядан көп өндіреді. Мұнай экспортерларының қатарына кіретін 11 ел ОПЕК мүшелерінің ішінде тек Сауд Аравиясы мен Иран ғана Қытайдан үстем түсіп отыр. 2005 жылы Қытай 180 млн. тонн мұнай өндірсе, 317 млн. тонн, яғни, екі есе көп тұтынды. Бұл факт Қытайдың экономикалық дамуымен және дамыған батыс елдерінің экологияға зиянды өндірісті жұмыс күші арзан аймақтарға ығыстыруымен байланысты болып отыр. 

«Әлемдік фабрика» шикізат көздерінсіз, энергоқорларынсыз өмір сүре алмайды. Сонымен бірге Қытай соңғы уақыттарда автомобиль өндірісімен белсенді айналыса бастады. 1993 жылға дейін Қытайға өз мұнайы жеткілікті еді, қазір мұнай қорларының жетіспеушілігі сезіле бастады. 2020 жылға қарай Қытай 450 млн. тонн мұнай қолданады, ал оның өндірісі тек 200 млн. тонн. ғана болады деп есептеліп отыр. Сондықтан Қытай шикізат көздері бай көршілеріне назарын тіге бастады. 

ХХІ бас кезіндегі ҚХР-дағы әлеуметтік-экономикалық реформалардың нәтижелері. 2003 жылы билік басына келген Қытайдың қазіргі жетекшілігі реформалардың басты нысаны ретінде әлеуметтік саланы белгіледі. Дэн Сяопиннің ұранын іске асыру нәтижесінде адамдар мен кейбір аудандар әл-ауқатын жақсартып, іскерлер мен шенеуніктердің көптеген өкілдері айтарлықтай қаржы және материалдық байлықты жинап алды. Алғашқы қорланған капитал Қытайдың оңтүстік аудандарында шоғырланды. Қытайдың жаңа жетекшілігі алдыңғы концепцияны толығымен өзгертіп, оны «жалпы баю және әлеуметтік игілікті қоғам» ұранына айналдырды. Қазіргі кезде Қытай үкіметі елдің солтүстік-батысындағы «ескі аудандарды» дамытуға қыруар қаржы бөлуде. Бұл өз кезегінде шанхайлық топтардың мүддлеріне керіғар келуде. Сонымен қатар аймақтық деңгейде де осындай қайшылықтар орнын алуда. Бірақ ҚКП бұндай қайшылықтардың партиялық басқару ауқымынан шығып кетуіне жол бермей келеді. 

Сарапшылардың көрсетуі бойынша соңғы кезде пайда болған күрделі мәселе Қытайдың инновациялық дамуы. Себебі Қытай жоғары технологиялар иесі емес және жақын аралықта ондай жетістікке қол жеткізуге мүмкіндігі жоқ. Яғни, өндірістің экстенсивті түрі үстемдік жүргізеді. 

 ХХІ ғасырдың бас кезіндегі ҚХР-дың сыртқы саясаты. Қытай қазіргі кезде халықаралық қатынастардың жай ғана қатысушысы емес, ол өзін жетекші ойыншылардың қатарынан көрінгісі келеді. Бұл АҚШ пен Ресейдің алаңдатушылығын тудырады. АҚШ, Ресей, Қытай арасында көптеген шешуін күтіп отырған мәселелер бар. Екінші жағынан Ресей мен Қытайды «ортақ жау» – АҚШ-тың болуы жақындатып отыр. АҚШ тарапынан әскери қауіп болып тұрған кезде Қытай мен Ресейдің қарама-қайшылығының сипаты жасырын түрде болып келеді. Егер АҚШ тарапынан болатын әскери қауіп жойылатындай күн туса, Ресей мен Қытай арасындағы күрделі мәселелер судың бетіне шығып, олардың түрі де, сипаты да өзгеруі мүмкін. 

10 дәріс. Иран, Ауғанстан

Иран 
Бірінші дүниежүзілік соғыс кезіндегі Иран. Бірінші дүниежүзілік соғыста Иран ресми түрде бейтараптық саясат ұстанғанымен оның территориясы Үштік Одақ пен Антанта елдерінің арасындағы әскери қимылдар мен саяси ықпал ету үшін жүргізілген күрестің сахнасына айналды. 1914 жылы түрік әскерлері Иран, Әзірбайжан аудандарына басып кіріп, Хой, Урмия, Тебриз қалаларын басып алды. 1915 жылы орыс әскерлері шабуылға шығып, түріктерді Әзірбайжаннан қуып шықты. 1915 жылы Англия мен Ресей құпия шартына сәйкес, Иран екі ел арасындағы ықпал ету аймағына бөлінді. 1917 жылдың басында Иран – Англия, Германия және патшалы Ресейдің оккупациясына ұшырады. Дәлірек айтқанда, оңтүстігінде – ағылшындар, батысында – немістер, ал солтүстігінде орыс әскерлері орналасты. Соғыс жылдарында Иран экономикасы әбден құлдырады. Халық арасында жұқпалы аурулар тарады, аштық жайлады. 

1917 жылғы қазан төңкерісінен кейін Ресейдің соғыстан шығуы және Германия мен Осман империясының жеңілісінен соң Иран территориясын ағылшын әскерлері толығымен оккупациялады. Соғыстан кейін Иран күйзеліске ұшырап, оның экономикасының іргесі шайқалды. Елдің саяси өмірінде дағдарыс белең алды. Мәжіліс (парламент) тарқатылып, үкіметтік кабинеттердің жиі-жиі ауысулары орын алды. 1919 жылдың 9 тамызында «Персияның прогресі үшін британдық көмек туралы келісімнің» негізінде ағылшындық әскери кеңесшілер мен нұсқаушылар Иран армиясын, қаржы жүйесін, жол құрылысын, сыртқы сауда мен мемлекеттің өмірінде аса маңызды рөлдерді атақаратын өзге салаларды толғымен өз бақылауына алды. Бұл – Иранның үстінен Ұлыбритания протекторатының орнағандығын білдірді. 
Ирандағы ұлт-азаттық қозғалыс және оның жеңіліске ұшырауы. Ағылшын оккупациясы мен «Персияның прогресі үшін британдық көмек»   келісіміне қол қою, халық бұқарасының ашу-ызысы мен наразылығын тудырды. 1920 жылдың 7 сәуірінде Тебриз қаласында шах билігі мен ағылшын ықпалына қарсы көтеріліс басталды. 1920 жылы Иранның солтүстіктегі провинциясы – Гилянда ұлт-азаттық қозғалыс басталды. Бұдан басқа әділетсіз шартқа наразы болған халық Ирандық Әзірбайжанда, Хорасанда азаттық күрестің жолына түсті. Сонымен қатар, 1920 жылы Иранда ұлт-азаттық қозғалыстың көптеген ошақтары пайда болды. 

Азамат соғысында жеңіліс тапқан ақ гвардияшыл әскерлердің қалдықтарын қуып келген Қызыл Армия бөлімдері Иранның Энзел портына басып кірді. Бұл әскери бөлімдердің басында Каспий теңізі флотилиясының бастығы Ф.Раскольников пен большевиктер партиясы Кавказ бюросы Орталық Комитетінің төрағасы Серго Орджоникидзе тұрды. Иранның солтүстігіндегі ұлт-азаттық  қозғалыстың көсемі Кешек хан Қызыл Армиядан қару-жарақпен көмек көрсетуді сұрады. Иран елі социалистік революцияның шығыстағы тірегі болады деп үміттенген Ресей өкілдері Кешек ханға көмек беруге келіседі. Ақ гвардияшыл топтар және ағылшын әскерлері қалдырып кеткен оқ-дәрі, барлық қару-жарақ қоры Кешек ханға беріледі. Кеңес үкіметі Ирандағы ұлт-азаттық күреске Кешек хан ешбір риясыз және ішкі есепсіз көмектеседі деп иланды. Қажетті алғышарттар пісіп-жетілген аймақтарға социалистік революцияны экспорттауға болады деген қағиданы ұстанған Кеңес үкіметі Иранда социалистік революцияны жүзеге асырып, Коммунистік Интернационалдың дүниежүзілік пролетарлық революция жеңеді деген идеясын жүзеге асырып көрмекші болды. Бұл мақсатты іске асыру үшін Кеңестік Ресей Әзірбайжан мен Түркістандағы мұсылман халықтарынан Иран коммунистік партиясы мен Иран Қызыл Армия бөлімдерін құрып, оларды Каспий теңізі арқылы жедел Иранға жеткізді. 

1920 жылдың 5 маусымында Гилян Республикасы жарияланды. Оның төрағалық қызметі Кешек ханға ұсынылды. Қуыршақ Иран коммунистерінің үкіметі мен Парсы Қызыл Армиясының жеткшілігі Гилянда шұғыл түрде социалистік сипаттағы жаңарулар мен өзгерістер енгізіп, Ресей Кеңес үкіметі үлгісіндегі мемлекеттік құрылымды орнатуға кірісті. Кешек хан басқарған үкімет басшылары Иран коммунистерінің социалистік құрылыс орнату әрекеттеріне үзілді-кесілді қарсылық білдірді. Бұл саясатты жақтырмаған Кешек хан өзін қолдайтын әскер топтарымен орманға кетіп қалды. 

1921 жылы 4 тамызда Гилянда Кеңес Республикасы жарияланды. Бірақ бұл үкіметті жасанды Иран коммунистері мен жасанды Парсы Қызыл Армиясы қорғай алмады. Гилян аймағына шах әскері жақындағанда-ақ, Кеңес үкіметінің басшылары бас сауғалап Ресей жеріне қашып кетті. Шах әскері Гиляндағы революция ошағын қанға тұншықтырды. Сөйтіп, Иран жерінде жасанды Кеңес үкіметін құру әрекеті іске аспай қалды. Бірақ, көп ұзамай-ақ, Иранның орталық үкіметі Хорасан, Гарген және Тебризде және басқа да Иран провинцияларындағы революциялық бас көтерулердің талқанын шығарды. Бұл провинциялардағы ұлт-азаттық қозғалыстың жеңіліс табуының басты себебі 1920–1922 жылдардағы антиимпериалистік лагерде ауызбірліктің болмауы, күреске халық бұқарасының төменгі жіктері өкілдерінің аз тартылуы, қоғалыстың бытыраңқылығы мен жергілікті сипатта болуы және иран үкіметіне ағылшындар тарапынан нақты көмектің көрсетілуі болды.

«3 хут» (21 ақпан 1921 жыл) мемлекеттік төңкеріс. Ұлт-азаттық көтерілісті басып-жаныштағанына қарамастан, Каджарлық монархия елде сепаратистік қозғалысты өз күшімен ауыздықтай алмады және Иранның Англиядан тәуелсіздігін қорғауға дәрменсіздік таныты, халық бұқарасының алдында беделін түсіріп алды. Иранда қайтадан антиағылшындық ұран негізінде ұлт-азаттық қозғалыстың нышандары белгілі бола бастады. Осындай күрделі жағдайда 1921 жылдың 21 ақпанында (3 хута - иран күнтізбесі бойынша 1299 жыл) Тегеранда мемлекеттік төңкеріс болды. Бүлікті ағылшындармен астыртын байланысқан сейіт Зия-эд-Дин Табатабаи ұйымдастырғанымен, оны жүзеге асырушы күш Резахан басқарған казактар бригадасы болды. Каджарлық үкімет биліктен тайдырылып, оның орнына Зия-эд-Дин басқарған жаңа үкімет келді. Резахан бұл үкіметтің құрамында әскери министрдің мансабын иеленді. Иран тарихында бұл үкімет «Қара кабинет» деген атпен белгілі. Елдегі патриоттық күштерге арқа сүйген бұл үкімет жұмысшылар мен шаруалардың жағдайларын біршама жақсартуды көздейтін декларация қабылдап, сыртқы саясатта тәуелсіздік жариялай отырып, 1919 жылғы ағылшын-иран келісімінен бас тартатындығын мәлімдеді. Зия-эд-Диннің және оның орнын басқан Кавам-эс-Салтанның үкіметтері антиағылшындық сипаттағы бірқатар шараларды жүзеге асырды. 1921 жылдың көктемінде Иран территориясынан ағылшын әскерлері шығарылды. Осылайша, Англия Ирандағы өзінің барлық позицияларынан айрылды. Иран билігіне өз ықпалынан шықпайтын үкіметті қойғысы келген ағылшындар мемлекеттік төңкеріске астыртын қатысу арқылы Ирандағы саяси бақылауды өз уысынан шығарып алды. 

Бұл жағдайды КСРО үкіметі өз пайдасына ұтымды қолданып қалды. Атап айтқанда, 1921 жылдың 26 ақпанында Москвада «Кеңес-Иран» келісіміне қол қойылды. Аталмыш шарттың 6-бабына сәйкес «Иран территориясы Кеңестік Ресейге қарсы шабуыл жасайтын базаға айналдырылса және Иран үкіметі өз күшімен бұл қауіпті болдырмауға дәрмені жетпесе, онда кеңес әскерлерін Иран территориясына кіргізу көзделеді». КСРО бұл құқығын 1941-1942 жылдары жүзеге асырды. 

Реза-шахтың буржуазиялық реформалары. Реза-хан 1923 жылы премьер-министр, ал 1925 жылдың желтоқсанында Иранның мұрагерлік шахы деп жарияланды. Иран мәжілісі (парламенті) Каджарлар династиясының тақтан түсірілгендігін жариялап, оның орнына келген жаңа династияға Пехлевилер деген фамилия берді. Өз басқаруының алғашқы сәтінде Реза-шах Каджарлар династиясын өзіне қарсы қою мақсатында парламент пен буржуазиялық еркіндіктерді құрметтейтіндігін паш етті. Бірақ, уақыт өте келе, елдің саяси өмірінде мәжілістің маңызы кемітіліп, шах билігі ұлғая түсті. Көне аристократияның ықпалы біртіндеп әскери күш пен әкімшілік аппараттың көмегімен жойылды: хандар салық жинау құқығынан айрылды, олардың бірқатары бұрынғы иеленген жер көлеміне пара-пар жаңа жерлерге қоныс аударылды. Бірақ, бұл жағдайда жаңа жерлерге қоныс аударылған хандардың жергілікті халықпен дәстүрлі байланысы нашар болды. 

Хандардың жерлерін тәркілеу есебінен жерді армияның жоғары офицерлерлеріне беру арқылы, ірі жер иеленушілердің жаңа жіктік тобы қалыптасты. Буржуазиялық-помещиктік меншікті қорғау мақсатында бірқатар заңдар мен қаулылар қабылданды: «Қылмыстық» (1927), «Азаматтық» (1929) кодекстер, «Жерді күшпен басып алуға және мемлекеттік жерлерді жалға беруге қарсы» заң (1930), «Аграрлық бандитизмге», яғни, шаруалар қозғалысына қарсы заң (1931) және т.б. Бұл үкімет тұсында ауылшаруашылығының жағдайы өте нашар болды. Ауылдарда жартылай феодалдық қатынастар сақталынып қалды. Бұдан өзге, шаруалар жол салу және тағы да басқа міндеткерлік жұмыстарды атқаруға мәжбүр еді. Жерді өңдеу қарапайым еңбек құралдарымен жүргізілді. Бұның барлығы ауылшаруашылығы өнімдерінің аз көлемде өндірілуіне және азық-түлік бағасының өсуіне әкеліп соқты. Шаруалардың басым көпшілігі әлі де болса қайыршылық пен ашаршлық жағдайда өмір сүріп жатты және олардың барлығы дерлік сауатсыз болды. 

Экономикалық саясатта Реза-шах үкіметі ел ішіндегі ұсақ және орта капиталистік кәсіпорындарға қамқорлық жасай отырып, мемлекеттік кәсіпорындардың дамуына көмегін тигізді. Германия капиталының көмегімен бірнеше ірі кәсіпорындар салынбақшы болды. Темір жолдар мен тас жол тораптарын салуға көңіл бөлінді. Ағылшын-Иран мұнай компаниясының арқасында мұнай өндіру кәсіпорындары шетел капиталының күшімен дамыды. Иран мен шетелдік мұнай компаниялары арасындағы жаңа концессиялық келісім негізінде Иран қоймаларынан сатып алынған әрбір тонна жанармай үшін Иран үкіметіне пайда кірісін төлейтін болды.   

Екінші дүниежүзілік соғыс кезіндегі Иран. Фашистік Германияның 1941 жылдың 22 маусымында КСРО-ға тұтқиылдан бас салуы, Иран үкіметінің Кеңестер Одағына қарсы саясат ұстануына түрткі болды. Соғыс жылдарында Ирандағы неміс агенттерінің құпия әрекеттері шектен шығып кетті. 1941 жылдың 12 шілдесінде Англия мен КСРО «Германияға қарсы өзара бірлескен қимыл жасау» туралы шартқа қол қойды. Осы оқиғадан соң, КСРО басшылары шах үкіметіне наразылық нотасын жолдап, «Иран жеріндегі неміс агенттерінің әрекетіне тыйым салынсын» деген бірнеше ескерту жасады. Бірақ, Түркия мен Германияның дипломатиясына арқа сүйеген Иран үкіметі бұны қаперіне да алған жоқ. Бұған алаңдаушылық білдірген антигитлерлік коалиция елдері Иранға қысым жасау шараларын қарастыра бастады. У.Черчилльдің ұсынысымен Англия мен КСРО Иранға қатысты бірлескен оккупациялық шараны жүзеге асырды. 1941 жылдың 25 тамызында Оңтүстік Иранға – ағылшын, ал, Солтүстік Иранға кеңес әскерлері кіргізілді. Сыртқы күштердің қысымына мойынсұнған Реза-шах Пехлеви, өзінің 22 жастағы ұлы Мохаммед Реза Пехлевидің пайдасына тақтан бас тартуға мәжбүр болды. 

1941 жылдың қазанында Иранның Халық партиясы құрылды. Бұл партия өз қызметінің басымды бағыты ретінде ұлттық егемендікті нығайтуды, еңбекшілердің жағдайын жақсартуды және ішкі реакциямен күресуді анықтады. Сонымен бір мезетте Иранда либеральды-ұлтшыл партиялар мен исламдық ұйымдар пайда болды. 1942 жылдың 29 қаңтарында Тегеранда бір жағынан КСРО, Ұлыбритания, екінші жағынан, Иран арасында одақ туралы шартқа қол қойылды. Шартта одақтастар Иранның территориялық тұтастығын, егемендігі мен тәуелсіздігін құрметтеуге және оны фашистік Германия мен басқа да елдердің агрессиясынан қорғауға міндеттеме қабылдады. КСРО мен Англия соғыс аяқталғаннан соң алты айға дейін Иран территориясында өз әскерлерін ұстауға құқық алды. КСРО мен Англияның ендігі кезек күттірмейтін міндеті – Иранды фашистік агенттерден тазалау болды. Екі жақтың барлауға қарсы қызметтері жүргізген арнайы операциялардың арқасында 1943 жылдың соңына таман Ирандағы фашистік құпия агенттердің бірнеше орталықтары талқандалды. Қайтадан антигитлерлік коалицияның ықпалына оралған Иран 1943 жылдың 9 қыркүегінде Германияға соғыс жариялады. Ирандағы Германияның барлау және диверсия орталықтарының талқандалуы, 1943 жылдың 28 қарашасы мен 2 желтоқсаны аралығанда антигитлерлік коалицияға қарсы Үлкен үштік жетекшілері – И.Сталин, Т.Рузвельт және У.Черчильдің Тегеранда (Тегеран конференциясы) алғашқы рет бас қосуын өткізуге мүмкіндік берді.

Соғыстан кейінгі жылдардағы Иран мұнайы үшін күрес. 1946 жылдың 26 қаңтарында Ирандағы билік басына Кавам-эс-Салтан келді. Тегеран ішкі және сыртқы саяси мәселелерді шешудің жаңа тактикасына көшті. 1946 жылдың жазында одақтастар әскері Ираннан шығарылып, елде демократиялық күштерге қарсы шабуыл басталды. 1946 жылдың 10 желтоқсанында Ирандық Әзірбайжанға, сонан кейін Ирандық Күрдстанға үкімет әскер енгізді. Әскер демократиялық қозғалысқа қатысушыларды қуғындауға кірісті. Осыдан кейін Ирандағы солшыл ұйымдар жазалауға ұшырады. Жазалау шараларына Ирандағы американдық кеңесшілер астыртын түрде қатысты. 1947 жылы жаңа мәжіліс ағылшын-иран мұнай компаниясының (АИМК) қызметі туралы мәселе көтерді. Бұл компанияның қызметіне АҚШ-қа бағыт алған топ тарапынан наразылық біліне бастады. Иранның бұл компания өндірген мұнайдағы үлесі 1947 жылы 9% аспайтын. Англия Иранға қарағанда әлдеқайда көп пайда тапты. 

Ирандағы американдық ықпалдың күшейе түсуінен мазасызданған АИМК жетекшілігі Кавамені биліктен тайдырды. Каваме тақтан тайдырылғаннан кейін орын алған үкіметтік алмасулар елдегі ағылшын-американдық бәсекелестігінің салдары еді. 1949 жылдың ақпанында Иран шахына қастандық жасалынды. Осы оқиғадан кейін елде төтенше жағдай енгізілді. Иран үкіметінің мұнай саласын ұлттандыру үшін күресі өзінің жаңа кезеңіне аяқ басты. Бұл күресті ықпалды күшке айналған ирандық кәсіпкерлер, интеллигенция, саудагерлер мен қолөнершілер, ислам дінінің шииттік ағымының беделді қайраткерлері қолдады. Бұл күштерден құралған блок 1949 жылы «Ұлттық майдан» (ҰМ) ұйымын рәсімдеді. ҰМ-ды белгілі саясаткер доктор Мохаммед Моссадық (1879-1969) басқарды. Ол бұған дейін шах құқығының ұлғаюына қарсы шығып, «пассивті тепе-теңдік» деп аталатын Иранның тәуелсіз сыртқы саясат жүргізу бағытын ұстанған еді. 1951 жылы 15 наурызда мәжіліс, 20 наурызда сенат ұлттық мұнай өнеркәсібін ұлттандыруды жақтап дауыс берді. Сол жылдың сәуірінде парламент «Мұнай өнеркәсібін ұлттандыру тәртібі туралы Заң» қабылдап, бұл жұмысты 1951 жылдың 29 сәуірінде құрылған Моссадық үкіметіне жүктеді. 

ҰМ мен шах сарайы арасындағы теке-тірес 1952 жылдың шілдесінде Моссадықты елдің премьер-министрі қызметінен тайдыру әрекетіне алып келді. Шах сарайының бұл әрекеті халық бұқарасының наразылығын тудырды, Тегерандағы жалпы халықтық көтеріліске алып келді. Көтерілісшілердің қозғалысын танктер де тоқтата алмады. Елде азамат соғысының басталып кетуінен сескенген шах 1952 жылдың 22 шілдесінде Моссадықты премьер-министр қызметіне қайта отырғызып, оған қосымша әскери министр лауазымын беруге мәжбүр болды. Шілде оқиғаларынан кейін Ирандағы ұлт-азаттық қозғалыстың өрлеуіне қатты алаңдаған АҚШ өз позициясын қайта қарап, Иранға қатысты келісілген саясат жүргізуге мәжбүр болды. 1953 жылдың 19 тамызында Иранның ішкі және сыртқы кертартпа күштері АҚШ-тың ОББ (ЦРУ) тікелей қатысуымен елде мемлекеттік төңкеріс ұйымдастырды. Мемлекеттік төңкеріс нәтижесінде Моссадық үкіметі биліктен тайдырылды. Осыдан соң елде әскери-полицейлік тәртіп орнатылды және жазалау шаралары антиимпериалистік қозғалысқа қатысқандарға бағытталып қоймай, барлық оппозициялық топтар мен бірлестіктерге де қарсы бағытталды. Елдегі барлық саяси партиялардың қызметіне тыйым салынды. Елдегі саяси биліктің басына АҚШ пен Англияның қолшоқпары Мохаммед Реза Пехлеви келді.

 ХХ ғасырдың 50 жылдарының екінші жартысы мен 1978 жылға дейінгі Иранның экономикалық және қоғамдық дамуы. 1950 жылдардың ортасына таман Мохаммед Реза Пехлевидің жеке шахтық билігі айтарлықтай ұлғая түсті. Экономикалық салада шах пен оның үкіметі мұнайдан түсетін табысты ұлғайтуға арқа сүйеп, «ашық есік» саясатын жүргізе бастады. Экономикада «ашық есік» саясатын жүргізгенімен Иран сол кезде артта қалған өнеркәсібі бар және ауыл шаруашылығында феодализмнің сарқыншақтары сақталған агралы ел болып қала берді. Ирандағы барлық жер алқабының 90% астамы шахқа, ірі жер иеленушілерге, тайпа көсемдеріне, жоғары дін басыларына тиесілі болды. Иран халқының басым бөлігін шаруалар құрады. Бұл кезде әлі де болса жұмысшылардың саны мардымсыз еді және олар орта және шағын өнеркәсіп орындарында еңбек еткендіктен бытыраңқы болды, саяси жағынан нашар ұйымдасты. Мысалы, осы кезеңде Ирандағы 18,3 млн. халықтың 3 млн. жуығы қалада өмір сүрді және олардың 20% қала қолөнершілерін құрады. 

1950 жылдардың соңы мен 1960 жылдардың бас кезінде Иран ауыр экономикалық дағдарысты басынан кешірді. Қаржы мәселесінің күрт шиеленісуі, ауыл шаруашылығындағы, өнеркәсіптегі, сауда саласындағы, ең бастысы, әлеуметтік-экономикалық қатынастардағы дағдарыстармен тығыз астасып кетті. Бұндай тығырықты жағдайдан шығудың бірден-бір жолы реформа болатын. Сондықтан, шах пен оның айналасындағы жаңа топтың 1963 жылдан бастап іске асыруға талпынған әлеуметтік-экономикалық және саяси реформалары жартылай феодалдық қатынастарды жоюға, Иранды модернизациялауға және елді сол заманғы алдыңғы қатарлы капиталистік әлемге интеграциялауға бағытталды. Иран тарихында бұл реформалар «ақ революция» деген атпен белгілі. 

Жүзеге асырылған 19 реформаның арасындағы ең маңыздысы – агарлық реформа болды. Аграрлық реформа аясында қабылданған «Жер туралы заң» жер меншігінің көлемін 500 гектарға дейін шектеді. Сонымен қатар, бұндай жерлер техника мен жалдамалы жұмыс күшінің көмегімен өңделуге тиісті еді. Сондай-ақ, бұл заңда басы артық жерлерді жалгер-шаруаларға үлестіріп беру және олардың 15 жылдық мерзімде бөліп төлеу арқылы сатып алу қарастырылды. Аграрлық реформа жерді иелену мен пайдаланудың жартылай феодалдық түрлерінің жойылуына, шаруалардың басым бөлігінің дербес ұсақ-тауарлы шаруашылық жүргізуге қабілетті меншік иесіне айналуына ықпал етті. Ресми деректерге қарағанда, 1971 жылдың соңында шамамен 2,5 млн. шаруа қожалықтары жер телімдерінің иелеріне айналған. Мемлекет тарапынан көрсетілетін көмектің мардымсыздығы мен пәрменсіздігінен (субсидиялар мен несиелердің жеткіліксіздігі, нашар техникалық көмек-қолдау) көптеген жер иеленуші жанұялар жаңа жағдайларға бейімделе алмай, күйзеліске ұшырады, қалаға ағыла бастады. Олар қалада кәсібилігі төмен жұмысшылардың, жұмыссыздар мен люмпендердің қатарын толықтыра түсті. 

Сонымен қатар, аграрлық реформа бойынша ормандарды, жайылымдарды және су ресурстарын ұлттандыру, өнеркәсіп мекемелерін жеке тұлғаларға сату, сауатсыздықпен күресу үшін «ағартушылар корпустарын» құру, әйелдерге сайлау құқығын беру, ауылдық жерлерде «сот үйлерін» – қоғамдық соттар құру жүзеге асырылды. Шах  реформаларды жүзеге асыру барысында өнеркәсіпті дамытуға сүйенді. Мұнайға деген сұраныстың артуы өнеркәсіпті дамытуға ерекше қолайлы әсер етті. 1970 жылы энергетикалық дағдарыс салдарынан мұнайға деген сұраныс бірнеше есе өсті, ал 1972 жылға қарай мұнайдан түскен табыс табыс 40-45 есе артты. 1972-1977 жылдар аралығында Иран – мұнай сатудан 90 млрд. долл. пайда тапты. Мұнай сатудан түскен табыстың қомақты бөлігі Иран экономикасын өркендетуге жұмсалды.

Иранда 1960 жылдардың соңында заманауи ірі мекемелер жеңіл өнеркәсіп саласында ғана емес, ел үшін өнеркәсіптің жаңа салалары болып табылатын, автомобиль жасау, алюминий, мұнай химиясы сияқты салаларда пайда болды. Осы кезеңде Иранда металлургия өнеркәсібін құру процесі аяқталды. Елдің саяси өмірінде шахтың жеке билігінің ары қарай күшею үрдісі жалғаса берді. 1975 жылы шах елдегі көппартиялы жүйені бірпартиялы жүйеге ауыстырып, иран қоғамын Пехлеви династиясының төңірегіне топтастыру мақсатында «Растахиз» (Қайта өрлеу) партиясын құрды.    

Билігін нығайтумен шамадан тыс айналысып кеткен шах елдегі дін басыларының ықпалы мен мүмкіндіктерін жете бағалай алмады. Оның үстіне шах реформаларының нәтижесінде 1970 жылдары билікке қарсы жария оппозициялық күш болып табылатын шииттік дін басылары қатты қысым көрген болатын. Шах реформаларына қарсы дін басыларының күресі 1960 жылдардың бас кезінде Аятолла (жоғары діни атақтың иегері) Хоменейдің бастауымен жандана бастады. Дін басыларының қарапайым, халыққа түсінікті шах режимін жою, байлар мен кедейлер арасындағы алшақтықты жеңу, елден шетелдік, әсіресе, американдық капиталды қуып шығу, ирандықтар үшін жат саналатын батыстық ықпалға тыйым салу сияқты ұрандар елдің капиталистік модернизациясынан қажыған халықтың басым бөлігін өзіне тартты. 

1978-1979 жылдардағы Ирандағы ислам революциясы. Ирандағы дін басыларының елдің саяси өмірінде ықпалының артуы үкіметтің реформалық талпыныстарына кедергі келтіре бастады. Шетелдік ықпалдан арылған тұрақты мемлекет ретінде Иранның даму мүмкіндігін және оны жүзеге асыру исламдық құндылықтар толық салтанат құрған қоғамда екендігін елдегі дін басылары халық арасына уағыздай бастады. Халықтың басым бөлігі мемлекетті исламдық негізде құру идеологиясын қолдады. Елде үкіметтің жүргізіп отырған саясатына нарзылық акциялары күшейе түсті. 1978 жылдың қаңтарында Кум қаласында кезекті үкіметке қарсы шеруді оқтың астына алуы ислам революциясының басталуына себеп болды. Қаза тапқандарды жерлеген соң 40 күннен кейін, толқулар елдің бірнеше ірі қалаларында орын алды. Үкімет әскерлерімен болған қақтығыстарда ондаған мың ирандық қаза тапты. Қаза болғандар санының арта түсуі, елде бұрынғыдан да күшті толқулардың пайда болуына әкеліп соқты. 

Толқулардың бүкіл ирандық сипат алуынан сескенген шах пен оның отбасы 1979 жылдың 16 қаңтарында Ираннан кетуге мәжбүр болды. Біраз уақыт елде Бахтияр басқарған зайырлы және Хомейней басқарған шийттік дін басыларынан құралған қос үкімет өмір сүрді. Екі үкімет арасында елдің саяси-әлеуметтік дамуы және сыртқы саясат мәселелері бойынша бітіспейтін теке-тірес орын алды. Елдегі қос үкімет 1979 жылдың 9-10 ақпанында Тегеран қаласында орын алған қарулы көтеріліс нәтижесінде жойылды. Шах жақтастарының соңғы қарсыласу ошақтары 12 ақпанда басып-жанышылды. Иранда исламдық революция жеңіске жетті. 

Революцияның жеңіске жетуіне шах пен оның төңірегіндегі топтың жүргізген реформаларының нәтижесіздігі, шах және америка кеңесшілерінің әртүрлі шешімдерді халықпен санаспай қабылдауды, халық мүдделері мен дәстүрлерін, салтын елеп-ескермеуі себеп болды. Шах реформалары қарапайым халыққа ешқандай игіліктер әкелген жоқ, керісінше, реформалар нәтижесінде байлар күшейе берді. Реформалар жұмысшылар мен шаруаларды, ұсақ кәсіпкерлерді қайыршылыққа түсірді. Ирандағы ислам революциясын сипатына, қозғаушы күші мен күрес тәсіліне қарай – халықтық; негізгі бағытына қарай – антимонархиялық, антиимпериалистік және антиамерикандық; әлеуметтік мәні бойынша – буржуазиялық (антикапиталистік); дінбасыларының жетекшілік және ұйымдастырушылық-идеологиялық негізіне қарай – исламдық деп бағалауға болады. 

1979 жылдың 1 сәуірінде Иран Ислам Республикасы (ИИР) жарияланды. Сол жылғы референдум нәтижесінде Иран Ислам Республикасының конституциясы қабылданды. Конституцияда:

– елде исламдық түрдегі – велаят-е факих басқару жүйесі енгізілгендігі бекітілді;

· дүниедегі тежеусіз билік тек Алланың қолында екендігі және мемлекет басында рахбар (жетекші) тұратындығы жарияланды;

· биліктің үш тармағы үстінен қарайтын рахбар, кең өкілеттіктер соның ішінде, бүкіл халық сайлаған президентті қызметтен кетіру құқығын иеленді. 

· парламенттің жұмысын бақылау үшін 12 дін басынан тұратын Бақылаушы кеңес құрылды. Бақылаушы кеңес мәжіліс қабылдайтын заңдардың ислам мен конституцияға сәйкестігін бақылауға тиісті болды. 

Бұдан өзге Хомейни соғыс жариялау, бейбіт келісімдер жасау, мобилизация жүргізу құқықтарын иеленді. Сонымен қатар ол Иран қарулы күштерінің бас қолбасшысы ретінде бекітілді.

Республикада теократиялық билікпен қатар республикалық билік органдары (президент, үкімет, мәжіліс) құрылды. Республикалық билік өкілеттігі теократиялық құрылымдармен салыстырғанда біршама тар ауқымда болды. 

Ислам республикалық партиясы (ИРП) Хомейнидің қолдауы арқасында елдегі басқарушы партияға айналды. Шийттік дін басыларының билікті басып алуына көңілі толмаған саяси қозғалыстар жер-жерде бас көтере бастады. Бірақ, олардың бытыраңқы әрекет жасауы, бұл қозғалыстардың күйреуіне алып келді. 

Иранның ашықтан-ашық антибатыстық саясат ұстануы АҚШ пен Батыс Еуропа мемлекеттерінің тарапынан ұжымды түрде Иранға қарсы оқшаулау саясатының жүргізілуіне себеп болды. 1980 жылы АҚШ-тың айдап салуымен Иран-Ирак соғыс тұтанды.

ХХ ғасырдың 90 жылдары мен 2000 жылдардың бас кезіндегі Иранның дамуы. 1988 жылдың тамызында Иран-Ирак соғысының аяқталуы қарсаңында басқарушы жоғары топтың арасында прагматиктер мен ортодокстар деген екі ағым пайда болды. Ортодоксальды қанаттың өкілдері қатаң орталықтандырылған, мемлекеттің бақылауындағы экономиканың құрылуын, сонымен қатар, жеке ірі капиталды шектеуді, экономикалық автаркия мен сыртқы, батыстық әлемнен оқшаулануды (тахидтық экономика), өмірдің барлық саласын исламдандыруды, әлемдік империализмге және бүкіл мұсылман емес әлемге қарсы күресуді жақтады. Президент Рафсанджани бастаған прагматиктер, кәсіпорын салаларына шетелдік капиталды тартпайынша, тозығы жеткен құрал-жабдықтардың орнына шетелдік жаңа жабдықтарды сатып алмайынша және кәсіпорындарға қажетті шетелдік мамандарды шақырмайынша ел экономикасын дамыту мүмкін еместігін ұғынды. Прагматиктер мемлекеттік сектордың айтарлықтай бөлігін кең көлемде жекешелендіруді, жеке капиталдың дамуы үшін қолайлы жағдайлар қалыптастыруды, сыртқы дүниемен, соның ішінде, батыс әлемімен байланыстарды ұлғайтуды, әлемдік сахнада, әсіресе, шетелдік инвесторлардың алдында елдің тартымды имиджін қалыптастыру  мақсатында исламдық «қаталдықты» жұмсартуды, белгілі бір дәрежеде саяси-қоғамдық құрылымдарды ырықтандыруды ұсынды. 

Хомейни 1989 жылы қайтыс боларының алдында бақылаушы кеңес пен министрлер кабинеті арасындағы қатынастарды қайта қарауға келісімін берді. Нәтижесінде министрлер кабинеті өз бетінше әрекет жасау бостандықтарын алды. Конституцияның жаңа редакциясы бойынша маңызды өзгерістердің бірі премьер-министр лауазымының жойылуы және үкімет пен президент мәртебелерінің өсірілуі еді. Сонымен қатар экономикалық саясат қайта қаралды. Баға ырықтандырылды, шығынмен жұмыс істейтін мекемелерге мемлекет тарапынан бөлінетін дотацияға тыйым салынды, мемлекеттік компаниялардың бір бөлігі жекешелендірілді, еркін экономикалық аумақтар құрылды, шетелдік капиталды ел экономикасына тарту үшін қолайлы жағдайлар қалыптастырылды, валюталық саясат ырықтандырылып, бірыңғай валюталық бағамға өту аяқталды, импорттық-экспорттық операцияларға бақылау жеңілдетілді. Бұл шаралардың барлығы Иранның нарықтық даму моделіне өту бағытындағы ұмтылыстарын жеңілдетті.

Прагматиктер ел экономикасын исламдық деп атай отырып жоғарыда аталған шаралардың нәтижесінде айтарлықтай табыстарға қол жеткізді. Мысалы, 1990 жылдардың екінші жартысында ІЖӨ-нің жыл сайынғы өсімі 10% құрады. Мемлекеттік бюджеттегі тапшылық 50%-дан 0,5%-ға төмендеді. Кедейшілік деңгейі 47%-дан 17%-ға дейін қысқарды. 1989 жылдан 1996 жыл аралығында Иранда болат өндіру 1,5 млн. тоннадан, 6,0 млн. тоннаға, мыс өндіру – 350%, алюминий өндіру – екі есеге дейін артты. Машина жасау мен әскери техника жасау саласы қарқындап дамыды.

Ауғанстан

Бірінші дүниежүзілік соғыс кезіндегі Ауғанстан. Бірінші дүниежүзілік соғыстың бас кезінде әмір Хабибулла Ауғанстанның бейтараптығы жөнінде жариялады. Қалыптасқан халықаралық жағдайда ел ішіндегі әртүрлі саяси күштер Ауғанстанның Англиядан тәуелсіздігін жою үшін Хабибулла қабілетсіздік танытуда деп айыптады. Ел ішіндегі күрделі жағдайда ханзада Аманулла Ауғанстан халқының ілтипатына ие болды. ХХ ғасырдың басында пайда болған және Ауғанстанның толық тәуелсіздігі үшін күрес жолына түскен, білімдар ақсүйектердің бір бөлігі мен зиялылардан, саудагерлерден тұратын кішіауғандық қозғалыспен байланыс орнатумен Аманулла ел ішінде кеңінен танымал бола бастады. 1919 жылдың 20 ақпанында әмір Хабибулла сарай қастандығы нәтижесінде қаза болды. Әмірді өлтіргендерді табудың сәті түспеді. Таққа үміткерлер арасында болған қысқа мерзімді күрестен кейін, билікке Аманулла-хан келді. 1919 жылдың 28 ақпанында Ауғанстанның толық тәуелсіздігі жарияланған Манифест халыққа құлағдар етілді.

Аманулла-ханның ұлт-азаттық көзқарасынан сескенген Англия 1919 жылдың мамырында Ауғанстанға қарсы үшінші басқыншылық соғысын ашты. Жасақшылармен толықтырылған ауған армиясы пуштун тайпаларының қолдауымен үнді-ауған шекарасында ағылшындарға қарсы табанды қарсылық көрсетті. Әскери қимылдар басталғанннан кейін бір ай өткен соң 1919 жылдың 3 маусымында Англия уақытша бітімге келуге, ал, сол жылдың 8 тамызында – Равалпинде ағылшындар, ауғандармен алдын-ала бейбіт шартқа қол қоюға мәжбүр болды. Аталмыш шарт бойынша Ауғанстан тәуелсіз мемлекет деп жарияланып, сыртқы қатынастарды орнатуда дербес құқықтарды иеленді. Тәуелсіз мемлекет ретінде Ауғанстан ағылшындық субсидиялардан бас тартты. Себебі, Англия субсидия берудің басты шарты ретінде Ауғанстан сыртқы саясатына бақылау орнату екендігін алға тарқан болатын. 

Кішіауғандық реформалардың мәні. Тәуелсіз Ауғанстанның мемлекеттілігін нығайту үшін Аманулла-хан өзіне тірек болатын қамқоршы одақтас іздестіре бастады. Осы кезде отаршылдықтың қандай болмасын түріне қарсы шыққан КСРО Аманулла-хан үшін таптырмайтын әріптес болды. 1921 жылдың 28 ақпанында Аманулла-ханның КСРО-ға жасаған ресми сапары барысында кеңес-ауған келісіміне қол қойылды. Бұл келісімге сәйкес тараптар бір-біріне дұшпандық ниеттегі елдермен келісімдер жасамауға міндеттеме қабылдады. Кеңестер Одағы Ауғанстанға ақшалай және өзгеде материалдық көмек көрсетті. 

1920-шы жылдың бас кезінде ауғанстан үкіметі баяғыда пісіп-жетілген реформаларды жүзеге асыруды қолға алды. Ең маңызды қайта құрулардың бірі жерге жекеменшіктің енгізілуі мен шаруашылықтың көптеген салаларында мемлекеттік секторды ұлғайту болды. Бұдан өзге үкімет  ұлттық сауда компаниялардың (ширкеттердің) ұйымдастырылуына қолғабыс көрсетті. Сонымен қатар, мемлекеттің орталық және жергілікті аппараттары нығайтылды. Біртұтас орталықтандырылған мемлекетті құру шаралары қабылданды. 1923 жылдың 10 сәуірінде елде формальді конституциялық монархияны бекіткен Ауғанстанның Негізгі заңы (Конституциясы) қабылданды. Негізгі заң азаматтардың ұлтына, дініне қатыстылығына қарамастан теңдігін, жеке тұлғаның бостандығын, мүлікке қол сұғылмайтындығын, баспасөз бостандығын жариялады. Елдегі жоғары биліктің иесі әмір деп жарияланды. Заң жобаларын, бюджет пен шетелдермен шарттарды талқылап бекіту үшін Мемлекеттік Кеңес  құрылды. 

Сонымен қатар, елде сот реформасы жүзеге асырылды. Сот ісі мұсылмандық дін басыларының құзырынан алынып, мемлекеттің бақылауына өтті. Кішіауғандық үкімет білім беру саласын модернизациялаудан бастады. 1921 жылы үш сатылы – бастауыш – бес сыныптық, орта және педагогтық колледж іспеттес мұғалімдер семинариясына тұратын мемлекеттік мектептер құрылды. Қорыта айтқанда, реформалар ірі әскери-лендік жер иеленушілерге, тайпа хандарына, мұсылман дінбасыларының жоғары топтарына қарсы бағытталды. Алайда, реформаларды жүзеге асыру орасан-зор қаражатты керек етті. Бұл қаражатты тек салықтарды ұлғайту арқылы табу мүмкін болды. Бұл өз кезегінде, шаруалар мен қарапайым жұмысшылардың онсыз да ауыр жағдайларын нашарлатып жіберді. 

Ауғанстандағы азамат соғысы. Аманулла-хан тұсында Ауғанстанда жүзеге асырылған реформалар барысында халықтың наразылығы бірден күшейіп кетті. Бұл наразылық 1920-шы жылдардың орта шенінде бірқатар қарулы көтерілістерге ұласты. 1928 жылдың басында Аманулла-хан жаңа жолдар, электростанциялар мен радиостанцияларды салу, университет құру,  жаңа ауруханалар салу, болашақтағы Ауғанстан парламентінің алғашқы формасы болуға тиісті – Халық кеңесін құру, жалпыға бірдей әскери міндеткерлік енгізу, жаңа Азаматтық және Қылмыстық Кодекстерді енгізу сияқты жаңа шараларды іске асыру туралы жариялады. Алайда, реформаларға қарсылардың арасында жаңа шаралар бұрынғы наразылықпен салыстырғанда әлдеқайда күшті наразылық тудырды. Әсіресе, ықпалды әрі беделді дін басыларының наразылығы (жаңа конституция олардың құзырынан сот билігін алып қойған болатын) зор болды. Дінбасылары Ауғанстандағы кішіауғандықтардың жүргізген реформаларына наразылардың басын қоса білді. 1928 жылдың күзі мен қыс айларында ауған тайпалары орталықтағы билікке қарсы бас көтерді. Көтерілісшілердің Кабулға жақындай түсуімен, оларға ауыр салықтан жапа шеккен шарулар да қосыла бастады. Осы кезде ел ішінде тәжік шаруларынан шыққан Бачайи Сакао кеңінен танымал болды. Оның әрекеті алғашында әлеуметтік сипатқа ие болды. Ол тонаудан түскен дүниенің айтарлықтай бөлігін шаруаларға таратып берді. 

1928 жылдың қарашасында Бачайи Сакао Чарикар қаласын басып алды. Осыдан кейін өзін марқұм болған Хабибулла-ханның құрметіне «әмір Хабибулла-хан» деген атпен жариялады. 1929 жылдың 17 қаңтарында Бачайи Сакао өз әскерлерімен ел астанасы Кабулға кірді. Үрейленген Аманулла-хан Кандагарға қашты. 1929 жылдың көктемінде Кабулға сәтсіз жорық жасады. Осыдан кейін Аманулла шетелге эмиграцияға кетті. 1960 жылы қайтыс болғанға ол дейін Цюрихте өмір сүрді. Бачайи Сакао басқару кезінде (1929 жылдың қаңтары мен қазаны) Ауғанстан артта қалған ортағасырлық кезеңге кетті. Бұл билеушінің ішкі саясаты өзінің кертартпалығымен сипатталды. Билікке келе салысымен, ол реформалардан бас тартып, барлық зайырлы мектептер мен бұрындары шығып тұрған газеттерді жауып тастады.  

Надир-хан тұсындағы Ауғанстан. Бачайи Сакаоның билігін генерал Надир-хан бастаған прогресшіл күштер саяси сахнадан ығыстырды. Надир-хан үшінші ауған-ағылшын соғысында батырлықпен елге танылған және кішіауғандық үкімет тұсында ауғанстанның әскери министрі қызметін атқарған елге кеңінен танымал саяси қайраткер болатын. Ауғанстандағы Бачайи Сакаоның режиміне наразы патриоттық күштерді өз төңірегіне топтастыра білген Надир-хан ашықтан-ашық билікке таласа бастады. Көп ұзамай оның әскерлері Кабулды басып алып, Бачайи Сакаоны тақтан тайдырып, өлтірді. 1929 жылдың 15 қазанында Надир-хан Ауғанстан падишахы деп жарияланды. Оның билігін тез арада Ауғанстанның барлық провинциялары мойындады. 

Жаңа үкіметтің ішікі саясаты елдегі әлеуметтік-экономикалық және саяси жағдайды тұрақтандырып, помещиктік-буржуазиялық мемлекетті дамытты. Орталық билік шамадан тыс күшейтілді. Дінбасылары – сот және білім беру ісіндегі бұрынғы позицияларын сақтап қалғанымен олардың барлық іс-әрекеттері мемлекеттің бақылауында болды. Либералды помещиктер мен сауда буржуазиясының жоғары тобы үкіметтік жоғары лауазымдарға қол жеткізе алды. Надир-ханның үкіметі іс жүзінде кішіауғандықтардың реформаларын мейлінше сақтықпен әрі байыптылықпен жалғастырды. Надир-хан реформаларды жүргізу барысында ел ішіндегі саяси-әлеуметтік жағдайдың шиеленісуіне жол бермеуге тырысты. 1933 жылдың 8 қарашасында Надир-шах қайтыс болған соң, оның ұлы Мухаммед Захир-шах Ауғанстанның падишахы болды. Оның тұсында кішіауғандықтардың реформалары тоқтап қалды. Елдің ішкі және сыртқы саясатында айтарлықтай өзгерістер болған жоқ. 

Екінші дүниежүзілік соғыс кезіндегі Ауғанстан. Еуропада екінші дүниежүзілік соғыс басталған соң, 1939 жылдың қыркүйегенде Ауғанстан өзінің бейтараптығы жөнінде жариялады. Бірақ, соғыс сыртқы нарықтан тәуелді Ауғанстан экономикасына көптеген ауыртпалықтар алып келді. Соғыс жылдарында халықаралық монополиялар Ауғанстанның экономикалық ауыртпалықтарын өздерінің экономикалық және саяси жағдайларын нығайту үшін пайдаланып қалды. Соғыстың соңына таман ауған нарығы үшін күресте АҚШ белсенділік танытты. АҚШ Ауғанстан экспортының 50% құрайтын қаракөл елтірісіне монополиясын орнатты. Соғыстан кейінге кезеңде Ауғанстандағы шетелдік капиталдың экспансиясы күшейе түсті. Мысалы, АҚШ елдің оңтүстігінде суландыру кешендері мен жолдарды салу келісімдерін Ауғанстан үкіметіне күштеп таңды. Ауғанстан үкіметі бұл нысандарды салу үшін АҚШ-тан үлкен көлемде несие алуға мәжбүр болды. Жерді сату мен мал шаруашылығының өсуі, аграрлық тұрғындардың басым бөлігінің тез арада қайыршылануына алып келді. Атап айтқанда, шаруа жер телімдерін сатып алу күшейіп, жерді жалға алудың шарттары ауырлай түсті. 

Капиталистік қатынастардың дамуы, қалалар мен ауылдарда кәсіпкерлікті ынталандыруға, елдің шетелдік капиталдан тәуелділігін әлсіретуге себін тигізетін реформалардың жүргізілуін талап етті. Осындай күрделі жағдайда 1953 жылдың қыркүйегінде Ауғанстанда үкіметтік кабинеттің ауысуы болды. Мухаммад Дауд басқарған жаңа үкімет өндіріс пен өндіргіш күштерді дамыту үшін бірқатар шешуші шараларға барды.

1960-1970 жылдардағы Ауғанстан. Мухаммад Дауд «басқарылатын экономика» саясатын жариялады. Бұл саясат ауқымында сыртқы саудаға бақылау күшейтілді, жаңа банктер құру арқылы несиелеу жүйесі мен несие коперативтері кеңейтілді, мемлекеттің қатысуымен салынатын құрылыстың бағдарламасы ұлғайтылды. Дауд үкіметінің орнына Мухаммад Жүсіп басқарған жаңа кабинет келді. Бұл кабинет «басқарылатын экономика» саясатын жалғастырды. Мухаммад Жүсіп кабинетінің басымды бағыты мемлекетті басқару ісін біршама өзгерту және елдің жаңа конституциясын қабылдау болды. 1964 жылдың қазан айында Ауғанстанның жаңа конституциясының жобасына король қол қойған соң, ол өз күшіне енді. Жаңа конституция Ауғанстанның конституциялық-монархиялық құрылысын бекітіп, корольді атқарушы, заң шығарушы және сот билігі салаларында кең өкілеттіктермен қамтамасыз етті және король отбасы мүшелеріне парламентте және Жоғары сотта ресми лауазымдарды иемденуге тыйым салды. Ауғанстан азаматтарына сөз, баспасөз, жиналыс бостандығы берілді. Барлық азаматтардың заң алдындағы теңдігі жарияланды. Халық жиналысы мен жоғары сенаттан тұратын екі палаталы парламент құрылды. Король парламентті таратып жіберу құқығын иеленді. Үкімет өз кезегінде Халық жиналысының алдында есеп беруге міндетті болды. Мухаммад Жүсіп тұсында парламент аса қиындықтармен саяси партиялар туралы заң жобасын бекітті. Бірақ бұл заң жобасына король қол қойған жоқ. 1965 жылы парламенттің атқарған ірі жұмысының бірі баспасөз туралы жаңа заңды қабылдауы болды.

1973 жылғы антимонархиялық төңкеріс. Ауған қоғамының саяси күштерін саясаттандыру үдерісі саяси партиялардың, ұйымдар мен қозғалыстардың құрылуына ықпал етті. 1965 жылдың қаңтарында бірқатар марксистік үйірмелер мен басқа да социалистік топтардың бірігуі негізінде Ауғанстан халық-демократиялық партиясы (АХДП) құрылды. АХДП Бас хатшысы Н.М.Тараки, ал оның орынбасары – Бабрак Кармаль болды. Елде – маоистік «Шаолен джавид» (Мәңгілік жалын), социал-демократиялық, фундаменталистік – «Мұсылман-бауырлар», «Мұсылмандық жастар» және басқа да ұйымдар құрыла бастады. Елдің басқарушы топтары проүкіметтік «Прогресшіл демократтар партиясын» (ПДП) құрды. Елде әлеуметтік-саяси реформалардың баяу, сәтсіз жүзеге асырылуы, саяси элита топтары арасында саяси басқару режимін биліктен тайдыру керек деген ойға итермеледі. Төңкерісшілдер саяси режимді өзгертіп қоймай, елді басқару жүйесінің жаңа түрін енгізуді жоспарлады. Елдегі әлеуметтік жағдайдың шиеленісіп тұрған кезінде төңкерісті іске асыру міндетін армия өзінің мойнына алды. 

1973 жылдың 16 шілдесінен 17-не қараған түні бұрынғы премьер-министр және король отбасынан шыққан М.Дауд бастаған офицерлер тобы қантөгіссіз мемлекеттік төңкерісті жүзеге асырды. Монархиялық құрылыс жойылды, Ауғанстан республика ретінде жарияланды. 

Билік басында 40 жыл болған бұрынғы король Мухаммад Захир-шах, төңкеріс болған кезде Италияда іс-сапармен жүрген болатын. Төңкерістен кейін бір айдан соң Мухаммад Захир-шах тақтан бас тартты. Елдегі жоғары мемлекеттік билік – жаңадан құрылған Республикалық Орталық Комитет (РОК) болды. Бұл комитетке негізінен төңкерістің жетекшілерімен оған қатысқан офицерлер кірді.     

 Ауғанстандағы сәуір төңкерісі. 1973 жылдың 23 тамызында М.Дауд елдің премьер-министрі және мемлекет басшысы болды. Елдің экономикалық, әлеуметтік және саяси өмірін қайта құрудағы үкіметтің алғашқы қадамы қоғамның барлық бөлігінің қолдауына ие болды. Сыбайлас жемқорлық пен алыпсатарлыққа қарсы күрес шаралары және жұмысшылар мен ұсақ қызметкерлер мен жергілікті кәсіпкерлікке жеңілдетілген салықтар салу сияқты шаралар жүзеге асырылды. Осы жылдары Жер реформасы туралы Заң қабылданды. Бұл заң бойынша помещиктік суармалы жер иелену 20 гектардан аспауға тиісті болды. Басы артық жерлер тәркіленді, немесе, шаруаларға сатып алу шарты бойынша жалға берілді. Бірақ сол жылдарғы санақ көрсеткендей, егіншілікке жарамды жерге Ауғанстан шаруаларының тек 1% ғана қол жеткізе алды. Сонымен қатар, білім беру, ағарту саласында бірқатар прогресшіл реформалар жүзеге асырылды. Бастапқыда реформаларды табысты жүзеге асырған Мухаммад Дауд, біраз уақыттан кейін, Ауғанстанды әлеуметтік гүлденген және демократиялық құндылықтар берік орнаған мемлекетке айналдыруға тиісті  өзі жариялаған бағытты ревизиялауға кірісті. 1974 жылдан бастап министрлер кабинеті құрамынан солшыл күштер, ең алдымен АХДП (НДПА) шығарылып тасталды. Әлеуметтік бағдарламалар мен жер реформасының іске асырылуы тоқтатылды. М.Дауд елде ашықтан-ашық жеке билік тәртібін орнатуға бағыт алды. Ол мемлекет басшысы және премьер-министр болумен қатар, сыртқы істер министрі мен қорғаныс министрі лауазымдарын атқарды. 1976 жылдың соңында үкіметтік Ұлттық Революциялық Партиясын (ҰРП) құрды. Бұл партия бүкіл ел аумағында саяси қызметке өз монополиясын орнатты. 

1977 жылы Лоя Джирга (бүкіл ауғандық съезд) Мухаммад Даудты Ауғанстан республикасының президенттігіне сайлап, елдің жаңа конституциясын мақұлдады. Конституцияның ел президентіне қатысты барлық баптары оны Ауғанстанның бірден-бір басқарушысына айналдырды. Бір жағынан азаматтардың құқықтары мен бостандықтары жарияланса, екінші жағынан олар қоғам, кәсіподақ, саяси партия құру құқықтарынан айрылды. Сөз, баспасөз бостандықтары үшін мемлекеттік органдардың алдын-ала рұқсатын алуға тиісті болды. М.Даудтың жеке билігінің күшеюі және ел ішінде азаматтар құқықтарының шектелуі, әлеуметтік-экономикалық жағдайдың нашарлауы, 1978 жылы ішкі саяси жағдайдың күрт шиеленісуіне алып келді. Елдің барлық аудандарында жергілікті тұрғындардың бас көтерулері жиіледі, пуштун тайпалары бүлік шығарды және террористік актілер күшейе түсті. Жағдайды өз пайдасына шешу үшін М.Даудтың режимі жазалау шараларын жүргізе бастады. 1978 жылдың 25 сәуірінде АХДП-ның ондаған мүшесі, соның ішінде партия жетекшілері Н.М.Тараки мен Бабрак Кармаль қамауға алынды. Осыдан кейін бостандықта қалған АХДП-ның басқа жетекшілеріне қарулы көтерілісті бастау туралы хабар келіп жетті. 1978 жылдың 27 сәуірінде ауған армиясының бірнеше батальоны президент М.Даудтың резиденциясы мен Үкімет үйіне шабуыл жасады. Қарулы қақтығыс кезінде М.Дауд қаза тапты. Осылайша, Ауғанстанның бүкіл тарихында салдарлары ұзақ жылдарға созылған шиеленісті және қасіретті Сәуір революциясы жүзеге асырылды. 

 Ауғанстан Демократиялық Республикасы. АХДП жетекшілігі түрмеден босатылған соң, елдегі билікті тез арада өз қолына алды. Нур Мухаммад Тараки елдің жоғары органы болып саналатын Революциялық кеңестің төрағасы және сонымен бір мезетте премьер-министр қызметін қоса атқарды. Оның аталған органдардағы орынбасарлығына Бабрак Кармаль тағайындалды. Ел ресми түрде Ауғанстан Демократиялық Республикасы деп атала бастады. Жоғары кеңес пен ауған қоғамының ұйымдастырушы және бағыттаушы күші деп жарияланған АХДП жерсіз және жері аз шарулардың борыштарын қысқарту, өсімқорлықты жою, бұрынғы король отбасы мүшелерінің, соның ішінде бұрынғы президент М.Дауд пен өзге де ірі жер иелеріне тиесілі болған жерлер мен мүліктерді тәркілеу, бірқатар күнделікті тұтынатын тауарлардың бағасын төмендету, жаңа мектептер, тұрғын үйлер, мешіттер, өндіріс нысандарын салу сияқты қайта құрылуларды жүзеге асыра бастады. АДР үкіметі осындай жолмен өз жағына революцияшыл шаруаларды, қала еңбекшілерін тарту арқылы өзінің әлеуметтік базасын құрмақ болды. АХДП жетекшілігінің «революциялық шыдамсыздық» саясаты халықтың Ауғанстан үкіметіне деген сенімсіздігін тудырды. Оның үстіне біраз уақыт өткен соң, үкімет ірі жер илерінің ғана емес, орта шаруалардың да басы артық жерлерін ала бастады. Мемлекеттен алған жерлерді шарулардың сатуына, жалға беруіне, кепілдікке қоюына, мұрагерлік үлестіргенде жеке телімдерге бөлуіне тыйым салынды. Әйелдердің қоғамдық өмірге, атап айтқанда, сауатсыздықты жою үйірмелелеріне кеңінен тартылуы, халықтың ашықтан-ашық наразылығын тудырды. 1979 жылдың басынан дін басылары үкімет тарапынан қысым көріп, олардың құқықтарына нұқсан келтіріле бастады. АДР жетекшілігі тарапынан орын алған бұндай және өзге де өрескел саяси қателіктер, елде халықтың үкіметке деген наразылығын қоздыра түсіп, Ауғанстандағы азамат соғысының бастамасы болды. 

Алғашқы кезде елдегі жаңаруларға қарсылық стихиялық сипатта болды. Бірақ, 1978 жылдың қазанында алғаш рет ірі қарулы көтеріліс бұрқ ете түсті. Көтеріліске қарсы шараларды жүргізу барысында АХДП жетекшілігі арасында ауызбірліктің болмауы, үкіметтің биліктен тайдырылуында теріс рөл атқарды. 1979 қыркүйегінде ішкі саяси күрес нәтижесінде АХДП мен Революциялық кеңестің жетекшісі Н.Тараки тақтан тайдырылды. Билік басына Н.Таракидің саяси қарсыласы Х.Амин келді. Х.Амин бірден өзінің қарсыластарын қудалауды қолға алды. Елде саяси қарсыластарды тазалау науқаны жүргізілді. АХДП ел ішіндегі өз ықпалын жоғалтып алды. Оның дәлелі ретінде ірі жер иеленушілер, буржуазия, шенеуніктер мен қарапайым шаруалардың елден қашуын келтіруге болады. Х.Амин билікке келген соң бастапқы кезде сыртқы саясатта КСРО-ға бет түзеді. Ауғанстан мен КСРО арасындағы әскери-саяси және экономикалық қатынастар өзінің жаңа даму жолына түсті. Кремльдік мамандар Х.Аминнің әскери, саяси, экономика салалардағы мәселелер бойынша кеңесшілері болды. Х.Амин КСРО-мен тығыз қатынастар орната отырып, батыспен, әсіресе, АҚШ-пен жақындасуға барды. КСРО құпия барлау орындарына Х.Аминнің АҚШ жетекшілігмен астыртын келіссөз жүргізгендігі белгілі болған соң, Кремль оны тақтан тайдыру операциясын жүзеге асырды. 1979 жылдың 26 желтоқсанынан 27-не қараған түні МҚК-нің БББ 22 жауынгерден тұратын «Альфа» және «Вымпел» арнайы шабуылдаушы бөлімшесі Кабулдағы Х.Аминның резиденциясын басып алып, оны бүкіл отбасы мүшелерімен қоса жойып жіберді. 28 желтоқсанда КОКП ОК-нің халыққа үндеуі жарияланды. Үндеуде бауырлас ауған халқына интернационалдық көмек және Пакистан тарапынан болатын ықтималды агрессияда қолғабыс көрсету үшін Ауғанстанға Кеңес әскерлерінің шектелген құрамы енгізілетіндігі айтылды. Кремльдің тікелей қолдауымен Бабрак Кармаль АХДП және Революциялық кеңестің жетекшілігіне отырғызылды. 

Осы сәттен бастап Ауғанстанда соғыс оты тұтанып, ол осы күнге дейін жалғасуда. Ауғанстанға кеңес әскерлерінің енгізілуі үлкен саяси қателік болды. Кеңес әскерлерінің Ауғанстанға енгізілуі, ауған халқының басым бөлігін КСРО-дан бойын аулақ салуға және Б. Кармаль үкіметін оқшаулауға алып келді. Ауғанстанда кеңінен Кеңес әскерлеріне қарсы моджахедтік қозғалыс басталды. АҚШ, Ұлыбритания ГФР, Франция, Италия сияқты батыс елдері және Қытайдың қолдауымен моджахедтер Кеңес әскерлері мен ресми Кабул әскерлеріне қарсы 10 жыл бойы партизандық күрес жүргізді. Ауғанстаннан босқан халық Пакистанға қарай бет түзеді. Ауған-пакистан шекарасындағы Пешавар деген жерде босқындар лагері пайда болды. Бұл лагерлерде батыстық әскери нұсқаушылардың басшылығымен ауған моджахедтері әскери даярлықтан өткен соң, толық қару-жарақтарымен Ауғанстан территориясына жөнелтіліп отырды. Осы соғыс жылдарында Ауғанстанның саяси өмірінде үлкен рөл атқарған Гульбедин Хекматьяр, Ахмад-шах Масуд сияқты дала командирлері пайда болды. Кеңестер үкіметі Б.Кармаль үкіметінің әлеуметтік базасын кеңейту үшін халықтың әлеуметтік-экономикалық жағдайын жақсартуға бағытталған түбірлі реформалар жүргізуге уәде берді. Бұл уәделер орындалмай, тек сөз жүзінде қалды. Ел ішінде Б.Кармальдың беделі төмендеп кетті. Осындай жағдайда, Кремль АХДП мен Революциялық кеңес жетекшілігіне пуштун тайпасының өкілі Наджибулланы қойды. 

1985 жылы КСРО-да билікке М.С. Горбачевтың келуі Ауғанстандағы жағдайға қатысты позицияның түбірлі өзгеруіне алып келді. Батыстың Ауғанстаннан кеңес әскерлерін шығару талабымен келісе отырып, М.Горбачев кезең-кезеңмен Ауғанстаннан кеңес әскерлерін шығара бастады. Ауғанстанда ұзаққа созылған соғыс халыққа ауыртпалықтар алып келді. Соғыс кездінде Ауғанстан халқы (5 млн. жуық адам) Пакистан, Иран және басқа да елдерге босып кетті. Кеңес әскерлері мен ресми Кабул әскерлеріне қарсы Ауғанстанда өмір сүретін барлық этникалық топтар қарсы соғысты. Соғыс кезінде көптеген қалалар мен қыстақтар қиратылды. Бұл онсызда әлеуметтік-экономикалық жағдайы ауыр ауған халқына қосымша қиындықтар тудырды. 1989 жылдың 15 ақпанында ең соңғы кеңес әскерлерінің бөлімдері Ауғанстаннан шығарылды. Кеңес әскерлері шығарылған соң, Ауғанстанда ресми Кабулға қарсы моджахедтердің бірлескен әскери қимылдары басталды. 1992 жылы сырттан еш қолдау алмаған Наджибулла үкіметі жойылды. Наджибулла өзінің қайын інісімен бірге дарға асып өлтірілді. 

1990–2000 жылдардағы Ауғанстан. 1992 жылдың сәуірінде Ауғанстанда уақытша үкімет орнады. Ауғанстан ислам мемлекеті ретінде жарияланды. Ал 1992 жылдың желтоқсанында мұсылмандық идеялардың байырғы жақтаушысы Бурхануддин Раббани Ауғанстан Ислам Республикасының басшылығына сайланды. Ұлты тәжік Раббани президент мансабын иелене отырып, негізінен тәжіктерден құралған «Ауғанстан ислам қоғамы» партиясына жетекшілік етуін жалғастыра берді. Мемлекет басшысын ұлты тәжік, бір кездері әйгілі дала командирі болған Шах Масуд қолдады. Бұрынғы коалициялық үкіметтің басшысы, әрі пуштундардың жетекшісі Г.Хекматьяр Ауғанстан ислам партиясын басқарды. Бұл партияның мақсаты көршілес Ирандағы сияқты исламдық мемлекет құру болды. Б.Кармаль мен Наджибулланың бұрынғы «қызыл генералы», ұлты өзбек Дустум, орталығы Мазари-Шариф болып табылатын солтүстіктегі алты провинцияда өз билігін сақтап қалуға ұмтылды. Кабулдан тәуелсіз болу үшін Дустум жергілікті майдан құрып, коммунистерден бастап фундаменталистерге дейін барлық саяси күштерді біріктірді. 

1995 жылы Ауғанстанның саяси сахнасында пуштундардан тұратын М.Омар бастаған Талибан қозғалысы пайда болды. Бұл қозғалыс АҚШ пен Пакистанның қолдауымен осы елдің территориясында құрылған болатын. Талибтер «ислам дінінің тазалығы» үшін күрес ұранын көтере отырып, ресми Кабулге қарсы шықты. 1997 жылдың маусымында талибтердің қарсыластары «Ауғанстанды азат ету біріккен ислам майданын» құрды. 1997 жылдың 28 қазанында талибтер қозғалысының Кеңесі («Шура») Ауғанстанды әмірлік деп жариялап, елде монархияны қайтадан жандандырды. Кеңес төрағасы Мохаммад Омар Ахунзада әмір титулын қабылдап, елдің билеушісі болды. Елде азамат соғысының созылмалы сипат алуы, халықтың әлеуметтік жағдайын нашарлатып жіберді. Ауғанстанда елді пәрменді басқара алатын орталық билік болған жоқ. Жалпы ұлттық шаруашылық кеңістік пен экономиканы бірыңғай басқару жүйесі толығымен қирады. Қалалар мен жүздеген қыстақтар, бірнеше мыңдаған мектептер, 200 жуық ауруханалардың талқаны шықты. Ел экономикасының жетекші салаларының нысандары қызметіне үлкен нұқсан келтірілді. Ауғанстан экономикасының негізін құрайтын ауылшаруашылығы айтарлықтай зиян шекті. Атап айтқанда, өңделетін жердің көлемі он есеге дейін қысқарды (азамат соғысына дейін 4,5 млн. га болатын), қолдан суғару жүйесі істен шығып, мал шаруашылғы құлдырап кетті. Бұдан өзге   Ауғанстан қару-жарақ пен есірткі саудасының орталығына айналды. Бұл елдегі тұрақсыз жағдай, оның көршілерінің ұлттық қауіпсіздігіне қатер төндірді. 

11. Түркия

Бірінші дүниежүзілік соғыстан кейінгі Түркияның ішкі және сыртқы жағдайы. Бірінші дүниежүзілік соғыста Осман империясы Үштік одақ жағында Антантаға қарсы соғысты. Төрт жылға созылған әскери қимылдар Осман империясын күйретіп, түрік халқын ұлттық апат алдына алып келді. 1918 жылдың 30 қазанында сұлтан үкіметі Антанта елдері алдында сөзсіз тізе бүгуге мәжбүр болды. Кіші түріктердің жетекшілері шетелге қашуға мәжбүр болды. Ал олардың партиясы өздігінен тарап кетті. Антанта елдерімен қол қойылған «Мудросс» уақытша бітімінің шарттарына сәйкес сұлтанның иелігінде қазіргі Түркияның территориясын құрайтын жерлер қалдырылды. Түрік халқының ұлт-азаттық күресі алғышарттарының пісіп-жетілуі бірінші дүниежүзілік соғыс жылдарында елді жайлаған ауыр әлеуметтік-экономикалық күйзелісті жағдаймен тығыз байланысты болды. Түркияны билеген сұлтан үкіметі өз халқының қамын ойлап, оның мұң-мұқтаждарымен санасудың орнына, Үштік одақты жақтап, әділетсіз соғысқа кірісіп кетті. Соғыстың созылмалы сипат алуы елдің экономикасына өзінің теріс ықпалын тигізді. Түрік армиясында әскери тәртіптің негізі шайқалды. Германия империалистерінің саяси және экономикалық үстемдігіне қарсы бас көтерген түрік жауынгерлері 1916-1917 жылдарда майдан шебін тастап кету фактілерін жиілетті. Елге қашқан жауынгерлер өздерімен бірге қару-жарағын да ала кетті. Германия саясатына қарсылық түріктің кейбір офицерлерінің қатарында да байқалды. 

Лозанна конференциясының шешімдері. Севр шартының кіріптарлық шарттары түрік қоғамында наразылық тудырып, ТҰҚЖ-ның Кеңестік Ресей жетекшілігімен жақындасуын жеделдетті. Себебі, Кеңестік Ресей мен Түркия Антанта елдерінің экспансиясына қарсы күресуге мәжбүр болды. Кеңестік Ресей мен Түркияның бұл қадамдарына жауап ретінде Антанта ұжымды түрде пәрменді шаралар қолдануға көшті. Кеңестік Ресейге қатысты Антанта елдері мемлекетті дипломатиялық тұрғыдан мойындамай саяси-экономикалық оқшаулау саясатын жүгізген болса, Түркияға қатысты Антанта елдері жаңа агрессияны бастады. Антантаның қолдауымен грек әскерлері 1921 жылдың наурызында Түркия территориясына баса-көктеп еніп, сол жылдың жазында Анкараға дейін жетті. 

Сакария шайқасы. 1921 жылы наурызда Түркия Иненю атты елді мекеннің маңайында гректің басқыншы армиясын шегіндіріп, бірінші жеңіске ие болды. Азаттық жолындағы күрестің шешуші шайқасы 1921 жылы 23 тамыз-13 қыркүйек аралығында Сакария өзенінің бойында өтті. Шайқаста М.Кемал бастаған революциялық армия грек басқыншыларын талқандап, қарсы шабуылға шықты. 1922 жылғы сәтті шабуылдардың барысында гректерден Анадолы түбегі толық азат етілді. Италия мен Франция әскерлері де елден шығарылды. 1922 жылы қарашада Түркияның Ұлы халық жиналысы сұлтан билігін жою туралы заң қабылдады. Империяның ақырғы сұлтаны V Мехмед елден қуылды. 

Кемал реформаларының мәні. Тәуелсіздік үшін күрестің аяқталар қарсаңында Түркия экономикасы нашар дамыған елдердің қатарында саналды. Оның экономикасында аграрлық және жартылай отарлық сипат басым болды. Кемалшылар елдің экономикалық тәуелсіздігін қамтамасыз ететін бірқатар шараларды іске асырды. Бұндай шараларды қабылдауға капитуляция режимінің жойылуы қолайлы әсер етті. Түрік үкіметі шетелдік компаниялар мен жеке тұлғалардың иелігінде болған барлық өнеркәсіп мекемелері мен темір жолдарды сатып алып, шетелдік «Режи» темекі монополиялық компаниясын ұлттандырып, орталық банк құрды. Елде мемлекеттік саясатты қолдау ниетімен орталық банктен өзге, Сумер банк, Этибанк сияқты мемлекеттік банктер ашылды. 1925 жылғы заң негізінде «ашар» салығы (өзіндік салық) жойылып, түрік шаруалары біркелкі ақша салығын төлейтін болды. Бұл заң ауылдағы ескі феодалдық әдеттердің қалдықтарын жойып, түрік шаруаларының тауар-ақша қатынастарына көшуіне мүмкіндіктер қалыптастырып берді.

Екінші дүниежүзілік соғыс қарсаңы мен кезіндегі Түркия. 1930-шы жылдардың орта шеніне қарай кемалдық жаңартулар өзінің нәтижелерін бере бастады: мемлекеттің саяси және экономикалық жағдайы нығайып, көршілес елдерде Түркияның беделі арта түсті. 1930-жылдарда Түркия Республикасының экономикалық жағдайының тұрақтануына байланысты оның халықаралық жағдайы да жақсара түсті. Түркия мен КСРО арасындағы экономикалық қатынастардың дамуы арқасында, КСРО берген  8 млн. доллар несиеге Кайсері, Назилли қалаларында кеңес мамандарының көмегімен ірі тоқыма кәсіпорындары салынды. 1932 жылы Түркия Республикасы Ұлттар Лигасына қабылданды.    

1936 жылдың 22 маусымында Түркия Республикасының өтініші бойынша Швейцарияның Монтре қаласында Түркиядағы бұғаздардың (Босфор мен Дарданелл) мәселелерін шешу үшін Болгария, Ұлыбритания, Греция, Италия, Румыния, КСРО, Югославия және Жапония қатысқан халықаралық конференция шақырылды. Бұл конференцияда аталған бұғаздарға қатысты жаңа конвенция қабылданды. Конвенция бойынша Дарданелл және Босфор бұғаздарының Түркияға қайтарылуы бекітіліп, заңдастырылды. Севр шарты бойынша құрылған Халықаралық бұғаздар комиссиясы таратылды. Анкара Қара теңіз бұғаздарын ремилитаризациялау құқығын алды.

Монтре конвенциясының шешімі бойынша Түркия бұғаздар жағалауына әскери бекіністер салып, қарулануға еркіндік алды. Конференция бұғаздардан әскери кемелер мен азаматтық кемелердің өту тәртібін бекітті. Бұғаздарды түгелдей өз иелігіне қайтару Түркия мемлекетінің егемендігін нығайтып, халықаралық беделін өсірді. 1930 жылдардың соңында Түркия Республикасы Балқан түбегіндегі елдермен, Иран, Англия, Франция, Германиямен саяси-экономикалық қатынастарын жақсартып, халықаралық беделін күшейтті. Екінші дүниежүзілік соғыс кезінде Түркия ресми түрде бейтарап саясат ұстанатындығын жариялады. Бейтарап саясат ұстану Түркия үшін өте қиын болды. Германия дипломатиясы қалай болған жағдайда Түркияны өз жағына тартуға тырысты. Өзінің территориялық тұтастығын сақтау үшін Түркия бірде «ось елдеріне», бірде антигитлерлік коалиция елдеріне жарамсақтауына тура келді. Мысалы, 1939 жылы қыркүйек айында Мәскеуге келген Түрік делегациясы екі ел арасында «Өзара көмек келісіміне» қол қоюға дайын екендігін білдірді. Бірақ, 1939 жылдың 23 тамызында Гитлерлік Германиямен он жылға «Шабуыл жасамау туралы пактіге» қол қойған КСРО үкіметі Түркияның бұл ұсынысын қабылдамай тастады.

Түркия соғыс жылдарында Германиядан қол үзбей стратегиялық шикізаттар жеткізіп, хром, мыс кенін беріп отырды. Сталинград түбіндегі шайқастан кейін екінші дүниежүзілік соғыста түбегейлі өзгерістер орын алған соң, 1943 жылы Исмет Иненю, Каир қаласында Рузвельт және Черчильмен кездесіп, Түркияның Англия–АҚШ одағымен жақындасуға даяр екендігін мәлімдеді. Гитлерлік Германияның көп ұзамай күйрейтіндігіне көзі жеткен Түркия 1945 жылдың 23 ақпанында Германия мен Жапонияға қарсы соғыс жариялады. Бірақ, 1941-1942 жылдары Түрік үкіметінің бейтараптық саясатты бұзуға талпынған астыртын әрекеттерін ұмыта қоймаған КСРО, 1945 жылдың 19 наурызында 1925 жылғы «Кеңес-Түрік бейтараптық келісімінен» бас тартатындығын мәлімдеді. Кеңес үкіметінің бұл асығыс әрекеті көп жылдар бойы қалыптасқан Кеңес-Түрік достық қатынастарына нұқсан келтірді.

Соғыстың соңғы кезеңіндегі Түркияның сыртқы саясатындағы бұндай қадам оны жеңімпаз мемлекеттер қатарына қосумен бірге – БҰҰ-ын құрушы мемлекеттердің біріне айналдырды. Бірақ Түркияның халықаралық сахнадағы абыройы мен беделі құлдырай берді, КСРО-мен қарым-қатынасы нашарлап кетті. Соғыс кезінде Түркияның бейтараптықты бұзуға дейін барған әрекеттері КСРО тарапына бұл елге деген сенімсіздік тудырды. 1952 жылы Түркияның НАТО-ға мүше болуы, бұл елді осы әскери-саяси блоктың КСРО-ға қарсы бағытталған оңтүстіктегі плацдармына айналдырды. Осындай жағдайда Түркияның саяси жетекшілігіне өзінің сыртқы және ішкі саясатын түбірімен өзгертуіне тура келді.

1945-1960 жылдардағы Түркияның даму бағытындағы өзгерістер. Соғыстан кейінгі алғашқы онжылдық Түркия үшін елдің даму концепциясын қайта қарауымен ерекшеленді. Түрік буржуазиясы соғыстан кейін қайтадан кемалдық этатизм саясатына бет бұра бастады. Нәтижесінде түрік буржуазиясының кәсіпкерлік бастама көтеру мүмкіндігі жойылып, оның ары қарай өз дәулетін арттыру жолдары шектелді. Бұдан өзге үкімет авторитарлы режимнің басқару формасын жеңілдететін бірқатар шараларды жүзеге асырды. Атап айтқанда, Түркияда бір партиялы жүйеден көп партиялы жүйеге өтуді қамтамасыз ететін Заң жобалары қабылданды. Осының нәтижесінде елде әртүрлі бағыттағы 30-дан астам саяси партиялар құрылып, өз қызметтеріне кірісті. Ел ішінде Демократиялық партияның (ДП) беделі мен абыройы жоғары болды. Демократиялық партияның «Бостандықтар туралы уәде» деп аталатын бағдарламасында – «этатизм» ұғымы жаңа мазмұнмен толықтырылып, жеке кәсіпкерлік пен жеке капиталдың қызметіне үстеме бостандықтар беру көзделді. Түркияның саяси және экономикалық даму жолы ретінде таңдап алынған бағыт бұл елдің АҚШ-пен тез арада жақындасуына жағдай жасады.

ДП басқару кезеңіндегі Түркиядағы ішкі саяси қайшылықтардың шиеленісуі (1950-1960). Экономика саласында министрлер кабинеті жеке кәсіпкерлікті «ынталандыру» саясатын жүргізді. Осы жылдарда Түркияның экономикасында жеке капиталистік сектордың үлес салмағы ұлғайып, кейде ол мемлекеттік сектордан артып түсті. Шетел капиталын өндіріс саласына тарту саясаты кеңінен жүзеге асырылды. Бірақ Түркияның экономикасында бірқатар жеңілдіктерді иемденген шетелдік монополистік капитал 1951-1954 жылдар аралығында олармен салыстырғанда түріктің әлсіз ұлттық капиталын тұншықтырып тастады. Түркияның батыстық мемлекеттермен сыртқы саудадағы эквивалентті емес алмасуы экономика үшін зардапты роль атқарды. Нәтижесінде Түркияның төлемдік балансында дефицит пайда болды. 1955 жылы Түрік үкіметі сыртқы қарыздары бойынша ағымдағы төлемдерді жабуға қаржы таппағандықтан өзінің бүкіл алтын қорын кепілдікке қоюға мәжбүр болды. Ауылшаруашылығында бірқатар дағдарысты жағдайлар қалыптасты. Атап айтқанда, мемлекет пен банктердің тарапынан техникалық және қаржылай қолдау болмағандықтан, ауылшаруашылық өнімінің көлемі қысқарды. Осының салдарынан Түркияда азық-түліктің кейбір түрлерінің жетіспеушілігі байқалды. Мысалы, Түркия 1956 жылдан бастап астықты импорттауға мәжбүр болды. Экономикадағы осындай келеңсіздіктердің салдарынан ХХ ғасырдың 50-жылдарының соңына таман елді наразылық толқулар жайлады. Бұлардың арасында антиамерикандық толқулардың ерекше орын алғандығын айтуға болады. 1960 жылдың 27 мамырында елде әскери төңкеріс орын алды. Әскерилер құрған Ұлттық бірлік комитеті (ҰБК) елді басқарудың барлық тетіктерін өз қолына алды. Әскерилер билікке келе салысымен 1924 жылы қабылданған конституцияны тоқтатып, парламентті таратып жіберді және саяси партиялардың қызметіне тыйым салды. Бұл Түрік республикасы өмір сүруінің бірінші кезеңінің аяқталғандығын білдірді. 

 Екінші республика тұсындағы Түркия (1960-1980). Әскери билік елдің саяси-әлеуметтік өмірін ырықтандыруға бағыт алды. Осы мақсатта олар 1961 жылдың шілдесінде жаңа конституцияның жобасын референдумға қойды. Халықтың қолдауына ие болған Негізгі заң өз күшіне енді. Бұл конституцияға сәйкес Түркия «әлеуметтік-құқықтық мемлекет» ретінде бекітілді. Мемлекет жоспарлы экономиканы дамыту туралы өзіне міндеттеме қабылдады. Аграрлық реформаны жүзеге асырудың қажеттілігін жариялап, кейбір жеке өнеркәсіптік мекемелерді ұлттандыру мүмкіндіктерін қарастыра бастады. Екінші республика саясаткерлерінің таңдап алған жолының негативті және позитивті жақтары болды. Іске асырылған шаралардың нәтижесінде экономикада айтарлықтай оңды өзгерістер байқалды, Түркия индустриальды-аграрлы елге айналды. Өндіріс мекемелерінің саны соғысқа дейінгі жылдармен салыстырғанда төрт есеге өсіп, өндіріс көлемі жеті еседен асып жығылды. Ал екінші жағынан, оңды өзгерістерге қарамастан экономикада тұрақты даму қарқынын қамтамасыз етудің сәті түспеді. Елдің саяси өмірінде этатизмді жақтаушылар мен жеке кәсіпкерлікті ырықтандырып, оған кең мүмкіндіктер берілуін қолдайтындар арасындағы алауыздықты жеңуге мүмкіндік болмады. Бұл елдегі саяси партиялар мен оған арқа сүйейтін күштер арасында ұзақ жылдарға созылған келіспеушілкке әкеп соқты.

Үшінші республиканың экономиканы ырықтандыру бағыты. Үшінші республиканың пайда болу кезеңі әскерилердің басқаруының үшінші онжылдығымен тұстас келді. 1982 жылы қабылдаған жаңа конституция саяси партиялардың құрылуына рұқсат берді. Бірақ, конституцияда жаңадан құрылатын партиялар бұрынғы партиялардың мирасқорлары болмауға тиіс екендігі атап көрсетілді. 

1983 жылы өткізілген парламенттік сайлауда «Отан» партиясы (ОП) Түркияның Ұлы Ұлттық Жиналысындағы көпшілік орынды иемденіп басымдылықпен жеңіске жетті. Бұл партияның жетекшісі Тургут Озал елдің премьер-министрі болды. 1990 жылы Т.Озал сол кездегі Түркия президенті К.Эвреннің орнын басып, бұл қызметті қайтыс болғанға дейін атқарды. «Түрік реформаларының әкесі» атанған Т.Озалдың концепциясының негізінде экономиканы ырықтандырумен қатар, ескі мемлекеттік реттеу әдісінен бас тарту есебінде нарықтық қатынастарды нығайту идеясы жатты. Т.Озал тұсында Түркияның сыртқы саясатының басымды бағыттарының бірі – елді Еуропалық Экономикалық Қауымдастықтың толыққанды мүшесіне айналдыру болды. Т.Озал бағдарламасын жүзеге асырудың нәтижесінде Түркияның жаңа замандағы тарихында бұрын соңды болмаған ІЖӨ-нің өсу қарқынына (8% дейін) қол жеткізіліп, электр энергиясын өндіру мен болат қорыту деңгейі күрт артып, автомобиль, тұрмыстық техникалар, киім мен аяқ киім шығару ісі жоғары өнімділікпен дамыды. Нәтижесінде Түркия әлемдегі ірі экспортер елдердің қатарына кірді. Мысалы, ХХ ғасырдың 80 жылдарының соңында  түріктік экспорт төрт есеге өсіп, 10 млрд. долл. құрады. Бұл кезеңде өндірістік бұйымдардың үлесі 35%-дан 80%-ға өсті. Бұл кезеңде Түркияның қазіргі заманғы индустриальды мемлекетке айналу процесі аяқталған болатын. 

 ХХ ғасырдың соңы мен 2000 жылдардың бас кезіндегі Түркиядағы саяси және әлеуметтік-экономикалық жағдай. 1995 жылдың желтоқсанынан Түркияны «Отан» партиясы мен Неджметтин Эрбакан басқарған коалициялық үкімет басқарды. Бұл коалициялық үкімет өзінің басқаруының бір жарым жылы ішінде исламизмге ден қойды. Түркиядағы прогресшіл күштер коалициялық үкіметтің бұл саясатына қарсылық танытты. Осының салдарынан 1997 жылдың маусымында билікке жаңа коалициялық үкімет келді. Қоғамдық пікірдің қысымымен саясатқа өзінің қырық жыл өмірін арнаған С.Демирель ел президенті қызметінен кетуге мәжбүр болды. 2000 жылдың мамырында Ахмед Неждет Сезер Түркияның президенті болып сайланды. Елдің саяси өміріндегі үкіметтік ауысулар мемлекеттің экономикалық дамуына қолайлы әсерін тигізді. Мысалы, ХХ ғасырдың 90 жылдарының соңында Түркиядағы ІЖӨ-нің жан басына шаққандағы көлемі жылына 3 мың доллардан келді. Өндірістің ІЖӨ-дегі үлесі 27 %, ал, ауылшаруашылық өнімдері 15,7 % құрады. Түркияның 1990 жылдардың соңындағы экспорттық пайдасы 25 млрд. долл. құрады. Бұл соманың 80 % өндірістік тауарлар еді. Түркия осы жылдар аралығында жалпы сомасы 45 млрд. долл. құрайтын тауарларды импорттады. Импорттың басым бөлігі көмірсутек шикізат пен газ, жоғары технологиялық өнімдер мен қазіргі заманғы қару-жарақ болып табылды. Сонымен қатар Түркия туристік бизнеспен айналысатын әлемдегі алдыңғы қатарлы елдердің қатарына кіреді. Жыл сайын бұл елге 9 млн. турист келеді. 

ХХІ ғасырдың басында Түркия халқының шапшаң қарқынмен өсуі байқалады. Қазіргі кезде Түркияның халқы 65 млн. адамды құраса, 35 жылдан соң бұл көрсеткіш 100 миллионға жетеді, ХХІ ғасырдың соңында Франция мен Германия халықтарының қосындысынан артып түседі деген болжамдар жасалуда. Бұл жағдайға алаңдаушылық білдірген жаңа үкімет бірінші кезекте демографиялық мәселені реттеуге барынша күш салуда. Биполярлық әлемдік тәртіптің жойылуы және халықаралық қатынастар жүйесінде жаңа тәуелсіз мемлекеттердің пайда болуы Түркия дипломатиясының белсенді әрекет жасауына түрткі болды. Қазіргі Түрік Республикасы Еуропалық одаққа мүше-мемлекет ретінде талпынысын жалғастыра отырып, НАТО жүйесіндегі маңызды ел ретінде өзіне жүктелген жаңа міндеттерді мүлтіксіз атқаруға бар күшін салуда. Түркияның стратегиялық маңызының артуы 2003 жылдың 22 наурызындағы Иракқа қарсы АҚШ бастаған көпжақты күштердің әскери қимылдарының басталуы себеп болды. Ауғанстандағы антиталибтық әскери операциялардың осы күнге дейін жалғасуы және күн тәртібінде өткір мәселе ретінде тұрған АҚШ бастаған батысеуропалық елдердің Иранмен қатынастарының шиленісе түсуі, Түркияның болашақта Иранға қарсы жүргізілуі мүмкін ықтималды әскери қимылдарға тікелей қатысушы ел ретінде көпжақты күштердің берік тылын қалыптастыратын мемлекет етуі мүмкін.

Түркия ТМД елдерімен жан-жақты дипломатиялық және сауда-экономикалық қатынастарды күннен күнге жандандырып келеді. Түркияның, әсіресе, Әзірбайжанмен қатынасының сипаты ерекше. Бұның тарихи тамырлары тереңде жатыр. Өндірісі қарқынды дамып келе жатқан Түркия қазір энергияны көп тұтынатын елдердің бірі саналады, геосаяси рөлін тиімді атқаруға ұмтылыс танытуда. Анкараның сыртқы саясатында Каспий аймағына бірінші кезекте басымдылық берілетіндігі айқын білінуде. Түркия Ақтау-Баку-Тбилисси-Джейхан мұнай құбыры жобасының белсенді қатынасушыларының бірі болып табылады.    

Бірінші дүниежүзілік соғыс кезіндегі Үндістан. Үндістанның метрополиямен бірге бірінші дүниежүзілік соғысқа тартылуы оның әлеуметтік-экономикалық және саяси өмірінде жаңа кезеңнің басталғандығын білдірді. Соғыс жылдарында ағылшындардың әскери тапсырыстарын жергілікті өнеркәсіптерге орналастыра білген үнді буржуазиясы айтарлықтай табыстарға қол жеткізді. Соғысқа қатысу және әскери өндіріске араласу арқасында Үндістанның Британ империясы құрамындағы рөлі мен маңызы арта түсті. Аталған жағдайлардың барлығы Конгресс пен басқа да азат етуші ұйымдар жетекшілерінің конституциялық жолмен өзін-өзі басқаруға қол жеткізуге болады деген сенімдерін күшейтті.

1920–1930 жылдардағы Үндістанның экономикалық дамуы. Үндістан Бірінші дүниежүзілік соғыстан кейін Ұлыбританияның отары болып қала берді.  1923–1927 жылдары Үндістанда капиталистік қатынастар жаңа қарқынмен дами бастады. Осы жылдары Үндістанда жаңа фабрикалар ашылды. Жұмысшы табының саны күннен күнге арта берді. Ағылшын капиталы мен үнді капиталы, әсіресе тоқыма нарығында ашық бәсекеге түсті. Бірақ ағылшын өкіметі рупидің бағамын (курсын) жасанды түрде өзгертті де, кеден салығын өзгерткен жоқ еді. Яғни, ағылшын капиталының бәсекеде жеңуіне бар мүмкіндік жасалды.  

Әлемдік экономикалық дағдарыс 1929–1933 жылдары Үндістанның экономикасы мен саяси жағдайына қатты әсер етті. Дағдарыс ауыл шаруашылық өнімдерінің бағасын күрт төмендетіп жіберді. Шаруалар қарызға батып, жерінен айырылып отырды. Үндістанның кейбір аудандарында аштық болды. 
Дағдарыс Үндістанның өнеркәсібіне де әсер етті. Қолөнершілер мен капиталистер кедейленді. Жұмысшылардың жалақысы төмендеді, жұмыстан шығарып отырды. Жұмыссыздардың саны күрт көбейіп кетті. Ірі кәсіпорындар ауыл шаруашылық өнімдері мен өнеркәсіп өнімдерінің бағаларындағы үлкен айырмашылықты пайдаланып, байып, монополияларға айналды. Үнді монополияларының еуропалық монополиялардан бірқатар ерекшеліктері болды. Олар – шетел капиталының енуінен және олармен тығыз қарым-қатынаста болу нәтижесінде пайда болып дамыды; бұл монополиялар тек саудамен айналысқан жоқ, сонымен қатар жер иеленушілер және князьдермен байланыста болды.

ХХ ғасырдың 20-шы жылдары Үндістан ұлттық капитализмнің біршама дамығандығымен ерекшеленеді. Осы жылдарда Үндістанда жергілікті ұлттық буржуазияға тиесілі болған зауыттар мен фабрикалар саны ұлғайды. Сонымен қатар ірі өнеркәсіпте еңбек ететін жұмысшылардың саны көбейе түсті. Бірақ ағылшын монополистік капиталы банктер арқылы Үндістанды құрал-жабдықтармен қамтамасыз етті және бұл елге бөлінген несиелерді өз бақылауында ұстады. Сонымен бір мезгілде үнділік және ағылшындық капиталдың, әсіресе тоқыма өнеркәсібі саласында бәсекелестігі күшейе түсті. Пайда қуған үнділік кәсіпкерлер рационализациялау есебінен, яғни, ең алдымен жұмысшылардың санын қысқартып, еңбекті қарқындату арқылы табысқа жетуді көздеді. Оның үстіне ағылшын үкіметі өз тарапынан рупийдің бағамын жасанды түрде көтеріп (1 рупий = 1 шиллинг 6 пенс), сырттан, соның ішінде метрополиядан әкелінетін тауарларға баж салығының деңгейін еш өзгеріссіз қалдырды. Осындай жолмен өз монополистерін қолдау үшін мемлекет «еркін бәсекелестікке» араласты.

1929–1933 жылдары отарлық Үндістан әлемдік экономикалық дағдарыстың барлық зардаптарын тартты. Осы жылдары Үндістанда ауылшаруашылығы өнімдерінің бағасы күрт төмендеп, егіс алқабының көлемі қысқарды, шаруалардың жерсізденуі мен олардың өсімқорлық капитал алдындағы борыштары ұлғая түсті. Сонымен бір мезетте қолөнершілер мен орта және ұсақ кәсіпкерлердің жаппай кедейленуі орын алды. Осының салдарынан елдегі жұмыссыздар армиясының көлемі арта түсті. Сонымен бір мезгілде ауылшаруашылығы өнімдері мен өндірістік тауарлар арасындағы баға айырмашылығы нәтижесінде пайда болған қайшылықтар ірі кәсіпкерлерге өздерінің капиталын ұлғайтуға мүмкіндік берді. Сонымен бірге капиталдың орталықтандырылу және ұлттық монополистік бірлестіктердің құрылу процесі күшейді. 

Бұндай экономикалық қиындықтарға қарамастан Үндістанда біртіндеп дағдарысты жеңуге мүмкіндіктер қалыптасты.Үнділік капиталға бақылау орнату мақсатында ағылшын үкіметі 1935 жылы Үндістанның Резервтік банкісін құрды. Резервтік банк үнділік капиталды пайдалана отырып, Үндістанның өнеркәсібіне несие бермеу арқылы іс жүзінде елдің өндірістік дамуын саналы түрде тежеуге әрекеттенді. Алайда ағылшын отаршылдық билігінің бұндай шараларына қарамастан, шетелдік капиталдың Үндістандағы позициялары біршама әлсіретуге мүмкін болды. Мысалы, Екінші дүниежүзілік соғыстың қарсаңында үнділік нарықтағы ұлттық мата-мақта өндірісінің үлесі 65% жетті. Үнділік капитал кендір өндірісіне де ене бастады. 1938 жылы елдегі бірқатар кеніштер үнділік кәсіпкерлердің қолына өтті. Бірақ бұған қарамастан ағылшын монополистері Үндістан экономикасындағы өздерінің үстем жағдайларын сақтап қалды. 

ХХ ғасырдың 20-30-шы жылдардағы Үндістанның қоғамдық-саяси өмірі.  ХХ ғасырдың 20-30-шы жылдары Үндістандағы ұлт-азаттық күрестің жаңа кезеңінің басталғандығымен сипатталады. 1920-шы жылдары Ахмадабад пен Бомбей және өзге де провинциялардың тоқымашылары мен теміржолшыларының ереуілдері мен бас көтерулері орын алды. 1925 жылы жалпы үнділік коммунистік ұйым – Үндістанның коммунистік партиясы (ҮКП) құрылды. Сонымен қатар 1885 жылы құрылған буржуазиялық-ұлттық ұйым Үндістанның ұлттық конгресі (ҮҰК) бұқаралық партияға айнала бастады. Бұған қол жеткізген Мохандас Карамчанд Ганди болды. Гандидің саясаткер және ұлттық көшбасшы ретіндегі орны – отаршылдыққа қарсы конституциялық арнаға енгізілетін саяси модельді негіздеп берумен анықталды.

Гандидің Үндістанның алдына қойған негізгі саяси мақсаттарының бірі – тәуелсіздікке белгілі бір мерзімдік кезеңдерді өту арқылы біртіндеп жету болды. Ал бұл мақсатқа жетудің басты саяси міндеті – мейлінше беделді болып табылатын және жалпы үнділік өкілдерден құралған ұйым – Конгрестің біртұтас басқаруына Үндістандағы барлық әлеуметтік-таптық топтар мен партиялық-саяси күштерді біріктіру болды. Үндістан халқын бірлікке үндеу байлар мен кедейлерді, брахмандар мен ақсүйектерді, үндістер мен мұсылмандарды біріктіріп, этникалық бөліністерді жеңетін және жалпы үнділік әлеуметтік-мәдени институттарды қалпына келтіретін моральдық-этикалық құндылықтарға негізделді.

Үндістандағы анти империалистік қозғалыстарға қатысқандар репрессияға ұшырады. 1931 жылы Үндістанның вице-королі лорд Ирвин мен М. Ганди арасында келіссөздер жүргізілді. Келіссөздер нәтижесінде «Дели пактіне» қол қойылды. Бұл пакт бойынша, Ганди қозғалысты тоқтатуға, «дөңгелек үстел» жиналысына қатысуға мәжбүр болды. Ал ағылшын үкіметіне елдегі әскери жағдайды алып тастауға, репрессияны тоқтатуға, тұтқынға алғандарды босатуға уәде берді. «Дөңгелек үстел» конференциясында ҮҰҚ «Үндістан азаматтарының негізгі құқықтары мен міндеттері туралы» құжат ұсынды. Шын мәнісінде бұл құжат конституцияның негізі еді. Бұл келісім шешімдеріне Конгрестің көптеген өкілдері келіспей, 1931 жылдың желтоқсанында олар өздерінің жиналысын ашты. Ганди ілімінің тамырлары Үндістанның ежелгі тарихына, бірегей үнді мәдениетінің терең қабаттарына кетеді. Гандизм саяси, моральдық-этикалық және философиялық тұжырымдамаларды біріктірді. Гандидің әлеуметтік мұраты терең ұлттық  сипатта болды. Бұл «игілік жұрттың барлығы үшін» (сарводайя) қоғамын, индуизмнің қасиетті кітаптарында ғажайып суреттелген Құдай патшалығын жерде орнату туралы шаруалар қиялын жүзеге асыру болатын. Сонымен бірге Ганди ілімі капиталистік өмір қалпына қарсылық, Еуропа өркениеті бойынша дамыған капиталистік жолдың прогрессивтік сипатын және Үндістан үшін оның қажеттілігін теріске шығару болды.

Екінші дүниежүзілік соғыс кезіндегі Үндістан. 1939 жылдың қыркүйегінде ағылшын вице-королінің шешімімен Үндістан еркінен тыс соғысқа қатынасушы тарап ретінде жарияланды. Екінші дүниежүзілік соғыс Үндістанның жүздеген миллион халқына ауртпалықтар алып келіп, халықтың отаршылдарға деген жаппай өшпенділігін күшейте түсті. Екінші дүниежүзілік соғысқа дейін Үндістан азық-түлік өнімдерінің бірқатарын, атап айтқанда, күрішті импорттауға мәжбүр болды. Бірақ Бирма, Тайланд және Үндіқытайдың Жапония агрессиясына ұшырауы салдарынан бұл елдерден Үндістанға күріш әкелу тыйылды. Бұның сыртында Үндістан солтүстік африкандық соғыс театрында әскери қимылдар жүргізіп жатқан үнділік және ағылшындық әскерлерді азық-түлікпен қамтамасыз етуге мәжбүр болды. Осының нәтижесінде елдің ішкі нарығында күріш пен бидайдың бағасы бес есе өсіп кетті. Көп ұзамай Үндістанда азық-түлік тапшылығы байқалып, елді аштық жайлады. Ашаршылық өте ауыр сипатта өтті. Мысалы бір ғана Бенгалия провинциясында бірнеше миллион адам аштан өлді. 

Соғыс кезінде әлемдік шаруашылық байланыстардың үзілуінен кендір мен мақтаның экспорты күрт қысқарып, бұл дақылдардың бағасы төмендеп кетті. Елде туындаған күрделі әлеуметтік-экономикалық жағдайды билік халықтың есебінен шешуге талпынды. Атап айтқанда, Үндістанның көптеген аудандарында жалға алу төлемі жоғарылатылып, әскери салықтың жаңа түрлері енгізілді. Үкіметтің бұндай шаралары ауылдық жерлерде көптеген бас көтерулердің орын алуына әкеліп соқты. 

Соғыс Үндістанның өнеркәсіптік дамуына бірқатар өзгерістер алып келді. Ағылшын үкіметі үдістандық өнеркәсіптің дамуын тежеу саясатын жалғастыра бергенімен, үнділік буржуазия өзінің капиталын бірнеше есе ұлғайтуға мүмкіндік алды. Атап айтқанда, жергілікті үнділік капиталистердің кендір, көмір және шай экспорттайтын бірнеше ағылшындық мекемелерінің акцияларын сатып алуға қолдары жетті. Соғыс жылдарында үнділік капиталдың орталықтануы айтарлықтай деңгейге жетті. Осы кезде ірі үнділік монополиялар өздерінің жеке банктерін құрып, өндірістік мекемелердің акцияларын сатып ала бастады. Соғыс жылдарында елдің саяси өмірінде ұлттық буржуазия тарапынан белсенділік байқалды. Мысалы, ҮҰК 1940 жылы ағылшын билігінен тағы да Үндістанға тәуелсіздік беруді талап етті. Ағылшын билігі тарапынан жауап болмаған соң, Махатма Карамчанд Ганди азаматтық бойұсынбаудың жаңа науқанын өткізу туралы халыққа үндеу таратты. Бірақ көп ұзамай-ақ, бұл науқанды ағылшын билігі тас-талқанын шығарды. Ағылшын билігінің жазалау шаралары барысында Конгресстің 30 мыңға жуық белсенді мүшесі қамауға алынды. 

Осы кезде, яғни 1940 жылдың бас кезінде Мұсылман Лигасының солшыл қанаты айтарлықтай нығайып, антиимпериалистік қозғалыста айтарлықтай рөл атқарды. Үндістандағы ұлт-азаттық қозғалыс 1942-1945 жылдар аралығында жаппай бұқаралық сипат ала бастады. Үндістандағы өзінің позицияларын қолдан шығарып алмау үшін ағылшындар ұлт-азаттық қозғалысқа қатысушыларға қарсы қатаң жазалау шараларын қолданды. Бүкіл Үндістанда шерушілерге қарсы көзден жас ағызатын газ қолданылды және оларды оқ астына алды. Осы жылдары қаза тапқан шерушілердің саны 25 мың адамға жетті. Бұдан өзге ондаған мың адам өлім жазасы мен жер аударылуға кесілді. Мұсылмандар Лигасы соғысты жақтады. Олар үнді халқын мұсылмандар емес, олар мүлдем басқа ел деп, Үндістанның ішінде жеке мемлекет Пакистан («таза ел») құрғысы келді. Оларды ағылшын үкіметі жақтады. Бірақ 1941 жылдың 22 маусымында Германияның КСРО-ға баса-көктеп енуі, ҮҰК мен Мұсылмандар Лигасының ішінде фашизмге қарсы күрес жүргізуге түрткі болды.

Соғыс жылдарында Үндістан мен АҚШ арасында экономикалық қарым-қатынас күшейді. Себебі ағылшындар мен жапондардың соғыс жүргізуіне байланысты Үндістанның сыртқы саудасы күрт қысқарды. 1944–1945 жылдары АҚШ-тың экспорты 25,7%, ал импорт 21,2% көбейді. Сонымен қатар соғыс кезінде АҚШ-қа белшесінен қарыз Ұлыбритания Бангалурдағы көптеген қазба байлықтар мен  зауытты Құрама Штаттарға жалға беруге мәжбүр болды. АҚШ-тың Үндістандағы экономикалық экспансиясы мұнымен шектелген жоқ, көп ұзмамай-ақ, «Форд» және «Дженерал моторс» компаниялары Үндістанда автокөлік шығаруға кірісті.   

1947 жылдың тамыз айында елді екі доминионға бөлу жұмыстары аяқталды. Осы жылдың 15 тамызында Үндістанның тәуелсіздігі жарияланды. Құрылтай жиналысы өз заңдарын шығару құқығына ие болды және Үндістанның тарихында алғашқы тәуелсіз үкімет қызметіне кірісті. Үндістанның алғашқы премьер-министрі Джавахарлал Неру. Жаңадан пайда болған екі мемлекеттің экономикалық ресурстарын бөлу мейлінше біркелкі болған жоқ: өндіруші және өңдеуші өндірістің 90% Үндістанда қалды. 

 «Неру бағыты» және оның негізгі шаралары. Үндістан тәуелсіз мемлекет ретінде көптеген қиындықтарды басынан кешірді. Үндістан үкіметінің бірінші кезектегі міндеті елдің экономикалық мешеулігін, кедейлікті, аштықты, сауатсыздықты, жұмыссыздықты жою, аграрлық, әлеуметтік, ұлттық және касталық қарама-қайшылықтар мәселелерін шешу болды. Экономикалық міндеттерді шешуде Неру үкіметі өндірістегі мемлекеттік және жеке секторларды үйлестіруге тырысты. Экономиканың мемлекеттік капиталистік секторының негізін тәуелсіздікке дейін ағылшындардың қолында болған – темір жолдар, порттар, әуе жолдарының бір бөлігі, байланыс құралдары, ірі суармалы құрылыстар, электрбекеттері, әскери зауыттар құрады. Ал мемлекеттік секторға өздерінің капиталдық қорларының деңгейі бойынша мекемелер жеке компаниялардың бақылауына өтті. ХХ ғасырдың 50 жылдарының ортасында металлургия, химия, станок жасау, автомобиль және теңіз көліктерінде мемлекеттік мекемелердің үлесін арттыру туралы шешім қабылданды. 

ХХ ғасырдың 60 жылдарының екінші жартысы мен 70 жылдары Үндістандағы ішкі қарама-қайшылықтардың арта түсуі. Тәуелсіздікті жеңіп алу барысында Үндістанда әртүрлі әлеуметтік-саяси күштер арасында мүдделер алшақтығы байқалды. Үндістан Ұлттық Конгресіне қарсы оппозицияда әртүрлі проүндістік партиялармен қатар коммунистік, социалистік, шаруа-жұмысшы халықтық партиялары болды. Бұл партиялар ҮҰК-нің ішкі және сыртқы саясатын қатты сынға алды. Елдің ішкі жағдайына келгенде оппозициялық партиялар ҮҰК-нің әлеуметтік мәселелерді шешуге қатысты позициясын аяусыз сынның астына алды. 

Бұның басты себебі, ҮҰК-де осы партиямен байланысқан әлеуметтік жіктердің ірі капиталистер мен ірі жер иеленушілерден бастап, интеллигенция, қала мен ауылдық ұсақ буржуазия мен еңбекші бұқарасына дейінгі әртүрлі топтардың мүдделерінің тоғыспауы болды. Джахарлал Неру халық арасындағы кең танымалдығы арқасында Конгресс пен бүкіл елде өзінің интеграциялаушы функциясын атқа алды. 1964 жылы Неру қайтыс болған соң ҮҰК ішіндегі оңшыл топтардың белсенділігі арта түсті. 

1967 жылы Үндістанда өткен сайлаулар ҮҰК-ның парламент пен штаттардың заң шығарушы жиналыстарындағы орындарының бір бөлігін жоғалтқандығын көрсетіп берді. Үндістан үкіметінің тізгінін өз қолына 1966 жылы алған Индира Ганди (Дж. Нерудың қызы), Конгрестің атағын қайтадан қалпына келтіруге талпынды. Ол өзінің жақтастарына арқа сүйей отырып, ұсақ өндіріс пен мемлекеттік сектор саласын кеңейтуді ынталандыратын жаңа реформалар жүргізуге бет алды. И. Ганди елдегі ірі 14 банк пен көтерме сауданы мемлекеттің қарауына өткізу туралы заңды қабылдатты. Бүкіл Үндістан территориясында банктер филиалдарының құрылуы, банктік депозиттердің ұлғаюына, қаржының қорлануына және мемлекеттік секторды дамытуға қажетті ассигнациялардың өсуіне алып келді. Сонымен қатар, үкімет монополиялардың қызметіне шектеулер қойып, шағын жерлерге салынатын салықтың көлемін азайтты және жер көлемін иемденудің жоғарғы деңгейін қысқартты. Жүзеге асырылған осындай шаралар нәтижесінде ҮҰК ел ішіндегі өз беделін қалпына келтіре алды. Осы іспеттес прогрессивті реформалар жалғаса берді, бірақ бұндай жоспарларды жүзеге асырататын мемлекеттік аппараттың ұлғаюы мемлекеттік сектор тиімділігінің төмендеуіне алып келді. Оның үстіне 1972-1975 жылдары бірнеше рет қайталанған құрғақшылық, миллиондаған босқындардың көбеюіне алып келген Пакистанмен арада болған соғыс, энергетикалық дағдарыс елдің экономикалық және саяси өміріне барынша теріс әсер етті.

ХХ ғасырдың 70 жылдарының ортасына қарай елдегі саяси өмір шиеленісе түсті. Оппозициялық күштер елде арандатушылық әрекеттер ұйымдастырып, үкіметті төтенше жағдай енгізуге мәжбүрледі. Осындай жағдайда бірқатар консервативті саяси партиялар «Джаната парти» деп аталатын блок құрды. Бұл блок 1977 жылғы Үндістандағы парламенттік сайлауда жеңіске жетті. ҰҚК алғаш рет жеңіліске ұшырады. Сайлаудан көп ұзамай біріккен оппозициялық күштердің сипатының берік еместігі мен олардың сайлаудағы жеңісінің баянсыздығы белгілі бола бастады. Олардың арасында үкіметті құру барысында алауыздықтар пайда болып, «атақ құмарлық күрес» өрши түсті. Халық бұқарасына берген уәделер орындалмады, азық-түліктің, өндірістік тауарлардың бағасы өсіп, салық пен инфляция ұлғая түсті. Осының барлығы Индира Ганди мен оның жақтастарына 1980 жылғы парламенттік сайлауда жеңіске жетуге мүмкіндік берді. 

Үндістанның қазіргі кездегі дамуының басты белгілері мен нәтижелері. ҮҰК-ның (ИНК) билік басына келуі 1979 жылғы құрғақшылықпен және әлемдік нарықта мұнай бағасының күрт қымбаттауынан энергетикалық ресурстарды импорттауға кететін шығындардың артуымен тұспа-тұс келгендіктен өте күрделі жағдайда өтті. Қалыптасқан ауыр жағдайдан шығу үшін Үндістан үкметі ірі несие алу мақсатында Халықаралық Валюта қорымен (ХВҚ) келіссөздер жүргізді. Келіссөздер нәтижесінде Үндістан 5 млрд. доллар көлемінде несие алды. Бірақ бұл несиені алу үшін Үндістан – импортты ырықтандыру, бағаны бақылауды бәсеңдету, жекелеген салаларда өнеркәсіптік өндірісті реттеуді тоқтату, экономиканың мемлекеттік секторындағы шығындарды қысқарту, салықты төмендетуді жүзеге асыруға уәде берді. 1981 жылдың қараша айында бұл бағдарламалар іске асырыла бастады, бірақ, мерзім аяқталамай жатып, 1984 жылдың мамырында оның орындалуы уақытша тоқтатылды. Себебі аталған бағдарламалар күтілгендей нәтиже берудің орнына, керісінше елдің сыртқы қарыздарын арттыра түсті. Осы кезге дейін Үндістан ХВҚ-нан алған 5 млрд. доллардың тек 3,9 млрд. долларын игерген болатын. 

ХХ ғасырдың 80 жылдарының бірінші жартысындағы экономикалық мәселелер аясында экстремистік сикхтық ұйымдар Пенджабты Үндістаннан бөлуді және «Қасиетті сикх» мемлекеті Халистанды («Кіршіксіздер елі») құру ұранын көтерді. Орталық билік пен сепаратистер арасында күрес шиеленісе түсті. 1984 жылдың маусымында үкіметтік әскерлер сикх террористерін олардың қасиетті орталығы болып саналатын Аритсар қаласындағы Алтын храмнан күшпен қуып шықты. Сикх террористері бұл Храмды алынбас қамалға айналдырып, осы жерден өздерінің бүлікшіл әрекеттерін жүргізіп келген болатын. «Алтын храмды» үкімет әскерлерінің шабуылдауы сикхтердің наразылығын тудырып, үкіметтің бұл әрекетін олар өздерінің құрметті орнын арамдап, қорлау деп қабылдады. Сикхтар барлық жауапкершілік Индира Гандидың мойнында деп есептеді. 1984 жылдың 31 қазанында И.Ганди өз үйінде сикх астыртын ұйымының мүшесі болып табылатын өзінің жеке күзетшісінің қолынан мерт болды.

Индира Ганди қаза болған соң оның ұлы Раджив Ганди Үністанның премьер-министрі болды. Раджив Ганди бастапқыда өзінің барлық күш-қайратын Пенджабтағы ойрандардың алдын алып, Пенджаб дағдарысын саяси тұрғыдан шешуге бағыт ұстады. Бірақ Раджив Гандидың қолданған шараларына қарамастан, сикхтар тарапынан террорлық актілер жалғаса берді. Сикх террористерінің қолынан қаза тапқандардың саны 1987 жылы жүздеген адамға жетсе, 1988 жылы олардың саны мыңдаған адамға жетті. Үндістандағы ішкі саяси жағдай 1990 жылы солтүстіктегі Кашмир штатындағы жағдайға байланысты одан ары шиеленісе түсті. Бұл жерде сепаратистік топтар тәуелсіз мемлекет құруды талап етті. Кашмирлік сепаратистердің басты күрес құралы мен әдісі террор болды. Атап айтқанда, олар бүкіл Үндістан территориясында адамдарды кепілдікке алып, мектептер мен ауруханаларды жаруға дейін барды. Жағдайды өз бақылауында ұстау үшін үкімет штат астанасы Сринагар қаласына тұрақты әскер бөлімдерін енгізді. 

Экономикалық салада Раджив Гандидың үкіметі экономканы ырықтандыру мен оны әлемдік шаруашылық жүйеге интеграциялау бағытына қайта оралды. Нәтижесінде импортқа енгізілген қатаң шектеулер біршама жеңілдетілді, азық-түлікті өндіру мен оны бөлуге орнатылған мемлекеттік бақылау бәсеңдетілді, мемлекеттік сектордағы мекемелердің тәуелсіздігін ынталандыратын шараларға қолдау жасалынды. Атқарылған осындай шаралар өндірістің ұлғаюына ықпал етті. Үндістаннның жылдық ІЖӨ-мі 5,8 % құрады. Бірақ бұндай табыстар тек уақытша болатын. 1990 жылдардың бас кезінде Үндістанның экономикасында жағымсыз үрдістер байқалды. Үндістанның сыртқы қарыздары өсті. Мысалы, елдің сыртқы қарыздары 1980/1981 жылдары 23 млрд. доллардан (ІЖӨ-нің 12%), 1990/1991 жылдары 82 млрд. долларға (ІЖӨ-нің 24%) дейін өсті. Аталған келеңсіз құбылыстардың барлығы 1991 жылдың бас кезінде Парсы шығанағындағы соғыстың салдарынан туындаған кезекті мұнай дағдарысына байланысты шиеленісе түсті. Нәтижесінде Үндістанда аса ауыр қаржы дағдарысы орын алып, инфляцияның өсуі жылына 16% құрады.

Осылармен бір мезетте елдегі кезекті ішкі саяси дағдарыс шиеленісе түсті. 1991 жылы сайлау алды науқаны кезінде Раджив Ганди тамильдік (Оңтүстік Үндістанда өмір сүретін жұрт) террористер қолынан қаза тапты. Осыдан кейін елдің жаңа премьер-министрі В.Нарасимха Рао болды. Жаңа үкіметтің экономикалық бағыты әкімшілдік және нарықтық экономика арасындағы жолмен дамуды көздеді. Мемлекет – қалың кедей бұқарасын өз қамқорлығына алу, әлеуметтік салада жоспарлау, артта қалған және шалғай жатқан аудандар мен инфрақұрылымдарды дамыту саясатын жалғастыра берді. Осы шаралармен бір мезгілде мемлекеттік меншіктің бір бөлігіндегі ұлттық меншікті жою мен мемлекеттік сектордағы бірқатар мекемелерді акционерлеу шаралары жүзеге асырыла бастады. Үндістанның нарығы импорт үшін ашылып экономикаға мемлекеттің араласуы шектелді. Экономикада өсу қарқыны байқалғанымен бұл табыстар елдегі әлеуметтік мәселелерді шешуге жеткіліксіз болды, елдегі жұмыссыздық пен кедейшілікті жоя алмады. Бұндай сәтсіздіктер ҮҰК-нің ел ішіндегі беделінің құлдырауына алып келді. Нәтижесінде 1996 жылдың мамырындағы кезекті парламенттік сайлауларда ҮҰК партиясы жеңіліске ұшырады. 

13 дәріс Корея республикалары

Бірінші дүние жүзілік соғыстан кейінгі Кореяның әлеуметтік-экономикалық дамуы. Бірінші дүние жүзілік соғыс Кореядағы жапон оккупациялық әскерлеріне қарсы (1910 жылдың 22 тамызынан бастап Жапонияның генерал-губернаторлығы ретінде жарияланды) азаттық үшін күресті шиеленістіріп жіберді. Соғыстың соңына таман жапон үкіметіне қысқа мерзімге Кореядағы қарсылықты басып, әскери басқару тәртібін қалпына келтірудің сәті түсті. 

Әскери басқару әкімшілік корей шаруаларының жерлерін тартып алып, оны жапон компаниялары мен қоныс аударушыларына берді. Кореядағы тау-кен және өнеркәсіп өндірісінде жапон капиталының үстемдігі заң жүзінде бекітілді. Жапония бұл елдің сыртқы саудасына толығымен монополия орнатты. Сонымен қатар корей ұлтының өкілдеріне кәсіпкерлік және интеллектуалдық қызметпен айналысуға кең көлемде шек қоятын жүйе енгізілді. Жапондық жұмысшымен салыстырғанда өндірістің барлық саласында корей жұмысшысына төмен деңгейдегі жалақы төленді. 

Бұндай жағдай жапондық отарлық езгіге қарсы жаппай наразылықтың пайда болуына алғышарттар қалыптастырды. Нәтижесінде 1919 жылдың ақпанында Кореяда бүкіл елдің аумағын қамтыған жаппай толқулар орын алды. Бұл толқулар бірнеше айға созылды. Жапон билігі бұл толқуларды қару қолдану арқылы шектен шыққан қаталдықпен басып-жаншыды. Толқуларды басу барысында көптеген адамдар қаза тапты немесе жарақат алды.

Кореядағы оқиғалар Жапония, Қытай және Ресей территорияларындағы корей қоныстарында кеңінен қолдау тапты. Бұндай қолдау жапон отаршылдарына қарсы партизандық қозғалыс пен әртүрлі саяси эмигранттық топтар әрекеттерінің белсенді түрде жүргізілуінен көрініс тапты. Атап айтқанда, Шанхайда тұрып жатқан корейлер 1919 жылдың сәуірінде жиналыс өткізіп, «уақытша парламент» пен «үкімет» құрды. Бұл үкіметтің басында АҚШ-қа арқа сүйеген саясаткер Ли Сын Ман тұрды. Кейіннен бұл «үкімет» әртүрлі бағыт ұстанған бірнеше топқа бөлініп кетті. Ал 1921 жылдың маусымында корейлік эмигранттық топтардың басым бөлігі жалпы бас қосуда Ли Сын Манның «үкіметін» жалған деп жариялағанымен бұл үкімет өзінің өмір сүруін жалғастыра берді. 

 ХХ ғасырдың 20-жылдары Кореяда жұмысшы және шаруа қозғалыстарының пайда болуы. Кореядағы жапон үстемдігінің іргесін шайқалтқан 1919 жылғы көтерілістен соң, жапон үкіметі дағдарыстан шығудың жолдарын қарастыруға мәжбүр болды. Кореяны тек әскери-террорлық әдіспен басқарудың пәрменді емес екендігіне көзі жеткен жапон үкіметі алғашында «мәдени басқару» деген шараны жариялады. «Мәдени басқаруға» сәйкес корей буржуазиясы бірқатар әлеуметтік-экономикалық және саяси жеңілдіктерге қол жеткізді. Атап айтқанда, осы уақытқа дейін шектеуге ұшырап келген акционерлік қоғам туралы заңның күші жойылды. Нәтижесінде Кореяның ұлттық валютасы өзінің дамуы үшін айтарлықтай мүмкіндіктер алды. Сондай-ақ ел экономикасында бірлескен жапон-корей компанияларының капитал салымдарының көлемі де айтарлықтай өсті.  

Экономикалық жеңілдіктер және әскери-террорлық әдістің біршама жұмсаруы (полицияға жандармерияның функцияларын беру, сот ісінің жеңілдетілуі, әсіресе саяси бостандықтар беру), отаршылдық тәртіпке бейімделіп алған корей буржуазиясы тарапынан үлкен қолдау тапты. Жапон капиталымен ынтымақтасқан Кореяның ірі буржуазиясының өкілдері ашықтан-ашық компрадорлық сипатқа ие болды. Отаршылдық тәртіпке бейімделу корей буржуазиясының өзге де салаларында да байқалды. Сондықтан Кореядағы ұлт-азаттық қозғалыстың ары қарай дамуы үшін жұмысшы табы күшінің өсуі мен ұйымшылдығы маңызды болды.

1929 жылға қарай Кореядағы өндіріс жұмысшыларының саны 100 мың, ал жалданбалы жұмысшылардың саны – 1 млн. адамға жетті. Жұмысшы қозғалысы әсіресе 1920-1925 жылдар аралығында жоғары қарқынмен дамыды. Осы жылдарда елде 26 мың жұмысшы қатысқан 372 ереуіл болды. Жұмысшылармен бір мезетте отаршылдарға қарсы күреске корей шаруалары да ұйымдасқан түрде тартылды. Мысалы, 1922 жылдың тамызында  Оңтүстік Кенсан провинциясының Чинджу қаласында корей жалгер-шаруаларының бірінші съезі өтті, ал 1923 жылдың көктемінде олар жерді қайта бөліске салу үшін күрес жүргізді. Жұмысшы және шаруа ұйымдарының арасында байланыс орнап, ол біртіндеп нығая түсті, сондай-ақ, ұлт-азаттық қозғалысқа ұсақ буржуазия мен жаңадан қалыптасып келе жатқан ұлттық зиялы қауым да тартыла түсті. 1924 жылдың сәуірінде Жалпы корейлік жұмысшы-шаруа одағы құрылды. 1925 жылы жекелеген коммунистік топтар негізінде Корей Коммунистік партиясы құрылды. 

Әлемдік экономикалық дағдарыс жылдары корей жұмысшы табы мен шаруалар белсенділігінің арта түсуімен ерекшеленеді. Революциялық көңіл-күй зиялы қауымды да шарпды. Мысалы, 1930 жылғы Пхеньян мен Пусанда орын алған жұмысшы-шаруа толқуларынан кейін, Сеул, Вонсан, Ингхон және тағы да басқа ірі қалаларда студент-жастар мен зиялы қауым қатысқан демонстрациялар өтті. Демонстарциялар барысында отаршылдық езгіні жою, корей халқына саяси бостандықтар беру туралы талаптар қойылды.

Екінші дүние жүзілік соғыс қарсаңындағы Кореяның халықаралық жағдайы. 1931 жылы жапон армиясының Маньчжурияға басып кіруі, Кореяның ішкі және сыртқы жағдайын күрт өзгертті. Жапонияның Қытайды басып алу жоспарын іске асыру барысында Корея жапон әскерлерінің тылдағы тірегіне айналды. Осыған байланысты жапон үкіметі Кореяда әскери жағдай енгізді. Кореяда саяси қылмыстар жасалды деген айыппен жазалаулар басталып, патриоттық ұйымдар қудалауға ілікті.

Террордың күшеюімен бірге корей халқын саяси және экономикалық әдістермен идеологиялық жағынан тәрбилеу жұмыстары басталды. Корей халқын идеологиялық тәрбиелеу барысында жапон және корей халқтарының тарихы мен мәдениетінің ортақтығы, паназиаттық идея насихатталып, жапон сүйгіштік бағыттағы әртүрлі жастар ұйымын құрып, оларды Жапонияның Азия құрлығына ары қарай ене түсуіне қажетті сенімді еңбек және әскери құрамалар үшін адам ресурстары ретінде пайдалану шаралары жүзеге асырылмақ болды. 

Жапон армиясының Қытайдағы әскери қимылдарының басталуы бұндай айла-шарғының корей халқына онша әсер етпегендігін көрсетіп берді. Бүкіл Маньчжурияда жапон отаршылдарына қарсы партизандық күрес кең қанат жайды. Корейлер Қытай армиясы мен партизандық отрядтар құрамына кіріп қоймай, өздерінің қарулы топтарын ұйымдастырып, қытайлармен бірге жапондарға қарсы әскери қимылдар жүргізді. Корейлердің бұндай отрядтарының басында әдетте коммунистер мен ұлтшылдар тұрды. Саяси себептерге байланысты корей отрядтары өз күштерін біріктіре алмады. Сонда да болса, корей партизандары бірқатар айтарлықтай жеңістерге қол жеткізді. Бұндай жеңістерден кейін партизан отрядтарының командирлері Ким Ир Сен, Ким Чхэк, Цой Ен Ген (кейіннен бұлар КХДР-ның жетекшілері болды), сондай-ақ, корей ұлтшылдарының басшысы Ким Гудың есімдері әйгілі бола түсті. 

Сонымен бір мезетте эмигранттық «уақытша үкіметтің» қызметі қайтадан жандана бастады. 1933 жылы Ли Сын Ман аталмыш үкіметтің өкілі ретінде Ұлттар Лигасында сөз сөйлеп, Жапонияның Корея мен Маньчжурияға қарсы жасаған агрессиясын айыптады. Алайда 1940 жылы жапондар КСРО-ға қарсы әскери қимылдар үшін плацдарм даярлай отырып, қытай және корей партизан отрядтарын талқандады, немесе оларды ыдыратты. Нәтижесінде жапондарға Маньчжурияны қытай және корей партизан отрядтарынан тазалаудың сәті түсті. Аман қалған жауынгерлер қытай қарулы күштерінің (Чан Кайши немесе ҚХАА) құрамына қосылды немесе КСРО территориясына өтіп кетті. Осылай коммунистер мен ұлтшылдардың Кореядағы позициялары нашарлап, олардың өкілдері жапондар тарапынан қудалауға түсті. Сонымен бір мезгілде Ли Сын Ман басқарған эмиграциядағы буржуазиялық топтар АҚШ-тың Қиыр Шығыстағы саясатына қолдау білдіру бағытын жалғастыра берді. АҚШ-тың 1941 жылдың 7 желтоқсанында Жапонияға қарсы соғысқа кіруін Корей мемлекеттігін қайтадан қалпына келтіруге көмек болатын оқиға ретінде бағалап, АҚШ-қа үлкен үміт артты. 

1945 жылдың шілдесіндегі Потсдам конференциясының барысында одақтас алып мемлекеттер Жапонияның сөзсіз тізе бүгуін талап етіп, Кореяның мемлекеттігін қайтадан қалпына келтіруге келісті. Корей түбегіндегі кеңес-американ әскерлерінің әскери қимылдарының шектеу сызығы ретінде шартты түрде 38-ші параллель белгіленді. 

1945 жылдың 8 тамызында Жапонияға қарсы соғысқа кіріскен КСРО Қытай, Корея және Тынық Мұхитта кең көлемде әскери қимылдарды бастады. Корея территориясындағы шайқастар өзінің қиян-кескілігімен ерекшеленіп, Жапонияның ресми тізе бүгуіне (1945 жылдың 15 тамызы) дейін КСРО мен Жапония тарапынан болған ауыр шығындарға қарамастан жалғаса берді. Кореяның оңтүстігіне американ әскерлерінің түсуі 1945 жылдың 3 қыркүйегінде, яғни әскери қимылдар аяқталған соң басталды.

Оңтүстік Корея

Корей түбегінде екі мемлекеттің құрылуы. 1945 жылдың екінші жартысында қырық жылдық отаршылдық басқарудан кейін Корея экономикалық маманданған аймақтарға бөлінді. Тау-кен және ауыр индустрия кәсіпорындарының басым бөлігі елдің солтүстігінде орналасты және олар әскери қимылдар барысында айтарлықтай зақымданған болатын. Пайдалы қазбаларға кедей Кореяның оңтүстік бөлігінде ауылшаруашылығы өнімдері мен жеңіл өнеркәсіп тауарларын шығаратын негізгі аудандар орналасты. Осыған байланысты елдің оңтүстік бөлігінде халықтың басым бөлігі қоныс тепті. 1945 жылы басталған Корей түбегін бөлу нәтижесінде екі мемлекеттің пайда болуы дәстүрлі шаруашылық байланыстардың үзілуіне алып келді. 

Алғашында Кореяның 38-ші параллель бойынша бөлінуі уақытша шара ретінде қабылданған болатын. Бірақ АҚШ пен КСРО-ның соғыстан кейінгі әлемдік тәртіпке қатысты көзқарастарының қарама-қарсы болуы және «қырғи-қабақ» соғыстың басталуы және «қырғи-қабақ» соғыстың алып мемлекеттер арасында шиеленіске алып келуі Корей түбегін ұзақ жылдарға екі әлеуметтік лагерьдің бәсекелестік аренасына айналдырды.

Кореяны азат ете салысымен Солтүстік Кореяда коммунистер мейлінше белсенділік танытты. 1945 жылдың қазанында олар Корей Еңбекші партиясына (КЕП) бірікті. 1946 жылды Кореяның солтүстігінде жер реформасы туралы заң жүзеге асырылды. Өнеркәсіп, транспорт, байланыс мекемелері, банкілер, сыртқы сауда – мемлекет меншігіне айналдырылып, әйелдер теңдігі және елдің әлеуметтік-экономикалық және саяси дамуына қажетті заңдар қабылданды. Солтүстік Кореяда жүзеге асырылып жатқан  шаралар басқарудың барлық жүйесі Американдық әскери әкімшіліктің (АӘӘ) құзырында болған Оңтүстік Кореяның тұрғындарына қатты әсер етті. Америка әскери әкімшілігі – қызметінің бастапқы кезеңінде үлкен қателіктерге жол берді. Бұл халықтың басым бөлігінің американ әкімшілігінен алшақтауына алып келді. Халықтың ілтипаты мен қызығушылығы біртіндеп Солтүстік Кореядағы реформалар мен қабылданған заңдарға ауды. Нәтижесінде Кореяның оңтүстігіндегі жағдай ішкі әлеуметтік-саяси күштердің, американдық әкімшілікке арқа сүйеген ірі буржуазия мен жұмысшы-шаруалардың қарсыласуына және қарулы күшпен басып-жанышталған жаппай антиамерикандық толқуларға әкеліп соқты. 

1948 жылдың мамырында Оңтүстік Кореяда – Корея Республикасы деген мемлекеттің атын жария еткен Ұлттық жиналысқа сайлау өткізілді. Ұлттық жиналыс Корей Республикасының конституциясын қабылдап, елдің президентін сайлады. Сайлау нәтижесінде Корей Республикасының президенті болып Ли Сын Ман сайланды. Республика астанасы Сеул қаласында орналасты. 

1948 жылдың тамызында оңтүстіктегі шараларға жауап ретінде елдің солтүстігінде Кореяның Жоғары халық кеңесіне (КЖХК) сайлау өткізілді. Жоғары халық кеңесіне Оңтүстік Кореяның бірқатар өкілдерін қатыстыру арқылы бүкіл корейлік сипат берілді. КЖХК-ның бірінші сессиясы 1948 жылдың 8 қыркүйегінде Корей Халық-Демократиялық Республикасының (КХДР) құрылғандығын жария етті. Жаңа мемлекеттің астанасы Пхеньян қаласы болды. КХДР-дың жаңадан құрылған үкіметінің өтініші бойынша Кеңестер Одағы бұл мемлекеттің территориясынан әскерлерін шығарды. 

Бірден-бір заңды деп жарияланған және бүкіл Кореяның территориясына үміткер ретінде талаптанған екі корей республикасының пайда болуы олардың арасында қақтығыстардың орын алуына объективті алғышарттар қалыптастырып берді. Екі корей мемлекетінің арасында шекаралық шектеу межесі ретінде белгіленген 38-ші параллель ұдайы қарулы қақтығыстар орнына айналды. 1949 жылы 1836 қақтығыс орын алып, оған екі жақтан ірі әскери құрамалар тартылды. 

Күннен-күнге арта түскен тайталасу жағдайында 1950 жылдың 25 маусымында Солтүстік пен Оңтүстік арасында қарулы қақтығыс басталды. Алғашында әскери қимылдар ауыспалы табыстармен жүрді. Оңтүстік Корея жағында әскери қимылдарға АҚШ-тың ірі десанттық күштері араласса, КСРО Солтүстік Корея армиясын қолдау үшін өзінің әскери мамандары мен  ұшқыштарын жіберді. 1950 жылдың қазанында қытайлық «халық еріктілерінің» ірі отрядтары (деректеге сәйкес 100 мың адам) КХДР-ға көмекке келді. 1950 жылдың соңына таман американ-оңтүстік корей, сол сияқты солтүстік корей армиялары 38-ші параллельдің өн бойына шоғырланды. Соғыс созылмалы қорғаныстық сипат алды. 1953 жылдың 27 қазанында үш жылға созылған соғыс аяқталды. Соғыс аяқталған соң Корей түбегінде қытай және американ әскерлері қалып қойды. 1950-1953 жж. корей соғысы алып мемлекеттердің саясатының тікелей салдары болды. Іс жүзінде бұл соғыс әлеуметтік-саяси екі жүйенің қарама-қайшылығының деңгейін көрсетіп берді. Корей халқы осы кезге дейін екіге бөлініп өмір сүруде.        

Оңтүстік Кореяның ХХ ғасырдың 50-60 жылдарындағы әлеуметтік-саяси дамуы. Ли Сын Ман 1952 жылдың тамызында Корей Республикасының президенттігіне тағы сайланды. 1954 жылдың қарашасында ол конституцияға жаңадан түзетулер енгізу жөнінде бастама көтерді. Конституцияға енгізілген жаңа түзетулер нәтижесінде Ли Сын Манға президент ретінде шектеусіз құқықтар берілді. Сонымен қатар мемлекет қауіпсіздігі, саяси партияларды тіркеу, баспасөз құралдарын реттеу, демонстрациялар өткізуді бақылау сияқты заңдардың қабылдануы елдің ішінде саяси озбырлыққа жол берді. Бұл шаралар елдегі тамыры тереңге кеткен экономикалық дағдарыс астарында жүзеге асырылды. Шындығында Ли Сын Манның үкіметі 1950 жылы жер реформасын жүзеге асыруға кіріскен болатын. Атап айтқанда, үкімет ірі помещиктерден басы артық жерлерді сатып алып (3 мың га) шаруаларға үлестіріп берді. Осы шараның нәтижесінде 900 мыңға жуық шаруа қожалықтарының жерге қолдары жетті. Сонымен қатар ірі помещиктер мен бай шаруалардың капиталын өнеркәсіптік өндіріс саласына тарту ісі ынталандырылды. Бірақ бұл шараларға қарамастан өндірістік өнеркәсіптің көлемі құлдырап кетті. Мысалы, 1954 жылғы өнеркәсіп  1945 жылғы деңгейдің 20 % ғана құрады. Қалаларда жаппай жұмыссыздық орын алды. Инфляцияның деңгейі жоғары болды. Ауыл шаруашылығы халықты азық-түлікпен қамтамасыз ете алмайтын жағдайға жетті. Елдегі ауыр әлеуметтік-экономикалық жағдай халық бұқарасының наразылығын тудырды. Осындай жағдайда ел ішінде оппозициялық күштер жұмыстарын белсенді жүргізуге кірісті.

Билігінен айрылып қалудан қауіптенген Ли Сын Ман оппозицияның іс-шаралары мен бой көрсетулеріне төзімсіздікпен қарады. Сондықтан 1960 жылдың наурызындағы сайлау нәтижелерін дөрекі түрде бұрмалаудан кейін Ли Сын Ман тағы да президент болып жарияланды. Бұл жағдай халықтың орасан-зор наразылығын тудырып, ел ішінде наразылық ереуілдер орын алды. Мысалы, 1960 жылдың 19 сәуірінде Сеул қаласында сайлау нәтижелерін қайта қарауды талап еткен ұран көтерген демонстрациялар болып өтті. Бұл бұқаралық шерулердің негізгі қатысушылары студент-жастар еді. Ли Сын Ман шерулерді басу үшін Сеулге әскер кіргізді. Нәтижесінде қарулы әскер шерушілерді оқтың астына алды. Үкімет тарапынан болған бұл шара наразылық көңіл-күйді одан ары күшейтіп жіберді. Нәтижесінде елдің барлық ірі қалаларында наразылық шерулері орын алды. Бұл жолғы наразылық шеруіне қарсы армия күш қолданудан бас тартты. Оңтүстік Корей парламентінің төтенше мәжілісінде президенттің орынан түсіріп, жаңа сайлаулар өткізу жөнінде қарар қабылданды. 1960 жылдың 27 сәуірінде Ли Сын Ман биліктен бас тартқандығы туралы ресми мәлімдеме жасап елден кетуге мәжбүр болды. Корей Республикасының тарихына бұл оқиғалар «сәуір революциясы» деген атпен енді. 

Екінші және Төртінші республикалар тұсындағы Оңтүстік Кореяның дамуы (1960–1972). «Сәуір революциясы» нәтижесінде өтпелі үкімет құрылды. 1960 жылдың маусымында парламент конституцияға түзетулер енгізіп оны бекітті. Түзетулер нәтижесінде ел президентін екі палаталы парламент сайлайтын болды. Екі палаталы парламент президент сайлау процедурасын заңға сай жүзеге асыруға міндетті болды. Парламентке елбасының функциялары берілгенімен оның атқарушы билігі болмады. 1960 жылғы парламенттік сайлауларда 1955 жылы құрылған оппозициялық-демократиялық Минчжудан партиясы жеңіске жетті. Ел президенті болып байырғы оппозицияның көрнекті қайраткері Юн Бо Сон сайланса, премьер-министр ретінде Чжан Мен тағайындалды. 1960 жылдың 1 қарашасында Екінші республика жарияланды. 

Алайда Минчжудан партиясы билікке келе салысымен өзінің беделі мен ықпалын жоғалта бастады. Оған себеп болған алдыңғы Ли Сын Ман режимінен мұраға қалған ел ішіндегі ауыр әлеуметтік-экономикалық жағдай болатын. Минчжудан билікке келген соң ел экономикасы дағдарысты жағдайды басынан кешіруді жалғастыра берді және жұмыссыздық деңгейі төмендеген жоқ. Сонымен бір мезгілде Солтүстік пен Оңтүстік Корея арасында байланыстарды ұлғайту мүмкіндігі ел ішінде орасан-зор құлшыныс тудырды. Бұл жағдай әсіре оңшыл күштерді, әсіресе Корей соғысының «итжығыстық» нәтижесіне көңілдері толмаған офицерлердің мазасын алды. Үкіметтің қарулы күштерге жұмсалатын шығындарды қысқарту туралы қабылдаған шешімі армияда үкіметке қарсы наразылықтың одан ары күшеюіне алып келді.

Осындай жағдайда генерал-майор Пак Чжон Хи бастаған офицерлер тобы әскери төңкеріс жоспарын жасады. Бұл жоспар президент Юн Бо Сон мен АҚШ өкілдерінің қол қусырып отыруымен және бірқатар бай кәсіпкерлердің қаржылай қолдауымен даярланды. Әскери төңкеріс 1961 жылдың 15 мамырынан 16 мамырға қараған түні жүзеге асырылды. Үкіметтік әскер бүлікшілерге ешқандай қарсылық көрсеткен жоқ. Әскери төңкерістен кейін елде Мемлекеттік қайта жаңарту Жоғары кеңесі (МҚЖК) құрылды. МҚЖК елде әскери жағдай енгізіп, Ұлттық жиналысты, партиялар мен қоғамдық ұйымдарды тарқатып, митингілер мен демонстрациялар өткізуге тыйым салды және көптеген баспасөз құралдарын жауып тастады. Премьер-министр Чан Мен ресми түрде биліктен бас тарқандағы жөнінде мәлімдеме жасады.

1962 жылдың наурызында әскери режим бұрындары өмір сүрген саяси партиялар мен ұйымдардың мүшелеріне саясатпен айналысуға тыйым салатын заң шығарды. 1962 жылдың қарашасында жаңа конституция бойынша референдум өткізілді. Жаңа конституция ел президентінің жеке құқықтарын мейлінше күшейтті. Президенттің өкілеттігі барынша кеңейтілді. Атап айқанда, президент – кабинет пен премьер-министрді тағайындауға, келісім жасауға және оларды ратификациялауға, соғыс жариялауға, бейбітшілік келісімдерге қол қоюға, қарулы-күштердің бас қолбасшысы болуға құқылы болды.

Сайлауға қатысу үшін әскерилер 1963 жылдың ақпанында Демократиялық республикалық партия (ДРП) құрды. Бұл партия өзінің жетекшісі ретінде 1963 жылдың тамызында ғана әскери қызметтен кеткен Пак Чжон Хидің есімін атады. Жаңадан құрылған Демократиялық басқару партиясы (ДБП) өзінің сайлаулардағы үміткері ретінде Юн Бо Сонды бекітті. 1963 жылдың қазанындағы сайлауда аталған партиялар арасында негізгі күрес жүрді. Сайлаудың қорытындысы бойынша Пак Чжон Хи болмашы артық дауыспен жеңіске жетті. 1963 жылдың қарашасындағы Ұлттық жиналыс үшін болған сайлауда басқарушы Демократиялық республикалық партия басым көпшілік орынды иемденді. 1963 жылдың 17 желтоқсанында Үшінші республиканы салтанатты түрде жариялау рәсімі өтті және елді конституциялық басқару формасына қайта алып келді. 

Бастапқада мемлекет басты назарды аграрлық секторға бөлді. Шаруа қожалықтарына төменгі пайызды несиелер беріп, шаруа борышының бір бөлігін мемлекет өз мойнына алды. Осы шаралардан кейін ішкі ресурстар есебінен индустрияны дамытуға және АҚШ-тан қаржылай көмек алуға талпыныс жасалынды. Бірақ үкіметтің бұл қадамы сәтсіз аяқталды. Тек 1960 жылдардың орта шенінде Корей Республикасының үкіметі өзіне табыстар алып келген «экспорт арқылы индустриализациялау» саясатына көшті. Бұл саясатты жүзеге асыру барысында үкімет елдің экспорттық мүмкіндіктерін дамытуға қажетті арнайы шараларды қабылдады, ел экономикасына шетелдік капиталды коммерциялық несиелер және инвестициялар түрінде тартты, бұл қаржының пәрменді пайдаланылуына мемлекет тарапынан бақылау орнатты.

ХХ ғасырдың 60-жылдарының орта шенінде Корей Республикасы экономикалық дамуында секіріс жасады. Бұл жеңіл және ауыр индустрияны дамыту есебінен мүмкін болды. Үкімет жаңа технологияларды өндіріс саласына енгізуді барынша қолдады, қызмет көрсету саласы мен сауданы жетілдіру шараларын жүзеге асырды. Ірілі-ұсақты қалаларда жаңа жұмыс орындарының ашылуы ауыл тұрғындарын біртіндеп қалаға ойысуына алып келді. Нәтижесінде елдің әлеуметтік құрылымында үлкен өзгерістер болды. Корей Республикасы ауылшаруашылығы дамыған ел болумен қатар индустриалды елге айналды. Өсіп келе жатқан өндірістің ықпалымен орта және жоғары білім жүйесі жетілдірілді. 

ХХ ғасырдың 60-жылдарының соңына қарай Пак Чжон Хидің қызметінде көсемшілдік сипаты көрініс бере бастады. Оның идеологиялық талғампаздығы корей қоғамында қолдауға ие болған жоқ. Оның үстіне ХХ ғасырдың 70-жылдары орын алған әлемдік экономикалық дағдарыс халықаралық шаруашылық жүйеге терең интеграцияланған Оңтүстік Кореяда ауыр із қалдырды. Дағдарыстың ауыр түрде өтуі халық бұқарасының наразылығын тудырды. Үкіметке қарсы көңіл-күйдің қарқынын бәсеңдету үшін Пак Чжон Хи халық арасында кең тараған КХДР-мен байланыстарды қайтадан қалпына келтіру идеясына бет бұрды. 1971 жылдың тамызында Солтүстік Кореямен басталған келіссөздерді Пак Чжон Хи «ұлттық қауіпсіздікті қамтамасыз ету» деген желеумен елде кезекті төтенше жағдай енгізу үшін пайдаланды. Төтенше жағдай 1971 жылдың желтоқсанында енгізілді. Сонымен бір мезгілде аса құпия жағдайда Пак Чжон Хидің артып келе жатқан жеке сұраныстарын қанағаттандыратын конституцияға түзетулер енгізу дайындығы жүргізілді. 1972 жылдың 17 қазанында Сеул көшелеріне тұтқиылдан танкілер мен әскерлер кіргізілді. Пак Чжон Хи радио арқылы халыққа арнап сөз сөйлеп, Ұлттық жиналыстың таратылғандығын, саяси партиялар қызметіне тыйым салынғандығын, конституция әрекетінің уақытша тоқтатылғандығын, ал президенттің жаңа конституцияны дайындауда жауапкершілікті өз мойнына алатындығын және жаңа конституцияны ұлттық референдум мақұлдайтындығы жөнінде мәлімдеме жасады. 

Оңтүстік Кореядағы Төртінші республика (1972–1981). Пак Чжо Хи халыққа жария еткен конституция туралы референдум іс жүзінде бос уәде күйінде қалды. Референдум көптеген бұрмалаушылық пен ережелерді бұзу арқылы өткізілді. Жаңа конституция ашықтан-ашық халық мүддесіне жат сипатта болды. Атап айтқанда, оған азаматтардың бостандығын шектеуге мүмкіндіктер беретін бірқатар ережелер енгізілді. Ендігі жерде алты жылға сайланатын президент іс жүзінде шектеусіз өкілеттіліктерді иемденді. 1972 жылдың 23 желтоқсанында ел президенттігіне басқа үміткерлердің болмауы жағдайында Пак Чжон Хи Оңтүстік Корея президенті лауазымын иемденді. Оның осыдан кейінгі басқаруы ашық авторитарлы сипат алды. Бұл өз кезегінде елде оппозициялық күштер өз құрамына саясаткерлер, кәсіпкерлер, діни қызметкерлер және зиялы қауым мен студенттердің  бір бөлігін қосу арқылы кең көлемде одақ құра бастады. Елде ашық дағдарысты жағдай пісіп-жетіліп келе жатты. Бірақ 1979 жылдың 26 қазанында Пак Чжон Хи өз айналасындағылар қатарынан шыққан қастандық жасаушының қолынан қаза тапты. 

Осы оқиғадан соң төтенше жағдай енгізіліп елдегі жағдайды бұрын-соңды қоғамға белгісіз генерал-майор Чон Ду Хван бақылауына алды.  Оның жақын үзеңгілесі генерал-майор Ро Дэ У еді. 1979 жылдың желтоқсанынан 1981 жылдың ақпанына дейін созылған өтпелі кезеңде Чон Ду Хван Ұлттық Қауіпсіздік Комитетін басқарды. Елді басқарудағы барлық іс Ұлттық Қауіпсіздік Комитетінің құзырына берілді. 1981 жылдың ақпанында Чон Ду Хван ешқандай қиындықсыз президенттік сайлауларда жеңіске жетті. Парламенттегі жетекші орынды сол жылдың қаңтарында құрылған үкіметтік Демократиялық Әділет партиясы (ДӘП) иемденді. Осы кезден Оңтүстік Кореяда Бесінші Республика деген атпен белгілі режимнің басқару кезеңі басталды.

Солтүстік Корея

КХДР-дағы социалистік жаңарулар (1953–1956). Корей түбегіндегі соғыс (1950-1953) аяқталған соң КХДР-дың басты мақсаты соғыста күйреген шаруашылықты қалпына келтіру болды. Әскери қимылдардың салдарынан Солтүстік Кореяның негізігі қалалары, өндіріс орындары, коммуникация желілері мен суландыру құрылыстары қирап қалған болатын. Мысалы, ел астанасы Пхеньянда тастан салынған бір ғана ғимарат аман қалды. Елді қайтадан қалпына келтірумен бірге Корей Еңбек партиясының Орталық комитеті социалистік жаңартуларды жалғастыруды, атап айтқанда, ауыл шаруашылығын кооперациялауды жеделтеуге шешім қабылдады. КСРО, Қытай және басқа да социалистік елдердің көмегімен ел шаруашылығын қалпына келтіру жаңа техникалық негізде жүзеге асырылды. Бұл еңбек өнімділігін айтарлықтай арттыруға мүмкіндік берді. Ел шаруашылығын қайтадан қалпына келтіру жылдарында Солтүстік Кореяда 240 кәсіпорын қайтадан қалпына келтіріліп, жаңадан 80 мекеме іске қосылды. 1956 жылдың тамызына қарай еңбек өнімділігі соғысқа дейінгі (1949) деңгеймен салыстырғанда екі есе өсті. Ауылшаруашылығын қайта құру жұмыстары да табысты жүргізілді. Ең алдымен елдің агаралық секторының негізін құрайтын суармалы жерлерді (дамбалар, бөгеттер, су айдайтын бекеттер, каналдар) реконструкциялау жұмыстыры атқарылды.

Шаруашылық пен бейбіт өмірді қалпына келтірудегі табыстар халық бұқарасына білім алуға есік ашқан мәдени революцияны жүзеге асыру КЕП пен оның жетекшілігінің ел ішіндегі беделін күшейтті. Осы жылдар ішінде Ким Ир Сеннің «халықты жеңістен-жеңіске бастайтын дана көсем» ретінде жеке басына табыну пайда болды. Оның 1930-шы жылғы жапон басқыншыларына қарсы партизандық қозғалыстағы рөлі асыра көрсетіліп, ел ішінде ол коммунистік идеяға жан-тәнімен берілген адам ретінде дәріптеле бастады. 

КХДР-дың 1957-1985 жылдардағы экономикалық және саяси дамуы. Солтүстік Кореядағы социалистік жаңарулар табысты жүзеге асырылып жатқан жағдайда 1956 жылдың сәуірінде КЕП-тің ІІІ съезі өтті. Ол елдің «социалистік индустрализацияға» бағыт алғандағын белгілеп, халық шаруашылығын дамытудың бес жылдық (1957-1961) жоспарын қабылдады. Жоспарға сай бес жылдықтың соңында өндірістің жиынтық өнімі 2,6% асу керек болатын. Сонымен бірге өндірісте маңызды құрылымдық қайта құрулар жүзеге асырылуға тиіс болатын. Алғашқы бесжылдық кезеңінде барлық күш-жігер жаңа өнеркәсіп орындарын құруға жұмсалды. Жаңа кәсіпорындардың жобасына сол кездегі алдыңғы қатарлы техниканың жаңалықтары енгізілді. Бұндай шешім өндірістегі еңбек өнімділігінің шапшаң артуына (жылына орта есеппен 1,4% ) алып келді. Ал өнім өндірудің орташы жылдық көрсеткіші 36,6% жетті. Ауыл шаруашылығының дамуы осы шамада болды. Нәтижесінде бесжылдық жоспар мерзімінен бұрын 1960 жылы орындалды. Сонымен бір мезгілде тұрғын үй құрылысы, денсаулық сақтауды ұйымдастыру мен білім беру саласында да үлкен табыстарға қол жеткізілді. 

1960 жылы Солтүстік Кореяның экономикалық дамуының негізгі көрсеткіштері бойынша Оңтүстік Кореяның алдына шықты. Бұл жағдай екі корей мемлекетінің тұрғындарының санасына әсер етті. Елді индустриализациялаудағы КХДР-дың табыстары оның басқа елдермен сыртқы сауда байланыстарының ұлғаюына алып келді. Бесжылдық кезеңде КХДР-дың сауда әріптестерінің саны 10 нан 40-қа дейін артты. 

Солтүстік Кореяның қол жеткізген табыстары көбіне социалистік еледердің, ең алдымен КСРО-ның көмегінің арқасында мүмкін болды. Мысалы, 1960 жылы КСРО-ның көмегімен тұрғызылған кәсіпорындар елде өндірілген электр қуатының 40%, шойынның – 51%, кокстың – 53%, аммиак селитрасының – 90%, мақта-матаның – 67% берді. 1950-1960 жылдар межесінде Ким Ир Сен  марксизм-ленинизмнің шығармашылық дамуы деп жарияланған «чучхе идеологиясын» әзірледі. Бұл идеология барлық халықтарды, ең алдымен корей халқын, тек өзінің күш-қуатына сүйенуге және таза ұлттық келбетті дамытуға, кез-келген сыртқы, яғни шетелдік ықпалдан бас тартуға шақырды. Іс жүзінде бұл ұран КХДР-да автономды шаруашылық кешен құру туралы іске аспайтын әрекетке айналды. Бұл әрекет ақша және еңбек ресурстарын босқа желге ұшыру болды. Нәтижесінде экономиканың өсу қарқыны баяулап дағдарысты жағдай қалыптасты. Экономикада бұрындары қол жеткізілген табыстар көптеген көрсеткіштер бойынша төмендеді. Ендігі жерде экономикалық өсім бойынша Сеул алға шыға бастады. 

ХХ ғасырдың 70 жылдарының соңы мен 80 жылдарының бас кезінде Солтүстік Корея экономикасындағы қиын жағдай жалғаса берді. Ауыр өндірісті дамыту туралы кеудемсоқтық жоспарлар экономика мен халықтың іс жүзіндегі сұранысын есепке алмады. Экономиканы жоспарлаудағы субъективті шешім қабылдау мен «алыпшылдық» халық бұқарасының ынталы еңбегі мен құлшынысын зая кетірді. Түптеп келгенде елдің саяси басшылығының бұндай қателіктері өмір сүру деңгейін жақсартуға кедергі келтірді. ХХ ғасырдың 70 жылдарының екінші жартысындағы КХДР-дың ішкі саяси өміріндегі сипатты белгісі – Ким Ир Сеннің жеке басына табынудың күшейе түскендігі болды. Осы кезде оның үлкен ұлы Ким Чен Ир партиялық және мемлекеттік қызметке ұсыныла бастады. 1980 жылдың бас кезінде өзінің үлесіне тиген құқық пен өкілеттіктер бойынша Ким Чен Ир партия-мемлекеттік иерархияда елдегі екінші лауазымды тұлғаға айналды.

КХДР-дың ХХ ғасырдың соңы мен ХХІ ғасырдың бас кезіндегі халықаралық жағдайы (1980-2000). КСРО-ның дезинтеграциялануына алып келген үрдістер өзге де социалистік лагерь елдерінің, соның ішінде КХДР-дың қоғамдық өмірінің барлық саласына теріс әсерін тигізді. Орталық және Шығыс Еуропа елдерінде орын алған 1989 жылғы «бархат революциялары» КСРО-ның геосаяси және геоэкономикалық жағдайын нашарлатып, ықпал ету ауқымын тарылтты. Бұл КСРО-ның КХДР, Вьетнам, Куба сияқты социалистік елдермен қатынасының сипатының өзгеруіне және кейіннен мүлдем үзілуіне алып келді. КСРО ұзақ жылдар бойы КХДР экономикасының басты демеушісі бола отырып бұл елге орасан-зор экономикалық қаржылай көмек көрсеткен болатын. КСРО-мен қатынастардың үзілуі, КХДР экономикасындағы көптеген салаларда тоқыраудың басталуына алып келді. Бірақ сол кезде социалистік елдердің Оңтүстік Кореямен дипломатиялық қатынастар орнатуы КХДР саяси жетекшілігінің қатты наразылығын тудырды. Пхеньян социалистік лагерь елдерінің бірқатарымен қатынастарын үзді. Сондықтан КХДР саяси жетекшілігі үшін халықаралық қатынастар жүйесінде жаңа әріптестер табу кезек күттірмейтін мәселе болды.  

Бұл мәселені шешуге Солтүстік Корея 1988 жылдан бастап кіріскен болатын. ХХ ғасырдың 90-шы жылдары КХДР-дың саяси жетекшілігінің басты міндеті Солтүстік Кореядағы өмір сүріп отырған құрылысты сақтап, оны өзгеріске ұшырап жатқан сыртқы жағдайға ыңғайлау болды. Себебі экономикалық дағдарысты жағдайдың шешілмеуі елде наразылық көңіл-күйдің туындауына алып келуі мүмкін еді. 1994 жылдың шілдесінде Ким Ир Сеннің қайтыс болуы және елдегі билік тармақтарының оның ұлы Ким Чен Ирдың қолына өтуі Солтүстік Кореяда 40 жыл бойы құрылған партиялық-мемлекеттік жүйенің беріктігін көрсетті. Бірақ бұл жүйе ХХ ғасырдың 90 жылдарының екінші жартысынан осы күнге дейін елдегі ауыр әлеуметтік-экономикалық жағдайды шешуге қауқарсыздық танытып келеді. Халық шаруашылығындағы жағдай күннен-күнге асқынып келеді. Елде электр қуаты, жанар-жағар май, шикізат, азық-түлік тапшылығы айқын білінуде. Оның үстіне аушылшаруашылығы қазіргі кезде созылмалы құлдарау жағдайына түскен. Мысалы, 1995 жылы астық және халықтың негізгі қорегі болып табылатын күріш бұрын-соңды болмаған көлемде аз жиналды. Осы жылы жиналған күріштің көлемі небәрі 3,5 млн. тонна болды. Бұл көрсеткіш жылдан жылға төмендеп келеді. Азық-түліктің жетіспеуінен елде халықты мөлшерленген азық және тұтынатын тауарлармен қамтамасыз ету жүйесі енгізілді. 

Сонда да болса, елдің жетекшілігі тығырықтан шығудың бірден-бір жолын экономикалық және әлеуметтік реформалардан іздестірудің орнына қатаң тәртіп пен шектеулер енгізуде. Социалистік жүйенің ыдырауынан халықаралық қатынастар жүйесінде қолдаусыз қалған Солтүстік Корея 1990 жылдардың екінші жартысында өзінің ядролық бағдарламасы мен зымырандық технологиясын қайта жандандыра бастады. Бұл өз кезегінде Солтүстік Кореяға қарсы халықаралық қауымдастық тарапынан оқшаулау санкцияларының қолданылуына алып келді және Оңтүстік Корея, Жапония сияқты елдермен қатынасын нашарлатып жіберді. Оқшаулау шаралары Солтүстік Кореяның ауыр жағдайын одан ары қиындатып жіберді. Жағдайды ары қарай ушықтырмауға бел байлаған Ким Чен Ир 2000 жылдың көктемінде Ресейдің арағайындығымен Корей Республикасымен ашық диалог өткізуге даяр екендігін мәлімдеді. Екі жақты диалогтардың басталуына 2000 жылдың 13 маусымында Ким Чен Ирдың Оңтүстік Корея жетекшісімен болған кездесуі жол салып берді. Келіссөздерде басты орынды екі корей мемлекеті халықтарының туысқандық қатынастарын іске асыру мәселелері және Солтүстік Кореяның ядролық-зымырандық бағдарламасы алды. Ядролық бағдарламаны талқылауға АҚШ және Батыс Еуропаның бірқатар елдері қатысты. Нәтижесінде Солтүстік Корея ядролық қару жасауға қажетті материал – плутоний алу бағдарламасын тоқтататындығы жөнінде мәлімдеме жасады.

Бірақ, Корей түбегіндегі шиеленістің бәсеңдеуі тұрақсыз күйінде қала берді. Оған себеп, 2002 жылдың қазанында АҚШ-тың КХДР-ды Вашингтон мен Пхеньянның арасында 1994 жылдың 21 қазанында Женевада жасалған «Ауқымды келісімді» бұзды деп айыптауы болды. АҚШ-тың пікірінше, КХДР ядролық қару жасауға қажетті түпкілікті материалды (уранды байыту арқылы) алу үшін тағы да бір бағдарламаны құпия түрде іске асыруға тырысқан. Осыны сылтауратқан АҚШ, Энергетиканы дамыту жөніндегі ұйымның (ЭДЖҰ) 2002 жылдың желтоқсанынан КХДР-ға отын жеткізуін тоқтатуын талап етті. Бұған наразылық ретінде Солтүстік Корея 2003 жылдың 10 қаңтарында Ядролық қаруды таратпау жөніндегі шарттан шығатындын мәлімдеді. 

Бұған алаңдаушылық білдірген халықаралық қауымдастық Солтүстік Кореяға қарсы қолданылған бірқатар шектеулерді алып тастайтындығын білдіріп, оны келіссөздерге шақырды. Нәтижесінде 2003 жылы солтүстік корей мәселесін реттеуге байланысты Ресей мен Қытай қатысқан «алты жақты келіссөздер» жоспары қабылданды. Бірақ осы күнге дейін бұл мәселеде нақты оң өзгерістер байқалмай келеді. Оның үстіне КХДР өзінің зымырандық техникасын ара-тұра сынақтан өткізуін жалғастыруда. Мысалы, Солтүстік Корея 2005 жылдың сәуірінде тасушы-зымыранның әскери сынақтан табысты өткізілуіне қол жеткізді. Бұл оқиғаны Жапония, Корей Республикасы, АҚШ және Батыс Еуропа елдері Корей түбегіндегі мәселелерді реттеуді бірнеше ондаған жылдарға кейінге шегіндірген келеңсіз құбылыс деп бағалады. Осы күнге дейін Солтүстік Корея ішінара саяси және экономикалық оқшаулау жағдайында өмір сүруде. Бұл КХДР халқының әлеуметтік және моральдық жағдайына кері әсерін тигізуде.

14 Дәріс Африкадағы араб елдері

Мысыр 

Бірінші дүниежүзілік соғыс кезіндегі Египет. Бірінші дүниежүзілік соғыс басталысымен ағылшын үкіметі егемендігі формальді болып қалған Египеттің үстінен орнаған түріктік суверенитетті жойды. Осман империясына өзінің көңілін көп аударған Хедив (әмір) Аббас Хельмиді оның немере ағасы Хусейн Камиль алмастырды. Ол сұлтан титулын алды. Ағылшындар түріктер мен немістердің барлық шабуылдарына тойтарыс бере отырып, бүкіл Египет территориясына өздерінің бақылауын орнатты. 1922 жылдың 28 ақпанында ағылшын үкіметі Египет үстінен орнатылған протектораттың жойылғандығы және тәуелсіз Египет мемлекетінің құрылғандығы жөнінде декларация жариялады. Алайда, ағылшындар Египетте өздеріне қатысты бірқатар құқықтарды сақтап қалды. Атап айтқанда, ағылшындардың Суэц каналын күзетуі және қорғауы, Египеттің ішкі істеріне шетел мемлекеттерінің араласуының алдын алу, Египет территориясындағы шетелдіктер мен ұлттық азшылықтардың құқықтарын қорғау және Суданның өзін-өзі билеуін қамтамасыз етуді өз мойындарына алды. 

1923 жылдың 19 сәуірінде елдің жаңа конституциясы жарияланды. Аталмыш конституцияға сай, Египет король І Фуад билігімен конституциялық монархия болып жарияланды. Сондай-ақ, Египетте парламент құрылды. Ал елдің министрлер кабинетін Вафда көшбасшылары басқарды. Министрлер кабинеті король мен парламент алдында жауапты болды. Бірақ, Египеттің толық тәуелсіздікке қол жеткізу ұмтылыстары Англияның бұл елде үстемдік құру жоспарымен қайшылыққа алып келді. Ағылшындар мен египеттіктер арасындағы қақтығыс Англия мен Египеттің кондоминумы болып табылатын Суданға қатысты орын алды. Вафда ағылшындарға қарсы Судандағы қозғалысқа қолдау көрсетті. 1924 жылы Вафданың көшбасшылары ағылшын үкіметіне Судандағы британ әскерлерін алып кету және ағылшын-египеттік Суданды Египетпен біріктіру жөнінде мәселе қойды. Судандағы ағылшын генерал-губернаторын египеттік терроршы өлтірген соң, Судандағы египет әскері мен ағылшын қарулы күштерінің арасында әскери қимылдар басталды. Вафдиттер ағылшын әскерлеріне қарсылық көрсетпестен елді басқару ісінен бас тартуға мәжбүр болды. Алайда, елде өткізілген кезекті сайлауларда олар тағы да көпшілік дауыс алып, қайтадан елді басқару тізгінін өз қолдарына алды.

Бірінші дүниежүзілік соғыстан кейінгі Египеттегі әлеуметтік қайшылықтар. Бірінші дүниежүзілік соғыс пен соғыстан кейінгі алғашқы жылдарда Египетте орын алған әлеуметтік-экономикалық өрлеу, елде өндірістік буржуазияның жағдайын біршама нығайтты. Алайда, ұлттық өндірістік буржуазия Египет экономикасының отарлық сипатын өзгертуге мүдделі болмады. Бұның басты себебі, олардың басым бөлігі әлі де болса, бұрынғы метрополиямен іскерлік-өндірістік байланыстарын үзгісі келмеді. Ұлттық-өндірістік буржуазия дербес, тәуелсіз экономикалық бағыт ұстануға дәрменсіз болып шықты. Олар үшін өздерінің өнімдерін бұрынғыдай метрополияның нарығына шығару және баяғыдан келе жатқан сауда-экономикалық байланыстарды үзбей, оларды одан ары дамыту әлдеқайда тиімді болды. 

Ел тұрғындарының басым бөлігін құрайтын шаруалар езгінің жартылай феодалдық түрін бастарынан кешіруге мәжбүр болды. 1945 жылы Египетте 1,5 млн. шаруаның жері болмады. Шаруалардың жерсіздену үдерісі соғыстан кейінгі он жылдықта да жалғаса берді. Осы кезде шамамен 12 мың египеттік және шетелдік помещик (елдегі барлық жер иеленушілердің 0,4%) өңделетін жердің 36% иемденді. Осылайша соғыстан кейінгі Египеттегі аграрлық мәселе елде шешімі кезек күттірмейтін өткір мәселеге айналды. Сонымен қатар соғыстан кейінгі алғашқы жылдар Египетте әлеуметтік қайшылықтардың да күрт шиеленісуімен ерекшеленді. Екінші дүниежүзілік соғыс кезінде соғыс тапсырыстарын орындаған кәсіпорындар құрылған болатын. Соғыс аяқталған соң бұндай кәсіпорындар жаппай жабыла бастады. Осының салдарынан Египетте ондаған мың адам жұмыссыздар қатарын толықтырды. Әскери мақсаттарға жұмыс істеген кәсіпорындардың жабылып қалуы салдарынан Египетте шикізаттың көптеген түрлері пайдаға жаратылмастан қоймаларда жатып қалды. Әсіресе елде мақтаның үлкен қоры (шамамен екі жылдық көлеміндегі өнім) ешбір пайдаға жаратылмады. Орта және үлкен қалаларда жұмыссыздар санының артуы үкіметке қарсы наразылықтардың пайда болуына алып келді. Бұндай наразылықтарға елдегі ұлттық-патриоттық қозғалыстар, ұйымдар және партиялардың басшылық жасауы, бас көтерулерге біртіндеп антиотаршылдық сипат берді. Отаршылдыққа қарсы күрестің «ағылшын әскерлерін эвакуациялау» ұраны астында өтуі, мұндай күресті одан ары ушықтыра түсті. Ағылшын үкіметі бұндай ұран Ұлыбританияның осы аймақтағы стратегиялық мүдделеріне үлкен зиян келтіруі мүмкін деп есептеді. Оның үстіне ұлт-азаттық қозғалысқа Египеттің студент жастары белсенді қатысты. Елдің болашақ интеллигенциясының отаршылдық қозғалысқа белсенді қатысуы, ағылшын үкіметінің мазасын алды. Себебі, отарлық басқару әдісінің жаңа түріне көшуге бағыт ұстанған ағылшындар өзінің бұрынғы отарлары мен жартылай отарларын Англияда білім алған ұлттық интеллегенцияның көмегімен өз бақылауына ұстамақ болды. 

Елдегі азаттық қозғалысына жетекшілік етуде саяси партиялар арасында бәсекелестік пайда болды. Египеттегі солшыл буржуазиялық партия болып табылатын Вафдқа «Мұсылман-бауырлар» ассоциациясы нағыз бәсекелеске айналды. Аталмыш ассоциацияға көпестер, қолөнершілер, студенттер, қызметкерлер, жұмысшылар, солдаттар, шаруалар және офицерлердің аз бөлігі кірді. Ассоциацияның қатарында шынайы патриоттар аз болған жоқ. Сонымен қатар ассоциация құрамында бірбеткей, ессіз мұсылмандық элементтер де көп болды. Ассоциацияның бағдарламасынан қауіптенген елдің ірі буржуазиясы елдегі солшыл қозғалысты бәсеңдету әрекетіне көшті. 1946 жылдың ақпанының екінші жартысынан елдегі билік басына келген ірі қаржыгер әрі жериеленуші Сидки үкіметі демократиялық қозғалысқа соққы беруді ұйғарды: елдегі барлық солшыл мерзімдік басылымдар жабылды, прогресшіл ұйымдар өмір сүруін тоқтатты. Бұдан өзге, елдегі басқарушы топ халық бұқарасының наразылығын сыртқы дұшпанға қарсы бағыттап, елдің ішінде әскери жағдай енгізді. 1948 жылдың 15 мамырында Израильмен арада басталған соғысты пайдаланып елдің билігі оппозицияны басып-жаныштауға кірісті.

Египет үкіметі Израильмен болған соғыста оңай жеңіске жетуді мақсат тұтты. Бірақ Египет барлық жағынан 1948 жылғы соғысқа дайын емес болатын. Бұл соғыста Египет армиясының жеңіліске ұшырауы ел ішінде абыржу тудырды. Бұндай алаңдаушылықтардың соңы жаппай бұқаралық үкіметке қарсы демонстрацияларға ұласты. Демонстрацияларды ұйымдастыруда «Мұсылман-бауырлар» ассоциациясының рөлі мен ықпалы зор болды. «Мұсылман-бауырлар» ассоциациясы үкіметке қарсы күресте барлық тәсілдерді, керек болған жағдайда, террористік актілерді қолданды. 

1948 жылғы соғыс монархиялық режимнің әлсіздігін көрсетіп берді. Майдандағы әскери қимылдар барысында Египет армиясының жауынгерлеріне қолдануға жарамсыз қару-жарақпен шайқасуларына тура келді. Бұл фактіні тексеру барысында бұған король Фарук пен оның жақын айналасының кінәлары бар екендігі анықталды. Осыдан бастап Египетте монархқа деген жек көрушілік жаппай сипат алып, күн санап күшейе түсті. Осындай жаппай монархқа қарсы көңіл-күй жағдайында 1950 жылдың қаңтарында парламенттік сайлаулар өткізілді. Бұл сайлауларда Вафд партиясы жеңіске жетті. Партияның көшбасшысы Мүстафа Наххас елдің жаңа кабинетін құрды. Жаңа үкіметтік кабинет сайлаудан кейін елді Англияның үстемдігінен азат ету туралы он алты айға созылған келіссөздер жүргізді. Бірақ келіссөздер Египет үшін сәтсіз аяқталды. Бұл келіссөздердің соңы Судан мәселесінің асқынуына алып келді. 

Халық бұқарасының қысымына төтеп бере алмаған Египет парламенті 1951 жылдың қазанында 1936 жылғы шарт пен Суданға қатысты кондоминиум туралы келіссөзді денонсациялауға мәжбүр болды. Судан 1899 жылы Египеттің бөлінбес бір бөлігі ретінде жарияланып, египеттік король Египет пен Суданның королі деген лауазым алған болатын. Египет үкіметінің біржақты жасаған қадамдарына жауап ретінде Англия Суэц каналы аймағына жаңа әскери құрамын жөнелтті. Англияның оккупациялық әскерлеріне қызмет көрсетіп жатқан алпыс мыңдай египеттік жұмысшы вафдиттіктер мен коммунистердің үгіттеуімен Суэц каналы аймағын тастап кетті. Жаппай патриоттықтың үлгісі болып табылатын бұндай акт елдің ішінде және халықаралық сахнада үлкен әсер қалдырды. Осы актіден кейін Египеттің барлық аумақтарында партизандық жасақтар құрылып, соның артынша шетелдік үстемдікке қарсы ашық қарулы күрес басталып кетті. Бірақ халық бұқарасының батыл күресі үкіметтің тартыншақтануы салдарынан жеңіліске ұшырады. Басқарушы буржуазиялық топ ағылшындық үстемдікке қарсы күресте аяғына дейін халықпен бірге бола алмады. Оларды қатты алаңдатқан мәселе шетелдіктерді елден қуған соң халық бұқарасы қаруды өздеріне қарсы бұрады деген үрейден туындады. Египет ұлт-азаттық қозғалысына қатысқан жетекші саяси партиялар арасындағы алауыздықты Англия ұтымды пайдалана білді. Англияның оккупациялық әскері Египет партизандарына қарсы аяусыз жазалау операцияларын іске асырды. Осындай жазалау шараларының бірі ретінде ағылшын қолбасшылығы 1952 жылдың қаңтарынан Египетте «күйдірілген жер» тактикасын қолдана бастады. Осы тактиканың салдарынан Египеттің көптеген қыстақтары мен қалалары өртенді немесе қаңырап бос қалды. 

Бастапқыда Египет халқының шетелдік үстемдікке қарсы табысты басталған азаттық күресі биліктің басында отырған ат төбеліндей азғантай ірі ұлттық буржуазияның тар ауқымдағы таптық мүддесінің салдарынан жеңіліске ұшырады. Египеттің басқарушы тобы өздерінің таптық мүдделерін елдің азаттығы идеясынан жоғары қойды. Буржуазия тарапынан көтерілісшілерге қатысты сатқындық пен ашықтан-ашық дұшпандық әрекеттер жасалынды. Бұл күресте Египеттің небір асыл азаматтары құрбаны болды.

Египеттегі 1952 жылғы революцияның сипаты және Гамаль Абд ан-Насердің билікке келуі. Азаттық қозғалысы жеңіліске ұшырағаннан кейін Египет өткір әлеуметтік шиеленіс пен жоғары топтар арасындағы дағдарыстар жағдайында өмір сүріп жатты. Осындай күрделі әлеуметтік жағдайдың шиеленісуі салдарынан вафдтық үкімет биліктен кетуге мәжбүр болды. Осыдан кейін Египетте бірнеше кабинет ауысты. 1952 жылдың 22 шілдесінен 23 қараған түні «Ерікті офицерлер» деп аталатын құпия ұйым Каирдағы билікті басып алды. Өзінің формасы жағынан армияның бұл бас көтеруі жоғарыдағылардың мемлекеттік төңкерісі іспеттес болды. Бірақ оқиғалардың ары қарай дамуы, бұл төңкерістің елдегі азаттық қозғалыстың ұзаққа созылған тарихи кезеңінің аяқталуын және Египеттің тәуелсіз дамуының бастамасы болған антиимпериалистік, антифеодалдық революция екендігін көрсетіп берді. Биліктегі күштердің орнына орта жіктер мен ұлттық буржуазияның прогресшіл қанатымен одақтасқан патриоттық, ұсақ буржуазиялық интеллигенцияның өкілдері келді. 

Король Фарук тақтан бас тартқан соң елдегі билік Революцияшыл қолбасшылық кеңесінің (РҚК) қолына өтті. Бұл Кеңестің басында офицерлер ұйымының мүшелері болып табылатын генерал Мұхаммед Нагиб пен подполковник Гамаль Абд ан-Насер тұрды. Ендігі жерде Египет республика деп жарияланды. Жас офицерлердің елді басқаруда тәжірибесі болған жоқ. Бұдан өзге олардың айқын белгіленген саяси бағдарламасы болмады. Бірақ олардың барлығы туған отаны Египеттің апатты жағдайына британдық империализм мен мүдделерін монархия қорғап келген ірі жериеленушілер мен буржуазияның құдіреттілігі кінәлі деген нық сенімде болды. Революциядан кейінгі алғашқы апталарда саяси полицияны жою, мемлекеттік басқару аппаратын сыбайлас жемқорлыққа ұшыраған элементтерден тазарту, түрік үстемдігі кезінен сақталынып келе жатқан «паша», «бей» сияқты титулдарды қысқарту туралы заңдар қабылданды. Осы заңдардың арасында мейлінше маңыздысы 1952 жылдың 9 қыркүйегінде қабылданған «Аграрлық реформа туралы» Заң болды. Бұл бүкіл Араб Шығыстық әлемінде феодалдық кертартпа қалдықтардың сарқыншақтары жойылуының бастамасы саналған реформа болды. Реформаға сәйкес жер иеленудің максимальды көлемі 200 феддан (1 феддан=0,42 га) деп белгіленді. Сонымен қатар заңда жалға алу төлемін айтарлықтай азайту, ауылдық жерлерде жалақыны ретке келтіру, кооперативтер құру шаралары да қарастырылды. 

Жаңа үкіметтің осындай жаңашыл әрі прогресшіл шаралары монархиялық тәртіптік құрылыс кезінде барлық артықшылықтар мен жеңілдіктерді иемденіп келген ірі буржуазияның наразылығын тудырды. Елде контрреволюцияның ошақтары пайда бола бастады. Оларға сауаты аз немесе сауаты мүлдем жоқ шаруалар мен жұмысшылар қосыла бастады. Ел бірлігі іргесінің шайқалу қауіпі төнді. Контрреволюциялық қауіпті жою және елдің бірлігін сақтау мақсатында жаңа үкімет 1953 жылдың 17 қаңтарында Египеттегі барлық саяси партияларды таратып, олардың мүліктерін тәркіледі. Олардың орнына жаңа режимнің таянышы болуға тиісті болған бірден-бір ресми бірлестік – Азат ету ұйымы құрылды. Осы жылдары Египет үкіметі елдің сыртқы саясатында маңызды мәселелердің бірі болып келген Суданға қатысты мәселенің шешілуіне қол жеткізді. 1952 жылдың 12 ақпанында Каирде Суданға өзін-өзі билеу құқығын берген ағылшын-египет келісіміне қол қойылды. Елдің ішкі және сыртқы саясатындағы бірқатар табыстарға қарамастан Египет үкіметінің қатарында жіктелу үдерісі басталды. Жаңа режим жетекшілері арасындағы бұндай алауыздық 1953 жылдың орта шенінде күшейе түсті. Ақырында талас-тартыс Гамаль Абд ан-Насердің билікке келуімен аяқталды. Насер 1954 жылдан бастап РҚК-ті басқарды, 1956 жылы Египет президенті ретінде сайланды. 

Гамаль Абд ан-Насердің сыртқы саясат саласындағы басты жетістіктерінің бірі 1954 жылдың 19 қазанында қол қойылған «жиырма ай ішінде ағылшын әскерлерін Египет территориясынан шығару» туралы ағылшын-египет келісімі болды. Осы келісімге сай ағылшын әскерлері 1956 жылдың 13 маусымында Египеттен толығымен шығарылды. Бұл 74 жылға созылған Египетті ағылшындық оккупациялау тарихының аяқталғандығын білдірді. Насер үкіметінің сыртқы саясатта жасаған айтарлықтай маңызды батыл қадамы – 1956 жылы Суэц каналын мемлекет меншігіне өткізуі болды. Насер үкіметінің сыртқы саясаттағы батыл қадамдары Еуропа мен АҚШ-ты қатты алаңдатты. Оның үстіне Насер біртіндеп КСРО-мен қатынастарды жандандыра түсті. Египетті КСРО ықпалынан ажыратып алу үшін Батыс Еуропа елдері мен АҚШ бұл елді өздерінің әскери-саяси және экономикалық кеңістігіне интеграциялауға әрекеттенді. Алайда, АҚШ пен оның одақтастарының Египетті әртүрлі қорғаныстық ұйымдарға тарту әрекеті сәтсіздіктерге ұшырады. Бұндай сәтсіздік 1953 жылдың ақпанында АҚШ пен Египет арасында «техникалық көмек» туралы келісімге қарамастан жалғаса берді. Оның үстіне Египет 1955 жылы қол қойылған Бағдад пактісін «арабтардың мүдделеріне жасалған сатқындық» деп бағалады. Египет Сириямен бірлесе отырып, барлық араб мемлекеттерін агрессияшыл пактіге қосылмауға шақырды және осы мақсатта үлкен науқанды бастады. Египет бұл науқанның басшысы болды. 

Сыртқы саясаттағы батыл шаралардың арқасында Египеттің сыртқы саясатында батыстың бастамасымен құрылған әскери пактілерге қосылмау бағдарламасы айқын біліне бастады. 1955 жылдың 18-24 сәуірі аралығында өткен Бандунг конференциясына қатысушылардың басым бөлігі антиимпериалистік көзқарасты ұстанып, бейбіт қатар өмір сүру қағидаттарын қызу қолдаған соң, Гамаль Абд ан-Насер позитивті бейтараптық блоктың көшбасшысына айналды. Д.Эйзенхауэр әкімшілігі Мемлекеттік хатшысы Д.Ф. Даллес бейтараптықты «аморальды» құбылыс деп есептеп, Египеттің АҚШ-тан қару-жарақ сатып алу туралы өтінішін аяқсыз қалдырды. Египет ол кезде Израильмен шекаралық аймақтарында шиеленіскен жағдайға байланысты қару-жараққа өте зәру болды. АҚШ тарапынан беті қайтқан Египет ендігі жерде КСРО-дан көмек сұрауға мәжбүр болды. 1955 жылдың қыркүйегінде Египетке КСРО, Чехословакия және Польшадан қару-жарақ жіберу туралы келісімге қол қойылды.

Социалистік лагерь елдері тарапынан Египеттің қолдау табуы, араб мемлекетері басшылығының арасында бір-біріне жақындасу үдерісін жылдамдатты. Атап айтқанда, 1955 жылдың 20 қазанында Египет пен Сирия, 27 қазанында Египет пен Сауд Арабиясы арасында екі тарапты қорғаныс шарттарына қол қойылды. 1956 жылдың 23 маусымында өткен плебисцит нәтижесінде Египет Республикасының Конституциясы қабылданып, оның президенті ретінде Насер сайланды.

1956 жылғы Суэц дағдарысы. Елдің қауіпсіздігі мәселесін КСРО мен оның одақтастарынан қару-жарақ алу арқылы шешкен Насер, ендігі кезекте Египеттің экономикалық өрлеу міндеттерін қамтамасыз етуге кірісіп кетті. Бұл мақсатқа қол жеткізудегі басты мәселе Ніл бойында құрылысы бұрыннан жоспарланған Асуан су электр бекетін салу болды. Жалпы құны 1,3 миллиард долларды құрайтын бұндай жобаны Египет сыртқы көмексіз қаржыландыруға қауқарсыз болды. Бастапқыда Вашингтон Асуан су электр бекетін қаржыландыруға тілек білдіргенімен, кейіннен ол бұл ойынан тез айнып кетті. 

Египет үкіметі жобаны қаржыландыру мәселесін шешудің жолын тапты. 1956 жылдың 26 шілдесінде Александрия қаласында сөйлеген сөзінде Насер «жалпыға ортақ Суэц теңіз канал компаниясын мемлекеттің меншігіне өткізу» туралы өз шешімін жариялады. Суэц каналының мемлекет меншігіне көшуі, батыстық мемлекеттердің (ең алдымен Англия мен Францияның) Таяу Шығыстағы мүдделеріне үлкен қауіп төндірді. Бұндай жағдаймен келіспейтіндіктерін білдірген Англия мен Франция, Суэц каналы аймағына өзінің ірі әскери күштерін шоғырландыра бастады. Бұл елдер халықаралық құқықтың нормаларымен санаспастан, Египетке қарсы агрессия жасауға даярлана бастады. 1956 жылдың 30 қазанында Израильдің қарулы күштері Египет территориясына баса-көктеп енді. Израиль қарулы күштерінің басты міндеті Египет армиясының негізгі күштерінің назарын Синай жарты аралына аудару болды. Осы кезде ағылшын-француз әскерлері Египеттің барлық территориясын басып алуға тиісті болды. 

Израиль мен Египет арасында қарулы қақтығыс басталған соң, Англия мен Франция қақтығысушы тараптарға әскери қимылдарды тез арада тоқтатып, олардың әскерлерін каналдан 16 шақырым жерге шегіндіруді, сондай-ақ, Порт-Саид пен Исмаилия қалаларында ағылшын-француз-әскерлеріне ерекше құқықтар талап еткен ультиматум қойды. Египет үкіметі бұл ультиматумды қабылдаудан үзілді-кесілді бас тартып, өз армиясының санын күрт арттырды. Осыдан кейін Англия мен Франция агрессиялық шараларға көшті. Бұл – Египет Республикасына қарсы агрессияның үштік сипат алғандығын білдірді. Біріккен Ұлттар Ұйымы мен халықаралық қауымдастық, әсіресе, Кеңестер Одағының реакциясы 1956 жылдың 7 қарашасында агрессорларды әскери қимылдарды тоқтауға мәжбүр етті. Суэц дағдарысынан кейін Англия мен Францияның Таяу Шығыстағы позициялары айтарлықтай әлсіреді. АҚШ Таяу Шығыстағы өзінің позицияларын нығайта түсті. 

 ХХ ғасырдың 60-шы жылдарындағы Египеттегі экономикалық реформалар. ХХ ғасырдың 60-шы жылдары Египет үкіметі мемлекеттің қоғам өмірінің барлық салаларына араласу ұстанымын іске асыра отырып, елдегі мекемелер мен кәсіпорындарды, табиғи шикізат көздерін кең көлемде мемлекет меншігіне өткізу шараларын іске асыра бастады. 1957 жылы Египет территориясындағы барлық ағылшын және француз банктері мемлекеттің меншігіне өткізілген соң, жалпы капиталы 182 млн египет фунтын құрайтын өндірістік, сауда, көлік және басқа да компаниялар мемлекет меншігіне берілді. Шетелдік «ескі» капитал жойылғаннан кейін Египет үкіметі ел экономикасын әртүрлі жеңілдіктермен қызықтыру арқылы АҚШ, ГФР, Жапония және сол кездегі жоғары дамыған елдерден «жаңа» салымшыларды тарта бастады. Бірақ, бұл әрекет айтарлықтай оң нәтиже бермегендіктен, Египет үкіметі ендігі жерде, экономиканы мемлекеттік реттеу тәжірибесінен бас тартып, тікелей бақылау және басқару формасына көшті. 1960-шы жылы үкімет елдегі ең ірі банктерді ұлттандырып, Египеттің қаржы жүйесіне шешуші ықпалға ие болды. 1961-1964 жылдары «Мемлекет меншігіне айналдыру» туралы Декретке сәйкес, елдегі барлық өндіріс құралдарының, несие-банк жүйесінің және бүкіл көлік саласының 85% мемлекеттің меншігіне айналдырылды. Бұдан өзге, жаңа агралық заң қабылданды. Бұл заңға сәйкес жер иелену көлемі 200 федданнан 100 федданға дейін қысқартылды (1969 жылға қарай бұл көлем – 50 федданға дейін қысқартылды). 1964 жылы ірі жер иеленушілерден алынған жер үшін төленетін өтем ақы мүлдем тоқтатылды. 

Сол кезде еңбекшілердің әлеуметтік жағдайын жақсартқан бірқатар заңдар қабылданды. Осы заңдарға сай 42 сағаттық жұмыс аптасы белгіленді, жұмысшыларға алғаш рет ақы төленетін жылдық демалыс пен зейнетақы тағайындалды. 1961 жылдың қарашасында елдегі реформаларға дұшпандық көзқараста болып келген ескі Ұлттық жиналыс пен Ұлттық одақ таратылды. 1962 жылы Египетте халықтық күштердің Ұлттық конгресі шақырылды. Ұлттық конгресс елдің таяудағы 10 жылдағы дамуының саяси бағдарламасы болып табылатын Ұлттық хартияны қабылдады. 1962 жылдың қазанында елдің бірден-бір бұқаралық саяси ұйымы болып табылатын Араб социалистік одағын (АСО) құру туралы Декрет қабылданды.

1964 жылы Египетте төтенше заңдар жойылып диктатурамен байланысты пайда болған өтпелі кезеңнің аяқталғандығы жарияланды. 1964 жылы күшіне енген жаңа Конституция Египетті демократиялық социалистік мемлекет ретінде бекітті. Әлеуметтік-экономикалық мешеулікті еңсерудегі бірқатар айтарлықтай ілгері басушылыққа қарамастан, ХХ ғасырдың 60-шы жылдарының ортасына таман Египет экономикалық қиындықтарды басынан кешірді. Бұндай қиын жағдай өндіріс қарқынының төмендеуінен, инфляцияның артуынан, жұмыссыздар санының ұлғаюынан көрініс берді. Атап айтқанда экономикада мемлекеттік сектордың шамадан тыс ұлғаюымен, еңбекшілердің басқару істерінен аластатылуымен, мемлекеттік істерге бюрократиялық буржуазия мен реформаларға астыртын қарсылық танытатын күштердің ықпалының күшеюімен байланысты еді. Осы аталған негативті құбылыстар «алты күндік» соғыста Египеттің жеңіліске ұшырауымен айқын көзге түсті.  

1967 жылғы «Алты күндік соғыс» және оның нәтижесі. Палестинаны Азат ету Ұйымының табыстарынан сескенген Израиль әскери-әуе күштерінің ұшақтары 1967 жылдың маусымында Египет әскери аэродромдарына бірнеше соққы берді. «Алты күндік соғыс» барысында Израиль Египетке тиесілі Синай түбегін, Газа секторын, Иордан өзенінің батыс жағалауын, Иерусалимнің шығыс бөлігін және Сирияның оңтүстігіндегі Голан биіктіктерін басып алды. БҰҰ-ның № 242 Қарары басып алынған территориялардан Израиль әскерлерін шұғыл түрде шығарылуын талап етті. Израиль БҰҰ-ның бұл талабын орындаудан бас тартты. Израиль өзінің бұл бас тартуының басты себебін, осы кезге дейін еврей мемлекетінің өмір сүру құқығын БҰҰ-ның танығысы келмегендігімен түсіндірді. 

Израильдің әскери әуе күштері Египет, Сирия, Иорданияның әскери аэродромдарын Ирактың бір аэродромын жойып жіберді. Жаудың 140 ұшағының көзін жойды. Бұл оқиғаға Израильдің әуе күштері түгелдей қатысты. Соғыс далалық жерде де жалғасты. Синай түбегінде Египеттің танк бөлімшелерімен шайқасты. Египет армиясының қару-жарағы сапындағы кеңестік броньды техниканың сапасымен Израильдің бірде-бір техникасы теңесе алмады. Тек Израиль әскерінің соғыс кезіндегі кәсіби шеберлігі, әскерлерінің жоғарғы рухы олардың соғыста жеңіске жетуіне көп септігін тигізді. Египет армиясының әскери қимылдар барысындағы шегінуінің арты, бей-берекет қашқындыққа ұласты. Синай түбегінде қалған Египет бөлімшелері Израиль әскерлеріне тұтқынға берілді. Мыңдаған египет солдаты мен офицері қолға түсті. Иордания королі Хусейн Иерусалимде қалған Израиль бөлімшелерін атқылауға бұйрық берді. Иордания тарапынан атылған оққа Израиль армиясы қарсы шабуылға шығып, нәтижесінде Иорданияның шекарасы бұзылды. 183 израильдік солдат қаза тапқан ең ауыр соғыс Иреусалим қаласында болды. 1967 жылы 7 маусымда еврей халқының қасиетті мекені болып саналатын «Сыңсу қабырғасы» алынды. 9 маусымда Сирияның қорғанысы болып есептелетін Голан биігіне шабуыл жасалды, сириялықтардың сан жағынан көптігіне қарамай, олар сол күні-ақ өз қорғаныс шебінен қуылды. Израиль армиясы өз жорықтарын Сирияның астанасы Дамаскіге оншақты шақырым қалғанда ғана тоқтатты. Алты күндік соғыс Израиль қорғаныс армиясының әскери дайындығының өте мықты екендігін көрсетті. Еврей халқының майдан мен тылдағы ұйымдасқан бірлігінің одан әрі нығаюына себеп болған бұл соғыс олардың бұдан кейін де өмір сүрулеріне кепілдік берді. «Алты күндік соғыстағы» жеңіс Израиль мен одан тыс мемлекеттерде өмір сүріп жатқан еврейлердің жүрегіне мақтаныш сезімін ұялатты.

Гамаль Абд-ан Насер араб-израиль соғысындағы жеңілістің жауапкершілігін толығымен өз мойнына алып, отставкаға кеткендігін жариялады. Бірақ, оның отставкасын египеттіктер мен бүкіл араб әлемі қабылдамай тастады. Египеттегі реформаларды жалғастыру стратегиясын жасаудың қызу даярлық жұмыстары 1970 жылдың 28 қыркүйегінде көрнекті мемлекет қайраткері Гамаль Абд-ан Насердің қайтыс болуымен тоқтап қалды. Египет президентінің тағын иемденген Анвар Садат бастапқыда біртіндеп, ал кейіннен мүлдем Насердің бағытынан бас тартты. Анвар Садаттың бұл әрекеті мемлекеттік аппараттан Насердің жақтастары мен ізбасарларын аластату, сондай-ақ, экономиканың мемлекеттік секторының айтарлықтай бөлігін денационализациялау, жеке кәсіпкерліктің дамуына және шетелдік инвестициялар үшін қолайлы жағдайлар қалыптастыру түрінде өз жалғасын тапты.

1973 жылғы үшінші араб-израиль соғысы. Күннен-күнге шиеленіскен Таяу Шығыстағы дағдарыс 1973 жылы өз шегіне жетті. 1973 жылдың күзінде Египет президенті А.Садаттың бастамасымен үшінші араб-израиль соғысы басталды. Бұл соғыста Египет «алты күндік соғыс» барысында Израиль басып алған территорияларын қайтарып алып, бүкіл араб қауымдастығы алдында Египеттің жаңа үкіметінің беделін көтермек болды. Египет армиясы Синай түбегінің аумағында израильдіктерге кең көлемде шабуылын бастады. Ал Сирия армиясы оңтүстіктен соққы берді. Адам саны жағынан Египет пен Сирия армиясы басымдылық танытты. 1967 жылы Египет пен Сирия аэродромдарын талқандаған Израиль әскери-әуе күштерінің қимылы күткендегідей нәтиже бермеді. «Күнә үшін кешірім сұрау» мерекесін өткізіп жатқан еврейлерге  шабуыл жасаған арабтардың алғашқы әскери қимылдары сәтті болды. Алғашқы үш күнде египеттіктер әуе шайқасында алдыңғы шепті бермеді, бірақ үш күннен кейін Египет армиясының қарқыны бәсеңдеді. 
Соғыстың бастапқы кезеңінде Египет пен Сирия армияларының табысына қарамастан, арабтар өздерінің әскери табыстарын дамыта алмады. Көп ұзамай, Израиль армиясы қарсы шабуылға шығып, Египет пен Сирия армияларының шабуылдарын тоқтатып тастады. Бірақ, бұл соғыста Израиль жағынан адам шығыны айтарлықтай болды. Сирия майданының алғашқы күні израильдіктер үшін табысты бола қойған жоқ. Сирия мен Израиль армиялары бір-біріне қарсы қиян-кескі ұрыс жүргізгенімен, қарсыластар өз қолдарына стратегиялық бастаманы алудың сәті түспеді. Айтарлықтай әскери табыстарға қолдары жетпеген араб-израиль армиялары қатты титықтады. Бұл соғыс көп ұзамай баяулап, созылыңқы сипат алды. 

АҚШ бұл жолы Израильге ашықтан-ашық қолдау көрсетуден бойын аулақ салды. Себебі, А. Садаттың Египетте жүзеге асырып жатқан әлеуметтік және экономикалық шаралары АҚШ-тың басқарушы элитасы арасында бұл елге деген жаңа көзқарастар қалыптастырған болатын. Бұндай жағдай Израиль халқының қобалжуын тудырды. Дегенмен, АҚШ, екі майданда шайқасып жатқан Израильге көмек беруге шешім қабылдап, Израиль армиясын кең көлемде қару-жарақпен қамтамасыз ету үшін «әуе көпірін» ұйымдастырды. Египет армиясының Израильдің ІІ және ІІІ майдандарының қорғаныс шебін бұзғандығын естігеннен кейін Израиль армиясы шұғыл түрде ІІІ Египет армиясын қоршауға алып, 1973 жылдың 15 қазанда Суэц каналында шабуыл бастап, оның батыс жағалауына өз күштерін шоғырландырды. Израиль армиясы Сирия территориясына ентелей кіріп кетті. 1973 жылдың 22 қазанында БҰҰ-ның Қауіпсіздік Кеңесі араб-израиль соғысының созылмалы сипат алғандығына өз алаңдаушылығын білдіріп, тез арада әкери іс-қимылдарды тоқтатып, қақтығысушы тараптарды келіссөзге келуге шақырған № 338 Қарарын қабылдады.

 А.Садат тұсындағы Египеттегі жаңа бағыт (1970-1981). 1973 жылдың қазанында орын алған араб-израиль соғысы А.Садат басқарған Египеттің билеуші тобының биліктегі беделін арттырды. 1974 жылдың 18 сәуірінде президент А.Садат «ашық есік» («интифах») саясатының басты ұстанымдары бекітілген «Қазан құжатын» жариялады. Бұл құжаттың жүзеге асырылуы жергілікті буржуазия мен шетелдік капиталды ең алдымен АҚШ-тың капиталына еркіндіктер беру арқылы экономиканы нарықтық жолға қойылуын білдіретін. «Интифах» негізінен американдық инвестицияларды мұнай, банк ісі және тұрғын үй құрылысы салаларына салу есебінен ел экономикасына жан бітіргенімен «экономикалық ғажайып» жасауға қол жеткізілген жоқ. Сыртқы саясатта Египет түбірлі өзгерістерді жүзеге асырды. Египеттің сыртқы саясатында басты одақтас АҚШ болды. Бұл өз кезегінде Египетті өзге араб мемлекеттерінен жасырын және олардың сыртынан Израильмен келіссөздер жүргізуге мәжбүр етті. Бұл келіссөздер 1975 жылы Израиль мен Египет арасында келісім жасауға алып келді. Бұл келісімге сәйкес Синай түбегінің басым бөлігі Египетке қайтарылды. Египет бұның есесіне Израильмен бейбіт шарт жасауға уәде етті. АҚШ-тың сол кездегі президенті Джеймс Картердің арағайындығымен 1978 жылы Кэмп-Дэвидте келешектегі шарттың негізгі ережелері тараптар арасында келісілді. Бұл шартқа 1979 жылдың наурызында түпкілікті қол қойылды. Аталмыш шартқа сәйкес Египет араб елдеріне қарсы Израиль тарапынан жасалатын қандай да болмасын іс-әрекеттерге қарсылық білдірмеуге және Израиль мемлекетімен бейбітшілікті сақтауға, сондай-ақ, Израильге мұнай жеткізіп берумен қатар, бұл елмен дипломатиялық қатынастарды орнатуға міндетті болды. Бұны білген өзге араб елдері Египет президенті А.Садаттың бұл саяси қадамын сатқындық деп танып, оны мейлінше теріс қабылдады. Араб мемлекеттері Египетпен дипломатиялық қатынастарын үзіп бұл елдің АЕЛ (ЛАГ)-дағы мүшелігін уақытша тоқтатып тастады. Сонымен қатар Египет  Араб елдерінің мұнай экспорттаушы Ұйымынан шығарылып тасталды. Египеттің ішкі өмірінде бірқатар өзгерістер болды. 1976 жылы А.Садат АСС-та қайта құрулар жүргізді. Қайта құрулар нәтижесінде АСС ыдыратылып, оның орнына жаңа үш партия пайда болды.

А. Садаттың елде көп партиялы жүйе құру шаралары формальды сипат алды. Бұдан өзге А. Садаттың Египеттегі жаңа режимі елдегі мұсылман қауымын белсендіріп, оларды насершілдерге қарсы пайдалануға тырысты. Нәтижесінде 1970 жылдардың соңында 5 млн адамды қамтыған исламдық топтар Израильмен бейбіт шартқа қол қойылғаннан кейін А. Садатқа қарсы оппозициялық күшке айналды. 1981 жылдың екінші жартысында А.Садаттың режимі тығырыққа тірелгендігі белгілі болды. 1981 жылдың қыркүйегінде Садат бастапқыда өзі құрған исламдық топтарға қарсы кең көлемде Египетте бұрын-соңды болмаған жазалау науқанын бастады. Насердің бағытын жалғастыруды жақтаушы ҰПП-ның (Ұлттық-прогресс партиясы) көптеген мүшелері, коммунистер, мұсылмандық қауымдастықтың белсенділері тұтқындалды. Елде мұсылмандық және коптық ұйымдар таратылды, бірқатар діни басылымдар жабылды, көптеген мешіттердің үстінен қатаң бақылау орнатылды. А. Садаттың бұл шаралары ел ішінде шиеленісті асқындырып жіберді. 1981 жылдың қазан айында мұсылман экстремистері А.Садатты Каирдегі әскери шеру кезінде атып өлтірді.

 Х.Мүбәрак тұсындағы Египет (1980–2000). А.Садаттың қазасынан кейін Египет Араб республикасының президенті бұрынғы вице-президент Хосни Мүбәрак болды. Х.Мүбәрак іс жүзінде Садаттың бағытын жалғастырғанымен, елдің экономикасы мен саяси өмірінде бірқатар жеңілдіктерге барды. «Египет барлығы үшін» ұраны астында елдің экономикасын біртіндеп сауықтыру шарасы жүзеге асырылды. Египетте инвестициялар тұтыну саласынан өндіріс саласына ойыстырыла бастады.  Х.Мүбәрак елдегі партиялармен тіл табысуға тырысты және ол бұл салада айтарлықтай табысқа қол жеткізді. Египеттегі экстремистік-мұсылмандық ұйымдарға бақылау жасаудың сәті түсті. Елдің ішкі саяси өмірі жандана бастады. Египетте әділ нормалары сақталған сайлау өткізілді. 1987 жылдан А.Садаттың тұсында араб елдерімен бұзылған қатынастарды ретке келтіріп оларды жақсарту кезеңі басталды. Осы жылдары Египеттің Араб Елдері Лигасына мүшелігі қайтадан қалпына келтірілді. КСРО мен Египет арасындағы қатынастар жақсартыла түсті. Египет, сонымен бір мезетте, Батыс Еуропа елдері мен АҚШ тарапынан жан-жақты көмек алуын жалғастыра берді. 

1990 жылдары ел экономикасы мен әлеуметтік салада бірқатар реформалар жүзеге асырылды. Египет экономикасында нарықтық қатынастар қарқынды орнатыла бастады. Бұл ең алдымен бірқатар өндіріс орындарын, ауыл шаруашылығын, инфрақұрылымдық және өзге де нысандарды мемлекет меншігінен жеке меншікке өткізуден көрініс берді. Х. Мүбәрак іске асырған реформалардың негізінде мемлекеттік сектор мен жеке бизнес арасындағы бәсекені арттыра отырып, экономиканы өсірудің өзін-өзі реттейтін механизмін қалыптастыру идеясы жатты. Түптеп келгенде бұл идея ел экономикасында нарықтық қатынастардың дамуына өз себін тигізді. 1998 жылы Египеттің жиынтық ішкі өнімі 253 млрд египет долларын (70 млрд АҚШ долларын) құрады. ЖІӨ-дегі ауыл шаруашылығының үлесі – 17%, өндірістің үлесі – 25% болды. Египет ауыл шаруашылығы халықтың негізгі азық-түлікке деген қажеттілігінің 40% қанағаттандырып отыр. Х.Мүбәрак бастапқыда А.Садаттың жіберіп алған қателіктерін дұрыстауға талпынды. А.Садат кезінде Насер арқа сүйген орта жіктің басқа да жіктермен араласып, оларға сіңіп кетуіне жол беріп ұлттық бірліктің іргесін шайқалтқан болатын.

Судан

Бірінші дүние жүзілік соғыс қарсаңындағы Суданның саяси жағдайы. ХХ ғасырдың бас кезінде Судан іс жүзінде Ұлыбританияның отарына айналған болатын. 1899 жылдың қаңтарында Судан комдоминиум, яғни, Англия мен Египеттің бірлескен ортақ иелігіндегі мемлекет ретінде жарияланып, ресми түрде Ағылшын-Египеттік Судан деп аталды. Бұл кезеңде Англия, Египетке қатысты оккупациялық саясат жүргізу барысында елді өз тәуелділігіне түсірген болатын. Сондықтан, Египеттің Суданға қатысты ортақ иегерлігі тек номинальді түрде болды. Елдегі биліктің барлық тармақтары ағылшын генерал-губернаторының қолына шоғырланды. Сонымен қатар ағылшын генерал-губернаторы Судан мемлекеті қарулы күштерінің бас қолбасшысы болды. Генерал-губернатор Суданды арнайы құрылған отаршылдық аппарат көмегімен басқарды. Судан экономикасының саяси және мәдени өмірінің басты тұтқаларын ағылшын генерал-губернаторы уысында ұстап отырды. Бірінші дүние жүзілік соғыстың барысы Суданның ішкі жағдайына болмашы әсер етті. Соғыс кезінде ағылшын үкіметі Суданның ішкі аудандарын басып алу мақсатында әскери қимылдар жүргізді. Ағылшындар Суданды тек 1916 жылға қарай толық жаулап алды. 

Соғыс аралық кезеңдегі Судан қоғамының әлеуметтік құрылымы. Судандағы отаршылдардың экономикалық іс-әрекеттері жергілікті халыққа қайыршылық пен кедейленуді алып келді. Бұл өз кезегінде натуралды шаруашылықтың күйреп, феодалдық-тайпалық қатынастардың ыдырау үдерісін жылдамдатты. Суданда натуралды шаруашылықтың күйреуі және феодалдық-тайпалық қатынастардың ыдырауы бұл елде капиталистік құрылыстың дамуына және буржуазиялық қоғамның жаңа топтарының қалыптасуына өз себін тигізді. Көптеген феодалдар мен тайпа көсемдері әкімшіліктен ұзақ мерзімге жүздеген және мыңдаған феддан (1 феддан = 0,4 га) жерді ала отырып, бұл жерлерді ұсақ субарендаторлар мен жалдамалы жұмысшылардың қолымен өңдеді. Осындай жолмен буржуазияланған бұрынғы феодалдар ірі аграрлық буржуазияға айналу жолына түсті. 

Қалыптасып келе жатқан әлеуметтік топқа ендігі жерде ірі мал өсірушілер – шейхтар, көшпелі және жартылай отырықшы тайпалардың көсемдері, өсімқорлар, ауылдық дүкеншілер, ауыл шаруашылық өнімдерін сатып алушылар қосыла бастады. Судан қоғамының негізгі табы болып табылатын – шаруалар ел тұрғындарының 90% құрады. Бұл кезеңде Судан шаруаларының қайыршылануы мен жерсіздену үдерісі арта түсті. Шаруалардың бір бөлігі, шамамен 30% капиталистік тұрпаттағы плантацияларда жұмыс істейтін ұсақ арендаторлар болса, қалған 70% - батрақтар мен ауыл шаруашылығы жұмысшылары болды. ХХ ғасырдың бірінші жартысында Суданда бірқатар жаңа қалалар пайда болды. Осы кезде Судан қалалары тұрғындарының саны табиғи өсім мен ауылдық және шалғай ауданнан қоныс аударушылардың есебінен күрт өсе түсті. Екінші дүние жүзілік соғыстың басталу қарсаңында Суданда жалпы қалалардың саны 60-қа жуықтап, қала халқының саны 700 мың адамға жақындады (ел тұрғындарының 8%). Қалаларда қоғамның жаңа таптары мен топтары: буржуазия, пролетариат, қызметкерлер қалыптасты. Судан буржуазиясының арасында ықпалды әлеуметтік топ компрадорлар болды. Қала тұрғындарының басым бөлігін (2/3) бұрынғысынша дәстүрлі орта және ұсақ буржуазиялық жіктер: қолөнершілер, ұсақ саудагерлер, базарда жұмыс істеп күн көретіндер құрады.

Соғыс аралық кезеңдегі Суданның ішкі саяси жағдайындағы өзгерістер. Соғыс аралық кезеңдегі Суданның ішкі саяси өмірінде діни секталардың ықпалы зор болды. Олардың барлығы ислам дінінің сунниттік бағытына тиесілі болды. Діни секта басшысының сектаның қатардағы мүшелерінің үстінен орнатылған билігі шексіз болғандықтан, бұндай секталар осы күнге дейін елдің экономикалық, саяси және әлеуметтік өмірінде маңызды рөл атқарды. Судандағы ең үлкен әрі ықпалды болып табылатын Әл Ансар және Әл Хатамия сияқты секталар ел ішіндегі саяси бағытты қалыптастыруда және партиялар құруда елеулі күшке айналды. Діни секталардың көшбасшылары 1919 жылғы Египеттегі революция мен Судандағы ұлт-азаттық және таптық күрестің өрлеуінен сескеніп, өздерінің жолын қуушыларды ағылшындар мен олардың әкімшіліктеріне қолдау көрсетуге шақырды. Осындай қызметтері үшін Лондон оларды жер иеліктерімен және өзге де артықшылықтармен марапаттады. 

Суданның саяси элитасының қолдауын пайдалана отырып, британдық билік 1899 жылғы кондоминиум туралы келісімді бұзып, Египетті 12 жылға (1936 жылға дейін) Суданды басқару ісінен аластатып тастады. Осының ізінше Судандағы египеттік батальондар мен египеттік-шенділер елден шығарылды. Жергілікті египеттік және судандық элитамен бірлескен ағылшындар Судан мен Египеттегі ұлттық-патриоттық күштерді жекелеп талқандауға кірісті. Судандық интеллигенция мемлекеттік қызметтен шеттетілді және ел ішіндегі полицейлік тәртіп қатаңдатылды. Негроидтық тұрғындар мекендеген Суданнның оңтүстігі мен өзге де аудандары «жабық аудандар» деп жарияланып, бұл аумақтарда ислам дініне тыйым салынды және ағылшын офицерлері қолбасшылығындағы «экваториалдық корпус» құрылды. Суданда соғыс аралық кезеңдегі ұлт-азаттық қозғалыс жалпы ұлттық сипатқа ие бола алмады. Осы кезеңде Суданда орын алған қала халқы мен жекелеген тайпалардың бас көтерулері аяусыз басып тасталынды.

Екінші дүние жүзілік соғыс кезіндегі Судан. Екінші дүние жүзілік соғыс жылдарында Судан әскери қимылдардың аренасына айналмағанымен, отар ел ретінде соғыстың барлық ауыртпалықтарын метрополиямен бөлісуге мәжбүр болды. Атап айтқанда, судандықтарды әскери қызметке алып, оларды бөгде, таныс емес, елдерге соғысуға жіберді. Судандықтардан еңбек корпустары құрылды және оларға салықтың жаңа түрлері салынды. Соғыс кезіндегі ауыртпалықтар Судан халқының басым бөлігінің одан ары қайыршылануын тудырды. Осы ауыртпалықтар судандықтарды ұлт-азаттық күрестің жаңа кезеңіне түсуге итермеледі. Судандағы осы кезеңдегі ұлт-азаттық қозғалыс саяси партиялардың құрылуымен атап өтілді. Саяси партиялардың құрылуы, ұлт-азаттық қозғалыстарға мейлінше ұйымдасқан сипат берді. Сондай-ақ, буржуазиялық-помещиктік партиялар территориялық-тайпалық және сектанттық негізде құрылды.

Осындай партиялардың бірі Әл-Ашикка (Бауырластар) 1943 жылы құрылды. Судан ұлттық буржуазиясы мен помещиктерінің партиясы болып табылатын бұл партия Әл-Хатамия сектасының саяси ұйымы болып табылды. Бұл партияны Египет астыртын қолдап отырды. Бұл партия көтерген «Ніл алқабы бірлігі» ұраны судандықтар мен египеттіктерді бірлесіп тәуелсіздік үшін күреске және бұл мемлекеттерді Египет тәжі астына бірігуге шақыру ретінде қабылданды. 

Ағылшын билігінің қолғабысымен 1945 жылы Суданда феодалдар мен компрадорлардың Әл-Умма (Ұлт) деп аталатын партиясы құрылды. Аталмыш партия Әл-Ансар сектасының саяси ұйымы болып табылды. Әл-Умма партиясының «Судан судандықтар үшін» деген ұраны Әл-Ансар сектасының египеттіктерге деген өшпенділігін білдірді. Әл-Умма партиясы отарлық биліктің жетекшілігімен біртіндеп тәуелсіздікке ұмтылуды насихаттағанымен, халық бұқарасының революциялық бас көтерулерін фанатик-ансаршылардың жасақтарын пайдалана отырып бас көтерулерді табанды түрде басып тастады. Екінші дүние жүзілік соғыс жылдарында Суданда коммунизм идеясы кеңінен тарала бастады. Соғыстың соңғы жылдарында маркстік ұйымдар мен үйірмелер Суданда коммунистік партия құруға қолайлы жағдай қалыптастыру дайындығына кірісті.
Соғыстан кейінгі (1945-1955) Суданның ішкі және сыртқы жағдайы. Суданның ішкі және сыртқы саяси өмірінде 1946 жылы құрылған Коммунистік партия үлкен роль атқара бастады. Отаршылдық кезеңде бұл партия «Ұлттың азаттығы жолындағы Судандық қозғалыс» (ҰАЖСҚ) деген атқа ие болған еді. ҰАЖСҚ Судан халық бұқарасының елдің тәуелсіздігі жолындағы ұлт-азаттық күресіне жетекшілік жасап, еңбекшілердің материалдық жағдайын жақсарту үшін күресті. 1952 жылғы шілде революциясының нәтижесінде Египетте республиканың жариялануы ағылшындардың Судандағы позицияларына қатты соққы болып тиді. Насер үкіметі кондоминиумды жою туралы мәселе көтерді. Жағдайды асқындырмау мақсатында ағылшындар Египетпен келіссөздер жүргізуге мәжбүр болды. 1953 жылдың 12 ақпанында Каирде Суданға қатысты ағылшын-египет келісіміне қол қойылды. Аталған келісімге сәйкес 1899 жылғы келісім жойылып, Суданға өзін-өзі басқару құқығын беру үш жылдан соң толық тәуелсіздік беру көзделді.

Судан үшін күрделі кезең болып табылатын 1953-1955 жылдары парламенттік сайлау өтті. Бұл сайлауда солшыл блок жеңіске жетті. 1954 жылдың 1 қаңтарында Исмаил аль-Азхари ел парламентіндегі көпшілік пен патриоттық күштерге арқа сүйенген судандық бір партиялы кабинет құрды. 1955 жылдың желтоқсанында шетелдік әскерлер ел территориясынан шығарылды. Ал 1956 жылдың 1 қаңтарында судандық парламент Суданды басшылығында ұжымды мемлекет басшысы тұрған унитарлы демократиялық республика деп жариялаған уақытша конституцияны қабылдады. Аталмыш конституцияда азаматтық құқықтар жарияланды. Сонымен қатар бұл конституцияда елдің оңтүстігіндегі халық өкілдерінің жергілікті өзін-өзі басқару туралы талаптары ескерілді.

Абдаллах Халиль тұсындағы Судан (1956-1959). Жас Судан мемлекетінің алдында ұлттық экономиканы дамыту және елдің тәуелсіздігін нығайту міндеттері тұрды. Тәуелсіздіктің алғашқы апталарында елдің ішінде саяси билік үшін күрес шиеленісіп кетті. 1956 жылдың 4 шілдесінде парламент Аль-Азхар үкіметіне сенімсіздік білдіріп дауыс берді. Ал 8 шілдеде Әл-Умма партиясының бас хатшысы бұрынғы бригадалық генерал Абдаллах Халиль коалициялық үкімет құрды. Бірақ бұл үкіметте шешуші лауазымдарды Әл-Умма партиясының өкілдері иемденді. 

Тәуелсіз Суданның Халиль басқарған бірінші үкіметі кезінде отаршыл әкімшілік бастап кеткен ауыл шаруашылық өндірісін қайта құру жұмыстарын жалғастырды. Бұл жоба екі бағытты – Гезира ауданында жалпы көлемі 800 мың феддан болатын мемлекеттің иелігіндегі суармалы мақта плантацияларын құру және жеке мақта өсірушілерді көтермелеуді көздеді. Осы мақсатта помещиктер мен капиталистерге жеңілдіктермен үлкен көлемде жерлер берілді. Осының нәтижесінде 1958 жылдың жазына қарай, Ніл алқабында жалпы көлемі 1,5 млн федданды құрайтын 847 ірі жеке мақта плантациясы пайда болды.

1957 жылы Суданды дамытудың бес жылдық жоспары қабылданды. Халиль үкіметінің бұл жоспарды қабылдауы арқылы Судан экономикасының аграрлық сипатын сақтап қалуға тырысқандығын көруге болады. Елдің өндірісін дамытуға жалпы капитал салымдарының небәрі 7% бөлінді. Бұның басым бөлігі мақта тазартатын мекемелердің құрылысына бағытталды. Халиль үкіметі мемлекеттік қаржы жүйесін құруға алғашқы қадам жасады. Үкімет 1957 жылдың сәуірінде ұлттық валюта – судандық фунтты айналымға енгізді. Сонымен бір мезетте үкімет салықтық ауртпалықтарды күшейте түсті. Негізінен бұл шара халық бұқарасының кедей топтарына бағытталды. Бұған жауап ретінде Суданның ірі қалаларында кең көлемдегі ереуілдер мен көтерілістер орын алды. Бұдан өзге елдің оңтүстігінде азамат соғысының ошағы пайда болды. Тайпалар көсемдері құрған Анья-Нья (Жыланның шағуы) жасақтары үкімет әскерлеріне қарсы партизандық күрес жүргізді. Сепаратистік көңіл-күй Суданның орталығынан шалғай жатқан аудандардағы нуби және өзге де араб емес халықтар арасында күн санап арта түсті. Осылайша 1958 жылдың қарашасына қарай елдегі саяси жағдай өте күрделі болды.

 Суданда әскери-бюрократтық диктатураның орнауы. 1958 жылдың 17 қарашасында Суданда әскери төңкеріс жүзеге асырылды. Судан армиясының бас қолбасшысы генерал Ибрагим Аббуд Хартум мен басқа да қалаларға әскер кіргізді. Осының ізінше елде төтенше жағдай енгізілді. Сонымен қатар парламент таратылып, саяси партиялардың, кәсіподақтардың және қоғамдық ұйымдардың қызметіне тыйым салынды. Биліктің жоғары органы ретінде Қарулы күштердің жоғары кеңесі (ҚКЖК) жарияланды. ҚКЖК-ның төрағасы генерал Аббуд болды. Осымен қатар ол өзін президент, премьер-министр, бас қолбасшы және маршал деп жариялады. Ел тұрғындарының басым бөлігі биліктің ауысуына немқұрайлықпен қарады. Бұның басты себебі секталар мен саяси партиялардың (СКП басқалары) жетекшілері әскери диктатураға қарсы шыққан жоқ. Олар әлі де болса маршал Аббуд елде қалыптасқан секталық және партиялық жүйеге қысым жасамайды және әлеуметтік-экономикалық реформалар жасайды деп үміттенді.

Маршал Аббудтың елдің әлеуметтік-экономикалық дамуы бағытында іске асырмақ болған шарасы – ұлттық кәсіпкерлікті дамыту болды. Сонымен қатар, ел экономикасының әлсіздігі мен оның Англиядан тәуелділігін ескере отырып, Батыстың капиталын Судан экономикасына тарту мақсатында «ашық есік» саясаты жарияланды. Бұл саясат ол бастан-ақ Судан халқының жағдайын ары қарай ауырлата түсетіндігін көрсетіп берді. Жағдайдың осылайша өрбуі маршал Аббудтың бастапқыдағы ұстанған бағытына қарама-қайшы екендігіне қарамастан бұл саясат жалғастырыла берді. Үкіметтің солақай саясаты елдегі халық бұқарасының басым бөлігінің наразылығын тудырды. Судан экономикасының негізгі тірегі саналған ұсақ және орта буржуазиясының наразылығы арта түсті. Ұлттық тауарлар шетелдік тауарлармен бәсекеге төтеп бере алмады. Бұл өз кезегінде Судан халқының сатып алу қабілетін төмендетіп, отандық кәсіпорындар мен мекемелердің жабылуына алып келді. 

Әскери режимнің бұндай саясаты оның әлеуметтік негізінің әлсіреуіне алып келді. 1959 жылдан бастап әскери диктатураға қарсы қарулы көтерілістер орын алды. Бұндай көтерілістерге әртүрлі қоғамдық күштер соның ішінде, жекелеген армия бөлімдері қатысты. Армияда пайда болған «Ерікті офицерлер» Аббудқа ультиматум қойды. Бұл ультиматумда жазалау шараларын тоқтату, ҚКЖК мен үкіметті тарату талап етілді. Алғашында «Ерікті офицерлердің» талаптарынан сескеніп қалған Аббуд бұл талаптарды орындауға уәде берді. Бірақ ол уақытты соза отырып өзінің күштерін топтастыра бастады. 1964 жылдың 8 қарашасында Аббуд биліктен тайдырылды. Президенттің қызметін уақытша президенттік кеңес, бас қолбасшының міндетін – үкіметке бағынатын Ұлттық қорғаныстың жоғары кеңесі атқара бастады. 1964 жылдың 28 қазаны мен 1965 жылдың 10 маусымына дейінгі қысқа уақыт Судан тарихына «Хатем әл-Халифтың уақытша үкіметтері» деген атпен енді. Партия қатарында жоқ Хатем әл-Халиф Ұлттық хартияны жүзеге асыруды көздеді. Нәтижесінде елдегі барлық саяси партиялар заңды негізде өздерінің қызметтерін қайтадан жандандыра бастады, бұрындары қамауға алынған саяси тұтқындар түрмеден босатылды, жаңа сайлау туралы заң қабылданды. Бұл заңға сәйкес сайлаушылардың жасы 18 жасқа дейін төмендетілді. Судан мемлекетінің оңтүстігіндегі тұрғындарына саяси құқықтар мен наным-сенім бостандығына уәде берілді және олардың көшбасшылары Хартумға келіссөздерге шақырылды. Алайда, Хатем әл-Халифтың прогресшіл жасампаз реформалары ішкі және халықаралық реакцияның наразылығын тудырды. Мысалы, ресми Лондон 1964 жылдың қараша айынан бастап Судан мақтасын сатып алуды доғарды. Сонымен бір мезгілде елдің ішінде оңшыл күштер белсенді әрекет жасай бастады. 1965 жылдың 21 сәуірінде кезектен тыс өткізілген парламенттік сайлауларда Әл-Умма жеңіске жетті. 1965 жылдың 10 маусымында құрылған коалициялық үкіметті Әл-Умма партиясының бас хатшысы Мухаммед Ахмад Маджуб басқарды. Сонымен қатар Мухаммед Ахмад Маджуб Мемлекеттік жоғары кеңестің тұрақты төрағасы болды. Мухаммед Ахмад Маджубтың бұл лауазымы ел конституциясына арнайы түзетулер енгізу арқылы заңды күшке ие болды.

Мухаммед Ахмад Маджубтың үкіметі елдегі реакциялық күштерді топтастырды. Аббудтың жақтастары ақталып шықты. Бұрындары мемлекеттік қызметтен қуылған реакционерлер қайтадан қызметтеріне тұрды. Суданның билігіне келген оңшылдар салықтың көлемін ұлғайтып, азаматтық құқықтар мен бостандықтарды шектей бастады. 1968 жылдың 15 қаңтарында ел парламентінің талқылауына жаңа конституция ұсынылды. Осы конституцияға сай Судан исламдық негіздегі унитарлы, демократиялық, социалистік ел ретінде жарияланды. Ислам мемлекеттік дін деп жарияланды. Араб тілі – ресми тіл, ал, шариат – заңдардың қайнар көзі болып табылды. Жаңа конституцияның аталған пункттерінің барлығы Судан тұрғындарының тең жартысын құрайтын араб емес ұлттық-этникалық топтардың құқықтарын ескермеді. Сонымен бір мезгілде Суданда коммунизм мен атеизм идеясын насихаттауға тыйым салынды. Сондай-ақ, конституцияға елдегі барлық мемлекеттік қызметтің, әскери күштердің және азаматтық әкімшіліктердің президентке бағыныштылығы туралы ереже енгізілді. Бұл жоба мардымсыз көпшілік дауыспен мақұлданды. Аталған саяси оқиғалардың барлығы елдің Оңтүстігінде қайтадан тұтана бастаған азаматтық соғыс жағдайында орын алды. Мухаммед Ахмад Маджубтың үкіметі аталған мәселені реттеуде ешқандай нәтиже бермейтін болашағы жоқ әскери шараларды жүргізуін жалғастыра берді.

1969 жылдың бас кезіне таман Судандағы оңшыл күштердің елде диктатура орнатуға ұмтылып жатқаны белгілі болды. Бірақ бұл кезеңге қарай Судан армиясында – «Ерікті офицерлер» деп аталатын жаңа ұйым түпкілікті қалыптасып болған еді. «Ерікті офицерлер» ұйымы – Судан халқының ұсақ буржуазиялық топтарынан шыққан кіші және орта офицерлер құрамынан тұрды. Офицерлердің жас буыны әлеуметтік прогресске, артта қалған экономика мен әлеуметтік құрылымды қайтадан жаңғыртуға және неоколониалды тәуелділікті жоюға ұмтылды. 

 Судан Демократиялық Республикасының 1970–1980 жылдардағы дамуы. 1969 жылдың 25 мамыры күні таңертең «Ерікті офицерлер» ұйымы Судандағы реакциялық режимді биліктен тайдырды. Елдегі билік полковник Джафар Нимейри басқарған Революциялық кеңестің құзырына өтті. Сол күні Джафар Нимейриге генерал-майор шені берілді. Суданда жаңа үкімет құрылды. Бұл үкіметті 1969 жылдың қазанынан бастап Нимейри басқарды. Ел – Судан Демократиялық Республикасы (СДР) деген жаңа атуға ие болды. СДР үкіметі солтүстік-оңтүстік арасында бейбіт демократиялық реттеу шараларын жүзеге асыра бастады. Судан Оңтүстігінің экономикалық-әлеуметтік және мәдени дамуының бес жылдық жоспары құрылды. Сонымен қатар, елдің кейінгі жылдардағы ішкі саяси дамуына СДР-дың Египет және Ливия сияқты өзге де араб революциялық режимдерімен келісімге келуі де өз әсерін тигізді. Үш тарапты бұл келісімдер 1969 жылдың желтоқсанында Триполиде өткен мәжілістен бастау алды. 

Бірақ, елде өтіп жатқан өзгерістердің сипаты Суданның бейбіт дамуына кепіл бола алмады. 1970 жылдың наурызында әл-Ансар сектасының шейхы мен Әл-Умма партиясының көсемі басқарған Судандағы контрреволюцияшыл күштер бүлік шығарды. Суданның демократиялық күштері бұл жолы бүлікті басып тастады. Наурыз айының соңында көтерілісшілердің басшысы имам әл-Махдидің ставкасы саналған Аба аралы басып алынып онда жасырынған бүлікшілер жойылды. Алайда, наурыз айындағы оқиғалар елдің ішіндегі реакцияны тежей алмады. Судан билігі өзінің басты соққысын СКП-на бағыттады. Себебі, билік СКП-ны елдегі билікті басып алуға ұмтылыс білдіруде деген айып тақты. 1970 жылдың сәуірінде Революциялық Кеңес СКП-ның бас хатшысы Махджубаны елден шығарып, партияны таратуды талап етті. 

Осындай жағдайда майор Хашим әл-Атта басқарған солшыл бағыттағы офицерлер тобы 1971 жылдың 19 шілдесінде бірқатар армиялық бөлімдерге арқа сүйене отырып, мемлекеттік төңкерісті жүзеге асырды. Бұл оқиғалар Судан тарихында «19 шілде қозғалысы» деген атпен белгілі. СКП мемлекеттік төңкеріске қатыспағанымен қозғалыстың прогресшіл бағдарламасын қолдады. Төңкеріс басшылары бас көтерудің табысын баянды ете алмады. 1971 жылдың 22 шілдесінде Нимейриге берілген әскери бөлімдер Хартумға кірді. Қан төгіс шайқастан кейін Нимейридің жақтастары жеңіске жетті. Сол күні Нимейри билік басына қайта келді. Елде төтенше жағдай енгізіліп, артынша жазалау шаралары басталды. Антикоммунизм мемлекеттік саясат деңгейіне дейін көтерілді. Іс жүзінде осындай шаралардан соң Суданда тоталитарлық режим орнады. 1971 жылдың тамызында Революциялық кеңес Судан конституциясын уақытша алмастыратын № 5 декрет қабылдады. Бұл декретке сай, біртұтас жалпы ұлттық саяси ұйым – Судан социалистік одағын (ССО) құруды көздеді. Бұл ұйым Судандағы тоталитарлы режимнің бұқаралық тірегі ролін атқаруға тиісті болды. Осының ізінше Революциялық Кеңес таратылды. 1971 жылдың 14 қазанында Нимейри Суданның жаңа үкіметінің премьер-министрі болды. 

1972 жылдың қазанында Халық жиналысына (парламентке) сайлау өткізілді. 1973 жылдың мамырында Халық жиналысы СДР-ның тұрақты конституциясын қабылдады. Бұл конституция ел президентінің өкілеттіктерін барынша кеңейтті. Атап айтқанда, президент – парламентті таратуға және шақыруға, министрлер мен депутаттарды тағайындауға және орнынан алуға құқылы болды. Нимейри министрлер кабинетін басқарды, қорғаныс министрінің лауазымын иемденді. Сонымен қатар, Нимейри елдегі биліктің барлық тұтқаларын өз қолына шоғырландыра отырып, ССО-ның төрағасы және бас хатшысы лауазымдарын иемденуін жалғастыра берді. Барлық саяси партиялардың қызметіне тыйым салынғандығына қарамастан, оппозициялық партиялар астыртын қызметке кетіп, Нимейри режиміне қарсы өздерінің күрестерін жалғастыра берді. Суданда бірнеше рет билікті басып алуға әрекет жасалынды. Бірақ бұл әрекеттер режимнің іргесін шайқалтып оны әлсіреткенімен, елде орнаған диктатураны түпкілікті жоя алмады. 

Нимейри режиміне қарсы біршама ұйымдасқан қарсылықты Суданның оңтүстік аудандарындағы сепаратистер көрсетті. Оңтүстіктегі партизандық жасақтар өз еріктерімен тұтас армияға бірікті. Олардың армиясы Анья-Нья-2 деп аталды. Бұл армияның бөлімдері ұдайы түрде үкіметтік армияның әскери базаларына батыл шабуылдар жасады. 1983 жылы полковник Джон Гаранг Судан халқының азаттық қозғалысын (СХАҚ) құрды. Бұл қозғалыстың әскери қанаты – Суданның халық-азаттық армиясы (СХАА) болды. СХАҚ өзін Суданның бірлігі мен интеграциясы үшін күресуші азаматтық социалистік қозғалыс деп жариялады. 1984 жылдың 29 сәуірінде Суданда төтенше жағдай енгізіліп, кең құзіреті бар төтенше трибуналдар құрылды. Режимнің дағдарысы өзінің шарықтау шегіне жетті. Бұрындары бытыраңқы жағдайда астыртын қызмет атқарып келген оппозициялық топтар 1984 жылдың шілдесінде Суданның астыртын ұлттық құтқару одағына (СҰҚО) бірікті. Үкіметке қарсы жаңа бас көтерулердің пайда болуына биліктің Хартум университетін жабу туралы шешімі түрткі болды. 26 наурызда Хартумда барикадалық шайқастар басталды. 4 сәуірде бүкіл Суданда бас көтерулер басталды. Сыртқы дүниемен телефон және телефакс байланысы үзіліп, әуежайлар жабылды.

Судандағы қуатты бас көтерулер әскерилерді шешуші әрекет жасауға итермеледі. Жаппай бас көтерулер қызып тұрған кезде армия елдегі билікті өз қолына алды. Судандағы кезекті әскери төңкерісті СДР Қарулы күштерінің бас қолбасшысы генерал Савар ад-Дагиб басқарды. Төңкерісшілер өтпелі әскери кеңес (ӨӘК) құрды. Бұл кеңестің басында генерал Савар ад-Дагиб тұрды. Сонымен қатар, дәрігерлер кәсіподағы төрағасы Дафаал Джазули басқарған өтпелі үкімет құрылды. Суданның оңтүстігіндегі сепаратистік қозғалыс қарқынын бәсеңдету үшін басында генерал Джеймс Лоро тұрған Оңтүстік Суданның өтпелі әскери кеңесі (ОСӨӘК) құрылды. Өтпелі кезеңнің басты мазмұны (1985– 1986 жылдардағы сәуір) екі әлеуметтік-саяси күштің арасындағы күрес болды – армия мен полицияда ықпалы зор «Нимейрисіз, Нимейри» режимін жақтаушы ӨӘК генералдары мен үкіметке және елдегі саяси партиялар мен халыққа арқа сүйенген СҰҚО бір-бірімен арпалысты. 

Құрылтай жиналысына сайлау 1986 жылдың 1-2 сәуірінде өтті. Бұл сайлауда Әл-Умма партиясы мен ОДП жеңіске жетті. Коалициялық үкіметті Садык әл-Махди басқарды. Ол өзінің Құрылтай жиналысында сөйлеген бағдарламалық сөзінде оңтүстікті бейбіттендіріп, шариат заңдарын жаңа исламдық заңдармен алмастыруға уәде берді. Бірақ ұсынылған өзгерістер солтүстіктегі секуляристер мен оңтүстік суданшылардың жаппай наразылықтарын тудырды. Оңтүстіктің депутаттары наразылықтың белгісі ретінде парламентті тастап кетті.

1986 жылдың соңына таман Суданның оңтүстігінде әскери қимылдар қайтадан басталды. 1987 жылдың наурызы мен сәуірінде әскери қимылдар Оңтүстіктің ауқымынан тыс жатқан Оңтүстік Дарфур провинциясының аумағын қамтыды. Елдегі саяси жағдайдың шиеленісуі 1987-1988 жылдары орын алған аса ауыр табиғи апаттар жағдайында өтті. Бұл апатты жағдай Суданмен бірге, Эфиопияны және Сахел елдерін де шарпып өтті. Аталған табиғи апатты жағдайдың салдарынан Судан, Эфиопия және Сахел елдерінде азық-түліктің тапшылығы сезілді. Осы апаттан Суданның оңтүстік аймақтары қатты зиян шекті. 1986 жылдың күзі мен 1987 жылдың көктемінде үкіметтік әскерлердің Бахр эль-Газал мен Оңтүстік Дарфурдағы шабуылы сәтсіздікпен аяқталды. 1988 жылдың жаз айларынан бастап әскери қимылдар театрындағы бастама оңтүстіктіктердің қолына өтті. 1989 жылдың мамырына қарай СҰАА Суданның оңтүстік ауданының 80% өз бақылауын орнатты.

1989 жылдың қаңтарында әл-Махдидың үкіметі құрылды. Бұл әл-Махдидың 1986 жылдан бері құрған төртінші үкіметі болды. Жалпы оңтүстік аудандарға қатысты солақай саясат және елді парламенттік басқарудағы кемшіліктер армияда наразылықтың арта түсуіне алып келді. Әскерилер қарулы күштерді нығайтуға бағытталған тиімді бірқатар заңдардың қабылдануын және армияны жетік әскери техникамен жабдықтауды талап етті. Сонымен қатар әскерилер үкіметтің құрамынан бірнеше фундаменталистердің шығарылуын талап етті. Әскерилердің ультимативті түрде қойылған талаптарымен келісуге мәжбүр болған әл-Махди үкіметтік кабинетті қайта құруға кірісті. Жаңа үкімет «судандық бейбіт бастаманы» қайтадан жандандыруға ұмтылды. Эфиопия үкіметі және АҚШ-тың бұрынғы президенті Дж. Картердің арағайындығымен полковник Джон Гаранг Әл-Махдимен келіссөздерге келуге өз келісімін берді. Бұл келіссөз 1989 жылдың 14 шілдесінде Аддис-Абебада өтуге тиісті болды. Бірақ бұл жоспар іске аспай қалды. 1989 жылдың 30 маусымында Хартумда жаңа төңкеріс орын алды. Билік басына қайтадан әскерилер келді. Жоғары мемлекеттік орган ретінде армияның жоғары шенді он бес офицерінен тұратын – Революцияны ұлттық құтқару қолбасшылығының кеңесі (РҰҚҚК) жарияланды. Бұл органның төрағасы генерал Омар Хасан Ахмед әл-Башир болды. Омар Хасан әл-Башир төңкеріс жүзеге асырылғаннан кейін генерал-лейтенант шенін алды. Сонымен қатар ол премьер-министр мен қорғаныс министрінің лауазымын иемденді. 

1990–2000 жылдардың басындағы Судан. Суданнның жаңа басшылығы елдегі дағдарыстық жағдайға әл-Махди үкіметі мен саяси партиялар кінәлі деп тапты. Өз кезегінде әл-Башир «әл-Махди мен саяси партиялар плюрализм жағдайында елде өмірлік маңызы бар экономикалық мәселелерді шешуге қабілетсіз болып шықты» деген мәлімдеме жасады. Ал елдегі билікті басып алудың себептері жөнінде әл-Башир: «Халықтың қарнын тойдыра алмайтын демократия, өзінің өмір сүруін жалғастыра беруге лайықты емес» деген болатын. РҚК-ның алғашқы актілерінің бірі парламентті тарату, елдегі барлық саяси партиялардың, соның ішінде, СКП-ның қызметіне тыйым салу, барлық партиялық газеттерді жабу және кәсіподақтардың қызметін шектеу болды. Әл-Башир үкіметі азық-түлік пен күнделікті тұтынатын тауарларға тұрақты баға белгілеуге және қатаң экономикалық саясат ұстануға шақырды. Әл-Башир үкіметі бірқатар импорттық тауарлар мен жанар майға бағаны судсидиялауды тоқтатты. Әскери шығындардан өзге барлық мемлекеттік шығындарды 20% қысқарту туралы шешім қабылданды. Мемлекеттік мекемелердің аппараттары мен кәсіпорындар айтарлықтай қысқартуларға ұшырады. Үкіметтің мұндай шаралары елде жұмыссыздар санының артуына, соның ішінде, кәсіби мамандар арасында жұмыссыздықтың артуына алып келді. 

Әскери режимнің басшысы әл-Бишар тез арада Оңтүстіктегі соғысты тоқтату шараларын қолға алды. Бірақ, әл-Башир үкіметі СҰАА (Судан ұлт азаттық армиясымен) бұрындары жасалған келісімдерді ратификациялаудан бас тартты. 1993 жылдың 16 қазанында Революцияны ұлттық құтқару қолбасшылығының кеңесі (РҰҚҚК) әл-Баширды Судан республикасының президенті ретінде тағайындады. 1996 жылдың наурызында парламент «Ұлттық ассамблея» деп өзгертіліп сонымен бір мезетте президенттік және парламенттік сайлау өткізілді. Президент пен премьер-министрдің лауазымдарын әл-Башир иемденді. 1998 жылдың жазында референдум нәтижесінде Судандағы саяси партиялар мен қоғамдық ассоциациялар және бірлестіктердің қызметін реттейтін жаңа конституция қабылданды. 1998 жылдың ақпанында жаңа саяси ұйым – Ұлттық конгрестің Құрылтай жиналысы өткізілді. Ұлттық конгрестің төрағасы әл-Башир болды. 1990 жылы экономикалық саясат барлық салаға қатаң бақылау орнатылғандығымен ерекшеленді. Бұдан өзге Судан билігі ауылшаруашылық өндірісі арқылы елді азық-түлікпен қамтамасыз ету бағытын жариялады. Бірнеше жылдар бойы Судан билігіне экономиканы өркендетудің сәті түспеді. Дегенмен, елдің жалпы әлеуметтік-экономикалық дамуында біршама тұрақтылыққа қол жеткізілді. Ауылшаруашылығында тұрғындардың 80% еңбек етеді. Ауылшаруашылығының үлесіне ЖІӨ-нің үштен бірі тиесілі. Ауылшаруашылығының жетекші саласы мақта өсіру болып табылады.

ХХ ғасырдың 90 жылдары Суданның саяси өмірінде тұрақтылықтың іргесін шайқалтқан фактор – елдің оңтүстігіндегі мәселенің реттелмеуі болып отыр. Судандағы азамат соғысы 90 жылдары да жалғаса берді. Кейіннен бұл соғыс ұйымдасқан әскери-саяси теке-тірестің формасына айналды. ХХ ғасырдың 90 жылдарының соңы мен ХХІ ғасырдың бас кезінде Суданда бірқатар маңызды өзгерістер орын алды. Бұл өзгерістер Ұлттық ислам майданы (ИҰМ) басқарған оппозиция мен армия арасындағы бөлінудің күшейе түсуімен сипатталды. Жағдайдың осылайша қалыптасыуына әл-Башир командасының исламшыларды мейлінше көнбіс әрі оңай басқарылатын күшке айналдыру ұмтылысы әсер етті. Соңғы жылдардағы Судандағы маңызды саяси оқиға БҰҰ-ның Судан үкіметіне Дарфур провинциясында шайқасып жатқан «Джанжауид» қарулы жасақтарын қарусыздандыру туралы қойған талабы болды. Бұл жасақтар өздерін елдің оңтүстігіндегі бүлікті басып-жаныштауда үкіметке көмек беретін ерікті араб бөлімдері деп атады. БҰҰ-ның эмиссарлары «Джанжауидты» «елдегі араб тұрғындарына ешқандай қатысы жоқ және Суданның оңтүстігінде нағыз террордың патшалығын орнатқан бандиттік құрамалар» деген сипаттама берді.

Ливия

Ливияның 1945-1969 жылдардағы саяси даму бағыты. Итальян-неміс әскерлерінің Солтүстік Африкадағы әскери қимылдар театрында жеңіліске ұшырауы нәтижесінде Ливия территориясы ағылшын және француз әскери билігінің бақылауына өтті. Ағылшындар Киренаика мен Триполитанияны оккупациялық әкімшілік құрған дербес провинцияларға айналдырды. Ағылшындардың Ливияны бір-бірінен оқшаулауға ұмтылған әрекеттері салдарынан елдің аумағында бірнеше ғасырлар бойы қалыптасқан сауда-экономикалық байланыстарға зиян тиді. Феццанада француз әскери әкімшілігі қоныс тепті. Әскери қимылдар барысында онсыз да әлсіз Ливия экономикасы айтарлықтай зиян шекті. Екінші дүниежүзілік соғыстан КСРО-ның жеңімпаз мемлекеттердің бірі ретінде шығуы және бұл елдің әлемнің отар халықтарына қамқорлық саясат жүргізу талпыныстары бүкіл Азия мен Африка елдерінде ұлт-азаттық қозғалыстың жаңа серпінмен дамуына негіз қалап берді. Ұлт-азаттық қозғалыстың толқыны Ливияға да келіп жетті. 1945 жылы Триполиде ондаған мың ливиялық қатысқан бірнеше демонстрациялар болып өтті. Сонымен қатар оккупациялық әкімшілік тарапынан жазалау шараларының орын алуы ливиялықтарды бірқатар астыртын саяси ұйымдар құруға мәжбүрледі. Кейіннен бұл ұйымдар саяси партияларға айналды. 

1947 жылы Киренаикадағы билік басына Ыдырыс ас-Сенсуи келді. Ол бірінші кезекте елдегі барлық  саяси ұйымдарды таратып, олардың орнына Киренаиканың ұлттық конгресін құрды. Бұл конгресс іс жүзінде Ливияда өмір сүрген діни-тайпалық басшылықтардың мүдделерін білдірді. Осындай шаралардың нәтижесінде Киренаиканы өзін-өзі басқару жүйесі рәсімделді. Ыдырыс ас-Сенсуи басқарған үкімет жасақталды. Елдің конституциясы қабылданып, парламент құрылды және сепараттық азаматтық туралы заң шығарылды. 

Соңынан Франция, Англияның үлгісі бойынша Феццананы бөлшектеп, бұл аумақты жанама басқару жүйесін енгізуге бағытталған саясат ұстанды. 1950 жылдың 13 ақпанында Феццанада жергілікті ақсүйектердің басшысы шейх Ахмет Сейф ан-Насер басқарған автономды үкімет құрылды. Екінші дүниежүзілік соғыстан кейін Ливияның халықаралық істердегі жағдайын реттеу мәселесі тұрды. Мысалы, 1947 жылғы бейбіт шартқа сай, Италия Ливияға қатысты өзінің барлық құқықтарынан бас тартты. 1949 жылдың 21 қарашасында БҰҰ-ның Бас Ассамблеясының IV сессиясы Ливияға тәуелсіздік беру және 1952 жылдың 1 қаңтарына дейін бұл елдің территориясындағы шетелдік әскери базаларды жою туралы шешім қабылдады. 1951 жылдың 24 желтоқсанында Ливия тәуелсіз мемлекет болып жарияланды. Ливияның мемлекеттік құрылымы басшылығында сенсуистер діни орденінің көш басшысы король Ыдырыс тұрған федералдық королдық ретінде белгіленді. Бұл федерацияға үш провинция: Триполитания, Киренаика және Феццан кірді. Бұл провинциялардың әрқайсысының жеке үкіметтері болды. Ливияның мемлекеттік формасы конституциялық монархия болып табылды. Парламент екі: қауымдар палатасынан және сенаттан тұрды. Заң шығарушы бастама парламент және король тарапынан көтерілетін болды. Король вето құқығын иемденіп, парламентті өзінің шешімі бойынша таратып жібере алды.

Екінші дүние жүзілік соғыстан кейінгі Ливияның әлеуметтік-экономикалық жағдайы. ХХ ғасырдың 50 жылдарының екінші жартысында Ливияның қоғамдық өміріне үлкен өзгерістер алып келген оқиғалар орын алды. Ливия территориясында мұнай мен газдың аса бай қоры табылды. Болашағы зор кен орындарын шетелдік, ең алдымен американдық компаниялар игере бастады. Кейінгі жылдары мүнай өндірісі аса шапшаң қарқынмен дамыды. Сегіз жылдың ішінде (1961-1969) мұнай өндіру жылына 0,6 млн баррельден 180 баррельге дейін артты. Осының нәтижесінде Ливия әлемде мұнай өндіруден бесінші орынға шықты. 1961 жылы мұнайдан түскен мемлекеттік пайда небәрі 3 млн долл., құраса, 1969 жылы бұл көрсеткіш 1млрд 175 млн долл., құрады. 

Мұнай өндірісі саласының есебінен 1962 жылдан 1968 жылға дейін ЖІӨ 458 % өсті. Сонымен қатар ЖІӨ құрылымы түбірлі түрде өзгерді. Егер 1950-шы жж. соңына таман ЖІӨ-нің басым үлесін ауылшаруашылығы, ал біраз ғана бөлігін өңдеуші өндіріс саласы құраған болса, 1969 жылға қарай аталған салалардың Ливия экономикасындағы үлесі тиісінше 3 және 1,7% құрады. Ал осы жылдары Ливия экономикасындағы мұнай өндіру 61,7% жетті. Мұнай өндіру мен оған салалас өндірістің жылдам дамуы, Ливияның әлеуметтік-экономикалық өмірінде түбірлі өзгерістерге алып келді. Ауыл тұрғындарының жаппай қалалар мен мұнай кәсібіне миграциясы жедел қарқынмен жүрді. Әлеуметтік дифференциацияның жедел үдерісі қоғамдық екі полюстің қалыптасуына алып келді. Бұл полюстің бір басында елдегі аса зор материалдық байлықты иемденген феодалдар, компрадорлық буржуазия, дін басыларының жоғары тобы тұрса, полюстің екінші басында  пролетарланып келе жатқан шаруалар, қолөнершілер, жұмысшылар тұрды. Бірінші топтағылар Ливия тұрғындарының небәрі 0,9 %, ал екінші топтағылар 99,1 % құрады. Осы жылдар аралығында Ливияда армияның маңызы айтарлықтай артты. 1967 жылға таман оның құрамында жеті мың адам болды. Нақ осы армияның қатарынан елдегі монархиялық құрылысты жойып, жаңа Ливияның іргетасын қалаған тұлғалар тарих сахнасына шықты.

1969 жылғы Қыркүйек революциясы және 1969-1973 жылдардағы Ливияның мемлекеттік құрылысындағы өзгерістер. 1964 жылдан бері «Ерікті офицерлер – юнонистер-социалистер» (ЕОЮС) ұйымына біріккен Ливия армиясының офицерлері 1969 жылдың 1 қыркүйегінде бас көтерді. Нәтижесінде король Ыдырыс І режимі биліктен тайдырылды. 1969 жылдың 6 қыркүйегінде Ыдырыс І ресми түрде тақтан бас тартты. Елдегі билік Революциялық қолбасшылық кеңесінің құзырына өтті. Бұл кеңестің құрамында 12 кіші офицер болды. РҚК-ті 29 жастағы капитан Муамар Каддафи басқарды.

1969 жылдың 11 желтоқсанында РҚК уақытша Конституциялық декларацияның мәтінін жариялады. Осы декларацияға сәйкес Ливия Ливия Араб Республикасы (ЛАР) болып жарияланды. РҚК-тің қолына елдегі биліктің барлық тармақтары шоғырландырылды. Министрлер кеңесін РҚК тайғандады. Министрлер кеңесі РҚК алдында толығымен есеп беруге тиісті болды. Конституциялық декларация ислам мен араб ұлты мұрасымен рухтанған cоциалистік бастаулар мен «жалпыға игілікті» қоғам негізіндегі мемлекет құруға бағытталды. Елде тегін білім алуға және «әлеуметтік-саяси жаңартуларды» жүзеге асыруға кепілдік берілді. Осындай мақсаттарға қарамастан, Конституциялық декларация жалдамалы еңбекті қажетсінбейтін жеке меншік иелерінің мүдделеріне тиіскен жоқ. Атақарылған бірқатар шаралардан соң елдің жаңа жетекшілігі батыстық елдермен арада бұрындары жасалған тең құқылы емес шарттарды қайта қарауға және Ливиядағы АҚШ пен Ұлыбританияның әскери базаларын жою шараларына кірісті. 1970 жылдың наурызында ағылшын, ал, маусымында американ әскерлері Ливиядан шығарылды. Сонымен бір мезетте Ливия үкіметі ел экономикасындағы шетелдік капиталдың позицияларына қарсы кең көлемде қарсы шараларды жүзеге асыра бастады. 

1971 жылдың 11 маусымында РҚК бұқаралық саяси ұйым Арабтық социалистік одақ (АСО) құру туралы Декрет шығарды. Ливияда қандай-да болмасын АСО-дан тыс тұрған саяси қызметке тыйым салынды. АСО-ның төрағасы М.Каддафи болды. ХХ ғасырдың 70 жылдарының бірінші жартысында Ливияда әлеуметтік-экономикалық жаңартуларды кеңейту және тереңдету бағыты жалғаса берді. Атап айтқанда, еңбекші халық бұқарасының өндірісті басқару мен өздерінің жеке мәселелерін шешу ісіне кеңінен араласа бастады. Сондай-ақ, американдық мұнай компаниялары мемлекет меншігіне өткізілді. Сыртқы саясат саласында Ливия жетекшілігі «қосылмау және оңды бейтараптану» концепциясын ұстанды. Сонымен бірге, Ливияның социалистік елдермен экономикалық, саяси және әскери салалардағы ынтымақтастық қарым-қатынасы кеңейе түсті. 

 М.Каддафидің «халықтық революция» бағдарламасының ерекшеліктері. Ливиядағы әлеуметтік-экономикалық және саяси реформалардың идеялық-теориялық тұғырнамасы М. Каддафи алғаш рет 1973 жылдың мамырында тұжырымдаған «үшінші әлемдік теория» болды. Бұл тұғырнаманы М.Каддафи 1976-1979 жылдардағы «Жасыл кітапта» баяндады. М.Каддафидің пікірінше, бұл теория «шынайы исламдық революция мен араб ұлтшылдығы» қағидаларына негізделген. Елдің ішкі саяси өмірінде бұл теория «халық бұқарасын», «тікелей халық билігін» - «джамахирияны» құруды көздеді. Джамахирияда халық ешқандай делдалсыз барлық мемлекеттік істерді басқаруға тиісті болды. Идеологиялық жоспарда Каддафидің осы аталған теориясы капитализмнен адамды адам қанайтын қоғамдық-экономикалық формация ретінде бас тартса, ал коммунизмнен мемлекетті жеке тұлғаға бағындыратын құрылыс ретінде бас тартты. Тарихтың негізгі қозғаушы күші ретінде ұлтшылдық пен дінді мойындай отырып, «үшінші әлемдік теория» әлеуметтік әділдіктің ұстанымдары Құранда көрсетілген және оларға барлық еңбекшілердің өндірісті басқаруға (халық комитеттері арқылы) тікелей араласу жүйесін орнату арқылы жандандырылуы, сондай-ақ, олардың арасында барлық өндірілген өнімді теңдей бөлу жолымен қол жеткізуге болады деген көзқарасты берік ұстанды.

Елдің сыртқы саяси өмірінде бұл теория джамахирия (республикалар) жүйелерін құру негізінде араб әлемінде ауызбірлікке қол жеткізілу көзделді. 1974 жылдың күзінде РҚК дәстүрлі мұсылман құқығы – шариат нормаларына негізделген бірқатар заңдарды шығарды. Қабылданған заңдарда спиртті ішімдіктерді ішкендігі, өндіргені, сауда жасағаны және елге заңсыз әкелгені үшін қатаң жазалар қарастырылды. Шариатқа сай, жанұя мен неке туралы заңдарға да бірқатар өзгерістер енгізілді. Алайда, М. Каддафидің концепцияларын іс жүзіне асыру бірқатар қиындықтарға тап болды. Бұл қиындықтар – Египет пен Тунистің 1970 жылдың бас кезіндегі сәтсіз бірігу әрекетінен және жаңадан құрылғын халық комитеттері қызметінің тиімсіздігі мен елдегі прокапиталистік күштердің әлеуметтік-экономикалық реформаларға табанды қарсылық көрсетулерінен көрініс берді. Ливияның революцияшыл жетекшілігінің елдің ірі буржуазиялық топтары арасында нарзылық тудырды. Бұндай астыртын нарзылықтардың соңы бірнеше рет М.Каддафиге қарсы сәтсіз қастандық жасаумен аяқталды. 

М.Каддафи елдегі ішкі оппозицияның күшеюіне қарамастан, «халықтық революция» шеңберінде шараларды жүзеге асыра берді. Мысалы, 1977 жылдың 2 наурызында Себхе қаласында Жоғары Халық Комитетінің төтенше сессиясы өтті. Осы сессияда «тікелей халық билігі» жүйесін орнату туралы Декларация қабылданды. Ал Құран «қоғамның заңы» ретінде жарияланды. Осыдан соң Ливияда 1969 жылдан елдегі қоғамдық, саяси және әлеуметтік қатынастарды реттеудегі басты құжат саналып келген Конституциялық декларацияның әрекеті тоқтатылып, Халық комитетінің кеңесі таратылды. Жоғары халық комитетінің Бас хатшылығына М. Каддафи сайланды. Ливия үкіметінің атауы Жоғары халық комитеті (ЖХКОМ) деп өзгертілді. Халық үкіметінің басшылығына А. Обейди сайланды. Елдің бұрынғы – ЛАР (Ливия Араб Республикасы) – деген атауы – Социалистік Халықтық Ливия Араб Джамахирия (СХЛАД) жаңа жаңа атауға ие болды. 

1977 жылдың күзінде Ливияда алғашқы рет революцияшыл комитеттердің құрылғандығы жөнінде жарияланды. Бұл комитеттер «халық бұқарасын халық билігін жүзеге асыруда ұйытқы ролін атқаруға тиісті болды». Бұндай комитеттердің құрамына революция бағыты мен М. Каддафидің жеке басына шын берілгендер тағайындалды. Ревком мүшелері мемлекеттік аппарат қызметін бақылау саласында шексіз өкілеттіктерді иемденді және олар тікелей елдің жоғары билігіне бағынды. 1979 жылдың 1-2 наурызында Ливияның мемлекеттік құрылымына жаңа өзгерістер енгізілді. ЖХК-тің Бас хатшылығының бұрынғы бес мүшесі М. Каддафидің басшылығымен Социалистік Халықтық Ливия Араб Джамахирияның (СХЛАД) Революцияшыл жетекшілігін құрды. СХЛАД-тың Революцияшыл жетекшілігі іс жүзінде Ливиядағы жоғары саяси билікті өз қолына шоғырландырды. Революцияшыл комитет өзінің күнделікті қызметінде елдегі революцияшыл комитеттер мен қарулы күштердің ұйымдарына арқа сүйенді. Осылайша, Ливияда мәні жағынан саяси партияға жақын болып келетін саяси ұйым пайда болды. 

Ливияда болып жатқан халық бұқарасының мүдделерін қорғайтын реформалар АҚШ және оның Батыс Еуропалық әріптестерінің наразылығын тудырды. Әсіресе, АҚШ күн санап Ливияны өзінің Таяу Шығыс пен Африка құрлығындағы «стратегиялық қарсыластары» қатарына жатқызу науқанын қыздыра түсті. 1986 жылы Ливия халқы бірқатар ауыр сынды басынан кешіруге мәжбүр болды. Атап айтқанда 1986 жылдың 15 сәуірінде АҚШ-тың әскери-әуе күштері Ливия территориясындағы бірқатар нысандарға соққы берді. Әуеден берілген бұндай соққылардың нәтижесінде жүздеген адам қаза болды, солардың ішінде М. Каддафидің асырап алған бір жарым жастағы қызы да мерт болды. АҚШ әкімшілгі қоғамдық пікір алдында өзінің осы әрекетін ақтап алу үшін бұл оқиғаны батыс Берлиндегі дискотекалардың бірінде 1986 жылдың 5 сәуірінде орын алған жарылыспен байланыстырды. Бірақ осы кезге дейін американ әкімшілігінің айыптаулары дәлелденбей келеді. 

АҚШ-тың әскери күш қолдану әрекеті Ливияда антиамерикандық көңіл-күйдің өрши түсуіне алып келді. Ливия халқы алдында батыл антиамерикандық позиция ұстанған М. Каддафидің атағы мен беделі арта түсті. М. Каддафидің беделінің артуы оған ел ішінде жаңа саяси өзгерістер жасауға мүмкіндіктер берді. Мысалы, 1988 жылдың 12 маусымындағы ЖХК-нің сессиясында елдің ішкі және халықаралық өмірінде маңызды болып саналатын Адам құқықтарының Жасыл кітабы қабылданды. Бұл іс жүзінде «джамахирия» дәуіріндегі ең атаулы оқиға болды. Ливия жетекшілігі осы Жасыл кітапта атап көрсетілген бостандықтарды іске асырудың алғашқы қадамы ретінде барлық саяси тұтқындарды бостандыққа шығарып олар үшін елдегі барлық түрмелердің жойылғандығы жөнінде жария етті. Ливия революциясының лидері М.Каддафи Триполидегі осындай түрмелерді қиратуға өзі тікелей қатысты. Хартия сөз жоқ Ливияның саяси өміріндегі елеулі оқиға бола отырып, мемлекеттің ішкі өміріндегі болашақтағы оңды өзгерістердің конституциялық негізі болып қоймай, ол адамдарға кең көлемде саяси және экономикалық бостандықтардың берілуіне кепіл болды. Осы бостандықтардың ауқымында адамдар өздерінің кәсіподақтарын құруға, еңбек ету, білім алу және өздерінің мекен-жайларын өзгертуге құқықтар алды. Сонымен қатар ерлер мен әйелдер құқықтары теңестірілді, осы сәттен бастап жер әлде біреудің меншігі еместігі айқын көрсетілді және әрбір адам жерді өзінің қажеттілігіне қарай пайдалану құқығына ие болды. Халықаралық деңгейде өзінің оңды бағасын алған Ұлы Жасыл кітаптың маңызды ережелерінің бірі, ол джамахириялық қоғам мүшелерінің күш қолдану, зорлық-зомбылықты және террорды айыптайды деген пункті болды. Осылайша, Ливия жетекшілігі халықаралық терроризмнен өзінің іргесін аулақ салатындығын ашық түрде жариялады. Нақ осы әрекетті Батыстық елдер Ливияға таңып келген болатын. 

15. Таяу Шығыс елдері.

Ирак

Бірінші дүниежүзілік соғыстан кейінгі Ирак. Бірінші дүниежүзілік соғыс жылдарында Ирак бірнеше провинцияларға (уәлайаттарға) бөлінді. Ирак формальді түрде Осман империясының құрамына кірді. 1920 жылғы Сан-Ремодағы конференцияда Англия одақтастарының келісімімен, Түркиядан басып алған үш уәлайаттықтың орынында Ирак мемлекетін құруға Ұлттар Лигасынан мандат алды. Ирактағы барлық билік ағылшындардың қолына шоғырланды. Иракта ағылшындар жер реформасын іске асырды: шаруа қауымдарының иелегіндегі жерлер тайпа шейхтарының, дін басылары мен зайырлы ақсүйектердің және компрадорлық буржуазияның иелігіне берілді. Англияның бұндай экспансияшыл саясаты ирак халқының – арабтар мен күрдтердің, шаруалардың, қолөнершілердің, енді қалыптасып келе жатқан ұлттық буржуазияның, шағын және орташа тайпа шейхтарының, қасиетті қалалар Неджеф пен Кербеланың автономиясының жойылуына наразылық танытқан шийттік дін уағыздаушылар – муджтахидтердің табанды қарсылығына кездесті. Осындай шиеленіскен жағдайда елде патриоттық күштер құрыла бастады. Иракта ағылшындарға қарсы наразылық акциялары бой көтере бастады. 1920 жылдың 30 маусымында шағын қала Румейсте орын алған кезекті бір бой көтеру тез арада бүкіл ирактық ұлт-азаттық күрес сипатына ие болды. Бір ай бойы көтерілісшілер басқыншылар әскерлеріне бірнеше рет ойсырата соққы берді. Бірақ, бұл көтеріліс елдің басқа аудандарында болып жатқан өзге де бой көтерулерден оқшау жүрді. Бұл көтерілісті басуға ағылшындар 150 мыңдық армиясын аттандырып, 1920 жылдың қазан айының орта шенінде көтерілісшілердің негізгі күшін талқандады.

«Мандаттық» басқару кезеңіндегі Ирактың қоғамдық дамуы. Ирактағы ұлт-азаттық көтеріліс қарқынын бейбіт жолмен бәсеңдету мақсатында, Англияның Ирактағы жоғары комиссары 1920 жылдың қазанында Ирактың Уақытша үкіметін құрды, ал 1921 жылдың 23 тамызында Англия Осман империясына қарсы соғысқан тайпалардың көсемі Фейсал аль-Хашимиді Ирак королі ретінде жариялауға қол жеткізді. Король үкіметінің барлық мекемелеріне ағылшын кеңесшілері отырғызылды. Елдің іс жүзіндегі билеушісі ағылшын Жоғары комиссары болып қала берді. Версаль конференциясының шешімдеріне сай Англия Иракта үстемдік ету мандатына ие болды. Иракта өзінің үстемдігін бекітіп алған отаршылдық әкімшілік елдің барлық аумағында мұнай көздерін барлау және оны өндіру құқығын толық көлемде ағылшындық мұнай компанияларының еншісіне алып беруге тырысты. Бірақ 1927 жылы халықаралық капиталдың қысымына төтеп бере алмаған ағылшындар аралас «Ирак петролеум компаниясының» (ағылшын, голланд, американ және француз капиталының қатыстырылуымен) құрылуына рұқсат беруге мәжбүр болды. Англия сонда да болса, Ирактағы өзінің мұнай саласындағы өзінің үстемдігін сақтап қалды. 

1930 жылдың 30 маусымында осыған дейін ирактың үкіметін басқарып келген Ирактағы проағылшындық қайраткер Нури Саид 25 жылдық мерзімдегі ағылшын-ирак келісіміне қол қойды. Ирак – Ұлттар Лигасына кіруіне орай Англиямен «достық» және «одақтық» байланыстармен матасқан тәуелсіз ел ретінде жарияланды. Англия – ішкі және сыртқы мәселелер бойынша Иракқа «кеңес беру» құқығын иеленумен қатар бұл елге өзінің кеңесшілері мен сарапшыларын жіберу басымдылығына қол жеткізді. Бұл дегеніміз Англияның мүдделер үстемдігінің Иракта сақталынып қалғандығын білдірді. Өзінің мемлекеттік тәуелсіздігін жариялағанға дейін Ирак артта қалған аграрлы ел болды. Мұнай өндірісі саласынан өзге Ирактағы мандаттық басқару жылдарында бірде-бір ірі өнеркәсіп орны салынған жоқ. 1929-1933 жылдары әлемдік экономикалық дағдарыс ирактық экспорттың – құрма, астық, жүн және өзге де ауылшаруашылығы өнімдерінің бағасын екі есеге дейін төмендетті. Әлемдік экономикалық дағдарыстың салдарынан астық алқаптары қысқарып, шаруалар қайыршыланып, ауыл тұрғындары жаппай қалаға ағыла бастады. Мандаттық режим жойылғаннан кейінгі екі жарым жыл бойы елде жеті кабинет ауысып, үш рет парламенттік сайлаулар өткізілді. Елде қалыптасқан ауыр әлеуметтік-экономикалық және саяси жағдайды 1933 жылдың наурызында Ирактағы билік басына Рашид әл-Гайлани басқарған «Ұлттық бауырластық» үкіметінің келуі де өзгерте аламады. Бұл үкімет 1930 жылғы келісімді мойындайтындығын жариялап, 1933 жылдың тамызында ассириялықтарды жаппай қырып-жою оқиғасынан шығатын жол табуға талпынды. 

Екінші дүниежүзілік соғыс қарсаңындағы Ирактағы үкіметтік төңкерістер. «Ұлттық бауырластық» үкіметінің жүргізген ішкі және сыртқы саясатына «Әл-Ахали» («Әл-Ахали газеті маңына топтасқан қайраткерлер») тобы, кәсіподақтар, Ирактың коммунистік партиясы, сондай-ақ, бірқатар феодалдық топтар қарсы шықты. Ирактың көрнекті мемлекеттік қайраткерлерінің бірі, ірі жер иеленуші Хикмет Сүлеймен «Әл-Ахали» тобымен байланыс орнатты. Қол жеткізілген келісім нәтижесінде Хикмет Сүлеймен осы топтың атынан антиағылшындық әскери топтың көшбасшысы генерал Бәкір Сидкимен келіссөздер жүргізді. 1936 жылдың 29 қазанында генерал Бәкір Сидки басқарған әскер Бағдадқа бет алып, 1933 жылы Ирактың тағына отырған король І Ғазиге «Ұлттық бірлестік» үкіметін елді басқарудан тайдыру туралы үзілді-кесілді талап қойды. Король бұл талапты қабылдап, Хикмет Сүлейменге министрлер кабинетін жасақтауды тапсырды. Жаңа үкіметтің құрамына «Әл-Ахали» тобының үш өкілі кірді. Ал генерал Бәкір Сидки бас штабтың бастығы болып тағайындалды. 

Хикмет Сүлеймен мен елдің қаржы министрі лауазымын иемденген, «Әл-Ахали» тобы жетекшілерінің бірі Әбу ат-Тимман өздерінің бағдарламалық мәлімдемелерінде кең көлемдегі реформаларды жүзеге асыруды, соның ішінде, мемлекет иелегіндегі жерлерді жерсіз шаруаларға беруді, ұлттық өндірістің дамуына ықпалын тигізетін және әлеуметтік қамтамасыз етуді жақсартуды көздейтін реформаларды жүзеге асыру ниеттері туралы жариялады. Бірақ, бағдарламаны жүзеге асыру шаралары кешеуілдеп қалды. Бұл жағдайды елдегі проағылшындық топтар өз мүдделеріне пайдаланып үлгерді. Атап айтқанда, 1937 жылдың 11 тамызында Бәкір Сидки қаскөйлердің қолынан қаза тапты. Өзінің әскери тірегінен айрылған Хикмет Сүлейменнің үкіметі осыдан бес күннен кейін құлады. Иракта қайтадан проағылшындық үстем топтар билікке келді. Бұл билік 1938 жылдың 25 желтоқсанында Нури Саид басқарған үкіметтің қайтадан жасақталуымен күшейе түсті. Ирактың жаңа премьер-министрі жоспарлы түрде халық қозғалысы мен осы режимнің саяси қарсыластарын қудалауға кірісті. 1939 жылдың наурызында қолдан жасалған үкіметке қарсы бүлік ұйымдастыру арқылы, Нур Саид оппозицияшылдардың үлкен тобын қамауға алды. Нур Саидтың проағылшындық бағытын қолдамаған король І Ғази 1939 жылдың 3 сәуірінде құпия жағдайда автомобиль апатынан қаза тапты. Ирактың королі ретінде І Ғазидің төрт жасар ұлы ІІ Фейсал жарияланды. ІІ Фейсалдың регенті болып, Нур Саидтың ниеттесі принц Абдал-Илях бекітілді.

Екінші дүниежүзілік соғыс кезіндегі Ирак. Англияның екінші дүниежүзілік соғысқа кіруімен Нур Саид Германиямен дипломатиялық қатынастарын үзді. Бірақ Ирак формальды түрде бейтараптықты сақтағанымен оның бүкіл экономикасы Англияның мүдделеріне қызмет етті. Әскери жағдайды пайдалана отырып, Ирактың үкіметі 1939 жылдың 12 қыркүйегінде елдегі оппозицияға қарсы жазалау шараларын күшейтті. Бірақ, Нур Саидтың проағылшындық саясатына наразы патриоттық топтар өз қарсылықтарын жалғастыра берді. Ирактың проағылшындық үкіметінің оппозицияға қарсы бағытталған жазалау шаралары елдің әскери топтарының бір бөлігінің наразылығын тудырды. Әскерилердің бұл тобының басында «алтын шаршы» деп аталған Ирак армиясының жоғары шенді төрт офицері тұрды. Англияның Еуропа мен Таяу Шығыстық әскери театрлардағы сәтсіздіктерін пайдалана отырып, «алтын шаршы» 1941 жылдың 1 сәуірінде елде әскери төңкерісті жүзеге асырды. Әскери төңкеріс нәтижесінде Ирактағы билік басына Рашид Әли әл-Гайлани басқарған үкімет келді. Алайда, әскери төңкерістің жетекшілерінің ұстанған көзқарастары әртүрлі еді. Бірақ, олардың іс-әрекеттері «Берлин-Рим-Токио» білігінің мүдделеріне сай келді. Бұны сезген Германия мен Италия Рашид Әли әл-Гайланидің үкіметіне әскери көмек көрсетуге уәде берді. 

1941 жылдың 2 мамырында Англия Ирак армиясына қарсы әскери қимылдарды бастады. Көп ұзамай-ақ бүкіл Ирак ағылшындардың толық бақылауына өтті. Англияның қысымымен 1942 жылдың 17 қаңтарында Ирактың үкіметі Германияға қарсы соғыс жариялауға мәжбүр болды. Осының нәтижесінде елдегі бірқатар антифашистік және прогресшіл қоғамдық ұйымдардың қызметі жандана түсті. Соғыстың созылмалы сипат алуы, Ирак экономикасының тұралауына алып келді. Ирак үкіметі соғыс шығындарын әдеттегідей, халықтың есебінен толтыруға қадам жасады. Атап айтқанда салықтың түрлері мен көлемі ұлғайтылды, әскери реквизициялардың салдарынан елде ашаршылық басталды. Ағылшын және Ирак армиялары халықтың наразылық бой көрсетулерін басып-жаныштауға мәжбүр болды. Бұндай халық көтерілістерінің арасында 1943 жылы орын алған күрттерінің көтерілісі ерекше болды. Бұл көтерілісті Ирак әскері тек қана 1945 жылдың күзінде ағылшын әскери әуе күштерінің көмегімен басып-жаныштады.

Екінші дүниежүзілік соғысқа дейінгі Сирия мен Ливан

Бірінші дүниежүзілік соғыс жылдарындағы Сирия мен Ливан. Бірінші дүниежүзілік соғыс жылдарында Сирия мен Ливанның айтарлықтай бөлігі Осман империясының территориялық-әкімшілік бірлестігі болып табылатын бірлескен уәлайттың құрамында қала берді. Империалистік соғысқа Үштік одақ жағына тартылған Түркия өзінің иеліктеріне қосымша соғыс ауыртпалықтарын артып қойды. Бұл өз кезегінде Сирия мен Ливан халқын күйзеліске ұшыратты. Соғыс бұл елдердің экономикалық өміріне зор нұқсан келтірді. Соғыстан әсіресе, Еуропа елдері нарықтарына жібек маталарын экспорттайтын және Франциядан әкелінетін азық-түлікке туелді Ливан үлкен қиындықтарға тап болды. Соғыстың созылмалы сипат алуы салдарынан Түркия ендігі жерде Сирия мен Ливанды адам ресурстарының көзі ретінде пайдалана бастады. Атап айтқанда, Сирия мен Ливан халқының еңбекке жарамды тұрғындарының бір бөлігі Түрік үкіметінің жарлығына сәйкес әскери нысандардың құрылыс жұмыстарына тартылды. Бұл аграрлы салада еңбек ететін халықтың бір бөлігін ауылшаруашылық жұмыстардан қол үздірді. Сонымен қатар Түрік үкіметі Сирия мен Ливан халықтарынан әскер қатарына адамдар алып, жаппай мал мен азық-түлікті реквизициялады. Сирия мен Ливанның территориясын герман және түрік әскери қолбасшылығы әскери қимыл операцияларының базасы ретінде пайдаланды. 

Әскери қимылдар барысында сәтсіздіктерге ұшырап, жеңілген Түркия, 1918 жылдың қазанында Сирия мен Ливаннан кетуге мәжбүр болды. 1919 жылдың 18 қаңтарында Парижде бейбіт конференция өз жұмысын бастады. Бұл конференция барысында Англия мен Франция арасында Сирия мен Ливанға қатысты өткір әрі даулы қарама-қайшылық орын алды. Ұзақ келіссөздерден кейін, яғни 1920 жылдың сәуірінде Сирия мен Ливанды мандатпен басқару құқығына Франция ие болды. Бірақ бұл елдердегі тежеусіз билік оккупациялық армияға арқа сүйеген француздық жоғары комиссардың құзырында болды. 1920 жылдың қыркүйегінде француз губернаторы тұрған Ұлы Ливан мемлекеті құрылды. Ал Сирия, керісінше, көбінесе діни-қауымдық негізде құрылған: Халеб, Дамаск, Джебель-Друз және Латакия сияқты бірқатар шағын мемлекеттік құрылымдарға ыдыратылды. Бұл аталған мемлекеттерді жоғары комиссарға бағынатын француздық губернаторлар басқарды. 

ХХ ғасырдың 20-шы жылдарындағы Сирия мен Ливандағы ұлт-азаттық күрес. Бірінші дүниежүзілік соғыстан кейін Батыс Еуропаның отаршыл мемлекеттері өздерінің иелегіндегі территориялар мен халықтарды ары қарай экономикалық қанауын жалғастыра берді. Бұндай үдерістен Франция да тыс қалған жоқ. Атап айтқанда, Франция 1920-шы жылдары Сирия мен Ливанның экономикасына ішкерілеп енуін күшейте түсті. Бұл елдердің экономикасына енуге қолайлы жағдайлар қалыптастыру үшін 1919 жылдың сәуірінде француздар Сирия мен Ливан Банкін құрған болатын. Осы банк арқылы француздар елдің аумағында айналыста жүрген барлық алтын монетаның қорын жинап алып, Францияға жөнелткен болатын. Бұл алтын монеталардың орнына Сирия мен Ливан қағаз ақшаларды алды. 

Сирия мен Ливанның қаржы-ақша жүйесіне бақылауын орнатқан Франция ендігі жерде бұл елдердің экономикасын концессиялар құру арқылы өз экономикасына біртіндеп интеграциялай бастады. Отаршылдар бұл елдердің төл экономикасының дамуына мүдделі болған жоқ. Олар керісінше, Сирия мен Ливан экономикасының дамуына барынша кедергі келтіріп бақты. Бұл елдердің экономикасының жетекші салалары ретінде отаршылдарға көптеп табыс әкелетін салалар белгіленді. Сирия мен Ливанның ұлттық экономикасындағы өндірісте бұрынғыдай бейберекет орналасқан қолөнер шеберханаларының үлесі басым болды және бұндай шеберханаларда қол еңбегі көптеп пайдаланылды. Түбірлі экономикалық және саяси өзгерістерді талап етіп, солардың жолында ұйымдасқан түрде күресе алатын жұмысшы табының саны бұл елдерде өте мардымсыз еді.

Француздық мандатты билік бұл елдерде Осман империясы кезінен келе жатқан феодалдық және ұсақ шаруалық жер иелену жүйесін сақтап қалуға талпынды. Ал өнімділігі жоғары техникалық және азық-түлік дақылдарын өсіру көзделген жерлерден француздық әкімшілік шаруаларды қуа бастады. Францияның бұл елдерге қатысты жүргізген қаржы және концессиялық саясаты осы елдердің сауда-өндірістік буржуазиясының мүдделеріне үлкен зиян келтірді. Бұның бірнеше себебі болды. Біріншіден, елдің бірнеше мемлекеттік құрылымдарға ыдырауы салдарынан буржуазия байырғы аймақ аралық нарықтардан айырылды. Екіншіден, бірінші дүниежүзілік соғыстан кейін отаршылдардың аграрлық саясаты салдарынан шаруалардың басым бөлігінің қайыршылануы, ұлттық буржуазия өндірген тауарларды сататын ішкі нарықта олардың тауарларына деген сұраныстың көлемін күрт төмендетті. Яғни, шаруалардың қайыршылануы, ішкі нарықтағы ұлттық тауарларды сатып алу қабілетінен айырды. 

Француз отарлық езгінің салдарынан Сирия мен Ливанның әртүрлі әлеуметтік топтары жапа шекті. Бұл өз кезегінде Сирия мен Ливан халқының басым бөлігін, олардың мүліктік жағдайлары мен қоғамдағы алатын орнына қарамай, антифранцуздық ұлт-азаттық күреске шығуға итермеледі. Француз үкіметінің ұлт-азаттық қозғалысты күшпен басып-жаныштау әрекеті жағдайды мүлдем шиеленістіріп жіберді. Жалпы, Сирия мен Ливандағы ұлт-азаттық күрес Францияның бұл елдерді жаулап алуының алғашқы күндерінде-ақ орын алған болатын. Атап айтқанда, оккупацияның алғашқы күндерінде Сирия мен Ливанның шаруалары мен бедеуиндері жер-жерде жасақтар құрып, француздарға қарсы партизандық күресті бастаған болатын. Сонымен қатар жекелеген аудандар мен ірі қалаларда жергілікті көтерілістер бой көрсете бастады. Көтеріліс жаппай бүкіл халықтық сипат алған соң, Ұлттық қорғаныс кеңесі құрылды. Бұл Кеңестің құрамына көптеген қалалар мен облыстардың, әртүрлі саяси партиялардың өкілдері кірді. Ұлттық қорғаныс Сирия мен Ливан халықтарының ұлт-азаттық күресінің шын мәніндегі ұйытқысына айналды. Ұлттық қорғаныс кеңесі көтерілісшілер жасақтарының әскери қимылдарын үйлестіріп, партизандық күреске қажетті қару-жарақ пен қаржы жинауды ұйымдастырды және көтерілісшілер қатарына еріктілерді алу жұмыстарын іске асырды.

Бірақ көтерілістің шашыраңқы болуы және кейбір аудандарда стихиялы сипатта өтуі, түптеп келгенде ұлт-азаттық күрестің жеңіліске ұшырауына алып келді. 1920 жылдың жазында француз үкіметі Сирия мен Ливанның патриоттық ұйымдарын тас-талқан етті. 1920 жылдың 9 тамызында француз әскери соты ұлт-азаттық күрестің көрнекті 37 саяси жетекшісін өлім жазасына бұйырып, үкім шығарды. Аяусыз қуғындаудың салдарынан ұлт-азаттық күрестің көптеген жетекшілері эмиграцияға кетуге мәжбүр болды. Ұлт-азаттық қарсыласу қозғалысы өзінің жетекшілерінен айырылғанымен, француз үкіметінің мандаттық басқаруды енгізуіне қарсы халық, көтерілістермен жауап берді. 1921 жылы көтеріліс Солтүстік Сирияның бүкіл аумағын қамтыды. Ал 1922 жылдың сәуірінде Дамаск мен өзге де ірі қалаларда шерулер орын алып, бұл шерулердің соңы көшелердегі қиян-кескі баррикадалық ұрыстарға ұласты. 

1925 жылдың 18 шілдесінде Джебель-Друзде кейіннен бүкілсириялық сипат алған антифранцуздық көтеріліс бұрқ ете түсті. Бұл көтерліс елдің көптеген аудандарын қамтыды. 1926 жылдың көктемінен бастап француз үкіметі көтерілісті басу үшін Мароккодан ірі әскери күштерді Сирия мен Ливанға әкеле бастады. Осы әскери құрамалардың келуімен, француздар қорғаныстан біртіндеп шабуылға көше бастады. Француздар көтерілісті басуда аса қаталдық танытты. Мысалы, француздардың жазалаушы бөлімдері қыстақтарды өртеп, феллахтарды, бедеуиндер мен қала тұрғындарын өлтірді және тонады. Француз әскери қолбасшылығы Дамаскіні аяусыз бомбалау мен артиллериялық атқылаудың астына алды. Бейрут көшелерінде қиян-кескі ұрыстар бір сәтке толастамады. Барлық майданда француздардың сириялықтар мен ливандықтарды қысымға алғанына қарамастан, азаттық үшін күрес 1927 жылдың көктеміне дейін жалғаса берді.

Екінші дүниежүзілік соғыс кезіндегі Сирия мен Ливан. 1939 жылдың қыркүйегінде Екінші дүниежүзілік соғыс басталған соң, Сирия территориясы «әскери аймақ» деп жарияланып, бұнда төтенше жағдай енгізілді. 1940 жылдың жазында Франция фашистік Германия алдында тізе бүккен соң, вишилік үкімет мандатты басқарудағы территорияларды «оське» мүше-мемлекеттеріне өздерінің экономикалық және стратегиялық мүдделері үшін пайдалануына беруге мәжбүр болды. Осыдан кейін, 1941 жылдың мамырынан бастап Сирия территориясындағы бұрынғы француз әскери базаларын фашистік Германия, Ирак территориясында орналасқан ағылшын әскерлеріне қарсы әскери қимылдарда пайдалана бастады. Өз кезегінде британ әскери қолбасшылығы Сирия территориясын дұшпан территориясы деп жариялап, бұл аумақты күнделікті әуеден бомбалап, артиллериялық атқылаудың астына алды. 1941 жылдың 14 шілдесінде Сирия территориясы Ұлыбританияның Қарулы күштері мен «Азат Францияның» бақылауына өтті. 1941 жылдың 27 қыркүйегінде Сирияның тәуелсіздігі жарияланды. Сирияның тәуелсіздігі «әскери уақыттың талаптарына сай» шектелді және мандатты басқарудан түпкілікті бас тарту мәселесі, тек болашақта қол қойылуға тиісті жаңа француз-сирия шартында қарастырылатын болды. 

1945 жылдың ақпанында Сирия антигитлерлік коалицияның (Англия, Франция, АҚШ, КСРО) ықпалымен Германия мен Жапонияға қарсы соғыс жариялады. Осы кезден бастап Сирия халықаралық құқықтың субъектісі ретінде өзінің сыртқы саяси мақсаттарын жүзеге асыра бастады. Мысалы, 1945 жылдың наурызында Сирия Араб мемлекеттері лигасын құруға атсалысты, сол жылдың 12 сәуірінде БҰҰ-на мүше болды. Екінші дүниежүзілік соғыс кезінде соғысушы тараптар үшін Ливанның стратегиялық және географиялық маңызы Сириядан кем түскен жоқ. 1939 жылдың қыркүйегінде Ливан «әскери аймақ» деп жарияланып, оның аумағында төтенше жағдай енгізілді. 1940 жылдың қыркүйегінде Франция фашистік Германия алдында түзе бүккен соң, неміс-итальян әскерлері Ливан территороиясын өз бақылауына алды. 

Прогресшіл күштер неміс-итальян әскерлеріне қарсы Ливан территориясында ауқымды қарсыласу қозғалысын бастады. Ливан қарсыласу қозғалысының 1941 жылдың маусымы мен шілдесіндегі барлық іс-әрекеттері Англия мен «Азат Францияның» жеңіске жетуіне өз себін тигізді. 1941 жылдың 14 шілдесінде Сирия мен Ливан территориясындағы неміс-итальян әскерлері тізе бүкті. Осы оқиғадан кейін Сирия мен Ливан территориясы Англия мен «Азат Францияның» бақылауына өтті. «Азат Францияның» жетекшілігі 1941 жылдың 26 қарашасында Ливанның тәуелсіздігін жариялады. Осымен бір мезетте Ливанның тәуелсіздігі «әскери уақыттың талаптарына сай шектелетіндігі» жария етілді. Ал Ливан аумағындағы мандатты басқару мәселесі түпкілікті шешілмей қалды.

1943 жылы «Әл Баас әл-Араби» («Араб қайта өрлеуі») деп аталатын ұйым пайда болды. Бұл ұйым француздық мандатты биліктің езгісінен бостандық алуға, екі мемлекетке толық ұлттық тәуелсіздіктің берілуіне және араб бірлігіне қол жеткізуге талпыныс жасады. Аталған ұйымнан өзге ұлттық платформада тұрған басқа да ұйымдар осы кезде өмірге келіп Ливанның шынайы ұлттық тәуелсіздік алу күресіне өз үлестерін қосты. Екінші дүниежүзілік соғыс аяқталғанымен Ливан мен Сирия француз әскерлерінің оккупациясында болды. Сирия мен Ливан халқының арманы бұрынғыдай антиотарлық күресте жеңіске жетіп, ұлттық тәуелсіздікке қол жеткізу болды. 

Ирак
Екінші дүниежүзілік соғыстан кейінгі Ирак. 1946 жылдың 23 ақпанында либералдық бағыттағы қайраткер Тауфик ас-Суведей бейбітшілік кезеңдегі алғашқы кабинетті жасақтады. Жаңа үкімет соғыс жылдарында енгізілген елдегі әскери жағдайды, баспасөзге орнатылған цензураны жойды. Сол жылдың сәуірінде бұл үкімет көптеген саяси партиялардың қызметіне рұқсат беріп, оларды заңдастырды. Сыртқы саясатта жағдай күрделі болды. Жаңадан жасалынған ағылшын-ирак шартының төңірегінде ел ішінде қызу талас-тартыстар орын алды. 1948 жылдың қаңтарында Портсмутта қол қойылған шартты ирак қоғамының прогресшіл топтары әділетсіз, тең құқылы емес, елдің ұлттық мүдделеріне керағар келеді деп санады. Шындығында бұл шарт 1930 жылғы ағылшын-ирак шартының көптеген баптарын қайталады және Ирактың Англиядан тәуелділігін бекітіп берді. Осы шартқа қарсы Багдадта өтіп жатқан наразылық шаралары көптеген провинцияларды өз ауқымына тартып кетті. Сөйтіп 1948 жылғы Портсмут шартына қарсы наразылық жалпы ирактық сипатқа ие болды. Бұл қозғалыстың ары қарай дамуы антиағылшындық және антимонархиялық ұлттық көтеріліске ұласты. Көтерілісшілер Иактың бірқатар партиялары мен қоғамдық ұйымдарының басын біріктірген Ұлттық ынтымақтастық комитетін құрды. 

Ұлттық ынтымақтастық комитетіне кірген партиялар мен ұйымдар жеңіске жеткендерімен қол жеткен табыстарын баянды ете алмады. Бұның басты себебі, олардың арасында ауызбірліктің болмауында еді. Көп ұзамай комитет өзінің өмір сүруін тоқтатты. Осыны пайдаланған үкімет 1948 жылдың наурыз айынан бастап көтерілске қатысушыларды жаппай қудалауға көшті. 1948 жылдың мамырында Нури Саид монархтың атынан елде әскери жағдай енгізді. 

 Монархиялық реакция жылдарындағы Ирак (1950-1958). Ирак халқының үкіметке қарсылығы қудалауларға қарамастан жалғаса берді. 1954 жылы халықтың көтерілісінен сескенген Ирак үкіметі елдің парламентін таратып, жаңа парламенттік сайлау өткізуге мәжбүр болды. Парламенттік сайлау Ирактағы британдық әскери-саяси және экономикалық үстемдікті жою, сондай-ақ, демократиялық реформаларды жүзеге асыру, тәуелсіз сыртқы саясатқа қол жеткізу ұраны астында өтті. Нур Саидтың монархиялық жоғары тобы мемлекеттік төңкеріс арқылы халықтың талап тілегін болдырмауға тырысты. 1954 жылдың тамызында Нур Саидтың үкіметі жаңадан сайланған парламентті тарқататындығы жөнінде мәлімдеме жасап, елдегі барлық саяси партиялардың қызметіне тыйым салды. Елде әскери диктатуралық тәртіп орнатылды. 

Осыдан кейін монархиялық Ирак көршілес реакциялық мұсылман елдерімен тығыз байланыстар орната бастады. 1955 жылы Англияның белсенді араласуымен Багдадта Ирак, Иран, Түркия және Пакистанның қатысуымен әскери-саяси блок құрылды. 1955 жылғы ағылшын-ирак шарты 1930 жылғы шарттың орнын басты. Бұл шартқа сәйкес Англия Ирактың үстінен өзінің әскери-саяси бақылауын сақтап қалды және Таяу Шығыс пен Орта Шығыстағы өзінің агерессиялық акцияларына Иракты тарта түсті. Бұл жағдай Ирак халқының басым бөлігінің наразылығын тудырды. Иракты Багдад пактісінен шығару туралы көтерілген ұрандар, елдің барлық ұлттық-патриоттық күштерінің бірігуіне алып келді. 1957 жылдың ақпан айында буржуазиялық Ұлттық-демократиялық партия мен Тәуелсіздік партиясы, ұсақ буржуазиялық БААС (Арабтық социалистік қайта өрлеу партиясы) және Коммунистік партия Ұлт бірлігі майданына (ҰБМ) бірігу туралы шешім қабылдады. ҰБМ бағдарламасы Нур Саидты биліктен тайдыруды, Иракты Багдад пактісінен шығаруды және елдің саяси құрылысын демократияландыруды, шетелдік мемлекеттердің Ирактың ішкі және сыртқы істеріне араласуына жол бермеуді, позитивті бейтараптық саясат жүргізуді көздеді. ҰБМ бағдарламасы патриоттық ұйымдар мен заңды түрде тіркелмеген армиялық «Ерікті офицерлер» ұйымы тарапынан қолдауға ие болды.

1958 жылдың 13 шілдесінен 14 шілдеге қараған түні генерал А.К.Касем полковник А.С.Ареф басқарған патриоттық көңіл-күйдегі ирак әскерилері елді билеуші режимге қарсы шықты. Әскерилердің көтерілісі ҰБМ жетекшілігімен келісілген болатын. Әскерилерге жай-қарапайым халық қосылды. Алдымен Багдад, сонан кейін елдің өзге ірі қалалары көтерілісшілердің бақылауына өтті. Король Фйсал мен оның жанұясы, премьер-министр Нури Саид және ескі режимнің бірқатар қайраткерлері қамауға алынды. Көтерілісшілер Иракты тәуелсіз мемлекет ретінде жариялады. Республикалық үкіметтің құрамына жоғары офицерлер өкілдері мен ҰБМ қайраткерлері кірді. Жаңа республикалық үкімет Ирактың Багдад пактісінен шығатындығын және елдің территориясындағы шетелдік әскери базалардың жойылатындығын жариялады. Мемлекет басшысы болып А.К.Касем жарияланды. 1958 жылдың 26 шілдесінде елдің уақытша конституциясы қолданысқа енгізілді. Бұл конституция республикалық жеңістерді нығайтып, барлық азаматтардың заң алдындағы теңдей жауапкерлігін бекітті. Мемлекет басында президент тұрды. Сонымен қатар, президент Ирактың  жоғары заң шығарушы органы боып табылатын Революцияшыл қолбасшылықтың ұлттық кеңесінің төрағасы қызметін қоса атқарды. Елдің атқарушы билігі президент тағайындайтын Министрлер кеңесінің құзырына өтті. 

 Президент А.К.Касемнің шаралары. 1958 жылдың шілдесіндегі революциядан кейін елдің ішіндегі саяси талас-тартыс қоғамды ықпалды күшке айналған БААС пен ИКП арасында жүрді. Бұл екі партия елді дамытуда біртұтас мақсатты – ұлттық социализм құруды көздеді. Екі партия арасындағы аталған мақсатқа жетуде пайда болған тактикалық келіспеушілік, ҰБМ-ның 1959 жылдың көктемінлде екіге жарылуына алып келді. 1958 жылдың 30 қыркүйегінде Аграрлық реформа туралы Заң халыққа жарияланды. Бұл заң феодалдық жер иеленудің көлемін айтарлықтай шектеді. Сонымен қатар, бұл заң феодалдардың иелегіндегі жерлердің тең жартысын ақшалай өтем төлеу арқылы сатып алып, оны жері жоқ немесе жер көлемі аз шаруаларға беруді қарастырған болатын. Сондай-ақ, жаңа үкімет Ирактың өндірістік даму бағдарламасын да қабылдады. Бұл бағдарламаны жүзеге асыру үшін үкімет елдің барлық ұлттық ресурстары мен патриоттық күштерін тартуға талпынды. 

Жас Ирак Республикасының экономикасының қалыптасуына КСРО мен сауда-экономикалық қатынастар орнатуы үлкен әсерін тигізді. 1958 жылдың 11 қазанында Багдадта кеңес-ирак сауда келісіміне қол қойылды. Бұл келісімге сай Кеңестер Одағы Ирактың дәстүрлі экспорттық тауарларын алып, оның орнына, бұл елдің кәсіпорындары мен құрылыс саласына аса қажетті машиналар, кешенді жабдықтар және халық кеңінен тұтынатын тауарлар жеткізуге міндеттеме қабылдады. Осы келісімнен кейін екі елдің арасында бірқатар шарттарға қол қойылды. Бұл шарттардың арасында 1964 жылы қол қойылған кеңес-ирак «жеңілдетілген несиелер» және «қорғаныс тапсырыстарын орындау» туралы шарттардың маңызы зор болды. Ирактың жаңа үкіметінің КСРО-мен жақындасуының бұндай шаралары елдің ірі феодалдық және буржуазиялық-компрадорлық кертартпа күштерінің қатты наразылығын тудырды. 1963 жылдың 8-10 ақпанында Касемнің саяси қарсыластары, өздеріне берілген армияның бөлімдеріне арқа сүйене отырып, елде мемлекеттік төңкерісті жүзеге асырды. 

1963-1965 жылдардағы Ирактағы ішкі саяси күрестің сипаты. 1963 жылдың 8 ақпанындағы төңкерістің нәтижесінде Иракта биліктің жаңа органдары – Революцияшыл қолбасшылықтың ұлттық кеңесі (РҚҰК) мен үкімет құрылды. Бұл органдардағы басты қызмет тұтқаларын БААС партиясының мүшелері иемденді. Ирактың президенті Абдель Салям Ареф, премьер-министрі Ахмед Хасан әл-Бакр болды. Жаңа режим құрылып болған соң, көп кешікпей, ИКП-ға қарсы жазалау шаралары жүргізілді. Жазалау шаралары өте қатаң болды және ол көптеген адамдардың өмірін қиып кетті. Сонымен бірге 8 ақпан төңкерісін іске асырған кешегі одақтастар бір жағынан БААС пен екінші жағынан насершілдіктер (Ирактың Египетті насерлік жолмен дамытуды жақтайтындар) мен АҰҚ (Араб ұлтшылдарының қозғалысы) арасында қарама-қайшылықтар пайда болды. Олардың арасында негізгі келіспушілік тудырған мәселе – 1963 жылдың наурыз-мамыр айларында өткен Ирак пен Египетті біріктіру туралы келіссөздер болды. 1963 жылдың жаз айларында Ирактың барлық саяси топтары БААС-пен одақтас болудан бас тартты. 

БААС партиясының күрделі жағдайға ұшырауының басты себебі, бұл партия «араб қоғамының үйлесімдігі» төл концепциясының негізінде өз жағына қоғамның барлық әлеуметтік топтары мен жіктерін тартуға әрекеттенуінде болды. Сондықтан, үкімет ірі кәсіпорындарда жұмысшы бақылауын, ірі буржауазияның мүддесін ескере отырып, табысты бөлуде жұмысшы өкілдерінің қатыстырылуын енгізуге талпынды. Сонымен қатар, үкіметтің тағы бір жасаған қадамы – ірі кәсіпорындарды ұлттандыра отырып, шетелдік компаниялардың ел экономикасына араласуына рұқсат беру ұмтылысы болды. Үкіметтің керағар шаралары ел экономикасында бей-берекетсіздік тудырды. Бұдан сескенген ұлттық буржуазия кәсіпорындарды шұғыл түрде жауып, капиталды шетке шығара бастады. Бұл өз кезегінде ел ішінде жұмыссыздықтың артуына және жұмысшылардың наразылығының өршуіне алып келді. Сонымен бір мезетте шетелдік компаниялар Иракпен сауда көлемін қысқартты. Бұдан өзге Ирак үкіметінің бірқатар шаралары КСРО және басқа да социалистік елдермен экономикалық байланыстардың шектелуіне әкеліп соқты. 

1963 жылдың маусымында Ирактың солтүстігінде тұрақты Ирак армиясы мен күрттер арасында кезекті әскери қақтығыс басталды. Әскери қимылдар қиян-кескі, сұрапыл сипатта болды. Елде қалыптасқан күрделі жағдайды А.С.Арефтың тобы пайдаланып қалды. Әскерилердің қолдауына сүйенген бұл топ, 1963 жылдың 18 қарашасында Иракта кезекті әскери төңкерісті іске асырды. Елдегі биліктің барлық тұтқалары әскерилердің қолына шоғырланды. Ел президенті болып А.С.Ареф болып қала берді. 1966 жылы А.С.Ареф ұшақ апатынан қаза болған соң, елдегі билік оның бауыры – генерал Абдель Рахман Арефтің қолына өтті. Әскерилер елде қатаң жазалаушы тәртіп енгізбек болды. А.Р.Арефтің бұндай әрекеттері армияның офицерлік тобының басым бөлігінің наразылығын тудырды. Нәтижесінде 1968 жылдың 17 шілдесінде «баасшылар» мен наразы офицерлер тобы елде мемлекеттік төңкерісті жүзеге асырып, билікті өз қолдарына алды. Президент А.Р.Ареф қамауға алынып, артынан елден қуылды. Елдегі президенттік билік баасшілдердің көшбасшысы  генерал Ахмед Хасан әл-Бакрге тиді.

Президент әл-Бакр тұсындағы Ирак (1968-1979). БААС елдегі билікті басып алған соң құрамында бес адамы бар партияның жаңа жетекшілігін құрды. Бұл топтың құрамында армияның офицері және партия белсендісі Саддам Хусейн белсенді рөл атқара бастады. 1970 жылдың 16 шілдесінде елдің уақытша конституциясы қабылданды. Бұл конституцияға сәйкес Ирак «халықтық-демократиялық республика» болып жарияланды. Мемлекеттік биліктің жоғары органы – Революцияшыл қолбасшылық кеңесі (РҚК) болды. Елдегі атқарушы билік Министрлер кеңесінің құзырына өтті. РҚК төрағасы және ел президенті А.Х.әл-Бакр болды. әл-Бакр тұсындағы Ирак үкіметінің тұсындағы ірі оқиғалардың бірі – 1972 жылы «Ирак петролеум компанидің» мемлекет меншігіне өткізілуі болды. Ирактың бүкіл мұнай саласын ұлттандыру ісі тек 1975 жылдың соңына қарай аяқталды. Елдің мұнай байлығының мемлекеттің меншігіне өтуі, бұл елдегі шетелдік капиталдың позицияларына үлкен соққы берді. 1972 жылдың сәуірінде Ирак үкіметі КСРО-мен «Достық және ынтымақтастық» туралы шартқа қол қойды. 

Ирак экономикасында айтарлықтай өзгерістер болды. Атап айтқанда, ел экономикасында мемлекеттік сектордың салмағы артты. Мемлекеттік сектордағы кәсіпорындарға лицензия, несие алуда және мемлекет бюджетінен қаржы бөлінгенде жеңілдіктер берілді. Мемлекет тарапынан жасалған бұндай шаралар ел кәсіпорындарына капитал салуды ынталандыра түсті. Осы жылдары өндірістік өнімнің орташа жылдық өсімі 12% жетті. 1970 жылдың мамырында Аграрлық реформа туралы жаңа Заң қабылданды. Бұл заңға сәйкес ірі жер иеленушілердің қолындағы жердің көлемінің максимумы екі есеге дейін қысқартылды. Сонымен қатар бұл заң шаруаларды әртүрлі төлемдерден босатып, федодалдарға олардан алынатын жерлер үшін берілетін өтемдерді жойды. Жалпы елдегі шаруалардың жанұясының тең жартысы меншік иесі ретінде жер иелену құқығын алды. Ирак экономикасындағы қайта құрулар мен жаңартулар маңызды әлеуметтік шаралармен қатар жүргізілді. Олардың арасындағы ең бастысы – 1970 жылы Еңбек туралы Заңның және 1971 жылы әлеуметтік және зейнеткерлік қамсыздандыру туралы Заңның қабылдануын айтуға болады. Баасшылдар күрт мәселесінде де айтарлықтай алға басушлыққа қол жеткізді. Күрт мәселесі ұзақ жылдар бойы елдің ішкі саяси бірлігі мен мемлекеттің тұрақтылығына қатер төндіріп келген болатын. 1974 жылдың 11 наурызында Багдадта Ирактық Күртстанның автономиясы туралы Заң халыққа жария етілді. Бес күрт үкімет кабинетінің құрамына кірді. Ирак үкіметімен ымыраласа алмайтын оппозиция шетелге кетіп, елдегі саяси режиммен күресін эмиграцияда жүріп жалғастыра берді. БААС жетекшілігі оппозициямен күресу барысында олардың лагеріндегі бірқатар саяси партиялардың арасына іріткі сала білді. Нәтижесінде оппозициялық партиялардың бір бөлігі БААС партиясының саяси беделін мойындап, онымен одақтасуға даяр екендіктерін білдірді. Осы уақыттан бастап, БААС партиясы құрамына Ирактың барлық әлеуметтік топтары мен жіктерінің өкілдері кірген зайырлы қозғалысқа айналды.  

 Саддам Хусейн тұсындағы Ирак. 1979 жылдың 7 шілдесінде А.Х. әл-Бакр мемлекеттегі және армиядағы барлық мансап, қызметтерінен аластатылды. Ирактың жаңа билігі А.Х. әл-Бакрді үй қамаққа алғанымен оны ресми түрде, науқасына байланысты жұмыстан мүлдем кетті деген үкіметтік хабарлама таратты. Елдегі президенттік билік Саддам Хусейнге тиді. Сонымен бір мезгілде С. Хусейн Ирактың премьер-министрі, Революцияшыл қолбасшылық кеңестің басшысы, қарулы күштердің бас қолбасшысы және БААС партиясының бас хатшысы мансаптарын иелене отырып, елдегі биліктің барлық тармақтарын өз қолына шоғырландырды. Билік құрушы партия мен оның басшысының бірінші кезектегі міндеті ел ішінде өзінің идеологиялық, саяси және әкімшілік бақылауын толық орнату болды. Жауапты қызметтерге БААС  партиясы мен оның жетекшісі С. Хусейннің жеке басына адал берілгендер тағайындалды. Елдегі бұқаралық ақпарат құралдарын баастендіру саяси науқаны жүргізілді. Мәдениет пен ағарту салалары және адамдарды тәрбиелеу ісі баасизм рухына бағдар алды. Бұқаралық кәсіби және қоғамдық ұйымдарда баастық идеялар орнықтырылып, олардың үстінен қатаң бақылау орнатылды. БААС партиясына қарсы тұра алатын елдегі бірден-бір күш ол – КОПК-нің қолдауына сүйенген Ирактың коммунистік партиясы болды. БААС тарапынан мақсатты түрде жүргізілген жазалау шараларының нәтижесінде 1979 жылдың мамырында ИКП талқандалып, оның жетекшілігі (ұзын саны 30-ға тарта адам) қатаң жазаланды. Осы уақыттан бастап, 2003 жылдың сәуіріне дейін Иракта бір партиялы жүйе орнап, елдегі биліктің барлық тармақтарына және қоғамды идеологияландыруда БААС партиясының монополиясы орнады. 

С.Хусейн тұсындағы Ирактың сыртқы саясаты өте құбылмалы сипатта болды. 1978 жылғы Кэмп-Дэвид шартынан кейін Ирак жетекшілігі өзін араб әлеміндегі Насердің бағытын жалғастырушы мұрагер ретінде танытқысы келді. Израильге қарсы тұру үшін Ирак Сириямен одақ құруға дейін барды. Алайда, бұл одақ ұзаққа бармады. Ирандағы революциялық өзгерістердің ықпалымен баастық Ирак, Ливия, Иордания, Сауд Арабиясы және Парсы шығанағындағы өзге де монархиялық елдермен жақындасуға қадам жасады. Араб елдерінің билеушілері Иракқа араб әлемін Ирандағы исламдық революцияның шабуылынан қорғайтын күш ретінде үмітпен қарады. Осыдан кейін Ирак панарабтық көшбасшы рөліне ұмтылды. Осы мақсатқа жету жолында Ирактың басшысы өзін Израиль агрессиясы кезінде аяққа тапталған арабтардың намысы мен абыройын қалпына келтіруге және АҚШ-тың ұлы державалық саясатына қарсы тұра алатын күш екендігін көрсетуге тырысты. С.Хусейннің елдегі тоталитарлық режимінің қалыптасуы ұзаққа созылған ауыр иран-ирак соғысы кезінде және 1991 жылғы Парсы шығанағындағы соғыс кезінде үдемелі қарқынмен жүрді. 

Иран-ирак соғысы созылмалы сипатқа ие болып, соғысушы тараптар бір миллионнан астам адамынан айрылды. Бұдан өзге бірнеше миллион адам жараланды немесе хабар-ошарсыз кетті. Екі жақ соғыстың салдарынан милиардтаған доллар материалдық зиян шекті. С.Хусейн бұл соғысты өзінің диктаторлық режимін нығайту мақсатында шебер пайдалана білді. 1990 жылдың тамызында елде саяси дағдарыстың орын алуына байланысты С.Хусейн Иранның ұсыныстарымен келісуге мәжбүр болы. Келіссөздер нәтижесінде Ирак басып алынған Иранның территориясынан өз әскерлерін алып кетті және соғыс тұтқындарымен алмасты. Он жылға созылған иран-ирак соғысы аяқталды.

«Парсы шығанағындағы соғыс» және оның Ирак үшін салдары. Иран-ирак соғысы кезінде халықаралық қатынастар жүйесінде әлемдік күштердің арасалмағын өзгерткен бірқатар оқиғалар орын алды. Кеңестер Одағының әлсіреуі және кейіннен ыдырауы және КСРО-ның орнын мұрагер ретінде басқан Ресей Федерациясының алпауыт мемлекет мәртебесін қалпына келтірудегі дәрменсіздігі, 1945 жылдан 1991 жылға дейін әлемде қалыптасқан биполярлы әлемдік тәртіптің орнына бір полярлы әлемдік тәртіптің қалыптасуына алып келді. КСРО-ның жойылу салдарын араб елдерінің бірқатары сезінді. Сонымен қатар Солтүстік пен Оңтүстік арасындағы қарама-қайшылық айқын сипатқа ие болды. Бұрындары КСРО-ның қолдауын иеленген араб мемлекеттері ендігі жерде халықаралық сахнада өздерінің көптеген мүмкіндіктерінен айрылды. КСРО-ның құлдырауын пайдаланған Америка Құрама Штаттары Таяу және Орта Шығыста өзінің үстемдігін орнатуға кірісті. АҚШ ең алдымен бұрынғы КСРО-ның ықпалында болған араб мемлекеттеріне экономикалық көмек және саяси-әскери қолдау көрсету арқылы өзіне қаратуға және таяу шығыс мәселесіндегі израиль-араб қақтығысын реттеуді толығымен өз қолына алуға талпынды. Бұл дегеніміз жаңа Ресей Федерациясының аталған аймақтардағы мүдделерінің ескерілмеуін білдірді. Израиль-араб қақтығысын реттеуде РФ біртіндеп ығыстырылу арқылы екінші шепке тықсырылды. Иракқа қарсы бірінші әскери науқан кезінде КСРО-ның дәрменсіздігіне көздері жеткен АҚШ, ендігі жерде Саддам Хусейн режиміне қысымды күшейте түсті. Халықаралық және аймақтық деңгейде өзінің қолдауын жоғалтқан Ирак режимі елді араб әлемінің қуатты мемлекетіне айналдыруға барынша жанталасты. С.Хусейн бұл мақсатын жүзеге асыру үшн антиамерикандық идеологияны қолданды. «Қайта құру» мен «сыртқы саясатта жаңаша ойлауды» жүзеге асыруды қолға алған КСРО өзінің батыспен қатынастарына сызат түсірмеу үшін Иракты қолдаудан бойын аулақ салса, араб елдерінің бірқатары, Иракты қолдамақ түгілі, оған қарсы шықты. Осындай шиеленіскен жағдайда жаңа қақтығыс пісіп жетіліп келе жатты. Араб әлемінде өзі күткендей қолдауға ие бола алмаған С.Хусейн іргелес жатқан Кувейтке қысымды күшейте түсті. С.Хусейн бір кездері Кувейттің Ирак мемлекетінің құрамында болғандығын алға тарта отырып, бұл елді өзінің құрамына қосып алу шараларына кірісті.  

1990 жылдың жазында көршілес екі мемлекеттің арасындағы қатынас күрт шиеленісіп кетті. Бұның басты себебі Ирактың Иранмен соғысу салдарынан күрделі экономикалық қиындықтарға тап болуында еді. Бағдад режимі бұл соғыстан орасан зор шығынмен шықты. Мысалы, Ирактың осы жылдардағы сыртқы қарызының өзі 80 млрд. доллардан асып кетті. Бұдан өзге әлемдік нарықта мұнай бағасының төмендеуі салдарынан ирак қазынасына мұнай сатудан түсетін кірістің көлемі күрт қысқарды. Ирак МЭЕҰ-на (ОПЕК) әлемдік нарықта мұнай бағасын қымбаттатуға ұсыныс жасады. Алайда, Ирактың бұл ұсынысы ешқандай қолдауға ие болған жоқ. С.Хусейн бұндай қиын жағдайдан шығудың нақты әрі шынайы жолы мұнайға бай Кувейтті шұғыл түрде басып алу деп ұйғарды. Куветті басып алу Иракты әлемдік нарықта мұнай бағасын реттеуге мүмкіндік беретін маңызды тұтқаларды иемденуге және Бағдадты жетекші мұнай өндіретін елге айналдыруға, оның Парсы шығанағындағы позицияларын нығайтуға, сонымен қатар, Ирактың араб әлеміндегі беделін көтеруге тиісті болатын. 

Осы мақсатқа қол жеткізу үшін Ирак 1990 жылдың 2 тамызында өз әскерлерін Кувейтке енгізіп, оны өзінің «19-шы провинциясы» ретінде аннексиялады. Араб әлемінің бірқатар елдері бастапқыда С.Хусейнді батыр ретінде қабылдады. Араб елдеріндегі ұлтшыл күштердің көз алдында хусейндік Ирак, Арабтық Шығыстағы империализм мен сионизмге қарсы күрестің авнгарды ретінде танылды. Палестинаны Азат ету Ұйымы (ООП), Йемен, Ливия, Алжир, Тунис, Судан, Иордания және Мавританияның арабтары Ирак жағында соғысқа кірісуге дайын тұрды. Сонымен қатар, С.Хусейнге тек арабтар ғана емес, сондай-ақ, Азия мен Африканың өзге де халықтары өздерінің ынтымақтастығын білдірді. Бұл дегеніміз Парсы шығанағындағы әскери қақтығыс Оңтүстіктің Солтүстікке қарсы жаппай соғысына айналу қауіпі бар екендігін білдірді. Дегенмен, жеме-жемге келгенде, Ирак режиміне білдірілген бұндай қолдаулар тек сөз жүзінде қалып қойды. 

Куветті басып алу, С.Хусейннің үлкен саяси қателігі болды. Себебі, мұнай көздеріне аса бай Кувейт батыс елдеріне арзан мұнай жеткізіп беретін елге айналған болатын. Ирактың Кувейтті басып алуы батыстық мұнай компаниялары үшін күтпеген жағдай болды. Ирактың Кувейтті басып алуы салдарынан батыстық мұнай өндіруші компаниялар үлкен шығындарға ұшырады. Арзан мұнай көздерінен айырылу қауіпі АҚШ және Батыс Еуропалық мемлекеттер үшін мүлдем қабылданымсыз және ымыраға келмейтін жағдай болды. С. Хусейн осы жағдайды ескермеді. 1990 жылдың 6 тамызында АҚШ-тың бастамасымен БҰҰ-ның Қауіпсіздік Кеңесі Иракқа қарсы қатаң сауда-экономикалық санкцияларды енгізді. Ирак халықаралық оқшаулану жағдайында қалды. Иракқа қарсы шыққан Сауд Арабиясының өтініші бойынша, АҚШ, Арабия шөлі аудандарына өзінің жарты миллиондық құрлықтағы және әскери әуе күштерін шоғырландырды. Бұл күштер бастапқыда Ирактың Сауд Арабиясына қарсы ықтмалды шабуылын тойтару мақсатында енгізілген болатын. Парсы шығанағындағы мәселе көп ұзамай-ақ, халықаралық сипатқа ие болды. Парсы шығанағына шұғыл түрде АҚШ пен Батыс Еуропаның НАТО-ға мүше бірқатар елдерінің әскери кемелері келіп жетті. Сонымен қатар, Кувейтті қолдау үшін Египет, Сирия және Марокко өздерінің әскери контингенттерін Парсы шығанағы ауданына жіберді. Бұдан өзге НАТО мүшесі болып табылатын Түркия көпжақты күштердің орналасуына өз территориясын беруге, тіпті қажет болған жағдайда әскери бөлімдерді қақтығыс ауданына жіберуге даяр екендігін жариялады.

С.Хусейн режиміне қарсы күрестің көшбасшысы атанған АҚШ, осы мақсатта БҰҰ мінберін шебер пайдалана білді. Атап айтқанда, АҚШ-тың бастамасымен БҰҰ-ның Қауіпсіздік Кеңесі Иракқа үзілді-кесілді талап қойды. Бұл талапқа сай, Ирак 1991 жылдың 15 қаңтарына дейін өз әскерлерін Кувейт территориясынан шығаруға, бұл талап орындалмаған жағдайда, оған қарсы әскери қимылдар бастайтынын жариялады. Өкінішке орай, Ирак жетекшілігі бұл бейбіт ұсынысты қабылдамады. Сонымен, 1991 жылдың 15 қаңтарында тарихта «Шөлдегі дауыл» деген атпен белгілі коалициялық күштердің Иракқа қарсы әскери операциясы басталды. Бұл операция алты аптаға созылды. Нәтижесінде Ирак жеңіліске ұшырады. 1991 жылдың 28 ақпанында хусейндік Ирак БҰҰ Қауіпсіздік Кеңесінің Кувейтке қатысты үзілді-кесілді шарттарымен келісіп, сөзсіз тізе бүгуге мәжбүр болды. Кувейтті аннексиялаудан, Ирактың бұл территориядан қуылуына дейінгі әскери қимылдарды қамтитын кезең кейіннен «Шығанақтағы соғыс» деп аталып кетті.

Ирак сөзсіз тізе бүккен соң БҰҰ АҚШ-тың күштеп таңуы арқылы бағдад режиміне қарсы қатаң санкциялар қолданды. Атап айтқанда, шикізаттың барлық түрін, соның ішінде, мұнайды және дайын күйіндегі бұйымдарды Ирактан импорттауға, сондай-ақ, Иракқа шикізат және дайын бұйымдардың барлық түрін жеткізді. Сонымен қатар, Иракқа қару-жарақ пен әскери техника сатуға немесе беруге қатаң тыйым салынды. Бұдан өзге Иракқа азық-түлік пен дәрі-дәрмек кіргізудің көлемі шектелді. АҚШ бастамашы болған бұндай шараның зардабы ең алдымен қарапайым халыққа ауыртпалықтар алып келді. Бұндай ауыр жағдай Ирак халқының АҚШ пен оның жақтастары болып табылатын Еуропаның елдеріне қарсы ашу-ызасын тудырды. Американдық стратегтар ойлағандай Ирак халқы С.Хусейннен алшақтаудың орнына, керісінше, оның төңірегіне топтаса бастады. Санкциялық режимнің келесі бір пунктінде Ирак агрессиясынан жапа шеккен Кувейт пен басқа да мемлекеттерге келтірген шығындардың орнын толтыруға Иракты мәжбүрлеу қарастырылды. Бұл шығындарды өтеу ондаған миллиард долларды қажет етті. 

Американдықтар Иракқа ұдайы қысым жасады. Жоғарыда аталған шарттардың бірінің орындалуында ауытқулар байқалған жағдайда, АҚШ, Иракты зымырандармен атқылап, әскери-әуе күштері ұшақтарының бомбасының астына алды. Б.Клинтон әкімшілігінің Иракқа қарсы қолданған шаралары Дж. Буштың әкімшілігі қолданған шараларымен салыстырғанда әлдеқайда жұмсақ болатын. 2000 жылы АҚШ-та билік басына Дж. Буштың келуімен Иракқа қатысты шаралар қатаң сипат ала түсті. АҚШ дәл осы кезеңде халықаралық істерде шыдымсыздық пен дөрекілік көрсете бастады. Оның үстіне 2001 жылдың 11 қыркүйегіндегі оқиғадан соң, АҚШ-тың халықаралық істердегі мінез-құлқы одан ары дөрекілене түсті. 2001 жылдың 11 қыркүйегінде исламдық терроршы қарақшылардың әрекетінен Нью-Йорктегі Әлемдік сауда үйінің екі зәулім ғимаратының қирауы салдарынан мыңдаған американдықтардың қаза болуын, АҚШ өзінің дұшпан мемлекеттерінен көрді. Бұндай елдердің қатарында Ирак та болатын. Терроршыларға қарсы «Илікпейтін ерік-жігер» операциясы 2001 жылдың 8 қазанында Ауғанстан аумағында үстемдік құрған «талибтер» мен «әл-кайданың» әскери күштеріне қарсы басталды. Бұл операцияның бір ұшы Иракқа да тиді. Дж. Буш әкімшілігі күн санап Иракқа қарсы ақпараттық және идеологиялық соғыстың тасқынын күшейте түсті. АҚШ-тың баспасөз құралдары Иракты 11 қыркүйек оқиғасына тікелей қатысы бар деген айыптауларды ешбір дәлелдерсіз тарата берді. Ауғанстанда «талибтер» мен «әл-кайданың» күштері таулы аймақтарға ығыстырылған соң, кезек Иракқа келді. АҚШ ендігі жерде Ирак жаппай қырып-жоятын қаруды (ядролық, химиялық және биологиялық) иемдену бағдарламасын жүзеге асыруда деген негізсіз айыптаулар тақты. С.Хусейн үкіметі АҚШ-тың бастамасымен құрылған МАГАТЭ-нің эксперттік-комиссиясын Ирактың ядролық нысандарына кіргізуге мәжбүр болды. Бірақ Ирак үкіметі бұл комиссияны ОББ агенттерінен тұрады және олар барлаушылық қызметпен айналысады деген күдіктермен өзінің бірқатар нысандарына кіргізуден бас тартты. Бұндай жағдай бірнеше рет қайталанды. Өз кезегінде АҚШ, Иракқа қысым жасаудың пәрменді құралы ретінде күш қолдануға бейім тұрды. Осы кезде Ирак бірнеше рет зымырандармен атқылаудың астына алынды. С. Хусейннің МАГАТЭ инспекторларын Ирак нысандарына кіргізуден кезекті бір бас тартуынан кейін жағдай ушыға түсті. 

Иракқа қарсы әскери операция бастамас бұрын АҚШ өзінің бұл әрекетіне халықаралық құқық тұрғысынан заңды сипат беру үшін БҰҰ-ның Қауіпсіздік Кеңесінде Иракқа қарсы көпжақты күштерден құралған әскери операция бастаудың қажеттілігі туралы бірқатар бастама көтерді. Алайда, АҚШ-тың бұл бастамасына Ресей мен Қытай қарсы шықты. Ал Батыс Еуропа елдері арасында Франция біраз уақытқа дейін өзінің келісімін берген жоқ. БҰҰ ҚК-нің мәжілісінде Ресей мен Қытай Иракқа қарсы әскери операцияны қолдамайтындықтарын білдіріп, өздерінің вето-құқығын пайдаланды. Бірақ АҚШ пен оның осы мәселедегі сенімді серігі Англия өздерінің дегендеріне жету үшін ешнәрседен тайынбады.

Сонымен, АҚШ пен оның НАТО бойынша әріптестері 2003 жылдың 20 наурызында Иракқа бас-көктеп енді. АҚШ пен оның атиирактық коалициясының күштері Иракқа үш бағыттан (негізінен күртілер қоныстанған Ирактың солтүстігіне Түркия территориясынан, Ирактың оңтүстік батысына Сауд Арабиясы терриориясынан, Ирактың оңтүстігінде шииттер қоныстанған Басра аумағына Кувейт территориясынан) басып кірді. Күштердің арасалмағы тең емес болатын. АҚШ пен оның одақтастарының қазіргі заманауи әскери техникамен жарақталған әскери құрамаларына Ирак ескірген кеңестік әскери техника және қару-жарақпен қаруланған әскери бөлімдерді қарсы қойды. Бұдан өзге АҚШ бастаған коалицияның құрлықтағы күштеріне Жерорта теңізі мен Қызыл теңізде шоғырландырылған құрамында авиатасушы алып кемелері бар әскери-теңіз флот қолдау көрсетті. Небәрі бір айдың ішінде Ирак әскерлері ойсырай жеңіліп, ел астанасы Бағдадқа қарай шегіне бастады. Американ-ағылшын әскерлері Бағдадты ешбір қарсылықсыз басып алды. 

АҚШ әкімшілігі Ирактың территориясын толығымен өз бақылауына алған соң С.Хусейн мен оның үзеңгілес серіктеріне іздеу салды. Ал С.Хусейн бір жылға таяу жасырынып жүріп, астыртын радио мен телевидение арқылы антиамерикандық насихатты жүргізуге талпыныс жасады. 2006 жылдың наурызында С.Хусейн Ирак халқы мен күртілер мен шииттерге қарсы жасаған қылмысы үшін өлім жазасына кесілді. Ал оның ең жақын досы әрі серіктесі «химялық» Әли өлім жазасына кесілді. 

АҚШ және Ұлыбритания барлау орындарының мәліметіне сай бұл елдердің үкіметтері арнайы іздестіру комиссиясын құрып, жаппай-қырып жоятын қаруларды іздестіре бастады. Бұндай қарулардың Ирак территориясынан табылмауы және осы күнге дейін бұл елде ұлт және этникааралық қақтығыстардың өрши түсуі, сондай-ақ, бұндай қақтығыстарға американ-ағылшын әскерлерінің араласуы салдарынан олардың шығындарға ұшырауы, АҚШ пен Англияда соғысқа қарсы көңіл-күйдің қайтадан жандануына алып келді. Батыс елдерінің қолдауымен Иракта тұңғыш рет демократиялық сайлаулар өткізілді. Дегенмен, осы күнге дейін Иракта Дж. Буш уәде еткен бейбітшілік, тұрақтылық және демократия орнаған жоқ. АҚШ үкметінің қолдауымен құрылған Уақытша басқару кеңестің Ирак халқы алдындағы беделі күтілгендегіден әлдеқайда төмен болды. Ирак халқы бұл органды АҚШ-тың қолындағы және ықпалындағы қуыршақ орган деп қабылдады. Уақытша басқару кеңестің бірқатар мүшелері партизандық қастандық әрекеттердің салдарынан қаза тапты. 

§ 9. Сирия

Тәуелсіз Сирияның құрылуы және оның саяси дамуы. 1946 жылдың наурызында бір жағынан Франция мен Англия, екінші жағынан Сирия арасында одақтастар әскерлерін Сирия территориясынан шығару туралы  келісімге қол қойылды. Осы келісімге сәйкес сол жылдың 17 сәуірінде одақтастар әскерлері Сирия территориясынан толығымен шығарылды. Бұл күнді Сирия халқы өзінің ұлттық мерекесі ретінде атап өтеді. ХХ ғасырдың 40 жылдарының екінші жартысында Сириядағы билік басында бірін-бірі алма-кезек ауыстырып отырған ұлттық буржуазиялық үкімет келді. Бұл буржуазиялық үкіметтің екеуі де объективті түрде буржуазиялық-демократиялық мемлекеттің құрылуына мүдделі болды. 1947 жылдың бас кезінде парламенттік сайлауға даярлық барысында Араб республикашыл партиясы (кейіннен бұл партия – Ұлттық партия деп аталды) құрылды. Алғашында бұл партия египеттік, палестиналық және француздық капиталмен тығыз байланыс орнатқан Сирия мен Дамаскінің ұлттық буржуазиясының мүдделерін білдірген болатын. Аталмыш партияның басында Шукри әл-Куатли, Джамиль Мардам және Сабри әл-Атаси тұрды. 1947 жылдың қыркүйегіндегі парламенттік сайлаулардан кейін, Сирияның солтүстігіндегі ірі буржуазияның мүдделерін білдіретін Ұлттық партия құрылды. Бұл партияның басшылығын Хашим әл-Атаси өз қолына алды. Ұлттық партия Сирия мемлекетінің Ирак, Трансиордания және ағылшын капиталымен байланысты нығайтуды қолдады. 

Сайлау алды науқанда жаңадан құрылған Араб социалистік өрлеу (арабша аббревиатурасы - БААС ) партиясы белсенділік танытты. Бұл партия елде әлеуметтік реформаларды жүзеге асыруды, шетелдік компанияларды ұлттандыруды, араб елдерін бөлінбейтін «арабтық отанға» біріктіруді талап етіп, осы мақсатқа жету жолында табанды күрес жүргізді. БААС партиясын құрушылардың бірі және идеологы Мишель Афляк партияның бас хатшылығына сайланды. Елдің ішкі саяси өміріне 1948 жылдың 14 мамырында Израиль мемлекетінің ресми жариялануы туралы саяси шешім және осы оқиғаның тікелей салдары ретінде орын алған бірінші араб-израиль соғысы өзінің үлкен әсерін тигізді. 1948 жылдың 14 мамырынан 15 мамырға қараған түні АМЛ (ЛАГ) шешіміне сай араб елдерінің армиясы, соның ішінде 2 мың адамдық сириялық бригада израиль армиясына қарсы әскери қимылдарды бастады.

 Әскери диктатура жылдарындағы (1949-1958) Сирия. Сирия тарихында орын алған бірнеше төңкерістің алғашқысы 1949 жылдың  30 наурызында полковник Хусни әз-Заимның басшылығымен жүзеге асырылды. Сол жылдың 14 тамызында Ұлттық партияны жақтайтын офицерлер тобы полковник Сами Хинауидың басшылығымен жаңа әскери төңкеріс ұйымдастырып, Хусни әз-Замның жақтастарын елдегі биліктен тайдырды. Алайда, сол жылдың 19 желтоқсанында полковник Адиб Шишекли басқарған кезекті әскери төңкерістен кейін полковник Сами Хинауидың төңкерісі нәтижесінде билікке келген әскерилер биліктен қуылды. 

Адиб Шишеклидің басқару кезеңін екіге бөліп қарастыруға болады. Бірінші кезең – 1949 жылдың 19 желтоқсанынан 1951 жылдың 28 қарашасына дейін. Бұл кезеңде елдегі билік басына келген әскерилердің диктатура құруға батылдықтары жетпегенімен, Құрылтай жиналысы мен азаматтық үкіметтің жұмыстарын толығымен өз бақылауларына алды. А.Шишекли басқаруының екінші кезеңі – 1951 жылдың 28 қарашасы мен 1954 жылдың 25 ақпаны аралығын қамтиды. Бұл кезеңде А.Шишекли елде толығымен диктатура орнатты. 

1953 жылдың соңына таман елдегі ірі саяси партиялардың жетекшілері Шишеклиді биліктен тайдыру мақсатында ұлттық майдан құру туралы үндеу басылған декларацияны жариялады. Осыдан кейін бүкіл Сирия территориясын шарпыған жаппай бұқаралық антиүкіметтік бой көтерулер бұрқ ете түсті. Бой көтерулер нәтижесінде ел билігіндегі әскери режим тақтан тайдырылып, А.Шишекли шетелге қашуға мәжбүр болды. Дәл осы сәтті АҚШ-тың жетекші топтары Англия мен Францияны Таяу Шығыстан ығыстырып шығарып, бұл аймақтағы мұнай мен газ кен орындарының байлығын иеленуге монополиялық құқық орнатуға қолайлы кезең деп ұйғарды. Осы мақсатқа қол жеткізу үшін АҚШ 1957 жылдың қаңтарында «Эйзенхауэр доктринасын» жариялады. Бұл доктринаның мәні – аймақ елдеріне Кеңестер Одағы тарапынан қатер төнуде, сондықтан АҚШ, Таяу Шығыс пен Орта Шығыс елдерінің «тәуелсіздігі мен бостандықтарын» сақтау үшін бұл елдерге экономикалық және әскери көмек көрсетуге даяр екендігінде болды. 

Сол кездегі халықаралық қоғамдық пікір «Эйзенхауэр доктринасын» араб халықтарының ұлт-азаттық күресін әлсіретіп, араб халықтарының ынтымақтастығына нұқсан келтіруге бағытталған әрекет деп бағалады. 1957 жылдың 10 қаңтарында Сирия үкіметі «Эйзенхауэр доктринасын» ресми түрде айыптады. Аталған аймақтарда бірқатар қарсылықтарға кезіккен АҚШ, ендігі жерде аймақ елдерін сыртқы сауда нарықтарында қатаң экономикалық қысымның астына алды. Осы кезде Сирияның мемлекеттік шекараларында Израиль және Түркия тарапынан арандату әрекеттері жиілеп кетті. Осындай күрделі жағдайда Сирия үкіметі керісінше, арабтар арасындағы қатынастарды ары қарай нығайту ісіне белсенді атсалысып, ең алдымен Египетпен қатынастарын нығайтуға кірісті. 1957 жылдың 1 қарашасында БААС көшбасшысы Мишель Афляк Египет президенті Абдель Насермен федералдық негізде біртұтас мемлекет құру туралы бейресми келіссөздер жүргізу үшін Каирға ұшып келді. 1958 жылдың 1 ақпанында Сирия президенті Шукри әл-Куатли Каирде Гамаль Абдель Насермен Біріккен Араб Республикасын (БАР) құру туралы декларацияға қол қойды.

 БАР құрамындағы Сирия (1958-1961). Республикалардың бірігуі кезеңінің алғашқы жылында-ақ, Сирияда әлеуметтік-экономикалық және саяси қайта құрулар қолға алына бастады. 1958 жылдың 17 қыркүйегінде елдегі буржуазиялық-помещиктің мүдделеріне шек қоятын Аграрлық реформа туралы заң қабылданды. Осы заңға сәйкес ірі жер иеленуді шектеу қарастырылып, олардан алынған жерлерді жерсіз  және жері аз шаруалардың арасында бөліске салу қарастырылды. Бірақ елдегі аграрлық реформа мейлінше баяу жүрді. Сирия помещиктері олардан жерді алуға қарсылық білдіріп, комиссияның шешіміне бойкот жариялап, сотқа беру арқылы басы артық жерлердің тәркіленуін кешеуілдетті. 1958 жылдың соңына таман Сирия ауданын дамытудың онжылдық бағдарламасы даярланды. Жалпы, бірігу кезеңіндегі барлық қайта жаңғыртулар Египет пен Сириядағы экономикалық және әлеуметтік жағдайды жақсартуға бағытталды. Дегенмен, даму қарқыны мен деңгейі жағынан әртүрлі екі елдің интеграциясы көптеген прогресшіл, озық жобаларды іске асыруға мүмкіндік бермеді. Мысалы, Сирияда египеттік тауарлар жергілікті тауарлармен табысты бәскеге түсу салдарынан көптеген жергілікті өндіріс орындары (әсіресе тоқыма өндірісінің) жабылып, елде жұмыссыздық белең ала түсті. 

Осы және өзге де негативті факторлар елде наразылық тудырды. Наразылық көңіл-күй, әсіресе, БААС жақтастары көптеп саналатын армияда басым болды. Бұның негізгі себептері БААС жақтастары болып табылатын жоғары шенді офицерлердің біразын армиядан босатылуы, біразының қызметін төмендетіліп, олардың Египет ауданына ауыстырылуы болды. Сонымен, 1961 жылдың күзіне қарай, Сирияның барлық қоғамдық жіктері мен саяси топтары Египетпен бірігуден бас тартуға даяр тұрды. 

Сирияның саяси топтасуының нәтижелері (1967-1988). 1967 жылдың мамырында Израиль, БАР-сы (Египет, Сирия және Иорданияға) мен Палестинаға агрессия жасады. 1967 жылдың 5 маусымында Израиль аталған елдерге қарсы өзінің әскери қимылдарын бастады. «Алты күндік соғыс» барысындағы әскери қимылдарда Египет, Сирия және Иорданияның жеңіліске ұшырауы, осы елдер территориясының бір бөлігін Израильдің оккупациялауына алып келді. Бұл территориялардың ішіне жалпы көлемі 1 мың шаршы километрді құрайтын Эль-Кунетр мен Сирия тарапындағы Голан биіктері кірді. Израильмен арадағы әскери тайталас және таяушығыстық қақтығысты реттеу жолдары сириялық БААС арасында өткір қайшылықтар тудырды. Бұлардың арасында қорғаныс министрі Хафиз Асад бастаған баастық әскери фракцияның қойған талаптары өзінің батылдығымен ерекшеленді. Бұл фракция израильдік агрессияның салдарларын жою үшін басқа да араб елдерімен әскери-саяси байланыстар орнатуды талап етті. 1970 жылдың 13 қарашасында Х.Асад, Сирия президенті Нур ад-Дин мен БААС партиясының бас хатшысы Салах Джадидты қамауға алуға бұйрық берді.

Осы шаралардан кейін елдегі билік армиялық фракцияның қолына өтті. 1970 жылдың 12 наурызында өткізілген референдумның нәтижесінде Хафиз Асад Сирия президенттігіне сайланды. Сирияның ары қарайғы саяси өмірін анықтаған оқиға 1972 жылдың наурызында бес прогрессивті партия мен қозғалыстарды біріктірген Ұлттық прогрессивтік майданның (ҰПМ) құрылуы болды. Осы жаңадан құрылған Майдандағы жетекші рөлді БААС партиясы атқаратындығы жарияланды. 1973 жылдың 12 наурызында жалпы референдумнің нәтижесінде Сирия Араб Республикасының (САР) конституциясы бекітілді. Бұл конституцияда САР «егеменді социалистік халықтық демократиялық мемлекет» деп жарияланды. Сонымен қатар конституцияда САР «социалистік жоспарлы экономикалы ел және оның түпкілікті мақсаты қанаудың барлық түрін жою» екендігі де көрініс тапты. Елдегі заң шығарушы билік президент пен жалпыға бірдей жасырын және тікелей дауыс беру арқылы төрт жылдық мерзімге сайланатын Халық кеңесінің құзырына берілді. Елдегі атқарушы билікті Министрлер кеңесі мен жергілікті халық Кеңестері жеті жылдық мерзімге сайлайтын президент атқаратын болды. 

1973 жылдың 6 қазанында Таяу Шығыста әскери қимылдардың қайтадан жандануына байланысты аймақтағы жағдай қайтадан ушығып кетті. Араб елдерінің «мұнай қаруын» сәтті пайдалануының нәтижесінде батыстық елдер БҰҰ ҚК-нің № 242 Қарарының негізінде тауяшығыстық қақтығысты реттеу қажеттілігін мойындады. Ұзаққа созылған келісулер мен үйлестіру жұмыстарынан кейін 1974 жылдың 31 мамырында Женевада Голан биіктіктері ауданында Сирия және Израиль әскерлерінің арасын ажырату туралы келісімге қол қойылды. Бұл келісімге сай Израиль өз әскерлерін 1973 жылдың қазан айы мен 1967 жылғы «алты күндік» соғыс барысында басып алған аудандар мен Эль-Кунейтр қаласынан алып кетуге тиісті болды. Сирия өз кезегінде Израильге 21 стратегиялық және бекініс пункттерін беруге міндеттенді. Тараптар арасында БҰҰ күштері контингенттері орналасқан «буферлік аумақ» белгіленді.

ХХ ғасырдың 70 жылдарының екінші жартысында Сирия жетекшілігі елдің сыртқы саяси және әскери ісінде мейлінше белсенділік таныта бастады. 1975 жылы Сирия республикасы Палестинаны Азат ету Ұйымына (ПАҰ) қолдау жасай отырып, Ливандағы азамат соғысына тартылып кетті. САР-сы Израиль мен Египет арасындағы сепараттық келіссөздер мен Кэмп-Дэвид келісімін айыптады. 1977 жылдың желтоқсанында Сирия, Бекемділік пен қарсыласу майданын құру туралы идеяны қызу қолдап, Алжир, Ирак, Ливия, ЙХДР және ПАҰ мен бірлесе отырып, бұл майданның қызметіне белсенді араласты. 1970 жылдардың соңына қарай Сирияда 1963 жылы тыйым салынған «Мұсылман-бауырлар» ұйымының үкіметке қарсы жүргізген әрекетіне байланысты елдің ішінде өткір саяси күрес орын алды. «Мұсылман-бауырлар» ұйымы іске асырған бірқатар саяси және террорлық актілерден кейін ұйым саяси оқшаулану жағдайына алынып, 1980 жылдың соңында өмір сүруін мүлдем тоқтатты. 

 ХХ ғасырдың соңы мен ХХІ ғасырдың басындағы Сирия Араб Республикасының дамуы. 1990 жылдардың соңы мен 2000 жылдардың басындағы Сирияға аралас экономика тән. Аралас экономикада мемлекеттің үлесі жоғары (ұлттық табыстың 50 %, өндірістік өнімнің 75 % және негізгі өндіріс құралдарының 70 % мемлекеттің меншігінде) болды. Қаржы, энергетика, темір жол және әуе тасымалы ұзақ уақыт толығымен мемлекеттің қарамағына алынып келді. Ал ауылшаруашылығында жеке меншіктің үлесі басым болды. Жеке меншіктің құрамына ұсақ және орта сауда мекемелері, қызмет көрсету саласы, автокөлік пен тұрғын үй құрылысы кірді. 1990 жылдардың ортасындағы ІҰӨ-нің жылдық өсімі 3,6 % бағаланды. 2004 жылы ЖІӨ 0,9 % жетіп, 58,01 млрд. АҚШ долл. құрады. Жан басына шаққандағы жылдық табыс 3300 долларға жетті. 2003 жылғы мәлімет бойынша ЖІӨ секторлары – ауылшаруашылығы – 28 %, индустрия – 29,4 % және өзге де қызмет түрлері – 42,1 %  иемденді. 

Осы күнгі Сирия теңіз және құрлықтағы ірі сауда орталығы болып табылады. Осы факторға байланысты Сирияда қойма шаруашылғы зор қарқынмен даму үстінде. Сонымен қатар, Сирияның, Хомс және Банияс қалаларындағы мұнай өңдейтін зауыттардың маңында ірі мұнай қоймалары салынған. Сирия – әлемдегі терең сулы теңіз айлақтарын иемденеді. Баянис теңіз айлағында мұнай құятын терминалдың болуы, АҚШ пен бірқатар Батыс Еуропа елдерінің тарапынан Сирияның теңіз айлақтарына қатысты қызығушылық тудыруда. Осы жылдарда Сирия территориясында металл, құрылыс материалдарын сақтайтын алаңдардың көлемі ұлғайтылып, астық сақтайтын бірқатар элеваторлар салынды. Сирия халқының біраз бөлігі экономиканың мемлекеттік секторына қарайтын мекемелер мен кәсіпорындарда жұмыс істейді. Қала мен ауыл халқының бір бөлігі жиі-жиі маусымдық жұмыстарға тартылып тұрады. 1998 жылғы мәлімет бойынша еңбекке жарамды халықтың 12-15 % жұмыссыздыққа ұшырауда. 1970 жылдардан бастап, кәсібилігі жоғары көптеген жұмысшылар мен мамандар жалақы табу мақсатында Парсы шығанағының мұнай өндіретін елдеріне жұмыс іздеп кетуге мәжбүр болуда. Миграциялық үдеріс елдегі жұмыссыздық деңгейінің төмендеуі мен шетелдік валюталар ағымы мен инвестициялық салымдар көлемінің күрт азаюына өз себін тигізуде. Бірақ, миграциялық үдеріс елде кәсібилігі жоғары жұмысшылардың жетіспеушілігін тудырды. Мұнай көздерінің бай қорларын иемденетін Парсы шығанағы елдерімен салыстырғанда Сирия қазіргі кезде әлемдік мұнай өндіру көрсеткіші бойынша соңғы елдердің қатарына жатады. Дегенмен, 1974 жылдан бастап мұнай елдің ең маңызды экспорттық табыс көздерінің біріне айналып келеді. Мысалы, 1997 жылы мұнай өндіру 30 млн. т. жетті. Сонымен қатар, Сирияда қазіргі кезде табиғи газ, фосфаттар, темір рудасы пайдалы қазбаларды өндіру қолға алынған. 

1999 жылдың ақпанында бүкіл халықтық референдум нәтижесінде Хафез Асад бесінші рет елдің президенті болып сайланды, бірақ көп ұзамай, 2000 жылдың 9 маусымында қайтыс болды. Отыз жеті жыл бойы Х. Асадтың басқаруына үйреніп қалған Сирия халқына оның қазасы ауыр соққы болып тиді. Ал, Израильде оның қазасынан кейін біршама қимылдар біліне бастады. Себебі, Израиль Х.Асадқа өзінің табанды әрі қуатты қарсыласы ретінде қараған болатын. Х.Асад қайтыс болған соң, тез арада оның 34 жастағы ұлы Башар Асад ел президенті болып сайланды. 2000 жылдардан басынан президенттік басқаруға кіріскен Б.Асад, 1990 жылдардың соңында әкесі бастаған Сирияны ырықтандыру және модернизациялау ісін жалғастырып келеді. Башир Асад әкесі сияқты алдымен алавиттер (ел халқының 12% құрайтын – шииттердің сектасы) қауымына, соннан кейін, христиандар мен өзге де азшылықтарға арқа сүйейді. Осымен бір сәтте Б.Асад, Сирия халқының 70% құрайтын сунниттердің жоғары топтарымен де тіл табысып отыр. Қазіргі кезде Сирияда алавиттер мен сунниттердің өзара жақындасуы нәтижесінде, алавиттер мен сунниттердің біріккен әскери, бюрократиялық және бизнес-элитасының етене жақындаса түсу үдерісі жалғасып келеді. Башар Асадтың маңызды сыртқы саяси қадамы ретінде оның 2005 жылдың сәуіріндегі Ливаннан сириялық әскери контингентті шығару туралы мәлімдемесін айтуға болады.

§ 10. Ливан

 Екінші дүниежүзілік соғыстан кейінгі Ливан. Батыстық алпауыт мемлекеттердің саяси үстемдігінің жойылуы мен 1946 жылдың соңына қарай шетелдік мемлекет әскерлерінің Ливан территориясынан шығарылуына қарамастан, шетелдік монополиялар осы елдегі өздерінің басты позицияларын сақтап қалды. Шетелдік монополияларға Ливандағы барлық инвестициялық салымдардың 90 % тиесілі болды. Сонымен қатар елді модернизациялау үдерісіне Ливандағы барлық жердің ¾ иемденген ірі жериеленушілер кедергі келтірді. Егемендіктің алғашқы жылдарында Ливандағы билік басына сауда-қаржы буржуазиясы мен ірі жер иеленушілердің шағын тобы келді. Бұл топ әлемнің жетекші империалистік елдерімен тығыз қатынаста болды. Әлемнің ірі жетекші елдері Ливанда осы топтың ниеті түзу екендігін пайдалана отырып, американдық капиталға ерекше артықшылық жеңілдіктер беру саясатын жүргізді. Ливан үкіметі 1948 жылы елді «ерікті экономикалы» ел ретінде жариялады. Осыдан кейін, Ливан үкіметі елдегі валюталық бақылаудан бас тартып, транзиттік сауда мен осы елде жұмыс істеп жатқан шетелдік сауда және қаржы компанияларының қызметін ынталандыра түсті. Осындай шаралардың арқасында елде сауда және қаржы капиталы үшін қолайлы жағдайлар қалыптастырылды. Бірақ, бұндай саясат созылмалы дағдарыстан көздерін аша алмаған ұлттық өнеркәсіп пен ауыл шаруашылығын мейлінше ыңғайсыз жағдайға ұшыратты. Бұл Ливан халқының басым бөлігінің әлеуметтік-тұрмыс жағдайын нашарлатып жіберді. 

Араб мемлекеттері лигасының саясатына сәйкес, Ливан 1948 жылы араб-израиль қақтығысына қатысты. 1949 жылы Ливан өзге де араб елдері сияқты, Израильмен уақытша бітімге келді. Осы соғыстың нәтижесінде Ливанға 100 мыңға жуық палестиналық босқын ағылды. 1948 жылдың қаңтарында Бешар әл-Хуридің үкіметі елде Коммунистік партияның қызметіне тыйым салып,  Ливандық кәсіподақ федерациясын таратып жіберді. Бірақ бұндай шараларға қарамастан Ливанда оппозициялық күштердің топтасуы және нығаюы жалғаса берді. Мысалы, 1949 жылы басында друздық қауымның көшбасшысы Камал Джамбулат тұрған  Ливанның Прогресшіл-социалистік партиясы (ПСП) құрылды. Ал елдің оңшыл христиандық топтары президенттік партияның құрамынан шыққан және марониттік топтың қайраткері болып табылатын Камиль Шамунның тобымен бірікті. Бешар әл-Хури 1952 жылдың 18 қыркүйегінде орнынан түскен соң, Камиль Шамун Ливанның президенттігіне сайланды. 1952 жылдың соңына таман К.Шамун сырттай қарағанда прогресстік (тікелей дауыс беру, бастауыш білімі бар әйелдерге сайлау құқығын беру) ережелер кірістірілген жаңа сайлау заңын қабылдады. Бірақ, 1953 жылғы парламенттік сайлау көрсеткендей жаңа сайлау туралы заң К.Шамунның ел парламентінде басым орынды иеленуге жағдай жасап берді. Парламенттегі жаңа заң депутаттар санын 44-ке дейін қысқартуды және елді жаңа сайлау округтеріне бөлуді қарастырған болатын. Жаңа сайлау округтерінде К.Шамунның жақтастары басымдылыққа ие болды. Сайлау нәтижесінде К.Шамунды қолдайтын мемлекеттік аппарат күшейтілді.

Ливан тарихында К.Шамун әсіре батысшыл саясаткер ретінде қалды. Ол ең алдымен толығымен АҚШ және Англияға арқа сүйеп, Ұлттық пактіні бұзды. Мысалы, Суэц дағдарысынан кейін өзге араб мемлекеттері Англия және Франциямен дипломатиялық қатынастарын үзіп жатқан кезде К.Шамун бұндай қадамға барудан бас тартты. 

 Ливандағы 1957 жылғы  азаматтық соғыс. ХХ ғасырдың 60 жылдарындағы Ливанның экономикасы негізінен қызмет көрсету саласына бағытталған болатын. Бұл салада, сауда, банк ісі және туризмнің үлесі басым болды. Бұл өз кезегінде Ливанның сыртқы нарыққа деген тәуелділігін арттырып, ауылшаруашылығы мен өндіріс саласының кенже дамуына әсер етті. Президент К. Шамунның ел басқаруда жіберген үлкен қателерінің бірі –1957 жылдың наурызында «Эйзенхауэр доктринасына» қосылу туралы шешім қабылдауы еді. Ел президентінің бұл шешімі Ливандағы  жұмысшы және социалистік бағыттағы партиялар мен қозғалыстардың наразылығын тудырды. Бұл партиялар негізінен рухани және материалдық көмекті КСРО-дан алып тұрған еді. К.Шамунға қарсы ел ішінде қысқа мерзім ішінде оппозиция қалыптасты. Бұл оппозицияның құрамына патриоттық сипаттағы бірқатар буржуазиялық топтардың беделді өкілдері кірді. Ливанда ішкі саяси жағдайдың шиеленісуі бұл елдің Таяу Шығыстағы позицияларының әлсіреуіне алып келді. 

1957 жылдың көктемінде Ливанда саяси дағдарыстың белгілері айқын білінді. Оппозиция елдің бірқатар саяси партиялары мен христиан жетекшілері және бұрынғы президент Бешар әл-Хури кірген «Біріккен ұлттық майдан» мен «Альянс» құрды. Ұлттық майдан президенттің биліктен кетуін, «Эйзенхауэр доктринасына» қосылудан бас тартуды және басқа араб елдерімен ынтымақтастық орнатуды талап етті. 1958 жылдың мамырында елде азамат соғысы басталды. Бұл соғыс үш мың адамның өмірін қиып кетті. Өз режимінің халық бұқарасы наразылығын баса алмайтындығын түсінген К. Шамун АҚШ-тан көмек сұрады. 1958 жылдың 15 шілдесінде Ливанға американ әскерлері келіп түсті. Алайда, американдық интервенция К. Шамун режимін сақтап қала алмады. Ливанда 1958 жылдың қыркүйегінде өткізілген сайлау нәтижесінде К.Шамунның қарсыласы генерал Фуад Шехаб ел президенттігіне сайланды. Ал премьер-министр қызметіне көтерілісшілер жетекшілерінің бірі – Рашид Караме тағайындалды. 1958 жылдың қазанында американ әскерлері Ливан территориясынан шығарылды. Тәуелсіздікке бағыт ұстанған жаңа Ливан үкіметі ел ішінде қолдауға ие болды. 1964 жылы Ливан Республикасының жаңа президенті Шехабтың жақтасы Шарль Хелу болды. 1958 жылдан 1967 жылдың 6 маусымдағы Израиль агрессиясына дейінгі уақытты Ливанның экономикалық және саяси дамуындағы біршама тұрақты дамыған кезең деп бағалауға болады.        

 ХХ ғасырдың соңы мен ХХІ ғасырдың бас кезіндегі Ливан. 1990 жылдар Ливан тарихында таяу шығыстық мәселені реттеу бойынша ұзаққа созылған әрі күрделі келіссөздер кезеңі болумен ерекшеленеді. Бұл келіссөздер 1991 жылдың қазанында Мадридте басталған болатын. Ливан осы келіссөздер үдерісіне қатысушы негізгі елдердің бірі болды. Таяу Шығыс мәселесін реттеу ауқымында 1993 жылдың қыркүйегінде палестин-израиль және 1994 жылдың 26 қазанында иордан-израиль келісімдеріне қол қойылуына қарамастан, Ливанға өзінің Израиль басып алған оңтүстіктегі территорияларын қайтарып алуының сәті түспеді. Бұл территорияда ұзақ жылдар бойы шииттік ұйым «Хизболла» Израиль әскерлеріне қарсы қимылдар жүргізуі және израильдықтардың пікірінше бұл ұйымға Ливанның астыртын қолдау жасауы, территорияларды қайтару мәселесін тығырыққа тіреп қойды. Сонымен қатар, Ливанның өз ішінде Израильмен келіссөздер жүргізуге қарсы радикальды күштердің басым болуы, Ливан мен Израиль арасындағы территориялар мәселесінің оңды шешілуіне кедергі келтіруде. 

